
01 God Met Ons

“Hulle sal hom Emmanuel noem, ... God met ons”.  “Die verligting ... van die kennis van die heerlikheid van God" word gesien “in die aangesig van Jesus Christus”. Die Here Jesus was van die voortyd af een met die Vader; Hy was “die beeld van God," die beeld van Sy grootheid en majesteit, “die afskynsel van sy heerlikheid”. Dit was om hierdie heerlikheid te openbaar dat Hy na ons wêreld gekom het. Na hierdie aarde, verduister deur die sonde, het Hy gekom om die lig van God se liefde te openbaar— om ,,God met ons" te wees. Daarom is daar van Hom geprofeteer, ,,Hulle sal Hom Emmanuel noem.”  
Deur onder ons te kom woon sou Jesus God aan sowel mense as engele openbaar. Hy was die Woord van God—die gedagtes van God hoorbaar uitgedruk. In Sy gebed vir Sy dissipels het Hy gesê: ,,Ek het u Naam geopenbaar aan die mense," ,,'n barmhartige en genadige God, lankmoedig en groot van goedertierenheid en trou," ,,sodat die liefde waarmee U My liefgehad het, in hulle kan wees, en Ek in hulle." Maar hierdie openbaring is nie net vir Sy aardse kinders gegee nie. Ons klein wêreldjie is die leerboek vir die heelal. God se wonderbare genadeplan, die verborgenheid van reddende liefde, is die tema ,,waar die engele begerig is om in te sien," en deur die ewigheid been sal hulle dit bestudeer. Sowel die verlostes as die wesens wat nie in die sonde verval het nie, sal in die kruis van Christus hul wetenskap en lied vind. Daar sal gesien word dat die heerlikheid wat in die aangesig van Jesus skyn die heerlikheid van selfopofferende liefde is. In die lig van Golgota sal daar gesien word dat die wet van selfopofferende liefde die wet van die lewe op aarde en in die hemel is; dat die liefde wat ,,nie sy eie belang soek nie" sy bron in die hart van God het, en dat die karakter van Hom wat in die ontoeganklike lig woon, geopenbaar is in Hom wat sagmoedig en nederig is.

In die begin het God Hom in die ganse skepping geopenbaar. Dit was Christus wat die hemelgewelf gespan en die fondament van die aarde gelê het. Dit was Sy hand wat die wêrelde in die ruimte gehang en die blomme van die veld geformeer het. Dis Hy wat die berge grondves deur Sy krag. Aan Hom behoort die see wat Hy self gemaak het (Psalm 65: 7; 95:5). Dit is Hy wat die aarde met skoonheid en die lug met sang vervul het. Op alles op aarde en in die lug het Hy die boodskap van die Vader se liefde geskryf.

Die sonde het God se volmaakte werk nou bederf, maar die handskrif bly staan. Selfs vandag nog verkondig alle geskape dinge die heerlikheid van Sy voortreflikheid. Daar is niks, behalwe die mens se selfsugtige hart, wat vir homself lewe nie. Geen voel vlieg in die lug, geen dier beweeg op aarde nie, of hy dien 'n ander lewe. Daar is geen blaar in die woud, of nederige grashalmpie nie, of hy het sy diens. Uit elke boom en struik en blaar vloei die lewenselement waarsonder mens en dier nie sou kon bestaan nie; en op hulle beurt bearbei mens en dier weer boom en struik en blad. Die blomme gee 'n soete geur af en ontvou hul skoonheid tot seën vir die wêreld. Die son gee sy lig om 'n duisend wêrelde te verbly. Die oseaan, self die bron van al ons fonteine, ontvang strome uit elke land, maar hy neem om te gee. Die vog wat van sy boesem opstyg, val weer as reën om die aarde te benat en wasdom te gee.

Die heerlike engele skep behae daarin om te gee—hulle gee liefde en hulle waak oor sondige en onheilige siele. Hemelse wesens pleit met menseharte en bring lig van die hemelse howe na hierdie donker wêreld; sagmoedig en geduldig bearbei hulle die gees van die mens om die verlorenes in selfs 'n nouer gemeenskap met Christus te bring as wat hulle self kan geniet.  Maar bo al hierdie geringer voorstellings aanskou ons God in Jesus. Aanskou ons Jesus, sien ons dat dit die heerlikheid van onse God is om te gee. “Uit Myself doen Ek niks nie," het Jesus gesê, “die lewende Vader het My gestuur, en Ek lewe deur die Vader." “Ek soek nie my eer nie," maar die eer van Hom wat My gestuur het (Johannes 8:28; 6: 57; 8: 50; 7:18). In hierdie woorde word die groot beginsel verkondig wat die lewenswet vir die heelal is. Christus het alle dinge van God ontvang, maar Hy het geneem om te gee. En so, in die hemelse howe, in Sy bediening vir alle skepsele, vloei die Vader se liefde deur die geliefde Seun uit na almal; en deur die Seun keer dit terug in lof en blymoedige diens, in 'n vloedgolf van liefde, na die groot Bron van alles. Die kringloop van weldadigheid is dus volkome deur Christus, wat die karakter van die groot Gewer voorstel, die lewenswet.

In die hemel self is hierdie wet verbreek. Die sonde het sy ontstaan in selfsug gehad. Lucifer, die gerub wat beskut, wat eerste in die hemel gereken word. Hy wat beheer oor die hemelse wesens verkry om hulle van hul Skepper af weg te lok en self hul aanbidding te ontvang. Daarom het hy God vals voorgestel en Hom van selfverheffing beskuldig. Hy het sy eie bose karaktertrekke aan die liefdevolle Skepper toegedig. So het hy die engele en ook die mens bedrieg. Hy het hulle laat twyfel aan die Woord van God en hulle laat wantrou aan Sy goedheid. Omdat God 'n God van geregtigheid en verskriklike majesteit is, het die Satan hulle oorreed om Hom as hard en onvergewensgesind te beskou. So het hy die mens saam met hom in opstand teen God gebring, en die donker nag van ellende het op die aarde toegesak.

Die aarde was donker weens 'n wanbegrip van God. Om die donker skaduwees te verlig en die wêreld terug te bring na God, moes die bedrieglike mag van die Satan verbreek word. Dit kon nie met geweld geskied nie. Die gebruik van geweld is strydig met die beginsels van die heerskappy van God; Hy verlang net liefdesdiens, en liefde kan nie afgedwing word nie. Net liefde kan liefde verwek. Om God te ken, is om Hom lief te he; Sy karakter moet geopenbaar word in teenstelling met die van die Satan. Hiertoe was net een Wese in die ganse heelal in staat. Alleen Hy wat die hoogte en diepte van die liefde van God geken het, kon dit bekend maak. Oor die donker nag van hierdie wêreld moes die Son van Geregtigheid opgaan met ,,genesing onder sy vleuels" (Maleagi 4:2).

Die verlossingsplan was geen nagedagte—'n plan wat na die val van Adam geformuleer is—nie. Dit was die openbaring van ,,die verborgenheid wat eeue lank verswyg is" (Romeine 16:25). Dit was die ontplooiing van die beginsels wat deur die eeue heen die grondslag van die troon van God was. Van die begin af het God en Christus geweet van die afvalligheid van die Satan en van die val van die mens deur die afvallige se bedrieënde mag. God het dit nie beskik dat daar sonde sou wees nie, maar Hy het die ontstaan daarvan vooruitgesien en het voorsiening vir die vreeslike gebeurtenis gemaak. So groot was Sy liefde vir die wêreld dat Hy Hom verbind het om Sy eniggebore Seun te gee, ,,sodat elkeen wat in Hom glo, nie verlore mag gaan nie, maar die ewige lewe kan he" (Johannes 3:16).

Lucifer het gesê: ,,Ek wil ... my troon verhef bo die sterre van God ... Ek wil ... my gelykstel met die Allerhoogste!" (Jesaja 14:13, 14). Maar Christus, ,,wat in die gestalte van God was, het dit geen roof geag om aan God gelyk te wees nie, maar het Homself ontledig deur die gestalte van 'n dienskneg aan te neem en aan die mense gelyk geword" (Filippense 2:6, 7).  

Dit was 'n vrywillige offer. Jesus kon aan Sy Vader se sy gebly het; Hy kon Sy hemelse heerlikheid en die hulde van die engele behou het, maar Hy het verkies om die septer aan die Vader terug te gee, die troon van die heelal te verlaat, sodat Hy aan die wat in duisternis wandel, lig, en aan die sterwendes lewe kon bring.

Byna tweeduisend jaar gelede het 'n geheimsinnige stem van die troon van God in die hemel gespreek: “Kyk, Ek kom.” “Slagoffer en spysoffer wou U nie he nie, maar U het vir My 'n liggaam berei. ... Kyk, Ek kom—in die boekrol is dit van My geskrywe—om u wil te doen, o God" (Hebreërs 10: 5-7). Met hierdie woorde is die vervulling van die raadsbesluit wat deur die eeue verborge was aangekondig. Christus was gereed om ons aarde te besoek en om vlees te word. Hy sê, “U het vir My 'n liggaam berei." As Hy in die heerlikheid gekom het wat Hy voor die skepping van die wêreld al saam met die Vader gehad het, sou ons die lig van Sy teenwoordigheid nie kon verduur het nie. Om ons dit te laat sien sonder om te vergaan, is die openbaring van Sy heerlikheid versluier. Sy Godheid is in menslike vlees gehul—die onsigbare heerlikheid in sigbare menslike gedaante.

Die groot plan is vooraf in simbole uitgebeeld. Die brandende bos waarin Christus aan Moses verskyn het, het God geopenbaar. Die simbool wat gekies is om die Godheid voor te stel, was 'n eenvoudige doringbos wat skynbaar maar onaantreklik was. Daarin het die ewige God geskuil. Die barmhartige God het Sy heerlikheid in 'n eenvoudige sinnebeeld gehul sodat Moses Hom kon aanskou en lewe. So het God ook in die wolkkolom bedags en die vuurkolom snags gemeenskap met Israel gehou, Sy wil aan die mens geopenbaar, en Sy genade aan hulle geskenk. Die heerlikheid van God was versluier, asook Sy majesteit, sodat ons sterflike oë dit kon aanskou. Daarom het Christus gekom in “ons vernederde liggaam" (Filippense 3:21), “in die gelykenis van mense." In die oë van die wêreld het Hy “geen voorkoms" gehad, “dat ons Hom sou begeer nie," en tog was Hy God in menslike vlees, die lig van hemel en aarde. Sy heerlikheid was versluier, Sy grootheid en majesteit verborge, sodat Hy bedroefde en versoekte mense kon nader.

God het deur Moses aan Israel bevel gegee, “Ook moet hulle vir My 'n heiligdom maak, dat Ek in hulle midde kan woon" (Exodus 25:8), en Hy het in die heiligdom onder Sy volk gewoon. In hul lang omswerwinge in die woestyn was die simbool van Sy teenwoordigheid by hulle. So ook het Christus Sy tentwoning in die mensekamp opgeslaan. Hy het Sy tent langs die van mense opgerig, sodat Hy onder ons kon woon en Sy Goddelike karakter en lewe aan ons kon openbaar. “Die Woord het vlees geword en het onder ons gewoon—en ons het sy heerlikheid aanskou, n heerlikheid soos van die Eniggeborene wat van die Vader kom —vol van genade en waarheid." Johannes 1:14.

Omdat Jesus onder ons kom woon het, weet ons dat die Vader bekend is met ons beproewinge en medelyde het met ons droefhede. Elke seun en dogter van Adam kan weet dat ons Skepper die Vriend van sondaars is, want in elke leerstelling van genade, in elke belofte van vreugde, in elke liefdedaad, in elke Goddelike bekoring wat in die Verlosser se lewe op aarde te vind was, sien ons ,,God met ons."

Die Satan stel God se wet van liefde voor as 'n wet van selfsug. Hy verklaar dat dit vir ons onmoontlik is om die voorskrifte daarvan te gehoorsaam. Die val van ons eerste voorouers met al die ellende wat dit meegebring het, dig hy aan die Skepper toe, en hy beweeg die mens om God as die bewerker van die sonde en lyding en die dood te beskou. Jesus sou hierdie bedrog aan die kaak stel. As een van ons sou Hy die voorbeeld van gehoorsaamheid stel. Om dit te kon doen, het Hy ons natuur aangeneem en ons ondervindinge deurgemaak. ,,Daarom moes Hy in alle opsigte aan sy broeders gelyk word." Hebreërs 2:17. As ons iets sou moes verduur wat Jesus nie verduur het nie, sou die Satan beweer het dat die krag van God vir ons nie voldoende is nie. Daarom is Jesus in alle opsigte versoek net soos ons (Hebreërs 4:15). Hy het elke beproewing waaraan ons onderworpe is deurgemaak. En tot Sy eie voordeel het Hy geen krag aangewend wat nie ook vryelik vir ons beskikbaar is nie. As mens het Hy versoekinge in die krag weerstaan en oorwin wat God Hom gegee het. Hy het getuig, ,,Ek het lus, o my God, om u welbehae te doen, en u wet is binne-in my ingewande" (Psalm 40:9). Waar Hy die land deurgegaan en goed gedoen het, die siekes en almal wat deur die Sa​tan geteister is, genees het, het Hy duidelik aan die mens die karakter van die wet van God en die aard van Sy bediening verklaar. Deur Sy lewe het Hy bewys dat dit vir ons moontlik is om ook die wet van God te gehoorsaam.

Deur Sy mensheid het Christus die mensheid aangeraak; deur Sy Godheid was Hy met die troon van God verbind. As die Seun van die mens het Hy ons die voorbeeld van gehoorsaamheid gestel; as die Seun van God gee Hy ons krag om te gehoorsaam. Dit was Christus wat uit die brandende bos by Horeb aan Moses gesê het: ,,£k is wat ek is. ... So moet jy die kinders van Israel antwoord: ek is het my na julle gestuur" (Exodus 3:14). Dit was die waarborg vir Israel se verlossing. Toe Hy dus in die gelykenis van die mens gekom het, het Hy Hom die ek is genoem. Die kind van Betlehem, die sagmoedige en nederige Heiland, is God geopenbaar in die vlees (1 Timotheus 3:16). Aan ons sê Hy: ,,EK is die goeie herder." ,,£k is die lewende brood." ,,ek is die weg en die waarheid en die lewe." ,,Aan My is gegee alle mag in die hemel en op aarde. Johannes 10:11; 6:51; 14:6; Mattheüs 28:18. ek is die waarborg vir elke belofte. ek is, moenie vrees nie. ,,God met ons" is die waarborg van ons verlossing van die sonde, die versekering van ons krag om die hemelse wet te gehoorsaam.

Deur Hom te verneder om die mensheid aan te neem, het Christus die teenoorgestelde karakter as die van die Satan geopenbaar. Maar Hy het Hom nog verder verneder. ,,En in gedaante gevind as 'n mens, het Hy Homself verneder deur gehoorsaam te word tot die dood toe, ja, die dood van die kruis." Filippense 2: 8. Net soos die hoëpriester sy pragtige kleed uitgetrek en die wit linnekleed van 'n gewone priester aangetrek het, so het Christus ook die gestalte van 'n dienskneg aangeneem en geoffer, Hy self die priester, en Hy self die slagoffer. ,,Hy is ter wille van ons oortredinge deurboor, ter wille van ons ongeregtighede is Hy verbrysel; die straf wat vir ons die vrede aanbring, was op Hom." Jesaja 53: 5.

Christus is behandel soos ons verdien het, sodat ons behandel kan word soos Hy verdien het. Hy is veroordeel vir ons sondes waaraan Hy geen deel gehad het nie, sodat ons geregverdig kan word deur Sy geregtigheid waarin ons geen deel gehad het nie. Hy het ons dood gesterf, sodat ons Sy lewe kan ontvang. ,,Deur sy wonde het daar vir ons genesing gekom."

Deur Sy lewe en Sy dood het Christus meer verkry as slegs verlossing uit die ellende van die sonde. Dit was die Satan se doel om ewige verwydering tussen God en die mens te bring; maar in Christus is ons nouer met God verbind as wat ons sou gewees het as ons nooit in sonde beland het nie. Deur ons natuur aan te neem, het die Heiland Hom met die mensheid verbind met 'n band wat nooit verbreek kan word nie. Deur die eeue van die ewigheid is Hy aan ons verbind. ,,So lief het God die wêreld gehad, dat Hy sy eniggebore Seun gegee het." Johannes 3:16. Hy het Hom gegee, nie net om ons sondes te dra en as ons soenoffer te sterf nie, maar Hy het Hom aan die gevalle mensdom gegee. Om ons van Sy onveranderlike vredesverbond te verseker, het God Sy eniggebore Seun gegee om met die mens een te word en om vir altyd die menslike natuur te behou. Dit is die waarborg dat God Sy woord gestand sal doen. ,,Want 'n Kind is vir ons gebore, 'n Seun is aan ons gegee; en die heerskappy is op sy skouer." In die persoon van Sy Seun het God die menslike natuur aangeneem, en Hy het dit die hoogste hemele ingeneem. Dit is die ,,Seun van die mens" wat saam met die Vader op die troon van die heelal sit. Dit is die ,,Seun van die mens" wat genoem word, ,,Wonderbaar, Raadsman, Sterke God, Ewige Vader, Vredevors" (Jesaja 9:5). Die ‘ek is’ is die Middelaar tussen God en mens, want Hy gryp albei aan. Hy wat ,,heilig, onskuldig, onbesmet afgeskeie van die sondaars is," skaam Hom nie om ons broers te noem nie (Hebreërs 7:26; 2:11). In Christus is die aardse gesin met die hemelse gesin verenig. Die verheerlikte Christus is ons broer. Die Hemel woon in die mensheid, en die mensheid is opgeneem in die boesem van die Ewige Liefde.

Van Sy volk sê God: ,,Hulle is kroongesteentes wat hulle skitterend verhef oor sy land. Want hoe groot is hulle voortreflikheid, en hoe groot hulle skoonheid!" (Sagaria 9:16, 17). Die verheffing van die verlostes sal 'n ewige getuienis van die genade van God wees. ,,In die eeue wat kom" sal Hy ,,die uitnemende rykdom van sy genade in goedertierenheid oor ons in Christus Jesus" betoon, ,,sodat nou ... aan die owerhede en magte in die hemele die menigvuldige wysheid van God bekend gemaak kan word, volgens die ewige voorneme wat Hy opgevat het in Christus onse Here" (Efesiërs 2:7; 3:10, 11).

Deur Christus se verlossingswerk word die heerskappy van God ;_geregverdig. Die Almagtige word geopenbaar as die God van liefde. Die se aantygings is weerlê en sy karakter onthul. Daar kan nooit weer opstand kom nie. Die sonde kan die heelal nooit weer binnedring nie. Tot in ewigheid is almal gevrywaar teen afvalligheid. Deur die opoffering van liefde word die bewoners van hemel en aarde met onverbreekbare : saamgebind.

Die verlossingswerk sal volkome wees. Waar die sonde geheers het,    > die genade van God nog oorvloediger wees. Die aarde self, wat die Satan as syne geëis het, sal nie net verlos word nie, maar ook verhoog. Ons wêreldjie, wat onder die vloek van die sonde die een klad op Sy heerlike skepping was, sal bo die ander wêrelde in die heelal van God vereer word. Hier, waar die Seun van God in die vlees as mens gewoon het; hier, waar die Erekoning gely en gesterf het, sal God, wanneer Hy alle dinge nuut sal maak, Sy tabernakel by die mense maak, ,,en Hy sal by hulle woon, en hulle sal sy volk wees; en God self sal by hulle wees as hulle God," en deur die ewigheid been sal die verlostes in die lig van die Here wandel en Hom loof vir Sy onuitspreeklike gawe— Emmanuel, ,,God met ons."  

02 Die Uitverkore Volk
Meer as ‘n duisend jaar het die Joodse op die koms van die verlosser gewag. Al hulle hoop was op die gebeurtenis gevestig. In sang en profesie, in tempeldiens en private gebed het hulle Sy Naam gekoester. En tog, toe Hy kom, het hulle Hom nie geëien nie. Die Geliefde van die hemel was vir hulle soos 'n ,,wortel uit droë grond;" Hy het ,,geen gestalte of heerlikheid" gehad dat hulle Hom sou begeer nie. ,,Hy het na sy eiendom gekom, en sy eie mense het Hom nie aangeneem nie" (Jesaja _   Johannes 1:11).

Tog het God Israel uitverkies. Hy het hulle geroep om die kennis van Sy wet en die simbole en profesieë wat op die Verlosser gedui het, onder die mensdom te bewaar. Sy begeerte was dat hulle heilfonteine in die wêreld sou wees. Wat Abraham in die land van sy vreemdelingskap was, wat Josef in Egipte was, en Daniel aan die Babiloniese hof, moes die Hebreeuse volk onder die volke wees. Hulle moes God aan die mens geopenbaar.

Toe Hy Abraham geroep het, het die Here gesê, ,,Ek sal ... jou seën ... dat jy 'n seën sal wees. ... In jou sal al die geslagte van die geseën word" (Genesis 12:2, 3). Hierdie leer is ook deur die : herhaal. Selfs nadat Israel deur oorloë en ballingskap verswak is, die belofte nog daar: ,,Dan sal die oorblyfsel van Jakob onder baie ' wees soos dou van die Here, soos reënbuie op die plante, wat op geen wag nie en ter wille van geen mensekind vertoef nie" (Miga 5:6). Aangaande die tempel in Jerusalem het die Here deur Jesaja gesê: ,,My sal 'n huis van gebed genoem word vir al die volke" (Jesaja 56: 7). 

Maar Israel het hulle hoop op wêreldse roem gevestig. Vandat hulle die land Kanaän binnegegaan het, het hulle afgewyk van die gebooie van God en die wee van die heidene bewandel. Tevergeefs het God hulle deur die profete gewaarsku. Tevergeefs is hulle deur heidense onderdrukking gekasty. Elke hervorming is deur 'n nog groter afvalligheid gevolg.

As Israel aan God getrou gebly het, sou Hy Sy doel kon bereik het deur hulle te vereer en te verhef. As hulle die pad van gehoorsaamheid bewandel het, sou Hy hulle ,,die hoogste" gestel het, ,,bo al die nasies wat Hy gemaak het, tot 'n lof en 'n roem en 'n sieraad." ,,A1 die volke van die aarde," het Moses gesê, ,,sal sien dat die Naam van die Here oor jou uitgeroep is, en hulle sal jou vrees." ,,Die volke wat al hierdie insettinge sal hoor," sal sê, ,,Waarlik, hierdie groot nasie is 'n wyse en verstandige volk." (Deuteronomium 26:19; 28:10; 4:6.) Maar omdat hulle ontrou was, kon God Sy doel alleen deur gedurige beproewing en vernedering bereik.

Hulle is deur Babel onderwerp en deur die heidense lande verstrooi. In hul beproewing het hulle weer getrou aan die verbond van God geword. Terwyl hulle hul harpe aan die wilgers opgehang en getreur het oor die tempel wat verwoes is, het die lig van die waarheid deur hulle geskyn en is 'n kennis van God onder die volke versprei. Die heidense offerstelsel was 'n verdraaiing van die wat deur God ingestel was, en baie wat die heidense rites opreg gevolg het, het die betekenis van die Goddelike instellings van die Hebreërs geleer en in die geloof die belofte van 'n Verlosser aangegryp.

Baie ballinge moes vervolging verduur. Vele het met hul lewe geboet omdat hulle die Sabbat nie wou veronagsaam en die heidense feeste wou hou nie. Toe afgodedienaars die waarheid wou uitdelg, het die Here Sy diensknegte voor konings en heersers laat verskyn sodat hulle en hul volk die lig kon ontvang. Keer op keer is die grootste konings gedwing om te getuig van die opperheerskappy van die God wat die Hebreeuse gevangenes gedien het. 

Deur die Babiloniese ballingskap is die Israeliete heeltemal van beeldeaanbidding genees. Die daaropvolgende eeue is hulle deur heidense vyande verdruk totdat hulle oortuig geraak het dat hul voorspoed van ge​hoorsaamheid van die wet van God afhanklik is. Maar by te veel van hulle het daardie gehoorsaamheid nie uit liefde gespruit nie. Die motief was selfsug. Hulle het God uiterlik gedien as middel tot nasionale grootheid. Hulle het nie die lig van die wêreld geword nie, maar het hulself van die wêreld afgesonder om die versoeking tot afgodery te ontvlug. In Sy opdragte aan Moses het God hulle omgang met die afgodedienaars beperk; maar hierdie leer het hulle verkeerd vertolk. Dit was bedoel om hulle te belet om die heidense gewoontes na te volg, maar hulle het daarvan 'n skeidsmuur tussen Israel en al die ander nasies gemaak. Die Jode het Jerusalem as hul hemel beskou en was werklik jaloers dat God dalk ook aan die heidene genade sou betoon.

Na die terugkeer uit Babel het hulle baie aandag aan godsdiensonderrig bestee. Sinagoges is in die hele land opgerig waar priesters en skrifgeleerdes die wet uitgelê het. Skole is gestig om saam met die kunste en wetenskappe ook die beginsels van geregtigheid te onderrig. Maar hier​die middele het ontaard. Tydens hul ballingskap het baie mense heidense idees en gewoontes aangeleer, wat hulle nou in hul godsdiens ingevoer het. In baie opsigte het hulle die gebruike van afgodedienaars gevolg.

Namate hulle van God afgewyk het, het die Jode in groot mate die betekenis van die tempelrites uit die oog verloor. Hierdie diens is deur Christus self ingestel. Elke aspek daarvan was 'n sinnebeeld van Hom, en dit was vol lewenskrag en geestelike skoonheid. Maar die Jode het die geestelike doel van die seremonies byster geraak en aan die dooie vorms vasgekleef. Hulle het op die offerandes en insettinge self vertrou, pleks van op Hom na wie daardie dinge verwys het. In die plek van wat hulle verloor het, het die priesters en rabbi's al hoe meer vereistes van hul eie ingestel, en hoe strenger hulle geword het, hoe minder van die liefde van God het hulle geopenbaar. Hulle het hul heiligheid aan hul talryke seremonies gemeet, en hulle harte was vol hoogmoed en skynheiligheid.

Al hul onbenullige en vermoeiende voorskrifte het dit onmoontlik gemaak om die wet te onderhou. Die wat begerig was om God te dien en wat geprobeer het om die rabbynse voorskrifte na te kom, het onder 'n swaar las gebuk gegaan. Hulle kon geen gemoedsrus vind nie. So het die Satan te werk gegaan om die mens te ontmoedig en sy begrip van die karakter van God te verduister en om die geloof van Israel in veragting te bring. Hy het gehoop om sy aantygings tydens sy opstand in die hemel, dat die vereistes van God onregverdig is en nie gehoorsaam kan word nie, so te bevestig. Selfs Israel, het hy verklaar, hou nie die wet nie.

Hoewel die Jode verlang het na die koms van die Messias, het hulle geen ware begrip van Sy sending gehad nie. Hulle het nie verlossing van die sondes gesoek nie, maar van die Romeine. Hulle het verwag dat die Messias as 'n veroweraar sou kom om die mag van die verdrukker te verbreek en Israel tot wêreldoorheersing te verhef. So is die weg voorberei die Verlosser te verwerp.  

In die tyd toe Christus gebore is, het die volk gebuk gegaan onder die juk van sy vreemde oorheersers, en is hulle geteister deur inwendige stryd. Die Jode is toegelaat om 'n eie soort regering te he, maar niks kon die feit verbloem dat hulle onder die Romeinse juk was, of kon hulle met die inperking van hul mag versoen nie. Die Romeine het hulle die reg voorbehou om die hoëpriester aan te stel of te ontslaan, en dikwels is daardie pos deur bedrog, omkopery en selfs moord verkry. So het die priesterskap al hoe meer korrup geraak. Tog het die priesters steeds groot mag uitgeoefen, wat hulle selfsugtig gebruik het. Die volk het onder hul genadelose eise gely, en is ook swaar deur die Romeine belas. Hierdie toedrag van sake het algemene ontevredenheid veroorsaak. Daar was herhaaldelike opstootjies. Hebsug en geweld, wantroue en geestelike lusteloosheid het die hart van die volk verteer.

Haat jeens die Romeine en nasionale en geestelike hoogmoed het die Jode beweeg om nog strenger aan hul godsdiensvorms vas te kleef. Die priesters het geprobeer om 'n aansien van heiligheid te handhaaf deur noulettend op die godsdienstige seremonies te wees. Die volk het, in hul duisternis en verdrukking, en die heersers, in hul dors na mag, verlang na die Een wat hul vyande sou verslaan en die koninkryk van Israel sou herstel. Hulle het die profesieë ondersoek, maar sender geestelike insig. Daarom het hulle die skrifture wat na die vernedering van Christus tydens Sy eerste koms verwys het, uit die oog verloor en die wat na die heerlikheid van Sy wederkoms verwys het, verkeerd toegepas. Hoogmoed het hulle insig benewel. Hulle het die profesieë in die lig van hul eie selfsugtige begeertes vertolk.  

03 Volheid van die Tyd
Toe die volheid van die tyd gekom het, het God sy Seun uitgestuur, om die wat onder die wet was, los te koop, sodat ons die aanneming tot kinders kan ontvang." Galasiërs 4:4, 5.

Die Verlosser se koms is in Eden voorspel. Toe Adam en Eva die belofte die eerste maal gehoor het, het hulle uitgesien na 'n spoedige vervulling. Hulle het hul eersgebore seun met blydskap verwelkom, hopende dat hy die verlosser sou wees. Maar die vervulling van die belofte het uitgebly. Die aan wie dit eers gegee is, het gesterf sender om die vervulling te sien. Van Henog se dae af is die belofte herhaal deur patriarge en profete, wat die hoop op Sy koms lewend gehou het, en nog het Hy nie gekom nie. Die profesie van Daniel het die tyd van Sy koms geopenbaar, maar nie almal het die boodskap reg vertolk nie. Eeu na eeu het verloop; die stem van die profete het stil geraak. Die hand van die verdrukker was swaar op Israel en baie was klaar om uit te roep, ,,Die dae gaan voort, en van al die gesigte kom niks nie" (Esegiël 12:22).

Maar soos die sterre se ontsaglike bane vir hulle bepaal is, ken die planne van God geen haas of vertraging nie. Deur die sinnebeelde van die groot duisternis en die rokende oond het God die slawerny van Israel in Egipte aan Abraham geopenbaar, en Hy het gesê dat hulle vierhonderd jaar daar sou bly. ,,Daarna," het Hy gesê, ,,sal hulle uittrek met baie goed" (Genesis 15:14). Teen daardie woord het al die mag van Farao se trotse ryk tevergeefs geveg. Op ,,daardie selfde dag," soos in die Goddelike belofte bepaal, ,,het al die leërskare van die Here uit Egipteland uitgetrek" (Exodus 12:41). Net so was die uur vir die koms van Christus in die hemelse raadsbesluite bepaal. Toe die groot uurwerk van die eeue die tyd aangewys het, is Jesus in Betlehem gebore.

,,Toe die volheid van die tyd gekom het, het God sy Seun uitgestuur." Die Voorsienigheid het die bewegings van die nasies gereël, asook die gety van menslike drifte en invloede, totdat die wêreld ryp was vir die koms van die Verlosser. Die volke was onder een regering verenig. Een taal is algemeen gepraat en is orals as die taal van die letterkunde erken. Uit alle lande het die Jode van die verstrooiing vir die jaarlikse feeste in Jerusalem vergader. Met hulle terugkeer na hul wonings kon hulle die boodskap van die Messias se koms oor die wêreld versprei.

Teen daardie tyd het die heidense godsdienste ook hul houvas op die mensdom begin verloor. Hulle was sat van optogte en fabels en het verlang na 'n godsdiens wat die hart kon bevredig. Hoewel dit voorgekom het of die lig van die waarheid van die mensdom gewyk het, was daar siele wat na lig gesoek het en in verbystering en droefheid verkeer het. Hulle het gedors na 'n kennis van die lewende God en na sekerheid van lewe anderkant die graf.

Namate die Jode van God afgedwaal het, het hul geloof verflou; hulle het byna geen hoop meer vir die toekoms gehad nie. Hulle het die woorde van die profete nie verstaan nie. Vir die volksmassas was die dood 'n gevreesde geheim, gehul in onsekerheid en duisternis. Dit was nie net die geween van die moeders van Betlehem nie, maar die angskreet uit die groot hart van die mensdom wat oor die eeue heen na die profeet gedra is—die stem wat uit Rama gehoor is, ,,rouklag en geween en groot gekerm; Ragel beween haar kinders en wil nie vertroos word nie, omdat hulle daar nie meer is nie" (Mattheüs 2:18). ,,In die land van die skaduwee van die dood," het die mensdom troosteloos gesit. Met verlangende oë het hulle uitgesien na die koms van die Verlosser, wanneer die duisternis verdryf en die verborgenheid van die toekoms opgeklaar sou word.

Buite die Joodse volk was daar manne wat die koms van 'n Goddelike leermeester voorspel het. Hierdie mense het na die waarheid gesoek en aan hulle is die Gees van Ingewing gegee. Een na die ander, soos sterre aan 'n donker hemel, het sulke leraars verrys. Hul profesieë het hoop in die harte van duisende in die heidenwêreld laat opvlam.

Honderde jare reeds was die Skrifte in Grieks vertaal, wat toe al​gemeen deur die Romeinse Ryk gepraat is. Die Jode was oral verstrooi, en hul verwagting van die koms van die Messias was in 'n mate ook die verwagting van die heidene. Onder diegene wat deur die Jode as heidene beskou is, was manne wat 'n beter begrip van die Skrifte aangaande die Messias gehad het as die leraars van Israel. Sommige van hulle het gehoop op Sy koms as Verlosser van die sonde. Filosowe het die raaisel van die Hebreeuse godsdiensstelsel probeer peil, maar die bekrompenheid van die Jode het die verspreiding van die lig belet. Vasbeslote om die skeiding tussen hulle en die nasies te handhaaf, wou hulle nie graag die kennis wat hulle nog van die simboliese diens gehad het, meedeel nie. Die ware Vertolker moes kom. Die Een na wie al die sinnebeelde verwys het, moes hul betekenis kom uitlê.

God het deur die natuur, deur sinnebeelde, deur patriarge en profete tot die wêreld gespreek. Die mens moes sy lesse in die taal van mense ontvang. Die Engel van die verbond moes praat. Sy stem moes in Sy eie tempel gehoor word. Christus moes woorde kom spreek wat duidelik verstaan kon word. Hy, die bron van die waarheid, moes die waarheid skei van die menslike kaf wat dit kragteloos gemaak het. Die beginsels van die koninkryk van God en die verlossingsplan moes verduidelik word.

Onder die Jode was daar nog opregte siele, nasate van die heilige geslag deur wie die kennis van God bewaar gebly het. Hulle het nog uitgesien na die vervulling van die belofte aan die vaders. Hulle het hul geloof gevoed met die versekering wat deur Moses gegee is: ,,Die Here julle God sal vir julle 'n profeet verwek uit julle broeders net soos ek is; na Hom moet julle luister volgens alles wat Hy met julle sal spreek" (Handelinge 3:22). Hulle het ook gelees hoe God iemand sou salf om ,,'n blye boodskap te bring aan die ootmoediges," ,,om te verbind die gebrokenes van hart, om vir die gevangenes 'n vrylating uit te roep ... om uit te roep 'n jaar van die welbehae van die Here" (Jesaja 61:1, 2). Hulle het gelees hoe Hy ,,die reg op aarde" sal grond, hoe ,,die eilande wag op sy leer" en hoe die nasies sal kom na Sy lig en konings na Sy glans (Jesaja 42:4; 60:3).

Jakob se sterwenswoorde het hulle met hoop vervul: ,,Die septer sal van Juda nie wyk nie, nog die veldheerstaf tussen sy voete uit totdat Silo/kom" (Genesis 49:10). Die kwynende mag van Israel het getuig dat die Messias se koms ophande was. Die profesie van Daniel het die heerlikheid van Sy koninkryk, wat al die ryke van die aarde sou opvolg, geskilder—'n koninkryk wat volgens die profeet ,,in ewigheid nie vernietig sal word nie" (Daniel 2:44). Hoewel min die aard van Christus se sending begryp het, is 'n magtige vors algemeen verwag wat sy konink​ryk oor Israel sou oprig en as verlosser vir die volke sou kom.

Die volheid van die tyd het gekom. Die mensdom, wat deur eeue van ongeregtigheid steeds meer ontaard het, het gesmag na die koms van die Verlosser. Die Satan het getrag om die kloof tussen hemel en aarde onoorbrugbaar te maak. Deur sy bedrog het hy die mense vermetel gemaak om te sondig. Sy doel was om die lankmoedigheid van God uit te put, Sy liefde vir die mens uit te blus, sodat Hy die wêreld aan die Satan kon oorlaat.

Die Satan wou die kennis van God vir die mense verberg, hul aandag afwend van die tempel, en sy eie koninkryk vestig. Sy stryd om oppermag het oënskynlik feitlik geslaag. God het wel Sy werktuie in elke geslag gehad. Selfs onder die heidene was daar manne wat deur Christus gebruik is om die mensdom uit hul sonde en ontaarding op te hef. Maar hierdie manne is verag en gehaat. Baie het 'n geweldloos gesterf. Die donker skaduwee wat die Satan oor die wêreld gewerp het, het dieper geword.

Deur middel van die heidendom het die Satan die mens vir eeue van God weggekeer; maar sy groot oorwinning was die verdraaiing van Israel se geloof. Deur hul eie idees te huldig en te aanbid, het die heidene hul kennis van God verloor en steeds meer verdorwe geraak. So ook Israel. Die beginsel dat die mens hom deur sy eie werke kan red, vorm die grondslag van die heidense godsdienste; en nou het dit ook die grondslag van die Joodse godsdiens geword. Die Satan het hierdie beginsel geplant. Waar dit heers, is daar geen bolwerk teen die sonde nie.

Die boodskap van verlossing word deur menslike werktuie verkondig. Maar die Jode wou die alleenhouers wees van die waarheid wat die ewige lewe is. Hulle het die lewende manna opgegaar, en dit het bederf. Die godsdiens wat hulle vir hulself wou hou, het 'n aanstoot geword. Hulle het God van Sy heerlikheid beroof en die wêreld bedrieg met 'n vervalsing van die evangelie. Hulle het geweier om hulself aan God oor te gee vir die redding van die wêreld en het die werktuie van die Satan vir sy ondergang geword.  

Die volk wat deur God geroep is om die steunpilaar en fondament van die waarheid te wees, het die verteenwoordigers van die Satan geword. Hulle het die werk verrig wat hy van hulle wou he, om die karakter van God skeef voor te stel sodat die wêreld Hom as 'n tiran kon beskou. Selfs die priesters wat in die tempel gedien het, het nie die betekenis van hul werk verstaan nie. Hulle kon nie verby die sinnebeeld sien na wat dit te kenne gee nie. Hulle het die offer soos akteurs op die verhoog geoffer. Die insettinge wat God self ingestel het, het die middele geword om die gees te verblind en die hart te verhard. Deur hierdie kanale kon God die mens nie meer help nie. Die hele stelsel moes weggeveeg word.

Die verleiding van die sonde het sy hoogtepunt bereik. Al die middele vir die ontaarding van die siel van die mens is in werking gestel. Die Seun van God het die wêreld aanskou en lyding en ellende gesien. Met ontferming het Hy gesien hoe die mens die slagoffer van sataniese wreedheid geword het. Hy het medelydend neergesien op die wat bedorwe, vermoor en verlore was. Hulle het 'n heerser gekies wat hulle as gevangenes aan sy strydwa geketting het. Verbysterd en bedroë het hulle in 'n sombere optog na die ewige verderf beweeg—na 'n dood waarin daar geen hoop op lewe was nie, na 'n nag sender daeraad. Sataniese magte is met die mens verenig. Menseliggame, wat geskape is om die woonplek van God te wees, het die woning van duiwels geword. Die sinne, die senuwees, die hartstogte, die organe van die mens, is deur bonatuurlike magte beheers vir oorgawe aan die grofste wellus. Selfs in die menslike gelaat kon die afdruk van duiwels gesien word. Mensegelate het die uitdrukking van die bose legioene gedra waarmee hulle besete was. Dit was die toneel wat die wêreld se Verlosser aanskou het. Watter toneel vir die Alreine om te aanskou!

Die sonde het 'n wetenskap geword, en onsedelikheid is geheilig as deel van die godsdiens. Opstandigheid is diep in die hart gewortel en die mens se vyandigheid was die hewigste teen die hemel gemik. Aan die heelal is bewys dat die mens sonder God nie opgehef kon word nie. 'n Nuwe element van krag en lewe moes ingevoer word deur Hom wat die wêreld geskape het.

Met die grootste belangstelling het die sondelose wêrelde gewag om te sien hoe God opstaan en die bewoners van die aarde wegveeg. En as God dit gedoen het, sou die Satan sy plan gereed gehad het om die trou van hemelse wesens agter homself te skaar. Hy het beweer dat die beginsels van die koninkryk van God vergifnis onmoontlik maak. As die wêreld vernietig was, sou hy aangevoer het dat sy aantygings bewys is. Hy was gereed om al die skuld op God te werp en om sy rebellie na die wêrelde daarbo uit te brei. Maar pleks van die wêreld te verdelg, het God Sy Seun gestuur om dit te red. Hoewel korrupsie en opstand in elke deel van hierdie vervreemde provinsie gesien kon word, is 'n uitweg vir sy redding voorsien. In elke krisis nog, wanneer dit geskyn het asof die Satan op die punt van 'n oorwinning was, het die Seun van God as 'n gesant van Goddelike genade opgedaag. In elke eeu, elke uur, het die liefde van God vir 'n gevalle mensdom opgetree. Ondanks die dwarsheid van die mens was die genadetekens nog altyd sigbaar. En toe die volheid van die tyd gekom het, is die Godheid verheerlik deur die uitstorting van 'n vloedgolf van helende genade op die wêreld, wat nooit versper of teruggetrek sal word totdat die verlossingsplan vervul is nie.

Die Satan het hom daarin verheug dat hy die beeld van God in die mens geskend het. Toe het Jesus gekom om die beeld van sy Maker in die mens te herstel. Net Christus kan die karakter wat deur die sonde bederf is, opnuut vorm. Hy het gekom om die duiwels wat die wil beheers het, uit te dryf. Hy het gekom om ons uit die stof uit op te hef, om die geskonde karakter volgens die patroon van Sy Goddelike karakter te hervorm, en om dit met Sy eie heerlikheid te verheerlik.

04 Vir Julle 'n Verlosser
Die Erekoning het hom diep verneder om mens te word.  Sy aardse omgewing was grof en weersinwekkend. Sy heerlikheid was versluier sodat die majesteit van Sy uiterlike nie Sy aantrekkingskrag sou word nie. Hy het alle uiterlike vertoon vermy. Rykdom, wêreldse aansien en menslike grootheid kan nooit 'n siel van die dood red nie. Jesus het besluit dat geen aardse aantreklikheid mense na Hom sou lok nie. Net die skoonheid van die hemelse waarheid moes Sy volgelinge trek. Die karakter van die Messias was lank reeds in die profesieë voorspel, en Hy het verlang dat die mense Hom moes aanneem op die getuienis van die Woord van God.

Die engele het hulle verwonder aan die heerlike verlossingsplan.> Hulle het gewag om te sien hoe die volk van God Sy Seun wat met menslikheid beklee is, sou ontvang. Engele het na die land van die uitverkore volk gekom. Ander volke het hulle met fabels opgehou en valse gode gedien. Die engele het na die land gekom waar die heerlikheid van God geopenbaar is, en waar die lig van die profesie geskyn het. Ongesien het hulle na Jerusalem gekom, na die aangestelde vertolkers van die Heilige Orakels en die bedienaars van die huis van God. Die nabyheid van die koms van Christus was alreeds aan Sagaria, die priester, bekend gemaak terwyl hy voor die altaar gedien het. Die voorloper was reeds gebore en sy sending is deur wonderwerk en profesie bevestig. Die tyding van sy geboorte en die wonderbare betekenis van sy sending is wyd en syd verkondig. En tog het Jerusalem hom nie klaargemaak om sy Verlosser te ontmoet nie.

Verstom het die hemelse boodskappers die onverskilligheid van die mense aanskou wat deur God geroep is om die lig van die heilige waarheid aan die wêreld te bring. Die Joodse volk is bewaar as 'n getuie dat Christus gebore sou word uit die saad van Abraham en die geslag van Dawid, en tog het hulle nie geweet dat Sy koms nou op hande was nie. In die tempel het die more en aandoffer daagliks na die Lam van God verwys, maar selfs hier is geen voorbereidsels getref om Hom te ontvang nie. Die priesters en leraars van die volk het nie geweet dat die grootste gebeurtenis van die eeue op vervulling gestaan het nie. Hulle het hul sinlose gebede opgesê en die seremonies afgehandel om deur die mense gesien te word, maar in hul sug na rykdom en wêreldse aansien was hulle nie gereed vir die openbaring van die Messias nie. Dieselfde onverskillig​heid het oor die hele Israel geheers. Harte vol selfsug en wêreldse dinge het gevoelloos gebly vir die vreugde wat die hemel vervul het. Net enkeles het verlang om die Onsienlike te sien. Na hulle is die hemelse gesante gestuur.

Engele het Josef en Maria op hul reis van hul woning in Nasaret na die stad van Dawid vergesel. Die keiserlike bevel in Rome vir die inskrywing van al die volke van sy uitgestrekte ryk het ook die inwoners van die heuwels van Galilea geraak. Soos Kores van ouds na die troon van 'n wêreldryk geroep is om die gevangenes van die Here vry te laat, so is keiser Augustus die werktuig gemaak vir die vervulling van die doel van God deur die moeder van Jesus na Betlehem te ontbied. Sy was uit die geslag van Dawid, en die Seun van Dawid moes in die stad van Dawid gebore word. Uit Betlehem, het die profeet gesê, ,,sal daar vir My uitgaan een wat 'n Heerser in Israel sal wees; en sy uitgange is uit die voortyd, uit die dae van die ewigheid" (Miga 5:1). Maar in die stad van hul koninklike afkoms is Josef en Maria nie herken of geëer nie. Moeg en herbergloos het hulle die hele lengte van die nou straat, van die poort af tot by sy oostelike eindpunt, afgereis op soek na 'n rusplek vir die nag. In die oorvol herberg was daar vir hulle geen plek nie. In 'n ruwe gebou waar diere geherberg is het hulle uiteindelik plek gevind, en hier is die Verlosser van die wêreld gebore.

Die mensdom het dit nie geweet nie, maar die tyding het die hemel met vreugde vervul. Met 'n dieper en teerder belangstelling het die heilige wesens van die ligryk na die aarde gekom. Sy teenwoordigheid het die hele wêreld verlig. Oor die berge van Betlehem het 'n ontelbare engeleskare saamgetrek, wagtend op die teken om die blye tyding aan die wêreld te verkondig. As die leiers van Israel getrou aan hul opdrag was, sou hulle deel kon gehad het aan die vreugde om die geboorte van Jesus bekend te maak. Maar nou word hulle oor die hoof gesien.  

God sê: ,,Ek sal water giet op die dorsland en strome op die droë grond." ,,Vir die opregtes gaan Hy op as 'n lig in die duisternis." Jesaja 44:3; Psalm 112:4. Vir hulle wat na die lig soek en dit met blydskap aanneem, sal die helder strale van die troon van God af skyn.

In die velde waar Dawid sy kuddes gelei het, het skaapwagters nog in die nag waggehou. In die stille ure het hulle die beloofde Verlosser bespreek en gebid vir die koms van die Koning na die troon van Dawid. ,,En meteens staan daar 'n engel van die Here by hulle, en die heerlikheid van die Here het rondom hulle geskyn en groot vrees het hulle oorweldig. En die engel sê vir hulle: Moenie vrees nie, want kyk, ek bring julle 'n goeie tyding van groot blydskap wat vir die hele volk sal wees, dat vir julle vandag in die stad van Dawid gebore is die Saligmaker wat Christus, die ere, is."

Toe hulle hierdie woorde hoor, was daar visioene van heerlikheid in / die harte van die skaapwagters. Die Verlosser het na Israel gekom! Krag, verheffing, oorwinning gaan met Sy koms gepaard. Maar die engel moet hulle voorberei om die Heiland in Sy armoede en vernedering te herken. ,,Dit is vir julle die teken," het hy gesê, ,,julle sal 'n Kindjie vind wat in doeke toegedraai is en wat in die krip le."

Die hemelse boodskapper het hul vrees gestil. Hy het hulle gesê hoe om Jesus te vind. Met tere bewustheid van hul menslike swakheid, het hy hulle kans gegee om aan die Goddelike lig gewoond te raak. Toe kon die vreugde nie langer beteuel word nie. Die aarde was stil en die hemel het geluister na die lied—

,,Eer aan God in die hoogste hemele en vrede op aarde, in die mense 'n welbehae!"

Ag dat die mensdom vandag maar daardie lied kon herken! Die aankondiging wat daar gemaak is, die lied wat toe aangehef is, sal aangroei tot aan die einde van die tyd en weerklink tot aan die uiteindes van die aarde. Wanneer die Son van Geregtigheid sal opgaan met genesing onder Sy vleuels, sal daardie lied uit die mond van 'n groot skare weerklink, soos die stem van baie waters, wat sê: ,,Halleluja! want die Here God, die Almagtige, het die koningskap aanvaar." Openbaring 19:6.

Toe die engele verdwyn, het die lig weer verdof en het die skaduwees van die nag weer eens oor die heuwels van Betlehem toegesak. Maar die helderste beeld wat nog deur mense oë aanskou is, het in die geheues van die skaapwagters agtergebly. ,,En toe die engele van hulle weggegaan het na die hemel, sê die herders vir mekaar: Laat ons dan na Betlehem gaan en hierdie ding sien wat gebeur het, wat die Here aan ons bekend het. En hulle het met haas gegaan en Maria en Josef gevind en die Kindjie wat in die krip lê."

Hulle is met groot blydskap daar weg en het die dinge bekend genaak wat hulle gesien en gehoor het. ,,En almal wat dit gehoor het, was verwonderd oor wat deur die herders aan hulle vertel is; maar Maria het al hierdie woorde bewaar en in haar hart oordink. En die herders het teruggegaan en God verheerlik en geprys."

Hemel en aarde is vandag nie verder van mekaar as toe die herders na die engelelied geluister het nie. Die mensdom geniet vandag nog net soseer die hemelse sorg as toe gewone mense van gewone beroepe engele helder oordag ontmoet en in die wingerde en landerye met die hemelse boodskappers gepraat het. Vir ons, in die alledaagse lewe, kan die hemel baie naby wees. Engele uit die hemelse howe sal die voetstappe bewaar van diegene wat kom en gaan op die bevel van God.

Die verhaal van Betlehem is 'n onuitputlike tema. Daarin lê die “diepte van die rykdom en wysheid en kennis van God" opgesluit (Romeine 11:33). Ons staan verbaas oor die Heiland se opoffering om die hemelse troon vir die krip te verruil en die geselskap van aanbiddende engele vir die diere van die stal. Menslike hoogmoed en selfgenoegsaamheid staan bestraf in Sy teenwoordigheid. Tog was dit maar die begin van Sy wonderbare toegeeflikheid. Vir die Seun van God sou dit byna 'n oneindige vernedering gewees het om die menslike natuur aan te neem selfs toe Adam nog in sy onskuld in Eden gestaan het. Maar Jesus het Hom met die mensheid geklee nadat die ras al deur vierduisend jaar van sonde verswak was. Soos elke kind van Adam het Hy die gevolge van die uitwerking van die groot erflikheidswet aanvaar. Wat hierdie gevolge was, kon gesien word in die geskiedenis van Sy aardse voorouers. Met so 'n erfenis het Hy gekom om ons ellendes en versoekings met ons te deel en om vir ons die voorbeeld van 'n sondelose lewe te kom stel.

In die hemel het die Satan die Christus gehaat ter wille van Sy posisie in die howe van God. Hy het Hom nog meer gehaat toe hy self van sy troon onthef is. Hy het Hom gehaat wat onderneem het om 'n ras van sondaars te verlos. Tog, in 'n wêreld waar die Satan op die heerskappy aanspraak gemaak het, het God toegelaat dat Sy Seun as 'n hulpelose babatjie kom, onderworpe aan die menslike swakhede. Hy het Hom toegelaat om die gevaar van die lewe net soos enige ander mens te kom trotseer, om die stryd te stry soos elke mensekind moet, op gevaar van mislukking en ewige verlies.

Die hart van 'n aardse vader gaan uit na sy seun. Hy kyk op die gesiggie van sy kind en sidder as hy dink aan die gevare van die lewe. Hy verlang inniglik om sy geliefde teen die mag van die Satan te beskerm, om hom weg te hou van stryd en versoeking. Om 'n bitterder stryd en 'n veel verskrikliker risiko die hoof te bied, het God Sy eniggebore Seun gegee sodat die lewenspad vir ons kindertjies veilig gemaak kon word. ,,Hier is liefde." Staan verwonderd, o hemele! Staan verstom, o aarde!

05 Die Wyding
Ongeveer veertig dae na die geboorte van Christus, het Josef en Maria Hom na Jerusalem geneem om Hom aan die Here voor te stel en 'n offer te bring. Dit was volgens Joodse wet, en as plaasvervanger vir die mens moes Christus in alle opsigte aan die wet voldoen. Hy was alreeds besny as gelofte van Sy gehoorsaamheid aan die wet.

As offerande vir die moeder het die wet 'n jaaroud lam as brandoffer voorgeskryf, en 'n jong duif of tortelduif vir 'n sondoffer. Maar die wet het voorsiening daarvoor gemaak dat ouers wat te arm was om 'n lam te bring, 'n paar tortelduiwe of jong duiwe kon bring—een vir die brandoffer, en die ander vir die sondoffer.  

Die offers aan die Here moes sonder gebrek wees. Hierdie offers het Christus voorgestel, en hieruit kan ons aflei dat Jesus self sonder enige liggaamlike gebrek was. Hy was die ,,lam sonder gebrek en vlekkeloos" (1 Petrus 1:19). Liggaamlik was Hy deur geen gebrek misvorm nie; Sy liggaam was fris en gesond. En Sy lewe lank het Hy die wette van die natuur gehoorsaam. Sowel liggaamlik as geestelik was Hy 'n voorbeeld van wat God bedoel het dat die mens moes wees, deur gehoorsaamheid aan Sy wette.  

Die voorstelling van die eersgeborene het sy ontstaan in die vroegste tye gehad. God het belowe om die hemel se Eersgeborene te gee om sondaars te red. Hierdie gawe moes in elke huis erken word deur die wyding van die eersgebore seun. Hy moes aan die priesterskap gewy word, as verteenwoordiger van Christus onder die mense.

Met die verlossing van Israel uit Egipte is die wyding van die eersgeborene weer voorgeskryf. Terwyl die kinders van Israel in Egipte in slawerny verkeer het, het die Here Moses beveel om na Farao, die koning van Egipte, te gaan en te sê: ,,So spreek die Here: My eersgebore seun is Israel. Daarom beveel Ek jou: Laat my seun trek, dat hy My kan dien. Maar jy het geweier om hom te laat trek. Kyk, Ek sal jou eersgebore seun laat sterwe." (Exodus 4:22, 23.)

Moses het die boodskap oorgedra, maar die trotse koning het geantwoord: ,,Wie is die Here na wie se stem ek moet luister om Israel te laat trek? Ek ken die Here nie, en ek sal Israel ook nie laat trek nie." (Exodus 5:2.) Die Here het deur wondere en tekens vir Sy volk opgetree en vreeslike oordele oor Farao laat kom. Eindelik het die engel van die verderf opdrag gekry om die eersgeborene van mens en dier onder die Egiptenaars te laat sterwe. Om die Israeliete te spaar, het hulle opdrag gekry om die bloed van 'n geslagte lam aan hul deurposte te sprinkel. Elke huis moes gemerk word, sodat die engel op sy sending van die dood die huise van die Israeliete kon oorslaan.

Na Sy oordeel oor Egipte het die Here aan Moses gesê, ,,Heilig vir My al die eersgeborenes ... van mense en van diere, dit is myne." ,,Want . op die dag toe Ek al die eersgeborenes in Egipteland getref het, het al die eersgeborenes in Israel vir My geheilig, mense sowel as diere; hulle moet myne wees. Ek is die Here." Exodus 13:2; Numeri 3:13. Na die instelling van die tabernakeldiens het die Here die stam van Levi gekies in die plek van die eersgeborenes van die hele Israel om in die heiligdom te dien. Maar die eersgeborenes moes nog as die Here se eiendom beskou word en moes deur 'n losprys teruggekoop word.

So is besondere betekenis aan die wet vir die voorstelling van die eersgeborenes gegee. Terwyl dit 'n herdenking was van die wonderbaarlike verlossing van Israel deur die Here, was dit die sinnebeeld van 'n groter verlossing, wat deur die eniggebore Seun van God bewerkstellig sou word. Soos die bloed aan die deurposte die eersgeborenes van Israel gered het, so het die bloed van Christus krag om die wêreld te red.

Watter groot betekenis het die wyding van Christus dus nie gehad nie! Maar die priester het nie deur die voorhangsel gesien nie; hy kon nie die verborgenheid daaragter lees nie. Die wyding van babas was iets alledaags. Dag na dag het die priester die losgeld ontvang van kindertjies wat aan die Here voorgestel is. Dag na dag het hy die roetine van sy werk gevolg en maar min aandag aan die ouers en kinders geskenk, tensy hy tekens van rykdom of hoë aansien by die ouers bespeur het. Josef en Maria was arm; en toe hulle met hul kind gekom het, het die priesters slegs 'n man en 'n vrou gesien, geklee soos Galileërs, in die eenvoudigste drag. Niks aan hul voorkoms het die aandag getrek nie, en hulle het die offer van die armes gebring.

Die priester het sy amptelike plegtigheid afgehandel. Hy het die Kind in sy arms geneem en voor die altaar gehou. Nadat hy Hom aan Sy moeder teruggegee het, het hy die naam ,,Jesus" in die register van eersgeborenes geskryf. Min het hy geweet, toe die Baba in sy arms gelê het, dat dit die Majesteit van die hemel, die Erekoning, is. Die priester het nie geweet nie dat hierdie Baba die Een was van wie Moses geskryf het: ,,Die Here julle God sal vir julle 'n profeet verwek uit julle broeders net soos ek is; na Hom moet julle luister volgens alles wat Hy met julle sal spreek" (Handelinge 3:22). Hy het nie geweet dat hierdie Baba die Een was wie se heerlikheid Moses gevra het om te sien nie. Maar Een groter as Moses het in die priester se arms gele; en toe hy die Kind se naam opgeteken het, het hy die naam opgeteken van die Een wat die grondslag van die hele Joodse godsdiensstelsel was. Daardie naam sou die doodvonnis vir daardie stelsel wees, want die stelsel van offerandes het uitgedien geraak; die beeld het byna die teenbeeld ontmoet, die skaduwee die voorwerp.

Die heerlikheid van God het uit die heiligdom verdwyn, maar in die Kindjie van Betlehem het die heerlikheid geskuil waarvoor engele hulle neerbuig. Die onskuldige Baba was die beloofde saad na wie die eerste altaar voor die poorte van Eden verwys het. Dit was Silo, die Vredevors. Dit was Hy wat Homself aan Moses voorgestel het as die EK-is. Dit was Hy wat Israel in die wolkkolom en vuurkolom gelei het. Dit was Hy wie se koms die profete so lank voorspel het. Hy was die Begeerte van alle nasies, die Spruit uit die stam van Dawid, die skitterende Morester. Die naam van hierdie hulpelose Babatjie, ingeskryf op die register van Israel, wat Hom ons broeder gemaak het, was die hoop van die gevalle mensdom. Die kind vir wie die losgeld betaal is, was die Een wat die losprys vir die sondes van die hele wêreld sou betaal. Hy was die ware ,,Priester oor die huis van God," die hoof van ,,'n priesterskap wat nie op ander oorgaan nie," die Voorspraak ,,aan die regterhand van die Majesteit in die hoogte" (Hebreërs 10:21; 7:24; 1: 3).

Geestelike dinge word geestelik beoordeel. In die tempel is die Seun van God gewy aan die werk wat Hy gekom het om te doen. Die priester het Hom aangekyk soos hy enige ander kind sou aankyk. Maar hoewel hy niks buitengewoons gewaar het nie, is die daad van God om Sy Seun aan die wêreld te gee, erken. Die geleentheid het nie verbygegaan sender dat iemand Christus erken het nie. ,,En daar was 'n man in Jerusalem met die naam van Simeon; en hierdie man was regverdig en vroom en het die vertroosting van Israel verwag, en die Heilige Gees was op hom. En aan hom was dit deur die Heilige Gees geopenbaar dat hy die dood nie sou sien voordat hy die Christus van die Here gesien het nie."

Toe Simeon die tempel binnekom, sien hy 'n gesin wat hul eersgeborene na die priester gebring het. Hul voorkoms was armoedig, maar Simeon het die waarskuwings van die Gees verstaan en was diep beïndruk dat die Kindjie wat op daardie oomblik aan die Here voorgestel word, die Vertroosting van Israel is, die Een wat hy so verlang het om te sien. Vir die verbaasde priester het Simeon soos iemand in verrukking gelyk. Die Kindjie was al aan Maria teruggegee, en nou neem hy Hom in sy arms en wy Hom aan God terwyl 'n ongekende vreugde sy siel vervul. Toe hy die Kindjie na die hemel ophef, sê hy: ,,Nou laat U, Here, u dienskneg gaan in vrede volgens u woord, omdat my oë u heil gesien het, wat U berei het voor die oë van al die volke—'n lig tot verligting van die nasies en tot heerlikheid van u volk Israel."

Die gees van die profesie was vaardig oor hierdie man van God, en terwyl Josef en Maria daar staan, verwonderd oor sy woorde, het hy hulle geseën en aan Maria gesê: ,,Kyk, hierdie Kind is bestemd tot 'n val en 'n, opstanding van baie in Israel en tot 'n teken wat weerspreek sal word - ja, 'n swaard sal deur jou eie siel gaan—sodat die gedagtes uit baie harte openbaar kan word."
•

Anna, 'n profetes, het ook binnegekom en Simeon se getuienis aangaande Christus bevestig. Terwyl Simeon gepraat het, is haar gelaat met die heerlikheid van God verlig, en sy het haar innige dank betuig dat dit aan haar gegun was om Christus die Here te sien.

Hierdie nederige aanbidders het die profesieë nie tevergeefs ondersoek nie. Maar hoewel die owerstes en priesters van Israel ook toegang tot die kosbare profesie gehad het, het hulle nie in die wee van die Here gewandel nie en hul oë was nie oop om die Lig van die lewe te aanskou nie.

Dit is nog so. Gebeurtenisse waarop die aandag van die ganse hemel toegespits is, gaan ongemerk vir die godsdienstige leiers en aanbidders in die huis van God verby. Die mens erken die geskiedkundige Christus, maar keer hom af van die lewende Christus. Die Christus in Sy Woord wat ons tot selfopoffering roep, in die arme en lydende wat om hulp smeek, in die regverdige saak wat armoede en sweet en smaad meebring, word vandag nie gretiger ontvang as tweeduisend jaar gelede nie.  

Maria het die omvattende en verreikende profesie van Simeon oorpeins. Toe sy so na die Kindjie in haar arms kyk en terugdink aan die woorde van die herders van Betlehem, was sy met dankbare blydskap en heerlike hoop vervul. Simeon se woorde het haar herinner aan die profetiese woorde van Jesaja: ,,Daar sal 'n takkie uitspruit uit die stomp van Isai, en 'n loot uit sy wortels sal vrugte dra; en op Hom sal die Gees van die Here rus, die Gees van wysheid en verstand, die Gees van raad en sterkte, die Gees van kennis en van die vrees van die Here. ... En geregtigheid sal die gordel van sy lendene en trou die gordel van sy heupe wees." ,,Die volk wat in duisternis wandel, het 'n groot lig gesien; die wat woon in die land van die doodskaduwee, oor hulle het 'n lig geskyn. ... Want 'n Kind is vir ons gebore, 'n Seun is aan ons gegee; en die heerskappy is op sy skouer, en Hy word genoem: Wonderbaar, Raadsman, Sterke God, Ewige Vader, Vredevors." Jesaja 11:1-5; 9:1-5.

En tog het Maria nie die sending van Christus begryp nie. Simeon het van Hom geprofeteer as 'n lig wat die nasies sou verlig, en dat Hy die heerlikheid van Israel sou wees. Ook die engele het die Heiland se geboorte aangekondig as 'n goeie tyding om alle volke te verbly. God wou die enge Joodse begrip aangaande die werk van die Messias uit die weg ruim. Hy wou he dat die mensdom Hom nie net moes aansien as die red​der van Israel nie, maar as die Verlosser van die wêreld. Maar baie jare sou verbygaan voor selfs die moeder van Jesus Sy sending sou begryp.

Maria het uitgesien na die bewind van die Messias op die troon van Dawid, maar die doop van die lyding waardeur dit gewin moes word, het sy nie in gesien nie. Deur Simeon is geopenbaar dat die Messias nie sonder weerstand deur die wêreld sou gaan nie. In sy woorde aan Maria, ,,'n swaard sal deur jou eie siel gaan," het God in Sy tere ontferming aan die moeder van Jesus die angs bekend gemaak wat sy reeds om Sy onthalwe begin verduur het.

,,Kyk," het Simeon gesê, ,,hierdie Kind is bestemd tot 'n val en 'n opstanding van baie in Israel en tot 'n teken wat weerspreek sal word." Wie weer wil opstaan, moet eers val. Ons moet op die Rots val en gebreek word voordat ons in Christus opgehef kan word. Die eie ek moet onttroon en die hoogmoed verneder word as ons die heerlikheid van die geestelike koninkryk wil ondervind. Die Jode wou nie die eer aanvaar wat deur vernedering verkry word nie. Daarom wou hulle nie hul Verlosser aanneem nie. Hy was 'n teken wat hulle weerspreek het.

,,Sodat die gedagtes uit baie harte openbaar kan word." In die lig van die Heiland se lewe word die gedagtes van alle harte, van die Skepper af tot die vors van duisternis, geopenbaar. Die Satan het God voorgestel as selfsugtig en 'n verdrukker, as Een wat alles eis en niks gee nie, wat die diens van Sy skepsele vir Sy eie heerlikheid verlang en wat nooit iets vir hul voordeel opoffer nie. Maar die gawe van Christus openbaar die Vader se hart. Dit getuig dat die gedagtes wat God teenoor ons koester ,,gedagtes van vrede en nie van onheil" is nie (Jeremia 29:11). Dit verklaar dat hoewel God die sonde soos die dood haat, Sy liefde vir die sondaar sterker is as die dood. Hy net onderneem om ons te verlos en sal niks, hoe na aan Sy hart ook al, ontsien wat nodig is vir die voleinding van Sy werk nie. Geen waarheid wat vir ons redding nodig is, word weerhou nie, geen wonderwerk van genade word nagelaat en geen Goddelike hulpmiddel word onaangewend gelaat nie. Guns op guns, en gawe op gawe word vir ons opgehoop. Die hele hemelse skatkamer is oop vir die wat Hy soek om te red. Hy het die rykdom van die heelal bymekaargemaak en al die hulpbronne van Sy oneindige mag oopgestel en alles in die hande van Christus geplaas met die woorde: Dit alles is vir die mens. Gebruik hierdie gawes om hom te oortuig dat daar geen groter liefde as Myne in hemel of op aarde is nie. Hy sal sy hoogste geluk vind deur My lief te he.

By die kruis van Golgota het liefde en selfsug lynreg teenoor mekaar gestaan. Hier is die hoogtepunt van hul openbaring. Christus het net gelewe om te troos en te seën, en deur Hom om die lewe te bring, het^die Satan die kwaadwilligheid van sy haat jeens God geopenbaar. Hy ru duidelik bewys dat die ware doel van sy rebellie was om God te onttroon en Hom te vernietig deur wie God Sy liefde geopenbaar het.

Deur die lewe en dood van Christus is ook die gedagtes van die mense geopenbaar. Van die krip tot die kruis was die lewe van Jesus 'n oproep tot selfverloëning en gemeenskap in lyding. Dit het die motiewe van die mens onthul. Jesus het met die hemelse waarheid gekom, en almal wat na die stem van die Heilige Gees geluister het, is na Hom getrek. Die selfaanbidders het aan die Satan se koninkryk behoort. In hul houding teenoor Christus sal almal toon aan wie se kant hulle staan. En sodoende vel elke mens sy eie vonnis.

In die laaste oordeelsdag sal elke verlore siel die aard van sy eie verwerping van die waarheid besef. Die kruis sal voorgehou word en sy ware betekenis sal deur elke hart wat deur die sonde verblind was, begryp word. Voor die gesig van Golgota met sy raaiselagtige Slagoffer sal sondaars veroordeel staan. Elke leuenagtige verskoning sal weggeveeg word. Die mens se afvalligheid sal in al sy afskuwelikheid gesien word. Die mense sal sien wat hul keuse was. Elke vraag oor waarheid en dwaling in die langgerekte stryd sal dan duidelik wees. In die oordeel van die heelal sal God vry van alle aanspreeklikheid vir die ontstaan of voortbestaan van die ongeregtigheid wees. Dit sal dan duidelik wees dat die Goddelike verordeninge nie die sonde in die hand gewerk het nie. Daar was geen tekortkoming in die heerskappy van God nie, geen rede vir ontevredenheid nie. Wanneer die gedagtes van alle harte geopenbaar word, sal sowel ' die opstandiges as getroues eenparig verklaar: ,,Regverdig en waaragtig f is u wee, o Koning van die heiliges! Wie sal U nie vrees nie, Here, en u Naam nie verheerlik nie? ... omdat u regverdige dade openbaar geword het" (Openbaring 15:3, 4).  

06 Ons Het Sy Ster Gesien
“En toe Jesus op Betlehem in Judea gebore is, in die dae van koning Herodes, het daar wyse manne uit die Ooste in Jerusalem aangekom en gesê: Waar is die Koning van die Jode, wat gebore is? Want ons het sy ster in die Ooste gesien en gekom om Hom hulde te bewys."

Die wyse manne uit die Ooste was filosowe. Hulle het aan 'n groot en invloedryke stand behoort waaronder manne uit die adel getel het en wat 'n groot deel van die rykdom en geleerdheid van hul volk verteenwoordig het. Onder hulle was daar baie wat die liggelowigheid van die volk uitgebuit het. Andere was opregte manne wat die openbarings van die Voorsienigheid in die natuur bestudeer het en wat geëer is vir hul opregtheid en wysheid. Van hierdie soort was die wyse manne wat na Jesus gekom het.

Die lig van God skyn immer in die heidense duisternis. Toe hierdie wyse manne die sterrehemel bestudeer en gesoek het om die verborgenheid van hul verligte bane te peil, het hulle die heerlikheid van die Skepper aanskou. Soekend na meer kennis het hulle hul tot die Hebreeuse Skrifte gewend. In hul eie land is profetiese geskrifte gehuldig wat die koms van 'n Goddelike leraar voorspel het. Bileam was 'n magiër, hoewel hy eens 'n profeet van God was; deur die Heilige Gees het hy die voorspoed van Israel en die koms van die Messias voorspel; en sy profesieë is eeu na eeu deur die tradisie oorgelewer. Maar in die Ou Testament is die koms van die Heiland duideliker geopenbaar. Die wyse manne het met blydskap verneem dat Sy koms naby was en dat die hele wêreld met 'n kennis van die heerlikheid van God vervul sou word.

Die nag toe die heerlikheid van God die berge van Betlehem verlig het, het die wyse manne 'n geheimsinnige lig aan die hemel gewaar. In die aandskemering het 'n helder ster verskyn en in die lug getalm. Dit was nie 'n vaste ster of planeet nie, en die verskynsel het groot belangstelling gewek. Die ster was 'n groep blink engele in die verte, maar dit het die wyse manne nie geweet nie. Tog was hulle oortuig dat die ster van besondere betekenis vir hulle was. Hulle het priesters en filosowe geraadpleeg en die ou geskrifte deursoek. Die profesie van Bileam het gelui: ,,'n Ster kom te voorskyn uit Jakob, en 'n septer kom uit Israel op." Numeri 24:17. Is hierdie vreemde ster dalk gestuur as voorloper van die Beloofde? Die wyse manne het die lig van die hemelse waarheid verwelkom; nou het dit met helderder strale op hulle geskyn. Deur drome is hulle beveel om die pasgebore Prins te gaan opsoek.

Net soos Abraham deur die geloof op die roepstem van God uitgegaan het ,,sender om te weet waar hy sou kom" (Hebreërs 11:8); net soos Israel die wolkkolom na die beloofde land gevolg het, so het hierdie manne uitgegaan om die beloofde Verlosser te soek. Hierdie Oosterse land was ryk aan kosbaarhede en die wyse manne het nie met leë hande gegaan nie. Dit was gebruiklik om geskenke as 'n huldeblyk aan prinse of ander hoogwaardiges te bied, en die rykste skatte wat die land kon afstaan is as 'n offergawe gebring na Hom in wie al die geslagte van die aarde geseën sou word. Hulle moes noodwendig snags reis om die ster te sien; maar die reisigers het die tyd verdryf deur vir mekaar die oorlewerings en profetiese woorde aan te haal aangaande die Een na wie hulle gaan soek het. Waar hulle stilgehou het om te rus, het hulle die profesieë bestudeer, en hulle het al hoe meer oortuig geraak dat hulle op Goddelike wyse gelei word. Afgesien van die ster voor hulle as 'n uiterlike teken, het hulle ook die innerlike getuienis van die Heilige Gees gehad, wat hul harte beïndruk en hulle met hoop besiel het. En hoewel lank, was dit 'n aangename reis.

Hulle het die land van Israel bereik en toe hulle die Olyfberg afgaan, met Jerusalem daar voor hulle, het die ster wat hulle die hele pad gelei het, bo die tempel gaan stilstaan. En toe sien hulle dit nie meer nie. Gretig het hulle aangedruk, oortuig dat die blye tyding van die Messias se geboorte op alle lippe sou wees. Maar tevergeefs het hulle verneem. Toe hulle die heilige stad binnegaan, is hulle dadelik na die tempel. Tot hul verbasing het hulle niemand teengekom wat enige kennis skyn te dra van die pasgebore Koning nie. Hul vrae lok ook geen vreugde uit nie, maar eerder verbasing en vrees, selfs minagting.

Die priesters het 'n relaas van die ou tradisies gegee. Hulle het hul eie godsdiens en vroomheid aangeprys en die Grieke en Romeine uitgemaak vir heidene en die snoodste sondaars. Die wyse 'manne was nie afgodedienaars nie en in die oë van God was hulle veel hoer aangeskryf as hierdie manne wat voorgegee het om Sy dienaars te wees; tog het die Jode hulle as heidene beskou. Selfs onder hulle aan wie die heilige Godsprake toevertrou is, het hul navrae geen weerklank gevind nie.

Die tyding van die aankoms van die magiërs het gou deur Jerusa​lem versprei. Hul eienaardige sending het opgewondenheid onder die volk verwek wat deurgedring het tot in die paleis van koning Herodes. Hierdie listige Edomiet het dadelik aan die moontlikheid van 'n mededinger gedink. Sy pad na die troon is deur tallose moorde bevlek. Omdat hy 'n uitlander was, is hy gehaat deur die volk oor wie hy geregeer het. Sy enigste veiligheid was die guns van Rome. Maar hierdie nuwe Vors het 'n hoer aanspraak gemaak. Hy is as Koning gebore.

Herodes het vermoed dat die priesters saam met die vreemdelinge besig was om 'n komplot te smee om hom van sy troon te onthef. Hy het sy agterdog verberg maar Was vasbeslote om hul planne met groter arglis te fnuik. Hy het die owerpriesters en skrifgeleerdes ontbied en uitgevra oor wat hul heilige geskrifte te sê het oor die geboorteplek van die Messias.  

Hierdie navrae deur\die indringer, en dit op die versoek van vreem​delinge, het die trots van die Joodse leraars gekwets. Die onverskilligheid waarmee hulle die profetiese geskrifte oopgeslaan het, het die jaloerse tiran gebelg. Hy het gedink hulle probeer hul kennis van die saak vir hom verberg. Met 'n gesag wat hulle nie durf veronagsaam nie, het hy hulle beveel om grondig ondersoek te doen en te vertel waar hul verwagte Koning gebore moes word. ,,En hulle het vir hom gesê: Te Betlehem in Judea, want so is daar deur die profeet geskrywe:

,,En jy, Betlehem, land van Juda,

is volstrek nie die geringste onder die vorste van Juda nie,
want uit jou sal 'n leidsman voortkom
wat vir my volk Israel 'n herder sal wees.

Toe het Herodes die wyse manne vir 'n private onderhoud uitgenooi. 'n Storm van woede en vrees het in sy hart gewoed, maar hy het 'n kalme uiterlik bewaar en die vreemdelinge hoflik ontvang. Hy het by hulle verneem wanneer die ster verskyn het en voorgegee dat hy die tyding van die geboorte van Christus met blydskap ontvang. Aan sy besoekers het hy opdrag gegee: ,,Gaan doen noukeurige ondersoek na die Kindjie, en as julle Hom vind, laat my weet, sodat ek ook kan gaan en Hom hulde bewys." So gesê, het hy hulle laat gaan op weg na Betlehem.

Die priesters en ouderlinge van Jerusalem was nie so onkundig aangaande die geboorte van Christus as wat hulle voorgegee het nie. Die berig van die engele se besoek aan die herders het Jerusalem bereik, maar die rabbi's het dit met minagting bejeën. Hulle sou Jesus self kon gevind het, en kon gereed gewees het om die wyse manne na Sy geboorteplek te lei; maar pleks daarvan was dit die wyse manne wat húl aandag op die geboorte van die Messias kom vestig het. ,,Waar is die Koning van die Jode, wat gebore is?" het hulle gevra; ,,want ons het sy ster in die Ooste gesien en gekom om Hom hulde te bewys."

Hoogmoed en jaloesie het nou die lig vir hulle afgesluit. As die berigte van die herders en die wyse manne geglo sou word, sou dit die rabbi's en priesters in 'n baie ongemaklike posisie plaas, want dit sou hul aanspraak loënstraf dat hulle die vertolkers van die waarheid van God is. Hierdie geleerde manne sou hulle nie laat leer deur manne wat hulle as heidene beskou nie. Dis onmoontlik, het hulle gesê, dat God hulle oor die hoof kon gesien en met onkundige skaapwagters of onbesnede heidene in verbinding kon getree het. Hulle was vasberade om die berigte wat koning Herodes en die hele Jerusalem op horings gehad het, met minagting te bejeën. Hulle wou nie eens na Betlehem gaan om te sien of hierdie dinge wel so is nie. Hulle het die volk oorreed om die belangstelling in Jesus as fanatieke opwinding te beskou. Hier al het die verwerping van Christus deur die priesters en rabbi's begin. Van hier af het hul hoogmoed en koppigheid ontwikkel in 'n onverbiddelike haat vir die Heiland. Terwyl God besig was om die deur vir die heidene oop te maak, was die Joodse leiers besig om dit teen hulself te sluit.

Die wyse manne het alleen uit Jerusalem vertrek. Die skaduwees van die nag het neergedaal toe hulle by die poorte uitgaan, maar tot hul groot vreugde het hulle weer die ster gesien, wat hulle na Betlehem gelei het. Aan hulle is geen aanduiding van die nederige geboorte van Jesus gegee soos aan die herders nie. Na hul lang reis was hulle teleurgesteld oor die onverskilligheid van die Joodse leiers en hulle is met minder vertroue uit Jerusalem weg as waarmee hulle daar aangekom het. By Betle​hem het hulle geen koninklike wag gevind om die pasgebore Koning te beskerm nie. Nie een van die wêreld se geëerde mense was teenwoordig nie. Jesus het in 'n krip gele. Sy ouers, uit die ongeleerde boerestand, was Sy enigste bewakers. Kon dit Hy wees van wie geskryf is ,,om op te rig die stamme van Jakob en terug te bring die gespaardes in Israel"? dat Hy 'n lig vir die nasies sou wees om die saligheid te bring ,,tot aan die einde van die aarde" (Jesaja 49:6)?  

,,Hulle het in die huis gegaan en die Kindjie by Maria, sy moeder, gevind en neergeval en Hom hulde bewys." In die nederige voorkoms van Jesus het hulle die teenwoordigheid van die Godheid herken. Hulle het hul harte aan Hom oorgegee as hul Verlosser, en toe het hulle hul geskenke aangebied—,,goud en wierook en mirre." Walter geloof het hulle nie gehad nie! Van die wyse manne uit die Ooste kon gesê word, soos later van die Romeinse hoofman gesê is: ,,Selfs in Israel het Ek so 'n groot geloof nie gevind nie" (Mattheüs 8:10).

Die wyse manne het Herodes se plan met Jesus nie agtergekom nie. Toe die doel van hul reis afgehandel was, het hulle aanstaltes gemaak om na Jerusalem terug te keer en hom van hul sukses te verwittig. Maar in 'n droom het hulle 'n Goddelike boodskap ontvang om nie weer met hom in verbinding te tree nie. Hulle het Jerusalem vermy en langs 'n ander roete na hul eie land vertrek.

So het ook Josef 'n waarskuwing ontvang om met Maria en die Kind na Egipte te vlug. Die engel het gesê, ,,Bly daar totdat ek jou sal se; want Herodes gaan die Kindjie soek om Hom dood te maak." Josef het sender verwyl gehoorsaam en ter wille van groter veiligheid in die nag vertrek.

Deur middel van die wyse manne het God die aandag van die Joodse volk op die geboorte van Sy Seun gevestig. Hul navraag in Jerusalem, die algemene belangstelling wat gaande gemaak is, en selfs die jaloesie van Herodes, wat die priesters en rabbi's gedwing het om daar kennis van te neem, het die aandag op die profesieë aangaande die Messias en op die groot gebeurtenis wat pas plaasgevind het, gevestig.

Die Satan was daarop uit om die Goddelike lig van die wêreld weg' te hou, en het die Heiland met die grootste lis om die lewe probeer bring. Maar Hy wat nooit sluimer of slaap nie het oor Sy geliefde Seun gewaak. Hy wat die manna uit die hemel aan Israel gegee en Elia tydens die hongersnood gevoed het, het in 'n heidense land 'n toevlugsoord vir Maria en die Kind Jesus voorberei. Deur die geskenke van die wyse manne uit 'n heidense land het die Here die middele vir die reis na Egipte en die verblyf in 'n vreemde land voorsien.

Die wyse manne was onder die eerstes om die Verlosser te verwelkom. Hul geskenke was die eerste wat aan Sy voete neergelê is. En watter voorreg van diens het daardie geskenke hulle nie besorg nie! God vereer graag die offer uit 'n liefdevolle hart en gebruik dit met die hoogste doeltreffendheid in Sy diens. As ons, ons harte aan Jesus gegee het, sal ons ook ons gawes bring. Ons goud en silwer, ons kosbaarste aardse besittings, of ons beste verstandelike en geestelike vermoëns sal vryelik gegee word aan Hom wat ons liefgehad het en Homself vir ons oorgegee het.

In Jerusalem het Herodes ongeduldig op die terugkeer van die wyse manne gewag. Toe hulle met verloop van tyd nie hul opwagting maak nie, bet hy agterdogtig geword. Die onwilligheid van die rabbi's om die geboorteplek van die Messias aan te dui, het die indruk by hom gewek dat hulle deur sy planne gesien het en dat die wyse manne hom opsetlik vermy het. Die gedagte het hom tot waansin gedryf. Lis het misluk, maar hy kon geweld gebruik. Hy sou van hierdie Koningskind 'n voorbeeld maak. Daardie hovaardige Jode moet sien wat hulle kan verwag as hulle "h vors op die troon probeer plaas.

Soldate is dadelik na Betlehem gestuur met die opdrag om alle kinders van twee jaar en jonger dood te maak. Die stil wonings van die stad van Dawid het die skriktoneel beleef wat seshonderd jaar tevore deur die profeet beskryf is: ,,'n Stem is in Rama gehoor: rouklag en geween en groot gekerm; Ragel beween haar kinders en wil nie vertroos word nie, omdat hulle daar nie meer is nie."

Die Jode was self vir hierdie ramp verantwoordelik. As hulle getrou en nederig voor God gewandel het, sou Hy die woede van die koning van hulle afgewend het. Maar deur hul sondes het hulle hul van God afgeskei en het hulle die Heilige Gees verwerp wat hul enigste skild was. Hulle het die Skrifte nie ondersoek met die doel om die wil van God te doen nie. Hulle het die profesieë uitgesoek wat hulle volgens hul eie uitleg as volk verhef het, en om te wys hoe God die ander nasies verag het. Hulle het daarop geroem dat die Messias as koning sou kom, Sy vyande sou oorwin en die heidene in Sy toorn sou vertrap. Dit het hulle die haat van hul regeerders op die hals gehaal. Deur hul foutiewe vertolking van Christus se sending het die Satan geprobeer om die Heiland om die lewe te bring; maar alles het op hul eie hoofde neergekom.

Hierdie wrede daad van Herodes was een van die laaste wat sy bewind beklad het. Kort na die moord op die kindertjies is sy lewe self opgeëis deur die lot wat niemand kan vryspring nie. Hy het 'n verskriklike dood gesterf.  

Josef, wat nog in Egipte was, is nou deur 'n engel van die Here beveel om na die land van Israel terug te keer. Omdat Josef Jesus as die opvolger van die troon van Dawid beskou het, wou hy in Betlehem gaan woon, maar toe hy hoor dat Archelaüs in Judea in sy vader se plek geregeer het, was hy bevrees dat die seun sy vader se planne teen Christus sou uitvoer. Van al Herodes se seuns het Archelaüs die meeste na hom geaard. Sedert hy die troon bestyg het, was daar alreeds 'n opstand in Jerusalem en duisende Jode is deur die Romeinse soldate gedood.

Weer is Josef na 'n veilige plek gelei. Hy het na Nasaret teruggekeer waar hy voorheen gewoon het, en daar het hy byna dertig jaar gewoon, ,,sodat vervul sou word wat deur die profete gespreek is dat Hy Nasarener genoem sou word." Galilea het onder een van die seuns van Herodes gestaan, maar dit het meer uitlandse inwoners as Judea gehad. Om hierdie rede was daar nie so 'n groot belangstelling in Joodse aangeleenthede nie en die aansprake van Jesus sou daar nie so maklik die jaloesie van die gesagvoerders kon wek nie.

So is die Heiland ontvang toe Hy na die aarde gekom het. Skynbaar was daar geen veilige hawe of rusplek vir die Verlosserkind nie. God kon Sy geliefde Seun nie aan die mense toevertrou nie, selfs nie toe Hy Sy werk vir hul heil onderneem het nie. Hy het dit aan engele opgedra om Jesus te bewaak totdat Sy aardse sending afgehandel sou wees en Hy gedood sou word deur diegene wat Hy kom red het.

07 As Kind
Jesus se kinder en jeugjare is in 'n klein bergdorpie deurgebring.  Daar was geen plek op aarde wat nie deur Sy teenwoordigheid vereer sou gewees het nie. Koninklike paleise sou bevoorreg gewees het om Hom gas te he. Maar Hy het die wonings van die rykes, die howe van konings en die setels van geleerdheid verbygegaan en Hom in die afgeleë en veragte Nasaret gaan vestig.

Die kort beskrywing van Sy jeug is merkwaardig en betekenisvol. “Die Kindjie het gegroei en sterk geword in die gees en vol van wysheid. En die genade van God was op Hom." Lukas 2:40. In die sonlig van Sy Vader se aangesig het Jesus ,,toegeneem in wysheid en grootte en in genade by God en die mense" (vers 52). Hy was skerpsinnig en wakker, met 'n bedagsaamheid en wysheid ver bokant Sy ouderdom, maar met 'n mooi en ewewigtige karakter. Verstandelik en liggaamlik het Hy geleidelik ontwikkel, ooreenkomstig die wette van die jeug.

As kind het Jesus 'n besonder lieflike geaardheid geopenbaar. Sy gewillige hande was altyd gereed om ander te dien. Hy het 'n geduld gehad wat niks kon verstoor nie, en 'n onwrikbare waarheidliewendheid en onomkoopbaarheid. In beginsel was Hy rotsvas, en 'n onselfsugtige hoflikheid het Sy lewe versier.

Met innige belangstelling het Jesus se moeder Sy ontplooiing gevolg en die stempel van volmaaktheid in Sy karakter aanskou. Daardie wakkere, ontvanklike gees het sy met behae probeer aanmoedig. Deur die Heilige Gees het sy wysheid ontvang om met die hemelse magte saam te werk in die ontwikkeling van hierdie Kind, wat God alleen as Vader gehad het.

Van die vroegste tye af het die gelowiges in Israel baie sorg aan die opvoeding van die jeug bestee. Die Here het beveel dat die kinders selfs van die wieg af onderrig moes word in Sy goedheid en grootheid, veral soos in Sy wet geopenbaar en in die geskiedenis van Israel gedemonstreer. Sang en gebed en lesse uit die Skrif moes by die ontwikkeling van die verstand aangepas word. Vaders en moeders moes hul kinders leer dat die wet van God 'n openbaring van Sy karakter is, en dat, namate hulle die beginsels van die wet in hul harte ontvang, die beeld van God op hart en siel afgedruk sou word. Die onderrig was in 'n groot mate mondeling, maar die jeug het ook geleer om die Hebreeuse geskrifte te lees en hulle het toegang tot die perkamentrolle van die Ou Testament gehad.

In Christus se tyd is die dorp of stad wat nie voorsiening vir die godsdiensonderrig van die jeug gemaak het nie, beskou as onder die vloek van God. Tog het die onderrig in blote vorm ontaard. Oorlewerings het die Skrifte in 'n groot mate vervang. Ware onderrig sou die jeug lei ,,sodat hulle die Here kon soek, of hulle Hom miskien kon aanraak en vind" (Handelinge 17:27). Maar die Joodse leraars het hulle op die seremonies toegespits. Die verstand is vol kennis geprop wat waardeloos vir die leerling was en wat nie erken sou word in die hoer skool van die hemelse howe nie. Die ondervinding wat uit 'n persoonlike aanname van die woord van God spruit, het geen plek in hul onderwysstelsel gehad nie. Die leerlinge is so besig gehou met uiterlike dinge dat hulle geen stille uur gelaat is om met God deur te bring nie. Hulle het Sy stem nie tot die hart hoor spreek nie. In hul soektog na kennis het hulle afgedwaal van die Bron van wysheid. Die basiese vereistes vir die diens van God is verwaarloos. Die beginsels van die wet is verdoesel. Wat hulle as 'n goeie opvoeding beskou het, was die grootste struikelblok vir ware ontwikkeling. Onder die leiding van die rabbi's is die jeug se vermoëns onderdruk en het hulle eng en bekrompe geword.

Die kind Jesus het Sy onderrig nie in die sinagogeskole ontvang nie. Sy moeder was onder die mense Sy eerste onderwyseres. Van haar lippe en uit die boekrolle van die profete het Hy die hemelse dinge geleer. Selfs die woorde wat Hy self aan Moses vir Israel gegee het, het Hy nou aan moedersknie geleer. In Sy oorgang van kind na jongeling het Hy nie na die skole van die rabbi's gegaan nie. Hy het nie die onderwys uit daardie bronne nodig gehad nie; want God was Sy leermeester.

Die vraag wat tydens Sy bediening gevra is, ,,Hoe kom Hy aan die geleerdheid terwyl Hy geen onderwys ontvang het nie?" (Johannes 7:15) wil nie sê dat Jesus nie kon lees nie, maar bloot dat Hy geen rabbynse onderrig ontvang het nie. Omdat Hy op dieselfde manier kennis opgedoen het as wat ons kan, toon Sy grondige kennis van die Skrifte hoe ywerig Hy Sy jeugjare aan die studie van die Woord van God gewy het. En voor Hom was die groot biblioteek van Gods skepping. Hy wat alle dinge gemaak het, het die lesse bestudeer wat Sy eie hand in aarde, see en lug geskryf het Afgesonder van die wêreld se onheilige wee, het Hy groot wetenskaplike kennis uit die natuur opgedoen. Hy het die lewe van plant en dier en mens bestudeer. Van Sy vroegste jare af was Hy met een doel besiel: Hy het geleef om ander tot seën te wees. Hiervoor het Hy uit die natuurbronne geput; nuwe idees en metodes het Hom te binne geskiet terwyl Hy plant en dier bestudeer het. Hy het gedurig illustrasies uit die sienlike dinge probeer put om die lewende godspraak mee toe te Jig. Die gelykenisse waarmee Hy so graag die lesse van die waarheid uiteengesit het, wys hoe ontvanklik Sy gees was vir die invloede van die natuur en hoe Hy geestelike lesse uit die alledaagse omgewing geput het.

So het die betekenis van die woord en werke van God vir Jesus ontvou namate Hy getrag het om die redes vir dinge te verstaan. Hemelse wesens het Hom bygestaan en Hy het Hom met heilige gedagtes en gemeenskap besig gehou. Vanaf die eerste ontwaking van Sy begrip het Hy gedurig in geestelike genade en kennis van die waarheid toegeneem.

Elke kind kan soos Jesus kennis opdoen. Namate ons, ons hemelse Vader deur Sy Woord leer ken, sal engele ons bystaan. Ons verstand sal versterk en ons karakters verhef en verfyn word. Ons sal meer soos ons Heiland word. En waar ons die mooi en skoon dinge van die natuur aanskou, gaan ons liefde uit tot God. Waar die gees in verwondering staan, word die siel verkwik deur aanraking met die Oneindige in Sy werke. Gemeenskap met God deur gebed ontwikkel die verstandelike en sedelike vermoëns, en geestelike kragte neem toe terwyl ons geestelike dinge^^ bedink.

Die lewe van Jesus was 'n lewe in harmonie met God. Toe Hy 'n kind was, het Hy soos 'n kind gedink en gepraat; maar geen sweem van sonde het die beeltenis van God in Hom geskend nie. Tog was Hy nie teen versoeking gevrywaar nie. Die inwoners van Nasaret was bekend vir hul goddeloosheid. Hoe min daar van hulle gedink is, blyk uit Natanael se vraag: ,,Kan daar uit Nasaret iets goeds wees?" (Johannes 1:47). Jesus is geplaas waar Sy karakter getoets kon word. Hy moes gedurig waak om Sy reinheid te bewaar. Hy moes dieselfde stryd stry as ons, sodat Hy as kind, jongeling en volwassene vir ons 'n voorbeeld kon wees.

Die Satan was onvermoeid in Sy pogings om die Kind van Nasaret te oorwin. Van Sy vroegste jare af is Jesus deur engele beskerm, maar Sy lewe was een lang stryd teen die magte van die duisternis. Dat daar een lewe op aarde sou wees wat onbesmet is deur die bose, was vir die vors van die duisternis 'n aanstoot en 'n verleentheid. Hy het geen steen onaangeroerd gelaat om Jesus te verstrik nie. Geen mensekind sal ooit geroep word om soos ons Heiland te midde van so 'n felle stryd teen versoe​king 'n heilige lewe te lei nie.

Jesus se ouers was arm en afhanklik van hul daaglikse werk. Hy het armoede, selfverloëning en ontbering geken. Dit was vir Hom 'n beskutting. Omdat Hy moes werk, was daar geen ledige oomblikke om versoe​king uit te lok nie. Geen doellose ure het die weg vir verderflike omgang geopen nie. Sover moontlik het Hy die deur vir die versoeker gesluit. Geen wins of plesier, applous of bestraffing, kon Hom oorreed om een wandaad te pleeg nie. Hy was gou om die sonde raak te sien, sterk om dit te weerstaan.

Christus was die enigste sondelose mens wat ooit op aarde gewoon het; tog het Hy byna dertig jaar lank onder die goddelose inwoners van Nasaret gewoon. Dit dien as 'n teregwysing vir diegene wat dink dat hulle van omgewing, geluk of voorspoed afhanklik is om 'n onberispelike lewe te kan lei. Versoeking, armoede en teenspoed is juis die dissipline wat ons nodig het om rein en standvastig te kan word.

Jesus het in 'n arm huis gewoon en Hy het getrou en opgeruimd Sy deel gedoen om die laste van die gesin te dra. Hy was die hemelse Gesagvoerder, en engele het Sy bevele met genoeë uitgevoer; nou was Hy ‘n dienswillige dienaar, 'n minsame, gehoorsame seun. Hy het 'n ambag geleer en met Sy eie hande in Josef se timmermanswinkel gewerk. In die eenvoudige drag van 'n gewone dagloner het Hy die strate van die dorpie bewandel op pad na sy nederige werk en terug. Hy het nie Sy Goddelike krag gebruik om Sy laste te verlig of Sy taak makliker te maak nie.

Namate Jesus in Sy kinder en jeugjare gewerk het, het Sy liggaam en verstand ontwikkel. Hy het nie Sy liggaamskragte onverskillig gebruik nie, maar het gesond gelewe, sodat Hy op elke gebied Sy beste kon lewer. Selfs in die hantering van gereedskap was Hy nie vir swak vakmanskap te linde nie. As werksman was Hy volmaak, soos Hy in Sy karakter was. Hy het deur Sy eie voorbeeld geleer dat ons ywerig, presies en deeglik in ons werk moet wees, en dat sulke arbeid eerbaar is. Oefening wat die hande leer om nuttig te wees en wat die jeugdige leer om die lewenslaste te help dra, bring liggaamlike krag en ontwikkel elke vermoë. Almal behoort iets te vind om te doen wat voordelig vir hulself sal wees en ander sal help. God het werk as 'n seën beskik, en net die ywerige werker sal die ware heerlikheid en vreugde van die lewe ondervind. Kinders en jongmense wat hulle deel van die huiswerk blymoedig verrig en vader en moeder help, dra die goedkeuring van God weg. Sulke kinders sal die ouerhuis later as bruikbare lede van die samelewing verlaat.

Al Sy dae op aarde was Jesus 'n ernstige en getroue werker. Hy het veel verwag en daarom veel aangepak. Nadat Hy Sy bediening begin het, het Hy gesê: ,,Ek moet die werke doen van Hom wat My gestuur het, solank as dit dag is; die nag kom wanneer niemand kan werk nie" (Johan​nes 9:4). Jesus het nie geprobeer om verantwoordelikheid te ontduik soos so baie van Sy sogenaamde volgelinge deesdae doen nie. Dit is omdat hulle hierdie dissipline probeer ontduik dat so baie van hulle swak en onbekwaam is. Hulle besit moontlik goeie en prysenswaardige hoedanighede, tog is hulle ruggraatloos en byna nutteloos wanneer moeilikhede opduik of struikelblokke oorwin moet word. Die positiewe energie en karaktervastheid wat in Jesus geopenbaar is, kan in ons ontwikkel word deur dieselfde dissipline wat Hy Hom laat welgeval het. En die genade wat Hy ontvang het, is ook vir ons beskikbaar.

Al Sy dae onder die mense het ons Heiland die lot van die arme gedeel. Hy het hul sorge en ontberinge uit ondervinding geken en kon alle nederige werkers troos en bemoedig. Wie 'n duidelike begrip het van wat Sy lewe geleer het, sal nooit voel dat onderskeid tussen verskillende klasse gemaak moet word en dat die ryke bo die waardige arme vereer moet word nie.

Jesus was opgeruimd en taktvol in Sy werk. Dit vereis geduld en geestelike krag om die Bybelse godsdiens in die huis en werkwinkel in te voer, om die spanning van wêreldse aangeleenthede die hoof te bied en nog die oog op die heerlikheid van God te hou. Hier was Christus 'n helper. Die sorge van die lewe het Hom nooit so besig gehou dat Hy nie tyd of aandag aan die hemelse dinge kon bestee nie. Dikwels het Hy die vreugde van sy hart uitgedruk deur psalms en geestelike liedere te sing. Die inwoners van Nasaret het Sy stem dikwels in lof en danksegging aan God gehoor. In sang het Hy gemeenskap met die hemel gehad en as Sy metgeselle gekla het dat hulle moeg is, is hulle deur die soete melodieë uit Sy mond opgebeur. Dit was asof Sy lofliedere die bose engele verdryf en die werkplek soos wierook met sy welriekendheid vervul het. Die gedagtes van almal wat Hom gehoor het, is uit hul aardse ballingskap weggevoer na die hemelse woninge.

Jesus was die bron van helende genade vir die wêreld; en deur al Sy afgesonderde jare in Nasaret het Sy lewe in strome van tederheid en medelye uitgevloei. Oues van dae, treurendes, mense met sonde belas, spelende kinders in die vreugde van hul onskuld, die diertjies van die veld en die geduldige lasdiere—almal was gelukkiger omdat Hy daar was. Hy wie se magwoord die wêrelde in stand gehou het, het neergebuk om 'n beseerde voëltjie te versorg. Niks was te gering vir Sy aandag nie, niks het Hy benede Sy hulp geag nie.

En so, terwyl Hy in wysheid en grootte opgewas het, het Jesus toegeneem in guns by God en die mense. Hy het die goedgesindheid van alle harte verseker omdat Hy in staat was om met almal saam te voel. Die atmosfeer van hoop en moed wat Hom omring het, het Hom 'n seën in elke huis gemaak. En dikwels is Hy op die Sabbat in die sinagoge gevra om die les uit die profete voor te lees, en dan is die harte van sy toehoorders ontroer deur 'n nuwe lig wat uit die bekende woorde van die Heilige Skrifte gestraal het.

Maar Jesus het vertoon vermy. Al Sy jare in Nasaret het Hy geen vertoon van Sy wonderwerkende krag gemaak nie. Hy het geen hoe posisie gesoek en geen titels aanvaar nie. Sy stil en eenvoudige lewe, selfs die stilswye van die Skrifte oor Sy vroeë jare, leer ons 'n belangrike les. Hoe stiller en eenvoudiger die lewe van die kind—hoe vryer van kunsmatige opwinding en hoe meer in voeling met die natuur—hoe gunstiger is dit vir sy liggaamlike, verstandelike en geestelike krag.

Jesus is ons voorbeeld. Vele stel groot belang in die tydperk van Sy openbare bediening maar slaan geen ag op die lesse van Sy jeug nie. Maar dit is in Sy huislike lewe dat Hy die voorbeeld vir alle kinders en jongmense is. Die Heiland het Hom armoede laat welgeval, sodat Hy ons kon leer hoe na ons in 'n nederige lot met God kan wandel. Hy het geleef om Sy Vader in die alledaagse lewe te behaag, te vereer en te verheerlik. Sy werk het begin met die heiliging van die nederige ambag van manne wat swoeg vir hul daaglikse brood. Voor die skaafbank het Hy net soseer in die diens van God gestaan as toe Hy wonderwerke vir die skares verrig het. En elke jongmens wat Christus se voorbeeld van gehoorsaamheid en getrouheid in Sy nederige ouerhuis volg, kan die woorde wat die Vader deur die Heilige Gees van Hom gesê het, op homself toepas: ,,Daar is my Kneg wat Ek ondersteun, my Uitverkorene in wie my siel 'n welbehae het." Jesaja 42:1.  

08 Die Paasfeesbesoek
Onder die Jode is die twaalfde jaar as die skeidsjaar tussen die kinder en jeugjare beskou. 'n Joodse seun wat twaalf jaar oud word, is 'n seun van die wet genoem, en ook 'n seun van God. Spesiale geleenthede vir godsdiensonderrig is aan hom gegee, en daar is verwag dat hy moet deelneem aan die gewyde feeste en plegtighede. Dit was ooreenkomstig hierdie gebruik dat Jesus as jongeling Jerusalem tydens die Paasfees besoek het. Soos alle vrome Israeliete, het Josef en Maria jaarliks vir die Paasfees na Jerusalem gegaan; toe Jesus dus die ouderdom bereik het, het hulle Hom saamgeneem.

Daar was drie jaarlikse feeste—die Paasfees, die Pinksterfees en die Huttefees, wanneer al die manne van Israel in Jerusalem voor die Here moes verskyn. Van al hierdie feeste is die Paasfees die beste bygewoon. Baie het uit alle lande waar die Jode verstrooi was, gekom, en uit alle dele van Palestina het die aanbidders in groot getalle opgedaag. Die reis van Galilea het etlike dae geduur en die reisigers het in groepe gegaan om geselskap en veiligheid te he. Die vroue en bejaarde mans het op osse of esels oor die steil en rotsagtige paaie gery. Die sterker mans en jongmense het te voet geloop. Die Paasfees het aan die einde van Maart of begin van April geval, wanneer die veld vol blomme was en die voëlgesang dit laat juig het. Oral langs die pad was plekke van geskiedkundige belang vir Israel, en die vaders en moeders het die kinders vertel van die wondere wat God in die verlede vir Sy volk gedoen het. Hulle het die reis met sang en musiek veraangenaam, en wanneer die torings van Jerusalem eindelik sigbaar geword het, het almal die triomfantelike lied aangehef:  

,,Ons voete staan in jou poorte, o Jerusalem! ... 

Mag daar vrede wees in jou skanse, rus in jou paleise!"

Psalm 122:2-7.

Die Paasfees het met die geboorte van die Hebreeuse volk ontstaan. Die laaste nag van hul slawerny in Egipte, toe daar nog geen teken van hul verlossing was nie, het God hulle beveel om hulle vir onmiddellike verlossing voor te berei. Hy het Farao gewaarsku oor die laaste oordeel oor Egipte en het die Hebreërs beveel om met hul kinders in hul eie huise te bly. Nadat hulle die bloed van die geslagte lam aan hul deurposte gestryk het, moes hulle die lam braai en met ongesuurde brode en bitter kruie eet. ,,En so moet julle dit eet:" het Hy gesê, ,Julle heupe moet omgord wees, julle skoene aan jul voete en julle staf in jul hand; baie haastig moet julle dit eet. 'n Pasga van die Here is dit" (Exodus 12:11). Om middernag is al die eersgeborenes van die Egiptenaars gedood. Toe laat weet die koning vir Israel: ,,Maak julle klaar, trek weg onder my volk uit, ... en gaan dien die Here soos julle gespreek het" (Exodus 12: 31). Die Hebreërs het Egipte verlaat, 'n onafhanklike volk. Die Here het beveel dat hulle die Paasfees jaarliks moes hou. ,,En as julle kinders julle vra," het Hy gesê, ,,wat beteken die diens daar?—dan moet julle sê: Dit is 'n paasoffer aan die Here, wat by die huise van die kinders van Israel in Egipte verbygegaan het, toe Hy die Egiptenaars getref maar ons huise gered het." So moes die verhaal van die wonderbare verlossing van geslag tot geslag oorvertel word.

Die Paasfees is gevolg deur 'n sewedaagse fees van ongesuurde brode. Op die tweede dag van die fees is die eerstelinggerf van die jaar se oes—'n gerf gars—voor die Here opgehef. Al die seremonies van die fees het die werk van Christus versinnebeeld. Die verlossing van Israel uit Egipte was 'n aanskouingsles van verlossing, waaraan die Paasfees altyd moes herinner. Die geslagte lam, die ongesuurde brode en die eerstelinggerf het die Verlosser voorgestel.

By die meeste mense in die tyd van Christus het die viering van hierdie fees in blote vorm ontaard. Maar hoe betekenisvol was dit nie vir die Seun van God nie!

Vir die eerste maal het die Kind Jesus die tempel gesien. Hy het die priesters in hul wit gewade gesien, besig met hul plegtige bediening. Hy het die bloeiende slagoffer op die brandofferaltaar gesien. Saam met die ander aanbidders het Hy neergebuig terwyl die wolk van wierook voor God opgestyg het. Hy het die indrukwekkende plegtighede van die Pasga gevolg. Dag na dag het Hy die betekenis daarvan duideliker gesien. Elke toneel voor Hom, het Hy gevoel, het 'n verband met Sy eie lewe gehad. Nuwe drange het in Hom wakker geword. Hy wag stil en peinsend, blykbaar besig om 'n groot probleem te ontrafel. Die misterie van Sy sending het by die Heiland gestalte gekry.

Verdiep in die oorpeinsing van hierdie tonele, het Hy nie by Sy ouers gebly nie; Hy het eensaamheid opgesoek. Na afloop van die Paasdienste het Hy nog in die tempelhowe vertoef, en toe die feesgangers uit Jerusalem vertrek, is Hy agtergelaat.

Met hierdie besoek aan Jerusalem wou Jesus se ouers Hom graag in aanraking met die groot leraars van Israel bring. Hoewel Hy in alle opsigte gehoorsaam was aan die Woord van God, het Hy Hom nie met die rabbynse rites en gebruike vereenselwig nie. Josef en Maria het gehoop dat Hy tot groter eerbied vir die geleerde rabbi's besiel kon word, en dat Hy meer ag op hul voorskrifte sou slaan. Maar Jesus het Sy onderrig van God ontvang. Wat Hy ontvang het, het Hy nou dadelik begin meedeel.

Destyds is 'n sekere vertrek in die tempel as gewyde skool in die aard van die profeteskole gebruik. Hier het vooraanstaande rabbi's met hul leerlinge vergader, en hierheen het ook Jesus gekom. Hy het aan die voete van hierdie sombere, geleerde manne gaan sit en geluister na hul leer. In 'n soektog na kennis het Hy hierdie leraars begin ondervra oor die profesieë en die gebeurtenisse van daardie tyd wat op die koms van die Messias gewys het.

Jesus was soos Een wat dors na 'n kennis van God. Sy vrae het diep waarhede geraak wat lank oor die hoof gesien is maar tog van lewensbelang is vir die redding van siele. Terwyl dit getoon het hoe eng en oppervlakkig die wysheid van die wyses was, het elke vraag hulle 'n Goddelike les gebring en die waarheid in 'n nuwe lig gestel. Die rabbi's het uitgewei oor hoe die koms van die Messias die Joodse volk sou verhef, maar Jesus het na die profesie van Jesaja verwys en hulle uitgevra oor die betekenis van die Skrifgedeeltes wat op die lyding en dood van die Lam van God wys.

Die skrifgeleerdes het Hom op hul beurt begin ondervra, en hulle was verbaas oor Sy antwoorde. Met die nederigheid van 'n kind het Hy uit die Skrif aangehaal en 'n diepte van betekenis daaraan verleen waarvan hierdie geleerde manne nooit gedroom het nie. As hulle die waarhede gevolg het wat Hy hulle daar op die hart gedruk het, sou dit 'n hervorming in hul godsdiens bewerkstellig het. 'n Diepe belangstelling in geestelike dinge sou opgewek gewees het; en baie sou bereid gewees het om Jesus te ontvang toe Hy Sy openbare bediening begin het.  

Die rabbi's het geweet dat Jesus nie in hul skole onderrig was nie; en tog het Sy kennis van die profesieë hulle s'n ver oortref. In hierdie ernstige Galilese seun het hulle groot belofte bespeur. Hulle wou Hom graag as leerling he, sodat Hy 'n leraar in Israel kon word. Hulle wou Hom graag onder hande neem, want so 'n oorspronklike gees, het hulle gevoel, moet deur hulle gevorm word.

Die woorde van Jesus het hul harte aangeroer soos geen menslike woorde nog ooit gedoen het nie. God het getrag om lig aan daardie leiers van Israel te gee, en Hy het die enigste middel gebruik waardeur hulle bereik kon word. In hulle hoogmoed sou hulle verseg het om te erken dat iemand anders hulle kon leer. As hulle die indruk gekry het dat Jesus hulle probeer leer, sou hulle nie geluister het nie. Maar hulle het hul gestreel met die waan dat hulle Hom onderrig, of ten minste dat hulle Sy kennis van die Skrifte toets. Die jeugdige ingetoënheid en minsaamheid van Jesus het al hulle vooroordeel oorwin. Onbewus is hul verstand geopen vir die Woord van God, en het die Heilige Gees tot hulle harte gespreek.

Hulle moes noodwendig insien dat hul verwagtinge aangaande die Messias nie deur die profesieë gestaaf word nie, maar hulle wou nie afsien van die teorieë wat hul ambisie gestreel het nie. Hulle wou nie erken dat hulle die Skrif wat hulle veronderstel was om te onderrig, verkeerd vertolk het nie. Vraend het die een die ander aangekyk en gesê: Waar kom hierdie seun aan die kennis, aangesien Hy nooit geleer het nie? Die lig het in die duisternis geskyn, en ,,die duisternis het dit nie oorweldig nie" (Johannes 1:5, proefvertaling). Intussen was Josef en Maria in die grootste nood. Met hul vertrek uit Jerusalem het hulle Jesus uit die oog verloor en nie geweet Hy het agtergebly nie. Die gebied was destyds dig bevolk en die karavane uit Galilea was groot. Daar was groot verwarring toe hulle die stad verlaat het. Op pad terug was dit so genotvol om saam met vriende en kennisse te reis dat hulle nie voor donker besef het dat Jesus nie by hulle is nie. Toe hulle stilhou om te rus, het hulle die hulpvaardige hand van hul Kind gemis. Onder die indruk dat Hy maar in die reisgeselskap is, het hulle hul nie oor Hom bekommer nie. Jonk soos Hy was, het hulle Hom volkome vertrou en verwag dat Hy daar sou wees om hulle te help waar nodig en dat Hy soos altyd by voorbaat sou weet wat hul behoeftes is. Maar nou het hulle onrustig geword. Hulle het die reisgeselskap deurgesoek, maar tevergeefs. Hulle het gesidder by die gedagte aan Herodes se poging om Hom as suigeling om die lewe te bring. Sombere voorgevoelens het hul harte vervul. Hulle het hulself bitterlik verwyt.

Hulle het na Jerusalem teruggekeer en die soektog voortgesit. Die volgende dag het hulle, terwyl hulle onder die tempelgangers beweeg het, 'n bekende stem geëien. Dit was onmiskenbaar; geen ander stem was soos Syne nie, so ernstig en so welluidend.

Hulle het Jesus in die skool van die rabbi's gevind. Hoe bly hulle ook al was, kon hulle hul angs en droefheid nie vergeet nie. Toe Hy weer by hulle was, het Sy moeder berispend gesê: ,,Kind, waarom het jy so met ons gemaak? Kyk, jou vader en ek het jou met angs gesoek."

,,Waarom het u My gesoek?" het Jesus geantwoord. ,,Het u nie geweet dat Ek in die dinge van my Vader moet wees nie?" En toe dit lyk asof hulle Hom nie verstaan nie, het Hy na bo gewys. Op Sy gelaat was 'n glans waaroor hulle, hulle verwonder het. Die Godheid het deur die mensheid gestraal. Toe hulle Hom in die tempel vind, het hulle die gesprek tussen Hom en die rabbi's aangehoor, en hulle was verbaas oor Sy vrae en antwoorde. Sy woorde het 'n gedagtegang ontketen wat nooit vergeet sou word nie.

En Sy vraag aan hulle het 'n les bevat. ,,Het u nie geweet," het Hy gevra, ,,dat Ek in die dinge van my Vader moet wees nie?" Jesus was besig met die werk waarvoor Hy na hierdie wêreld gekom het, maar Josef en Maria het hulle taak verwaarloos. God het 'n groot eer aan hulle bewys deur Sy Seun aan hulle toe te vertrou. Engele het Josef se voetstappe gerig om Jesus se lewe te bewaar. Maar 'n hele dag het hulle Hom, wat hulle vir geen oomblik moes vergeet nie, uit die oog verloor. En toe hulle kwelling verby was, het hulle nie hulself bestraf nie, maar die skuld op Hom gewerp.

Dit was heel natuurlik dat Jesus se ouers Hom as hul eie kind sou beskou. Hy was daagliks by hulle, Sy lewe was in baie opsigte net soos die van ander kinders, en dit was vir hulle moeilik om te besef dat Hy die Seun van God is. Daar was gevaar dat hulle die seën om die wêreld se Verlosser in hul midde te he nie sou waardeer nie. Die droefheid wat Sy afwesigheid veroorsaak het en die sagte teregwysing in Sy woorde, was bereken om die heiligheid van hul taak by hulle in te skerp.

In Sy antwoord aan Sy moeder het Jesus vir die eerste maal getoon dat Hy bewus was van Sy verhouding tot God. Voor Sy geboorte het die engel aan Maria gesê: ,,Hy sal groot wees en die Seun van die Allerhoogste genoem word; en die Here God sal aan Hom die troon van sy vader Dawid gee, en Hy sal koning wees oor die huis van Jakob tot in ewigheid" (Lukas 1: 32, 33). Maria het hierdie woorde in haar hart oordink; maar hoewel sy geglo het dat haar Kind Israel se Messias sou wees, het sy Sy sending nie begryp nie. Nou het sy nie Sy woorde verstaan nie, maar sy wis dat Hy Sy verwantskap met Josef ontken en Sy Seunskap van God betuig het.

Jesus het nie Sy verwantskap met Sy aardse ouers veronagsaam nie. Hy is saam met hulle van Jerusalem af huis toe en het hulle gehelp met hul daaglikse werk. Die verborgenheid van Sy eie sending het Hy in Sy hart bewaar en geduldig gewag op die bepaalde tyd wanneer Hy Sy taak sou opneem. Agttien jaar nadat Hy besef het dat Hy die Seun van God is, het Hy die bande erken wat Hom aan Sy ouerhuis in Nasaret verbind het, en Sy pligte as seun, broer, vriend en burger nagekom.

Toe Jesus in die tempel Sy sending besef het, het Hy die menigtes probeer vermy. Hy wou stil uit Jerusalem vertrek, alleen in geselskap van diegene wat die geheim van Sy lewe geken het. Deur middel van die Paasdiens wou God Sy volk wegroep van hul aardse sorge en hulle herinner aan hul wonderbare verlossing uit Egipte. In hierdie plegtigheid wou Hy hulle die belofte van verlossing van die sonde laat sien. Soos die bloed, van die geslagte lam die huise van Israel bewaar het, so sou die bloed van Christus hul siele red; maar hulle kon deur Christus gered word alleenlik namate hulle Sy lewe in die geloof hul eie maak. Die simboliese diens het net daarin waarde gehad dat dit die oë van die aanbidders op Christus as hul persoonlike Saligmaker vestig. God het verlang dat hulle tot 'n biddende ondersoek en oordenking in verband met die sending van Christus gelei sou word. Maar teendat die menigtes uit Jerusalem vertrek het, is hulle aandag maar te dikwels deur die opwinding van die reis en f sosiale verkeer in beslag geneem, en het hulle die diens wat hulle bygewoon het, vergeet. Die Heiland het nie hul geselskap begeer nie.

Waar Jesus nou alleen met Josef en Maria op pad terug sou wees, het Hy gehoop om hul aandag te vestig op die profesieë met betrekking tot Sy lyde as Verlosser. Op Golgota het Hy geprobeer om Sy moeder se leed te versag. Nou het Hy aan haar gedink. Maria sou Sy laaste foltering aanskou en Jesus het verlang dat sy Sy sending moes verstaan, sodat sy die krag kon he om dit te verduur wanneer die swaard deur haar eie siel sou gaan. Net soos Jesus van haar geskei was en sy Hom drie dae lank in droefheid gesoek het, so sou Hy weer, wanneer Hy vir die sondes van die wêreld geoffer word, drie dae lank vir haar verlore wees. En wanneer Hy uit die graf sou opstaan, sou haar droefheid weer in vreugde verander. Maar hoeveel beter sou sy die angs van Sy dood kon verduur het as sy maar die Skrifte verstaan het waarop Hy haar aandag nou wou vestig!

As Josef en Maria hul gedagtes deur oorpeinsing en gebed by God bepaal het, sou hulle die heiligheid van hul taak besef het en Jesus nie uit die oog verloor het nie. Deur een dag se nalatigheid het hulle die Heiland verloor, en dit het hulle 'n soektog van drie dae gekos om Hom weer te vind. So gaan dit ook met ons: deur ydel praatjies, kwaadpratery of verwaarlosing van die gebed kan ons die Heiland se teenwoordigheid in een dag verloor, en dit kan ons baie dae se soek en droefheid kos om Hom weer te vind en om ons verlore vrede te herwin.

In ons omgang met mekaar moet ons waak dat ons Jesus nie vergeet en voortgaan sender om te weet dat Hy nie by ons is nie. As ons soveel aandag aan wêreldse dinge skenk dat ons nie aan Hom dink wat die hoop vir ons ewige lewe is nie, skei ons ons van Jesus en die hemelse engele. Hierdie heilige wesens kan nie aanbly waar die Heiland se teenwoordigheid nie verlang word nie, en Hy word nie gemis nie. Dit is waarom belydende volgelinge van Christus so dikwels ontmoedig word.

Baie woon godsdiensoefeninge by en word verkwik en vertroos deur die Woord van God, maar deur nie te peins, te waak en te bid nie, verloor hulle die seën en bevind hulle hulle ellendiger as voor hulle dit ontvang het. Dikwels voel hulle dat God hulle hardhandig behandel het. Hulle besef nie dat dit hul eie skuld is nie. Deur hulle van Jesus te skei, het hulle die lig van Sy teenwoordigheid uitgesluit.

Dit sou vir ons heilsaam wees om elke dag 'n uur aan die bepeinsing van die lewe van Christus te bestee. Ons moet dit punt vir punt neem en die verbeelding toelaat om elke toneel te begryp, veral die slottonele. As ons so oor Sy groot opoffering vir ons peins, sal ons 'n standvastiger vertroue in Hom kry, sal ons liefde opgewek word en sal ons in 'n voller mate deur Sy gees vervul word. As ons eindelik gered wil word, moet ons die les van boetvaardigheid en ootmoed aan die voet van die kruis leer.

In ons omgang met mekaar kan ons mekaar tot seën wees. As ons aan Christus behoort, sal ons soetste gedagtes oor Hom gaan. Ons sal graag oor Hom praat; en terwyl ons met mekaar oor Sy liefde praat, sal hemelse invloede ons harte week maak. Deur die skoonheid van Sy karakter te aanskou, sal ons ,,van gedaante verander na dieselfde beeld, van heerlikheid tot heerlikheid" (2 Korinthiërs 3:18).  

09 Dae van Stryd
Van sy vroegste jare af was die Joodse kind omring deur die vereistes van die rabbi's. Strenge reëls is vir elke handeling voorgeskryf, tot in die geringste besonderhede. Die leraars van die sinagoge bet die jeug in die menigvuldige verordeninge onderrig, wat hulle dan as ortodokse Israeliete moes nakom. Maar Jesus bet nie in hierdie dinge belang gestel nie. Van kleins af bet Hy onafhanklik van die rabbynse wette gehandel. Hy bet gedurig die geskrifte van die Ou Testament bestudeer, en die woorde ,,So spreek die Here" was altyd op Sy lippe.

Namate Hy bewus geword bet van die toestand van die volk, bet Hy gesien dat die vereistes van die samelewing en die van God gedurig gebots bet. Mense bet afgewyk van die Woord van God en bet hul eie idees verhef. Hulle bet waardelose tradisionele rites nagekom. Hul diens was 'n blote reeks seremonies; die Goddelike waarhede wat daardeur geleer moes word, was vir die aanbidders bedek. Hy bet besef dat hulle geen vrede in hulle gelooflose dienste gevind het nie. Hulle het nie die vryheid van die gees geken wat hulle sou ondervind het as hulle God in waarheid gedien het nie. Jesus het gekom om hulle te leer hoe om God te dien, en Hy kon nie die vermenging van die Goddelike voorskrifte met menslike voorskrifte goedkeur nie. Hy het nie die voorskrifte en gebruike van die leraars aangeval nie; maar telkens wanneer hy tereggewys is oor Sy eie eenvoudige gewoontes, het Hy die Woord van God aangehaal ter regverdiging van Sy gedrag.

Heel sagmoedig en onderdanig het Jesus geprobeer om almal wat Hy teengekom het, tegemoet te kom. Omdat Hy so sagmoedig en onopdringerig was, het die skrifgeleerdes en ouderlinge gedink dat hulle Hom baie maklik met hul leer sou kon beïnvloed. Hulle het by Hom aangedring om die voorskrifte en tradisies wat deur oorlewering van die rabbi's van ouds gekom het, aan te neem, maar Hy het aangedring op die gesag van die Heilige Skrif daarvoor. Hy sou luister na elke woord wat uit die mond van God uitgaan, maar die verdigsels van mense sou Hy nie gehoor, saam nie. Dit was asof Jesus die Skrif te van begin tot einde geken het, en Hy het hulle in hul ware betekenis uiteengesit. Die rabbi's was beskaamd om deur 'n kind geleer te word. Hulle het gesê dat dit hulle taak is om die Skrif te verduidelik, en dat dit Sy plig is om hul vertolking te aanvaar. Hulle was verontwaardig dat Hy hulle gedurf teengaan het.

Hulle wis dat geen gesag in die Skrif vir hul tradisies te vind was nie. Hulle het besef dat Jesus hulle in geestelike insig ver oortref het. Tog was hulle gebelg omdat Hy hul bevele nie gehoorsaam het nie. Toe hulle Hom nie kon oortuig nie, het hulle hul tot Josef en Maria gewend en hulle vertel dat Hy weier om te gehoorsaam. So is Hy bestraf en berispe.

Op baie vroeë leeftyd het Jesus al onafhanklik begin handel in die vorming van Sy karakter, en nie eens eerbied en liefde jeens Sy ouers kon Hom beweeg om ongehoorsaam aan die Woord van God te wees nie. ,,Daar is geskrywe" was Sy rede vir elke daad wat afgewyk het van die gesin se gewoontes. Maar die invloed van die rabbi's het Sy lewe versuur. In Sy jeug al moes Hy die dure les leer om te swyg en geduldig te verduur.

Sy broers, soos die seuns van Josef genoem is, het hulle aan die kant van die rabbi's geskaar. Hulle het volgehou dat die tradisies gehoorsaam moes word asof hulle die vereistes van God was. Hulle het selfs die gebooie van mense hoer geag as die Woord van God, en het hulle vererg oor die helder insig van Jesus wat tussen die valse en die ware kon onderskei. Sy volstrekte gehoorsaamheid aan die wet van God het hulle as koppigheid veroordeel. Hulle was verbaas oor die kennis en wysheid waarmee Hy die rabbi's geantwoord het. Hulle wis dat Hy nie deur die wyse manne onderrig is nie, tog kon hulle nie anders as besef dat Hy vir hulle 'n onderwyser was nie. Hulle het besef dat Sy opvoeding van 'n hoer aard as hulle s'n was. Maar wat hulle nie besef het nie, was dat Hy toegang gehad het tot die boom van die lewe, 'n bron van kennis waarvan hulle niks geweet het nie.

Christus was nie eksklusief nie en het die Fariseërs juis aanstoot gegee deur in hierdie opsig van hul strenge voorskrifte af te wyk. Hy het gevind dat die godsdiens met hoe mure afgekamp was asof dit te heilig was vir die alledaagse lewe. Hierdie skeidsmure het Hy omvergewerp. In Sy omgang met mense het Hy nie gevra wat hulle geloof was of aan watter kerk hulle behoort het nie. Hy het hulp verleen aan almal wat dit nodig gehad het. Pleks van Hom in 'n kluisenaarskerker op te sluit om te toon hoe heilig Hy is, het Hy ernstig ten behoewe van die mensdom gearbei. Hy het die beginsel verkondig dat die godsdiens van die Bybel nie uit 'n kastyding van die liggaam bestaan nie. Hy het geleer dat reine en onbesmette godsdiens nie net vir bepaalde tye en spesiale geleenthede was nie. Te alle tye en op alle plekke het Hy 'n liefdevolle belangstelling in mense getoon, en die lig van opgeruimde godvresendheid het uit Hom gestraal. Al hierdie dinge was 'n teregwysing vir die Fariseërs. Dit het getoon dat godsdiens nie uit selfsug bestaan nie en dat hul morbiede toewyding aan hul persoonlike belange ver van godsaligheid verwyder was. Dit het hulle vyandig teenoor Jesus gemaak, sodat hulle Hom wou dwing om hul insettinge na te kom.

Jesus het elke geval van lyding wat Hy teengekom het, probeer lenig. Hy het weinig geld gehad om te gee, maar Hy het dikwels sender kos . gegaan om andere te help wat behoeftiger as Hy voorgekom het. Sy broers het gevoel dat Sy invloed hulle s'n teengewerk het. Hy het takt geopenbaar soos nie een van hulle gehad het of begeer het om te he nie. As hulle arme, veragterde siele beledigend aangespreek het, het Jesus juis hierdie mense opgesoek en hulle bemoedig. Aan die behoeftiges het Hy 'n beker koue water gegee en sonder 'n woord Sy eie bord kos in hul hande gele. Omdat Hy hul lyding versag het, is die waarhede wat Hy geleer het met Sy liefdedade vereenselwig en so in die geheue vasgelê.

Hierdie handelwyse het sy broers mishaag. Hulle was ouer as Jesus en het gevoel dat Hy hulle onderdanig moes wees. Hulle het Hom daarvan beskuldig dat Hy hom beter as hulle ag en het gekla dat Hy Hom bo hul leraars en priesters en owerstes van die volk verhef. Dikwels het hulle Hom gedreig en probeer bangmaak, maar Hy het die Skrifte steeds as Sy gids geneem.  

Jesus het Sy broers liefgehad en altyd goed behandel; maar hulle was jaloers op Hom en het Hom met ondubbelsinnige ongeloof en veragting bejeën. Hulle kon Sy gedrag nie verstaan nie. Groot teenstrydighede is in Hom geopenbaar. Hy was die Seun van God, en nogtans 'n hulpelose kind. As Skepper van die wêrelde het Hy die aarde besit, en tog was armoede 'n kenmerk van elke tree van Sy lewe. Hy het 'n waardigheid en individualiteit gehad wat heeltemal apart gestaan het van wêreldse trots en verwaandheid; Hy het nie na wêreldse grootheid gestreef nie en was tevrede in selfs die nederigste plek. Dit het Sy broers vertoorn. Hulle kon Sy kalmte in beproewing en ontbering nie verklaar nie. Hulle het nie geweet dat Hy om ons ontwil arm geword het sodat ons ,,deur sy armoede ryk kan word" nie (2 Korinthiërs 8:9). Hulle kon die verborgenheid van Sy sending net so min verstaan as Job se vriende sy vernedering en ellende.

Jesus se broers het Hom nie verstaan nie omdat Hy anders as hulle was. Sy maatstaf was nie hulle maatstaf nie. Deur na mense op te sien, het hulle van God afgewyk en nie Sy krag in hul lewens gehad nie. Die godsdiensvorme wat hulle nagekom het, kon die karakter nie verander nie. Hulle het tiendes gegee van ,,kruisement en anys en koljander," maar die ,,swaarste van die wet" nagelaat, naamlik ,,die reg en die barmhartigheid en die trou" (Mattheüs 23:23). Jesus se voorbeeld was vir hulle 'n gedurige bron van ergernis. Hy het net een ding in die wêreld gehaat, en dit was sonde. Hy kon 'n wandaad nie sonder onmiskenbare pyn aanskou nie. Tussen die vormdienaars wie se skynheiligheid hulle liefde vir die sonde bedek het en 'n karakter waarin die ywer vir God oorheersend was, was die kontras onmiskenbaar. Die lewe van Jesus het die sonde veroordeel, en daarom moes Hy sowel tuis as daarbuite teenstand verduur. Sy onselfsugtigheid en onkreukbaarheid het veragting uitgelok. Sy verdraagsaamheid en vriendelikheid is lafhartigheid genoem.

Van die bitterheid wat die menslike lot is, was daar niks wat Christus nie gesmaak het nie. Daar was mense wat smaad oor Hom wou bring oor die omstandighede van Sy geboorte, en selfs as kind moes Hy hul veragtende aanblikke en kwaadwillige gefluister verduur. As Hy met net een ongeduldige woord of blik gereageer het, as Hy toegelaat het dat Sy broers Hom tot net een verkeerde daad uitlok, sou Hy versuim het om 'n volmaakte voorbeeld te stel. Dan sou Hy nie daarin geslaag het om die verlossingsplan vir ons uit te voer nie. As Hy maar net erken het dat daar 'n verontskuldiging vir die sonde kan wees, sou die Satan getriomfeer en die wêreld verlore gewees het. Dis die rede waarom die versoeker Sy lewe vir Hom so onaangenaam moontlik gemaak het, sodat Hy tot sonde beweeg kon word.  

Maar vir elke versoeking het Hy een antwoord gehad: ,,Daar is ge​skrywe." Selde het Hy Sy broers berispe, of Hy het 'n woord van God daarvoor gehad. Dikwels is Hy van lafhartigheid beskuldig omdat Hy geweier het om mee te doen aan 'n verbode daad; maar Sy antwoord was: Daar is geskrywe. ,,Die vrees van die Here is wysheid, en om van die kwaad af te wyk, is verstand" (Job 28:28).

Daar was mense wat Sy geselskap opgesoek het en vrede in Sy teenwoordigheid gevind het; maar baie het Hom vermy omdat Sy vlekkelose lewe vir hulle 'n teregwysing was. Jong maters het by Hom aangedring om soos hulle te maak. Hy was lewendig en opgeruimd; hulle het Sy geselskap geniet en Sy spontane voorstelle verwelkom; maar Sy gewetensbesware het hulle ongeduldig gemaak en hulle het Hom eng en bekrompe genoem. Jesus het geantwoord: Daar is geskrywe: ,,Waarmee sal die jongeling sy pad suiwer hou? Deur dit te hou na u woord." ,,Ek het u woord in my hart gebêre, dat ek teen U nie sal sondig nie." (Psalm 119:9, 11.)

Dikwels is aan Hom gevra: Hoekom moet jy so vreemd op tree, so anders as ons almal? Daar is geskrywe, het Hy dan geantwoord: ,,Welgeluksalig is die opregtes van weg, wat in die wet van die Here wandel. Welgeluksalig is die wat sy getuienisse bewaar, Hom van ganser harte soek; ook geen ongeregtigheid doen nie, maar in sy wee wandel." (Psalm 119:1-3.)

As Hy gevra is waarom Hy nie meedoen aan die pret van die jongmense van Nasaret nie, het Hy geantwoord: Daar is geskrywe: ,,Ek is vrolik in die weg van u getuienisse soos oor allerhande rykdom. Ek wil u bevele oordink en op u paaie let. Ek sal my verlustig in u insettinge, u woord sal ek nie vergeet nie." (Psalm 119:14-16.)

Jesus het nie vir Sy regte geveg nie. Dikwels was Sy werk onnodig moeilik omdat Hy gewillig was en nie gekla het nie. Tog het Hy nie gefaal of moedeloos geword nie. Hy het bo hierdie moeilikhede uitgetroon soos een wat in die lig van die aangesig van God was. Hy het nie vergelding gesoek as Hy sleg behandel is nie, en het beledigings geduldig verduur.

Keer op keer is aan Hom gevra: Waarom laat jy toe dat hulle jou so behandel, selfs jou broers? Daar is geskrywe, het Hy dan gesê: ,,My seun, vergeet my onderwysing nie, en laat jou hart my gebooie bewaar; want dit sal lengte van dae en jare van lewe en vrede vir jou vermeerder. Laat liefde en trou jou nie verlaat nie; bind dit om jou hals, skryf dit op die tafel van jou hart, dan sal jy genade vind en 'n goeie insig in die oë van God en die mense." (Spreuke 3:1-4.)

Van die dag af dat Jesus se ouers Hom in die tempel aangetref het, was Sy handelwyse vir hulle 'n raaisel. Hy het nooit aan twisgesprekke deelgeneem nie, maar Sy voorbeeld was 'n gedurige les. Hy was soos Een wat afgesonder is. Sy gelukkigste ure het Hy alleen met die natuur en met God deurgebring. Telkens as Hy die voorreg gehad het, het Hy Sy werkplek verlaat en die veld ingestap om in die groen valleie te gaan peins, en teen die berghange of in die woud die gemeenskap van God op te soek. Hy was dikwels vroeg in die oggend op 'n afgeleë plek te vind, in oorpeinsing, ondersoek van die Skrifte, of gebed. Van hierdie stille ure af het Hy dan huis toe gekeer om weer Sy pligte op te neem en om 'n voor​beeld van geduldige arbeid te stel.

Die lewe van Christus is gekenmerk deur eerbied en liefde vir Sy moeder. Maria het in haar hart geglo dat die Heilige Kind wat vir haar gebore is, die langverwagte Messias was, maar sy het die geloof nie durf uitspreek nie. Deur Sy hele lewe op aarde het sy in Sy lyding gedeel. Met droefheid het sy die beproewinge aanskou wat Hy in Sy kinder en jeugjare moes verduur. Deur die dinge in Sy gedrag te verdedig wat sy geweet het is reg, het sy self in moeilike situasies beland. Sy het die huislike verhoudinge en tere moedersorg vir haar kinders 'n belangrike deel van hul karaktervorming geag. Die seuns en dogters van Josef het dit geweet, en deur hulle op die besorgdheid van haar moederhart te beroep, het hulle getrag om Jesus se gedrag volgens hulle standaard te vorm.

Maria het Jesus dikwels berispe en Hom vermaan om volgens die gebruike van die rabbi's te handel. Maar Hy kon nie oorreed word om af te sien van Sy gewoonte om die werke van God te bepeins en die nood van mense of selfs stomme diere te lenig nie. Wanneer die priesters en leraars Maria se hulp ingeroep het om Jesus te bedwing, het sy in 'n moeilike posisie verkeer; maar daar het vrede in haar hart gekom wanneer Hy die Skrif aangehaal het om Sy optrede te regverdig.

Soms het sy geweifel tussen Jesus en Sy broers wat nie geglo het dat Hy die Een is wat God gestuur het nie; maar daar was oorvloedige bewyse van Sy Goddelike karakter. Sy het gesien hoe Hy Homself ten behoewe van ander opoffer. Sy teenwoordigheid het 'n reiner atmosfeer in die huis gebring en Sy lewe was soos suurdeeg in die elemente van die samelewing. Onskuldig en onbevlek het Hy gewandel onder die onbedagsames, die onbeskoftes en die onhoflikes; onder die onregverdige tollenaars, die roekelose sondaars, die ongeregtige Samaritane, die heidense soldate, die ruwe arbeiders en die gemengde skare. Hier en daar het Hy woorde van medelye gehad vir mense wat afgemat was en tog swaar laste moes dra. Hy het hul laste help dra en die lesse wat Hy uit die natuur aangaande die liefde en goedheid van God geleer het, aan hulle meegedeel.  

Hy het almal geleer om te glo dat hulle met kosbare talente bedeel is wat vir hulle ewige rykdom sal besorg as dit reg gebruik word. Hy het alle ydelheid uit die lewe verwyder en deur Sy eie voorbeeld geleer dat elke oomblik van die lewe ewige gevolge inhou; dat dit soos 'n skat vertroetel en vir heilige doeleindes gebruik moet word. Hy het geen mens waardeloos geag nie, maar het die redmiddel op elke siel probeer toepas. Al was Hy ook in watter geselskap, Hy het niks voorgehou wat by die tyd en omstandigheid gepas het. Hy het gestreef om die grofste en mins belowende met hoop te besiel en het hulle die versekering gegee dat hulle vlekkeloos en onskuldig kan word en 'n karakter kan bereik wat hulle sal laat uitken as kinders van God. Dikwels het Hy siele teengekom wat onder die mag van die Satan beland het en nie die krag gehad\het om uit sy strikke los te kom nie. Vir diesulkes, moedeloos, siek, versoek en in sonde vervalle, het Jesus woorde van tere ontferming gehad—woorde op die regte tyd en wat verstaan kon word. Hy het andere teengekom wat handgemeen was met die sielevyand. Hulle het Hy aangemoedig om te volhard en hulle verseker dat hulle sou oorwin; want engele van God was aan hulle kant en sou hulle die oorwinning gee. Diegene wat so deur Hom gehelp is, was oortuig dat hulle hier Een gehad het op wie hulle volkome kon vertrou. Hy sou nooit die geheime verraai wat in Sy simpatieke oor gestort is nie.

Jesus was die geneser van liggaam en siel. Hy het belang gestel in elke aspek van lyding wat onder Sy aandag gekom het, en vir elke lydende het Hy verligting gebring, want Sy vriendelike woorde was soos balsem. Niemand kon sê dat Hy 'n wonderwerk verrig het nie; maar die genesende krag van die liefde het van Hom uitgegaan na die sieke en geteisterde. So het Hy onopsigtelik van Sy kinderdae af al vir die volk ingetree. En dit is waarom so baie geredelik na Hom geluister het toe Hy Sy openbare bediening begin het.

En tog het Jesus deur Sy kinderlewe, jeug en volwassenheid alleen gewandel. In Sy reinheid en getrouheid het Hy die parskuip alleen getrap en van die volk was daar niemand om Hom te help nie. Hy het die verskriklike las van verantwoordelikheid vir die redding van die mens gedra. Hy wis dat tensy daar 'n besliste verandering in die beginsels en doelwitte van die mensdom intree, alles verlore sal wees. Dit was Sy sielelas, en niemand was bewus van die las wat op Hom rus nie. Intens bewus van Sy roeping, het Hy die doel van Sy lewe uitgevoer: dat Hy self die lig van die mense moet wees.  

10 Die Stem in die Woestyn 

Uit die geledere van die getroues in Israel, wat so lank op die koms van die Messias gewag het, het die voorloper van Christus verskyn. Die bejaarde priester Sagaria en sy vrou Elisabet was ,,altwee regverdig voor God;" en in hulle stil en vrome lewens het die lig van die geloof soos 'n ster in die duisternis van daardie bose dae geskyn. Aan hierdie godvresende egpaar is die belofte van 'n seun gegee wat ,,voor die aangesig van die Here [sal] uitgaan om sy wee reg te maak."

Sagaria het in ,,die bergstreek van Judea" gewoon, maar het na Jerusalem gegaan om een week in die tempel te dien—'n diens wat twee maal per jaar van priesters van elke afdeling verwag is. ,,En terwyl hy besig was om die priesteramp voor God te bedien in die beurt van sy afdeling, het die lot volgens priesterlike gewoonte op hom geval om in te gaan in die tempel van die Here om reukwerk te brand."

Hy het voor die goue altaar in die heilige plek van die tempel gestaan. Die wierookwolk met die gebede van Israel het voor God opgegaan. Skielik was hy bewus van 'n Goddelike teenwoordigheid. Dit was 'n engel van die Here ,,wat aan die regterkant van die reukofferaltaar staan." Dat die engel juis daar gestaan het, was 'n teken van goedgunstigheid, maar Sagaria het nie daaraan gedink nie. Jare lank het hy vir die koms van die Verlosser gebid; nou het 'n boodskapper uit die hemel opgedaag om aan te kondig dat hierdie gebede nou verhoor gaan word; maar hy kon die groot genade van God nie glo nie. Hy was vol vrees en selfveroordeling.

Maar hy is met 'n blye versekering begroet: ,,Moenie vrees nie, Sagaria, want jou gebed is verhoor, en jou vrou Elisabet sal vir jou 'n seun baar, en jy moet hom Johannes noem. En hy sal blydskap en verheuging vir jou wees, en baie sal oor sy geboorte bly wees; want hy sal groot wees voor die Here. En wyn en sterk drank sal hy nooit drink nie, en hy sal vervul word met die Heilige Gees. ... En hy sal baie van die kinders van Israel bekeer tot die Here hulle God. En hy sal voor Hom uit gaan in die gees en krag van Elia, om die harte van die vaders terug te bring tot die kinders en die ongehoorsames tot die gesindheid van die regverdiges, om vir die Here 'n toegeruste volk te berei. Toe sê Sagaria vir die engel: Waaraan sal ek dit weet? Want ek is 'n ou man, en vrou is op ver gevorderde leeftyd."

Sagaria het goed geweet hoe daar aan Abraham in sy oudag 'n kind gegee is omdat hy Hom getrou geag het wat dit belowe het. Dog vir 'n oomblik het die bejaarde priester aan die menslike swakheid gedink. Hy het vergeet dat God Sy belofte gestand kan doen. Walter kontras tussen hierdie ongeloof en die lieflike, kinderlike geloof van Maria, die maagd van Nasaret, wat die aankondiging van die engel beantwoord het met: ,,Hier is die diensmaagd van die Here. Laat dit met my gaan volgens u woord." (Lukas 1:38.)

Die geboorte van 'n seun vir Sagaria, soos die geboorte van 'n kind vir Abraham, en die van Maria, moes 'n groot geestelike waarheid leer— 'n waarheid wat ons swaar vat en maklik vergeet. Op sigself is ons onbekwaam tot enige goeie daad; maar wat ons nie kan doen nie, sal deur die krag van God in elke onderworpe en gelowige siel verrig word. Dit is deur die geloof dat die kind van die belofte gegee is. Dit is deur die geloof dat die geestelike lewe verwek word en ons in staat gestel word om die werke van geregtigheid te volbring.

Op Sagaria se vraag het die engel geantwoord: ,,Ek is Gabriel wat voor God staan, en ek is gestuur om met jou te spreek en jou hierdie goeie tyding te bring." Vyfhonderd jaar tevore het Gabriel die profetiese tydperk wat tot die koms van Christus sou strek, aan Daniel bekend gemaak. Die besef dat die einde van hierdie tydperk op hande was, het Sagaria beweeg om vir die koms van die Messias te bid. Nou het daardie einste boodskapper deur wie die profesie gegee is, gekom om die vervulling daarvan aan te kondig.

Die woorde van die engel: ,,Ek is Gabriel wat voor God staan," toon dat hy 'n hoe ereplek in die hemelse howe beklee. Toe hy die boodskap aan Daniel gebring het, het hy gesê: ,,Daar is nie een wat hom saam met my dapper gedra teen hulle nie, behalwe julle vors Migael [Christus]" (Daniel 10:21). Van Gabriel het die Heiland in die Openbaring gesê: ,, ... wat Hy deur die sending van sy engel aan sy dienskneg Johannes te kenne gegee het" (Openbaring 1:1). En aan Johannes het die engel gesê: ,,Ek is 'n mededienskneg van jou en van jou broeders, die profete" (Openbaring 22:9). Wonderbare gedagte — dat die engel wat naas die Seun van God die ereplek beklee, die een is wat gekies is om die raadsbesluite van God aan sondige mense bekend te maak.

Sagaria het die engel se woorde in twyfel getrek. Hy sou nie weer praat voordat hulle vervul is nie. ,,Kyk," het die engel gesê, ,,jy sal swyg en nie kan praat nie tot op die dag dat hierdie dinge gebeur, omdat jy my woorde wat op hulle tyd vervul sal word, nie geglo het nie." Dit was die taak van die priester om tydens hierdie diens te bid vir die vergifnis van die openbare en volksondes, en vir die koms van die Messias; maar toe Sagaria dit wou doen, kon hy nie 'n woord uitkry nie.

Toe hy uitkom om die volk te seën, het hy ,,aanhoudend vir hulle beduie en stom gebly." Hulle het reeds lank gewag en het begin vrees dat die oordeel van God hom dalk getref het. Maar toe hy uit die heilige plek te voorskyn kom, het sy gelaat geblink van die heerlikheid van God; ,, hulle bemerk toe dat hy 'n gesig in die tempel gesien het." Sagaria het aan hulle beduie wat hy gesien en gehoor het; en ,,toe die dae van sy diens vervul was, het hy huis toe gegaan."

Kort na die geboorte van die beloofde kind het sy tong losgeraak ,,en hy het gepraat en God geloof. En daar het vrees gekom oor almal wat rondom hulle gewoon het, en daar is baie gepraat oor al hierdie dinge in die hele bergstreek van Judea. En almal wat dit gehoor het, het dit ter harte geneem en gesê: Wat sal tog van hierdie kindjie word?" Al hierdie dinge het die aandag gevestig op die koms van die Messias vir wie Johan​nes die weg sou voorberei.

Die Heilige Gees het oor Sagaria gekom, en met hierdie pragtige woorde het hy die werk van sy seun beskryf:

,,En jy, kindjie, sal 'n profeet van die Allerhoogste genoem word, want jy sal voor die aangesig van die Here uitgaan om sy wee reg te maak; om kennis van saligheid aan sy volk te gee in die vergifnis van hulle sondes, deur die innige barmhartigheid van onse God waarmee die opgaande Lig uit die hoogte ons besoek het, om te skyn oor die wat in duisternis en doodskaduwee sit, om ons voete na die pad van vrede te rig."

“En die kindjie het gegroei en sterk geword in die Gees; en hy was in die woestyne tot op die dag van sy vertoning aan Israel." Voor die geboorte van Johannes het die engel gesê: ,,Hy sal groot wees voor die Here. En wyn en sterk drank sal hy nooit drink nie, en hy sal vervul word met die Heilige Gees." God het die seun van Sagaria tot 'n groot werk geroep, die grootste wat nog aan mense toevertrou is. Om hierdie werk te kan doen, moet hy die Here he om saam met hom te werk. En die Gees van die Here sou met hom wees as hy die opdrag van die engel sou gehoorsaam.

Johannes sou uitgaan as die boodskapper van die Here om die lig van God na die mense te bring. Hy moes nuwe rigting aan hul gedagtes gee. Hy moes hulle bewus maak van die heiligheid van die gebooie van God en van hul behoefte aan Sy volmaakte geregtigheid. So 'n boodskap​per moet heilig wees. Hy moet 'n tempel wees vir die inwonende Gees van God. Om sy sending te kan vervul, moet hy 'n gesonde gestel en verstandelike en geestelike krag he. Daarom is dit vir hom noodsaaklik om die drange en hartstogte te bedwing. Hy moet in staat wees om al sy kragte so te beheers dat hy in alle omstandighede so onwrikbaar soos die rotse en berge van die woestyn onder sy medemense sal staan.

In die tyd van Johannes die Doper was die sug na rykdom en die liefde vir weelde en vertoon aan die orde van die dag. Sinlike genot, feeste en drinkery het siekte en ontaarding meegebring wat die geestelike insig afgestomp en die sondebesef verminder het. Johannes sou 'n hervormer wees. Deur sy matige lewe en eenvoudige kleredrag sou hy die oordadigheid van sy tyd bestraf. Vandaar die opdrag aan Johannes se ouers—'n les in matigheid deur 'n engel van die troon van God.

In die kinder en jeugjare is die karakter die vatbaarste. Dan moet selfbeheersing aangekweek word. Langs die kaggelvuur en om die gesinstafel word invloede uitgeoefen waarvan die gevolge tot in ewigheid strek. Meer as enige natuurlike gawe is dit die gewoontes wat op vroeë leeftyd aangekweek word wat beslis of 'n mens in die stryd van die lewe sal triomfeer of ondergaan. Die jeug is die saaityd. Dit bepaal die aard van die oes—vir hierdie lewe en vir die lewe wat kom.

As profeet sou Johannes ,,die harte van die vaders" terugbring ,,tot die kinders en die ongehoorsames tot die gesindheid van die regverdiges, om vir die Here 'n toegeruste volk te berei," In die voorbereiding,van die weg vir Christus se eerste koms was hy 'n verteenwoordiger van die wat 'n volk sou voorberei vir die Here se wederkoms. Die wêreld het hom aan selfbevrediging oorgegee. Dwaalleer en fabels is volop. Die Satan se strikke om siele te vernietig, is vermenigvuldig. Almal wat die heiligmaking in die vrees van die Here wil volbring, moet die lesse van matigheid en selfbeheersing leer. Die drange en hartstogte moet onderhorig gemaak word aan die hoer magte van die gees. Hierdie selfdissipline is noodsaaklik vir die verstandelike en geestelike insig wat ons in staat sal stel om die heilige waarhede van die Woord van God te begryp en uit te leef. Om hierdie rede het matigheid sy rol in die voorbereidingswerk vir die wederkoms van Christus.

Normalerwys sou die seun van Sagaria vir die priesterskap opgelei geword het. Maar die onderrig van die rabbynse skole sou hom ongeskik gemaak het vir sy werk. God het hom nie na die teologiese leraars gestuur f om te leer hoe om die Skrifte te verklaar nie. Hy het hom na die woestyn geroep sodat hy van die natuur en die God van die natuur kon leer. \

Dit was 'n eensame plek waar hy hom tuisgemaak het, tussen dorre berge, woeste klowe en rotsspelonke. Maar hy het verkies om die genot van 'n weelderige lewe prys te gee vir die strawwe dissipline van die woestyn. Hier was die omgewing gunstig vir 'n lewe van eenvoud en selfverloëning. Ongehinderd deur die gedrang van die wêreld kon hy hier die lesse van die natuur, van openbaring en van die Voorsienigheid bestudeer. Die woorde van die engel aan Sagaria is dikwels deur Johannes se godvresende ouers aan hom oorvertel. Van kindsbeen af is sy roeping vir hom voorgehou en het hy die heilige opdrag aanvaar. Vir hom was die stilte van die woestyn 'n welkome ontvlugting uit die samelewing waarin agterdog, ongeloof en onreinheid feitlik alles oorheers het. Hy het geen vertroue gehad in sy eie krag om versoekings te weerstaan nie en het teruggedeins van gedurige aanraking met die sonde, sodat hy nie dalk blind sou raak vir die verskriklike sondigheid daarvan nie.

Van sy geboorte af as Nasireër aan God gewy, het hy hom die eed self toegeëien deur lewenslange toewyding. Hy was soos die profete van ouds geklee—'n kleed van kameelhaar met 'n leergordel gebind. Hy het die ,,sprinkane en wilde heuning" geëet wat in die woestyn gevind word, die suiwer bergwater gedrink.

Maar Johannes se lewe is nie in ledigheid, in die somberheid van 'n kluisenaar of in selfsugtige afsondering deurgebring nie. Van tyd tot tyd het hy uitgegaan en onder die mense beweeg; en hy was altyd 'n belangstellende waarnemer van wêreldgebeurtenisse. Vanuit sy stille afsonde​ring het hy die verwikkeling van gebeurtenisse dopgehou. Met 'n oog wat deur die Gees van God verlig is, het hy die karakters van mense bestudeer, sodat hy kon weet hoe om hul harte met die hemelse boodskap te bereik. Die las van sy roeping het swaar op hom gerus. In stilte, deur oorpeinsing en gebed, het hy sy siel vir die lewenstaak voor hom versterk.

Hoewel hy in die woestyn was, is hy nie van versoeking gevrywaar nie. Sover moontlik het hy alle kanale waarlangs die Satan kon binnekom toegestop, en tog is hy nog deur die versoeker aangeval. Maar hy het 'n helder insig gehad; hy het 'n sterk en besliste karakter ontwikkel, en met# die hulp van die Heilige Gees was hy in staat om die Satan se strikke te deursien en om sy mag te weerstaan.  

In die woestyn het Johannes sy skool en sy heiligdom gevind. Net soos Moses in die berge van Midian, is hy deur die teenwoordigheid van God ingesluit en deur die tekens van Sy almag omring. Dit was nie vir hom bestem om, soos Israel se groot leier, in die majestueuse bergstiltes te vertoef nie; maar voor hom was die hoogtes van Moab, oorkant die Jordaan, om Hom te verkondig wat die berge gegrondves en met krag omgord het. Die neerdrukkende en skrikaanjaende aspek van die natuur in sy woestynverblyf was 'n helder beeld van die toestand van Israel. Die vrugbare wingerd van die Here het 'n verlate woesteny geword. Maar bo die woestyn het die hemel helder en skoon getroon. Deur die wolke wat donker en dreigend saamgepak het, het die reënboog van die belofte geskyn. So ook het die beloofde heerlikheid van die Messiasbewind oor die verwording van Israel geskyn. Oor die wolke van toorn het die reënboog van Sy genadeverbond gestrek.

Alleen in die stilte van die nag, het hy die belofte van God aan Abraham gelees van 'n nakroos ontelbaar soos die sterre. Die lig van die daeraad wat die berge van Moab in 'n goue glans geklee het, het Hom verkondig wat sou wees soos ,,die morelig by sonsopgang, 'n more sender wolke" (2 Samuel 23:4). En in die helderheid van die middag het hy die luister van Sy openbaring gesien, wanneer ,,die heerlikheid van die Here" openbaar sal word, en alle vlees dit tesame sal sien (Jesaja 40:5).

Met heilige ontsag maar 'n juigende gees het hy die profetiese boekrolle deursoek na die openbarings van die Messias se koms—die beloofde Saad wat die kop van die slang sou vermorsel; Silo, ,,die bringer van vrede," wat sou kom voordat 'n koning sou ophou om op die troon van Dawid te regeer. Nou het die tyd aangebreek. 'n Romeinse heerser het in die paleis op die berg Sion gesit. Volgens die gewisse woord van die Here was die Christus reeds gebore.  

Dag en nag het hy Jesaja se verruklike beskrywings van die heerlikheid van die Messias bestudeer—die Takkie uit die stomp van Isai; 'n Koning wat in geregtigheid sou regeer en wat ,,die sagmoediges van die land met billikheid" sal oordeel; ,,'n toevlug teen die wind, ... die skaduwee van 'n swaar rots in 'n land wat versmag;" Israel wat nie meer 'n ,,Verlatene" sal wees nie en nie meer 'n ,,Wildernis" genoem sal word nie, maar deur die Here genoem sal word ,,My welbehae, en jou land: die getroude" (Jesaja 11:4; 32:2; 62:4). 'n Glorieryke visioen het die hart van die eensame profeet gevul.

Hy het die Koning in Sy heerlikheid aanskou, en homself vergeet. Hy het die majesteit van heiligheid aanskou en homself onbekwaam en onwaardig geag. Hy was gereed om uit te gaan as die boodskapper van die hemel, onbevrees vir die mens, want hy het die Goddelike aanskou. Hy kon fier en onverskrokke voor aardse konings staan, want hy het hom laag neergebuig voor die Koning van die konings.

Johannes het die aard van die Messias se ryk nie volkome verstaan nie. Hy het verwag dat Israel van sy landsvyande bevry sou word; maar die koms van 'n Koning in geregtigheid en die vestiging van Israel as 'n heilige volk was die groot belofte waarop hy gehoop het. So, het hy geglo, sou die profesie wat by sy geboorte gegee is, vervul word—

,,Om ... aan sy heilige verbond te dink, ... dat ons, verlos uit die hand van ons vyande, Hom sonder vrees kan dien, in heiligheid en geregtigheid voor Hom, al die dae van ons lewe."

Hy het weer aan sy volk gedink: bedrieg, selfvoldaan en aan die slaap in hul sondes. Hy het verlang om hulle wakker te skud tot 'n heiliger lewe. Die boodskap wat God Hom gegee het, was bereken om hulle uit hul slaap wakker te skud en hulle te laat sidder oor hul groot ongeregtigheid. Voordat die saad van die evangelie toegang kan vind, moet die akker van die hart gebraak word. Voordat hulle genesing by Jesus sal soek, moet hulle eers tot 'n besef gebring word van die gevaar van die wonde van hul ongeregtigheid.

God stuur nie boodskappers om die sondaar se oor te streel nie. Hy gee geen boodskap van vrede om die ongeheiligde in 'n noodlottige veiligheidswaan te sus nie. Hy lê swaar laste op die gewete van die kwaaddoener en priem die hart met pyle van skuldbesef. Die dienende engele hou hom die verskriklike oordele van God voor die oë om hom sy behoefte te laat besef en hom te dwing om uit te roep: ,,Wat moet ek doen om gered te word?" Die hand wat tot in die stof verneder het, hef die boetvaardige dan op. Die stem wat die sonde bestraf het en die hoogmoed en ambisie tot skaamte gebring het, vra dan met die grootste ontferming: ..Wat wil jy he moet Ek vir jou doen?"

Toe Johannes sy bediening begin het, het die volk in 'n staat van opwinding en ontevredenheid verkeer wat aan opstand gegrens het. Met die verwydering van Archelaüs is Judea regstreeks onder die beheer van Rome geplaas. Die tirannie en afpersing van die Romeinse goewerneurs en hul vasberade pogings om heidense gebruike in te voer, het opstande ontketen wat die bloed van duisende van Israel se dapperstes gekos het. Al hierdie dinge het die Joodse haat teen Rome aangevuur en die verlange om van die Romeinse mag bevry te word, verhoog.

Te midde van hierdie tweedrag en stryd is 'n stem in die woestyn gehoor—streng en gebiedend, maar vol hoop: ,,Bekeer julle, want die koninkryk van die hemele het naby gekom." Dit het die volk met 'n nuwe, vreemde krag ontroer. Die profete het die koms van Christus as 'n gebeurtenis in die verre toekoms voorspel, maar nou word verkondig dat dit ophande is. Johannes se sonderlinge voorkoms het sy gehoor laat terugdink aan die profete van ouds. Sy kleredrag en maniere het aan Elia herinner. In die gees en krag van Elia het hy die volk se verdorwenheid veroordeel en die heersende sondes bestraf. Sy woorde was reguit, ter sake en oortuigend. Baie het geglo dat hy een van die profete was wat uit die dode opgestaan het. Die hele volk was in beroering. Skares het na die woestyn gestroom.

Johannes het die koms van die Messias verkondig en die volk tot bekering geroep. As simbool van die reiniging van hul sondes het hy hulle in die waters van die Jordaan gedoop. Deur middel van 'n betekenisvolle aanskouingsles het hy dus te kenne gegee dat diegene wat hulle die uitverkore volk van God noem deur die sonde besoedel is en dat hulle sonder die reiniging van die hart geen deel in die koninkryk van die Messias kan he nie.

Prinse en rabbi's, soldate, tollenaars en arbeiders het na die profeet kom luister. 'n Tyd lank het die plegtige waarskuwing van God hulle met vrees vervul. Baie het tot bekering gekom en is gedoop. Mense uit alle stande het hulle aan die Doper se vereistes onderwerp om deel te kan he in die koninkryk wat hy verkondig het.

Talle skrifgeleerdes en Fariseërs het hul sondes kom bely en gevra om gedoop te word. Hulle het hul beter as ander geag en het by die volk 'n hoe dunk van hul vroomheid ingeboesem; nou is die geheime sondes van hul lewens ontbloot\ Maar die Heilige Gees het Johannes oortuig dat baie van hierdie mense nie ware oortuiging van sonde het nie. Hulle was opportuniste. Hulle het gehoop om, as vriende van die profeet, in die guns van die komende Prins te kom. Hulle het ook gehoop dat hulle meer invloed by die volk sou he as hulle hul deur die gewilde jong profeet laat doop.  

Johannes het hulle met die snydende vraag begroet: ,,Addergeslag, wie het julle aangewys om te vlug vir die toorn wat aan kom is? Dra dan vrugte wat by die bekering pas; en moenie by julleself begin sê: Ons het Abraham as vader nie; want ek sê vir julle dat God mag net om uit hierdie klippe kinders vir Abraham op te wek."

Die Jode het God se belofte van ewige guns aan Israel verkeerd vertolk. ,,So sê die Here wat die son gee tot 'n lig oordag, die ordeninge van die maan en van die sterre tot 'n lig in die nag; wat die see in beroering bring, sodat sy golwe bruis, Here van die leërskare is sy Naam: As hierdie verordeninge voor my aangesig sal wyk, spreek die Here, dan sal die nageslag van Israel ook ophou om 'n volk te wees voor my aangesig vir altyd. So sê die Here: As die hemele daarbo gemeet en die fondamente van die aarde daaronder nagespeur kan word, dan sal Ek ook die hele nageslag van Israel verwerp weens alles wat hulle gedoen het, spreek die Here." Jeremia 31:35-37. Die Jode het gedink hul natuurlike nakomelingskap van Abraham het hulle reg tot die belofte gegee. Maar hulle het God se r voorwaardes vir hulle uit die oog verloor. Voor Hy die belofte gegee het, het Hy gesê: ,,Ek gee my wet in hulle binneste en skrywe dit op hulle f hart; en Ek sal vir hulle 'n God wees, en hulle sal vir My 'n volk wees. ... Want Ek sal hulle ongeregtigheid vergewe en aan hulle sonde nie meer dink nie" (Jeremia 31:33, 34).

Die guns van God is verseker vir 'n volk in wie se harte Sy wet geskryf is. Hulle is een met Hom. Maar die Jode het hulle van God geskei. Vanweë hul sondes het hulle onder Sy oordele gely. Vandaar hul onderwerping aan 'n heidense volk. Hul gees is deur sonde verduister en omdat die Here hulle in die verlede groot guns bewys het, het hulle hul sonde gering geag. Hulle het hulle gevlei dat hulle beter as ander is, en geregtig op Sy seëninge.

Hierdie dinge ,,is opgeskrywe as 'n waarskuwing aan ons op wie die eindes van die eeue gekom het" (1 Korinthiërs 10:11). So dikwels neem ons die seëninge van die Here verkeerd op en glo ons dat ons begunstig word oor die een of ander deug in ons. God kan nie vir ons doen wat Hy graag wil nie. Ons gebruik Sy gawes om ons meer selfvoldaan te laat voel en om ons harte in ongeloof en sonde te verhard.

Johannes het aan die leraars van Israel gesê dat hul hoogmoed, selfsug en wreedheid getoon het dat hulle 'n addergeslag is, 'n dodelike vloek vir die volk pleks van kinders van die regverdige en gehoorsame Abraham.  Met die oog op die lig wat hulle van God ontvang het, was hulle erger as die heidene teenoor wie hulle meerderwaardig gevoel het. Hulle het die lots waaruit hulle gekap is en die holte van die put waaruit hulle gegrawe is, vergeet. God was nie van hulle afhanklik vir die vervulling van Sy doel nie. Soos Hy Abraham uit 'n heidense volk geroep het, kan Hy andere ook na Sy diens roep. Hul harte lyk miskien nou so leweloos soos die woestynklippe, maar Sy Gees kan hulle lewend maak om Sy wil te doen en die vervulling van Sy belofte te ontvang.

,,Maar," het die profeet gesê, ,,die byl lê ook al teen die wortel van die bome. Elke boom wat geen goeie vrugte dra nie, word uitgekap en in die vuur gegooi." Die waarde van 'n boom word nie aan sy naam bepaal nie, maar aan sy vrugte. As die vrug waardeloos is, kan die naam hom nie van vernietiging red nie. Johannes het aan die Jode gesê dat hulle karakter en lewe hulle aansien voor God bepaal. Blote belydenis is nutteloos. As hul lewe en karakter nie in ooreenstemming met die wet van God is nie, is hulle nie Sy volk nie.

Sy hartdeurvorsende woorde het sy hoorders tot oortuiging gebring. Hulle het hom kom vra: ,,Wat moet ons dan doen?" Sy antwoord was: ,,Wie twee kledingstukke het, moet meedeel aan hom wat nie het nie; en wie voedsel het, moet dieselfde doen." Hy het die tollenaars teen onreg gewaarsku en die soldate teen geweld.

Almal wat onderdane van Christus se koninkryk wil word, het hy gesê, sal bewys lewer van hul geloof en bekering. Goedhartigheid, eerlikheid en trou sal in hul lewens gesien word. Hulle sal die behoeftiges help en hul offergawes aan God bring. Hulle sal die weerlose beskerm en 'n voorbeeld van deug en ontferming wees. So sal die volgelinge van Christus bewys lewer van die vernieuende krag van die Heilige Gees. In die daaglikse lewe sal geregtigheid, genade en die liefde van God gesien word. Anders is hulle soos die kaf wat verbrand word.  

,,Ek doop julle wel met water tot bekering," het Johannes gesê, ,,maar Hy wat na my kom, is sterker as ek, wie se skoene ek nie waardig is om aan te dra nie. Hy sal julle doop met die Heilige Gees en met vuur." (Mattheüs 3:11.) Die profeet Jesaja het verklaar dat die Here Sy volk van hul sonde sou reinig ,,deur die Gees van strafgerig en die Gees van uitdelging." Die woord van die Here aan Israel Was: ,,Ek sal my hand teen jou uitstrek en jou skuim soos met loog uitsuiwer en al jou looddele wegneem" (Jesaja 4:4; 1:25). Vir die sonde, waar dit ook gevind word, is God ,,'n verterende vuur" (Hebreërs 12:29). In almal wat hulle aan Sy mag oorgee, sal die Gees van God die sonde verteer. Maar wie aan die sonde vashou, word daarmee geïdentifiseer. Dan moet die heerlikheid van God, wat die sonde uitdelg, hulle verdelg. Jakob het, nadat hy die nag met die Engel geworstel het, uitgeroep: ,,Ek het God gesien van aangesig tot aangesig, en tog is my lewe gered" (Genesis 32:30). Jakob het 'n groot sonde teenoor Esau gepleeg, maar hy het berou gehad. Sy ongeregtigheid is hom vergewe en hy is van sy sonde gereinig; daarom kon hy die openbaring van die teenwoordigheid van God verduur. Maar telkens wanneer mense voor God te staan gekom het terwyl hulle opsetlik sonde gekoester het, is hulle vernietig. By die wederkoms van Christus sal die goddeloses ,,met die asem van sy mond" verdelg en ,,deur die verskyning van sy wederkoms tot niet" gemaak word (2 Thessalonicense 2:8). Die lig van die heerlikheid van God, wat lewe aan die regverdige gee, sal die j goddeloses verdelg.

In die dae van Johannes die Doper het Christus op die punt gestaan om as die openbaarder van die karakter van God te verskyn. Sy teen​woordigheid sou op sigself al die mense se sondes aan hulle openbaar. Slegs namate hulle bereid was om van hul sondes gereinig te word, kon hulle in gemeenskap met Hom tree. Net die reine van hart sou in Sy teenwoordigheid kon vertoef.

So het die Doper die boodskap van God aan Israel verkondig. Baie het aan sy prediking gehoor gegee. Baie het alles opgeoffer om te kan gehoorsaam. Skares het hierdie nuwe leraar van plek tot plek gevolg en baie het gehoop dat hy dalk die Messias kon wees. Maar toe Johannes sien hoe die mense hom begin aanhang, het hy by elke geleentheid getrag om hul geloof op Hom te vestig wat sou kom.  

11 Die Doop 

Tyding van die woestynprofeet en sy wonderbare boodskap het deur die hele Galilea versprei. Die boodskap het die boere in die verste bergdorpies en die vissers by die see bereik, en in hierdie eenvoudige, opregte harte het dit sy suiwerste weerklank gevind. In Nasaret is dit in die ou skrynwerkerswinkel van Josef vertel, en Een het die roepstem herken. Sy tyd het aangebreek. Hy het Sy daaglikse werk laat staan, Sy moeder gegroet en in die voetstappe van Sy landgenote gevolg op pad na die Jordaan.

Jesus en Johannes die Doper was neefs, en ook nou verwant in die omstandighede van hul geboorte; tog het hulle mekaar nie regstreeks geken nie. Jesus het Sy lewe in Nasaret in Galilea deurgebring; Johannes syne in die woestyn van Judea. In hierdie uiteenlopende omgewings het hulle in afsondering gelewe en nie met mekaar in verbinding getree nie. Die Voorsienigheid het dit so bepaal. Daar sou nie gesê kon word dat hulle saamgesweer het om mekaar se aansprake te ondersteun nie.

Johannes was bekend met die gebeurtenisse wat Jesus se geboorte gekenmerk het. Hy het verneem van die besoek aan Jerusalem toe Hy 'n seun was en van wat in die skool van die rabbi's gebeur het. Hy wis van Sy sondelose lewe en het geglo dat Hy die Messias is; maar hiervan was hy nie heeltemal seker nie. Die feit dat Jesus soveel jare onbekend gebly het en geen besondere blyke van Sy sending gegee het nie, het hom laat twyfel of Hy wel die Beloofde kon wees. Maar die Doper het in die geloof gewag en geglo dat God op Sy tyd alles duidelik sou maak. Aan hom is geopenbaar dat die Messias hom, sou vra om Hom te doop, en dat 'n teken van Sy Goddelike karakter dan gegee sou word. Dit sou hom in staat stel om Jesus aan die volk voor te stel.

Toe Jesus kom om gedoop te word, het Johannes in Hom 'n reinheid van karakter bespeur soos hy nog nooit in enige mens gesien het nie. Selfs die atmosfeer wat Hom omring het was heilig en ontsagwekkend. Onder die menigtes wat hulle by die Jordaan om hom geskaar het, het Johannes donkere verhale van misdaad te hore gekom en het hy siele ontmoet wat neergedruk was deur die las van ontelbare sondes; maar nooit het hy 'n mens ontmoet van wie daar so 'n Goddelike invloed uitgestraal het nie. Alles het gestrook met wat aan Johannes geopenbaar is aangaande die Messias. Tog het hy teruggedeins van die versoek van Jesus. Hoe kon hy, 'n sondaar, die Sondelose doop? En waarom moet Hy, wat geen bekering van die sonde nodig het nie, Hom aan 'n plegtigheid onderwerp wat 'n erkenning is van skuld wat weggewas moet word?

Toe Jesus vra om gedoop te word, het Johannes teruggedeins en uitgeroep: ,,Ek het nodig om deur U gedoop te word, en kom U na my toe?"

Met sagmoedige maar onweerstaanbare gesag het Jesus geantwoord: ,,Laat dit nou toe, want so pas dit ons om alle geregtigheid te vervul." Johannes het gehoorsaam, die Heiland die Jordaan ingelei en Hom onder die water begrawe. ,,En nadat Jesus gedoop was, het Hy dadelik uit die water opgeklim, en meteens gaan die hemele vir Hom oop, en Hy sien die Gees van God soos 'n duif neerdaal en op Hom kom."

Jesus het Hom nie laat doop as 'n belydenis van eie skuld nie. Hy het Hom met sondaars vereenselwig en die stappe gedoen wat ons moet doen, die werk wat ons moet verrig. Sy lewe van lyding en geduldige volharding na Sy doop was ook vir ons 'n voorbeeld.

Toe Jesus uit die water opkom, kniel Hy op die rivieroewer om te bid. 'n Nuwe, belangrike fase het nou voorgelê. Op 'n wyer verhoog het Hy die stryd van Sy lewe begin. Al was Hy die Vredevors, moes Hy kom soos die ontbloting van 'n swaard. Die koninkryk wat Hy kom oprig het, was die teenoorgestelde van wat die Jode wou he. Hy wat die grondslag van die godsdiensstelsel van Israel was, sou as die vyand en vernietiger daarvan beskou word. Hy wat die wet op Sinai afgekondig het, sou as oortreder veroordeel word. Hy wat gekom het om die mag van die Satan te verbreek, sou die owerste van die duiwels genoem word. Niemand op aarde het Hom verstaan nie en in hierdie bediening sou Hy steeds alleen moet loop. Sy lewe lank het Sy moeder en Sy broers nie Sy sending begryp nie. Selfs Sy dissipels het Hom nie verstaan nie. Hy het in die ewige lig gewoon, as een met God, maar Sy lewe op aarde moes in eensaamheid deurgebring word.  

Omdat Hy met ons is, moes Hy die las van ons skuld en ellende dra. Die Sondelose moes die skande van die sonde voel. Die vredemaker moes in stryd lewe, die waarheid moes by valsheid vertoef en reinheid by besoedeling. Elke sonde, elke wanklank, elke wellus wat die oortreding meegebring het, het Sy gees gefolter.

Hy moes die pad alleen bewandel, die las alleen dra. Op Hom wat Sy heerlikheid gelos en die swakke menslikheid opgeneem het, rus die verlossing van die wêreld. Hy het dit gevoel en besef, maar het onwrikbaar in Sy voorneme gebly. Van Sy arm het die redding van 'n sondige mensdom afgehang, en Hy het Sy hand uitgestrek om die hand van die Almagtige Liefde aan te gryp.

Dit was asof die Heiland se blik deurdring hemel toe waar Hy Sy siel in gebed uitstort. Hy wis terdeë hoe die sonde die menseharte verhard het en hoe swaar dit vir hulle sou wees om Sy sending te begryp en die gawe van verlossing te aanvaar. Hy smeek by die Vader om krag om hul ongeloof te oorwin, die kettings van die Satan te verbreek en om die vernietiger om hulle onthalwe te oorwin. Hy vra om die getuienis dat God die mensheid in die persoon van Sy Seun aanneem.

Nog nooit het die engele na so 'n gebed geluister nie. Hulle verlang om 'n boodskap van gerusstelling en troos aan hul geliefde Aanvoerder te gee. Maar nee; die Vader sal self op die versoek van Sy seun antwoord. Direk van Sy troon straal Sy heerlikheid. Die hemele gaan oop en op die Heiland se hoof daal 'n gedaante soos 'n duif van die suiwerste lig—gepaste embleem vir Hom, die sagmoedige en nederige van hart.

Van die groot menigte aan die Jordaan het min behalwe Johannes die hemelse gesig gesien. Tog was die skare diep beïndruk met die plegtige atmosfeer wat die Goddelike Teenwoordigheid omring. Die volk het Christus stil aangestaar. Hy was bespoel met die lig wat die troon van God immer omring. Sy gelaat was verheerlik soos hulle die gesig van 'n mens nog nooit tevore gesien het nie. Uit die geopende hemele het 'n stem gekom: ,,Dit is my geliefde Seun in wie Ek 'n welbehae het."

Die bevestigende woorde is gegee om die ooggetuies van die toneel met geloof te besiel en om die Heiland krag te gee vir Sy sending. Ondanks die sondes van 'n skuldige wêreld op Christus gelê is, ondanks die vernedering om ons gevalle natuur op Hom te neem, het die stem uit die hemel verklaar dat Hy die Seun van die ewige God is. 

Johannes was diep ontroer toe hy Jesus daar sien kniel en met trane om die goedkeuring van die Vader smeek. Toe die heerlikheid van God Hom omstraal en die stem uit die hemel gehoor word, het Johannes die teken herken wat God beloof het. Nou wis hy dat hy die Verlosser van die wêreld gedoop het. Die Heilige Gees het op hom gerus, en met uitgestrekte hand het hy na Jesus gewys en geroep: ,,Daar is die Lam van God wat die sonde van die wêreld wegneem."

Nie een onder die skare nie, selfs nie die spreker, het die betekenis van die woorde ,,die Lam van God" besef nie. Op die berg Moria het Abraham sy seun hoor vra: ,,My vader, ... waar is die lam vir 'n brandoffer?" Die vader het geantwoord: ,,God sal vir Homself die lam vir 'n brandoffer voorsien, my seun." (Genesis 22: 7, 8.) En in die ram, wat die Voorsienigheid in Isak se plek verskaf het, het Abraham die simbool gesien van Hom wat vir die sondes van die mense sou sterf. Die Heilige Gees het die sinnebeeld gebruik toe Hy deur Jesaja van die Heiland geprofeteer het: ,,Soos 'n lam wat na die slagplek gelei word" het die Here ,,die ongeregtigheid van ons almal op Hom laat neerkom" (Jesaja 53:7, 6); maar Israel het die les nie verstaan nie. Baie van hulle het die offers beskou soos die heidene hulle s'n—as gawes waarmee hulle self die Godheid met hulle kon versoen. God wou hulle leer dat die gawe wat hulle met Hom sou versoen uit Sy eie liefde kom.

En die woorde wat by die Jordaan aan Jesus gerig is: ,,Dit is my geliefde Seun in wie Ek 'n welbehae het," omhels die ganse mensdom. God het met Jesus as ons verteenwoordiger gepraat. Ondanks ons sondes en swakhede word ons nie verstoot nie, maar word ,,ons begenadig ... in die Geliefde" (Efesiërs 1:6). Die heerlikheid wat op Christus gerus het, is 'n waarborg van die liefde van God vir ons. Dit leer ons die krag van die gebed—hoe die stem van die mens tot God kan reik en ons gebede in die hemelse howe ontvang word. Sonde het die aarde van die hemel geskei en van sy gemeenskap vervreem; maar Jesus het dit weer met die sfeer van heerlikheid verbind. Sy liefde het die mens omring en aan die hoogste hemele gereik. Die lig wat uit die geopende poorte op die hoof van ons Heiland geval het, sal op ons val as ons om krag bid om versoeking te weerstaan. Die stem wat met Jesus gepraat het, sê aan elke gelowige siel: Dit is my geliefde kind, in wie Ek 'n welbehae het. ,,Geliefdes, nou is ons die kinders van God, en dit is nog nie geopenbaar wat ons sal wees nie; maar ons weet dat ons, as Hy verskyn, aan Hom gelyk sal wees, omdat ons Hom sal sien soos Hy is." 1 Johannes 3:2. Ons Verlosser het die weg oopgemaak sodat die sondigste, die behoewendste, die mees onderdrukte en veragte, toegang tot die Vader kan he: Almal kan plek kry in die woninge wat Jesus gaan berei het. ,,Dit sê die Heilige, die Waaragtige, wat die sleutel van Dawid het, wat oopmaak en niemand sluit nie. ... Kyk, Ek het voor jou 'n geopende deur gegee, en niemand kan dit sluit nie." Openbaring 3:7, 8.  

12 Die Versoeking
“En Jesus het vol van die Heilige Gees teruggekeer van die Jordaan af, en is deur die Gees in die woestyn gelei." Markus stel dit nog meer betekenisvol: ,,En dadelik het die Gees Hom uitgedryf in die woestyn. En Hy was daar in die woestyn veertig dae lank, terwyl Hy deur die Satan versoek is; en Hy was saam met die wilde diere." ,,En Hy het niks geëet in die dae nie."

Toe Jesus die woestyn ingelei is om versoek te word, is Hy deur die Gees van God gelei. Hy het die versoeking nie gaan soek nie. Hy het daarheen gegaan om alleen te wees, om Sy sending en taak te oordink. Deur gebed en vas wou Hy Hom voorberei vir die bloedbevlekte pad wat Hy moes bewandel. Maar die Satan wis dat die Heiland die woestyn in is, en het dit die geskikste tyd geag om Hom te nader.

Geweldige dinge was vir die wêreld op die spel in die botsing tussen die Vors van die Lig en vors van die koninkryk van die duisternis. Nadat hy die mens in die sonde gelei het, het die Satan aanspraak op die aarde as syne gemaak en homself die vors van hierdie wêreld genoem. Nadat hy die vader en die moeder van die mens sy eie natuur gegee het, wou hy sy ryk hier stig. Hy het beweer dat die mens hom as koning gekies het. Deur die mens te beheers het hy die wêreld geregeer. Christus het gekom om die Satan se aanspraak te weerlê. As Seun van die mens sou Christus getrou aan God bly. Dit sou bewys dat die Satan nie volkome beheer oor die mensdom het nie en dat sy aanspraak op die wêreld ongegrond is. Almal wat van sy mag bevry wou word, sou dan vrygemaak word. Die heerskappy wat Adam weens die sonde verloor het, sou herstel word.

Sedert die aankondiging aan die slang in Eden: ,,Ek sal vyandskap stel tussen jou en die vrou, en tussen jou saad en haar saad" (Genesis 3:15), het die. Satan geweet dat hy nie absolute beheer oor die wêreld het nie. Die werking van 'n krag wat sy heerskappy weerstaan het, is in mense gesien. Hy het die offers wat Adam en sy seuns gebring het met intense belangstelling dopgehou. Daarin het hy 'n simbool van gemeenskap tussen hemel en aarde bespeur. Die gemeenskap wou hy nou verbreek. Hy het God verkeerd voorgestel, asook die seremonies wat op die Heiland gedui het. Mense het God begin vrees as Een wat in hul ondergang behae het. Die offers wat Sy liefde moes openbaar, is gebring om Sy toorn mee af te wend. Die Satan het die bose hartstogte van die mens aangeblaas om sy houvas op hulle te verstewig. Toe die Woord van God geskryf is, het hy die profesieë van die Heiland se koms bestudeer. Van geslag tot geslag het hy getrag om die mensdom vir die profesieë te verblind, sodat hulle Christus met Sy koms kon verwerp.

By die geboorte van Christus wis die Satan dat Een gekom het om sy heerskappy te bestry. Hy het gesidder by die engel se boodskap aangaande die mag van die pasgebore Koning. Die Satan was terdeë bewus van Christus se status in die hemel as die Geliefde van die Vader. Dat die Seun van God as mens na die aarde sou kom, het hom met verbasing en vrees vervul. Hy kon die raaisel van hierdie groot opoffering nie peil nie. Sy selfsugtige siel kon sulke liefde vir die bedroë ras nie vat nie. Die heerlikheid en vrede van die hemel en die vreugde van gemeenskap met God het die mens maar vaagweg besef, maar Lucifer, die beskuttende gerub, het dit goed geken. Vandat hy die hemel verbeur het, was hy vasbeslote om wraak te neem deur andere in sy val te laat deel. Dit sou hy doen deur hulle die hemelse dinge te laat onderskat en na die aardse dinge te laat hunker.

Die hemelse Vors sou nie sender teenstand die siele van mense vir Sy koninkryk verower nie. Vandat Hy in Betlehem gebore is, is hy voortdurend deur die Bose aangeval. Die beeld van God is in Christus geopenbaar, en in die beraadslagings van die Satan is besluit dat Hy oorwin moes word. Geen mens het nog in die wêreld gekom en die mag van die verleier ontwyk nie. Die magte van die Bose is aangesê om Hom te agtervolg en te beveg en indien moontlik te oorwin. 

Toe die Heiland gedoop is, was die Satan onder die ooggetuies. Hy het gesien hoe die heerlikheid van die Vader Sy Seun bestraal. Hy het gehoor hoe die stem van die Vader getuig van die Godheid van Jesus. Se​dert die val van Adam is die mensdom van regstreekse gemeenskap met God uitgesluit; die omgang tussen hemel en aarde was deur Christus; maar noudat Jesus ,,in die gelykheid van die sondige vlees" (Romeine 8:3) gekom het, het die Vader self gespreek. Voorheen het Hy deur Christus met die mens in verbinding getree; nou het Hy dit in Christus gedoen. Die Satan het gehoop dat God se afsku van die ongeregtigheid ewige skeiding tussen hemel en aarde sou bring. Maar nou was dit duidelik dat die verbinding tussen God en mens herstel is.

Die Satan het besef dat hy moes oorwin of hy word oorwin. Daar was te veel op die spel om dit aan sy engele oor te laat. Hy sou die stryd persoonlik voer. Hy het al die magte van die afvalligheid teen die Seun van God gemonster. Al die wapens van die hel is teen Christus losgelaat.

Baie sien in hierdie botsing tussen Christus en die Satan geen besondere betrekking op hul eie lewe nie, en hulle stel weinig belang daarin. Maar hierdie stryd word in elke mensehart herafgespeel. Nooit verlaat 'n mens die geledere van die Bose om God te dien sonder om die aanvalle van die Satan te moet verduur nie. Die versoekinge, wat Chris​tus weerstaan het, is juis die wat ons so swaar vind om te weerstaan. Hulle is net soveel hewiger op Hom toegespits as wat Sy karakter voortrefliker as ons s'n is. Met die wêreld se verskriklike sondelas op Hom, het Christus die toets van liggaamlike drange, liefde vir die wêreld en die liefde van vertoon wat tot aanmatiging lei, weerstaan. Dit was die versoekings waarmee Adam en Eva oorweldig is, en wat ons ook so maklik oorwin.

Die Satan het Adam se sonde voorgehou as bewys dat die wet van God onregverdig is en nie gehoorsaam kon word nie. Christus sou Adam se mislukking in ons menslikheid uitkoop. Maar toe Adam die versoeker die hoof moes bied, was hy nie aan die gevolge van die sonde onderhewig nie. Hy het in die krag van 'n volmaakte man gestaan, liggaamlik en geestelik. Hy was deur die heerlikheid van Eden omring en was daagliks in verbinding met hemelse wesens. Dit was nie so met Jesus toe Hy die woestyn in is om die Satan die hoof te bied nie. Vierduisend jaar lank het die mens se liggaamskragte, geestesvermoë en sedelike waarde afgeneem; en Christus het die swakhede van die ontaarde mensheid op Hom geneem. Alleen op die manier kon Hy die mens uit die dieptes van sy verwording red.

Baie beweer dat Christus onmoontlik deur versoeking oorwin kon word. As dit so is, kon Hy nie in Adam se plek gestaan het nie, en sou Hy nie kon oorwin het waar Adam geswig het nie. As ons in enige opsig '’'n groter stryd moet voer as wat Christus moes, sou Hy ons nie kon red nie. Maar ons Heiland het die menslike met al sy swakhede op Hom geneem. Hy het die menslike natuur aangeneem, met die moontlikheid om voor die versoeking te swig. Ons het niks om te verduur wat Hy nie verduur het nie.  

Vir Christus, net soos vir die heilige egpaar in Eden, was die aptyt die eerste groot versoeking. Daar waar die verderf begin het, moes ook die verlossingstaak begin. Net soos Adam deur toegewing aan die aptyt tot val gekom het, moes Christus deur die verloëning daarvan oorwin. ,,En nadat Hy veertig dae en veertig nagte gevas het, het Hy naderhand honger geword. En die versoeker het na Hom gekom en gesê: As U die Seun van God is, sê dat hierdie klippe brode word. Maar Hy antwoord en sê: Daar is geskrywe: Die mens sal nie van brood alleen lewe nie, maar/ van elke woord wat deur die mond van God uitgaan."  

Van Adam af tot by Christus het selfbevrediging die mag van die drange en hartstogte laat toeneem totdat hulle feitlik die botoon gevoer het. Dit het die mens verlaag en sieklik gemaak, en self was hulle nie meer in staat om te oorwin nie. Namens die mens het Christus oorwin deur die hewigste toets te verduur. Ter wille van ons het Hy 'n selfbeheersing aan die dag gelê wat sterker as honger en die dood was. En by hierdie eerste oorwinning was ander strydpunte betrokke wat in al ons botsings met die magte van die duisternis op die spel is.

Toe Jesus die woestyn in is, was Hy omring deur die heerlikheid van die Vader. Verdiep in gemeenskap met God, is Hy bo die menslike swakheid verhef. Maar die heerlikheid het Hom verlaat, en Hy moes alleen teen die versoeking stry. Elke oomblik het dit Hom neergedruk. Sy menslikheid het teruggedeins vir die stryd wat voorlê. Veertig dae het Hy gevas en gebid. Swak en uitgeteer van die honger, uitgeput en ontdaan deur sielestryd, ,,was sy voorkoms [so misvormd], geen mens meer nie, en Sy gestalte was nie soos die van 'n mensekind me" (Jesaja 52:14). Nou was dit die Satan se kans. Nou, het hy gemeen, kon hy Christus oorwin.

Asof dit 'n gebedsverhoring is, nader iemand wat soos 'n engel uit die hemel lyk, die Heiland. Hy beweer dat hy 'n opdrag van God het om te verklaar dat Christus se vas op 'n end is. Net soos God 'n engel gestuur het om te keer dat Abraham Isak offer, so het die Vader nou, tevrede dat Christus gewillig is om die bloedbad te betree, 'n engel gestuur om Hom te verlos. Dit was die boodskap wat Jesus ontvang het. Die Heiland was swak van die honger, Hy het verlang na voedsel toe die Satan Hom skielik nader. Die versoeker wys na die klippe wat oor die woestyn gestrooi lê en wat soos brode lyk, en sê: ,,As U die Seun van God is, sê dat hierdie klippe brode word."

Hoewel hy soos 'n engel van die lig voorkom, verraai hierdie eerste woorde sy karakter. ,,As U die Seun van God is." Dis 'n insinuasie van wantroue. Doen Jesus wat die Satan voorstel, aanvaar hy hierdie twyfel. Die versoeker wil Christus met dieselfde taktiek oorwin waarmee hy die eerste mens verlei het. Hoe listig het die Satan Eva in Eden genader! ,,Is dit ook so dat God gesê het: Julle mag nie eet van al die bome van die tuin nie?" (Genesis 3:1). Sover het hy die waarheid gepraat, maar in sy woorde het 'n bedekte minagting vir die woorde van God geskuil. Daar was 'n bedekte weerspreking, 'n twyfel in die opregtheid van God. Die Satan het die gedagte by Eva laat posvat dat God nie sal maak soos Hy gesê het nie; dat die weerhouding van sulke heerlike vrugte 'n verloëning van Sy liefde en sorg vir die mens is. Net so wil die versoeker nou sy eie gevoelens in die gedagte van Christus verwek. ,,As U die Seun van God is." Die woorde knaag bitter aan sy eie hart. Hy sê dit in 'n toon van die uiterste ongeloof. Sou God Sy eie Seun so behandel? Sou Hy Hom in die woestyn tussen die wilde diere los, sonder kos, sonder vriende, sonder gerief? Hy insinueer dat God dit nooit bedoel het dat Sy Seun in so 'n toestand meet verkeer nie. ,,As U die Seun van God is," toon dan U mag deur Uself van hierdie knaende honger te verlos. Beveel hierdie klip om brood te word.

Die woorde uit die hemel: ,,Dit is my geliefde Seun in wie Ek 'n welbehae het" (Mattheüs 3:17), het nog in die Satan se ore weerklink. Maar hy was vasbeslote om Christus se geloof in die getuienis te ondermyn. Die woord van God was Christus se versekering van Sy Goddelike sending. Hy het gekom om soos 'n mens onder mense te ween, en dit was die woord wat Sy verband met die hemel verkondig het. Die Satan wou Hom beweeg om hierdie woord in twyfel te trek. As Christus se vertroue in God geskud kon word, wis die Satan, sou die oorwinning in die hele stryd in sy skoot val. Hy kon Jesus oorwin. Hy het gehoop dat Christus, belas met Sy neerslagtigheid en groot honger, geloof in Sy Vader sou verloor en 'n wonderwerk ten behoewe van Homself sou verrig. As Hy dit gedoen het, was die verlossingsplan tot niet.

In die eerste botsing tussen Christus en die Satan, was Christus die aanvoerder van die hemelse heir; en die Satan, leier van die opstand in die hemel, is uitgewerp. Nou is dit oënskynlik net andersom, en hierdie gewaande voordeel wil hy tot die uiterste uitbuit. Een van die magtigste engele, verklaar hy, is uit die hemel gewerp. Aan Jesus se voorkoms lyk dit asof Hy daardie gevalle engel is—deur God en mens verlate. 'n Goddelike wese sou sy aanspraak mos kon staaf met 'n wonderwerk: ,,as U die Seun van God is, sê vir hierdie klip dat dit brood moet word." So 'n skeppingsdaad, sê die versoeker, sou afdoende bewys van Sy Godheid wees. Dit sou 'n einde aan die twyfel bring.

Nie sonder stryd kon Jesus die aartsverleier stilswygend aanhoor nie. Maar die Seun van God sou Sy Godheid nie aan die Satan toon of hom 'n rede vir Sy vernedering gee nie. Om toe te gee aan die eise van die rebel sou niks bydra tot voordeel van die mens of die heerlikheid van God nie. As Hy gehoor gegee het aan die vyand se versoek, sou die Satan nog gesê het: Gee my 'n teken, sodat ek kan glo U is die Seun van God. Bewyse sou in elk geval nie die opstandigheid in sy eie hart beëindig het nie. En Christus sou geen Goddelike mag ten behoewe van Homself uitoefen nie. Hy het gekom om soos ons beproef te word en ons 'n voorbeeld van geloof en onderdanigheid na te laat. Nog hier, nog by 'n latere geleentheid in Sy aardse lewe, het Hy 'n wonderwerk ter wille van Homself verrig. Sy wonderwerke was almal vir die welsyn van ander. Hoewel Jesus die Satan van die begin af herken het, het Hy Hom nie tot 'n twisspraak laat uitlok nie. Versterk deur die herinnering van die stem uit die hemel, het Hy op Sy Vader se liefde gesteun. Hy sou nie met versoeking speel nie.

Jesus het die Satan met die Skrif beantwoord. ,,Daar is geskrywe," het Hy gesê. In elke versoeking was Sy wapen die Woord van God. Die Satan het van Christus 'n wonderwerk geëis as teken van Sy Godheid. Maar wat groter as alle wonderwerke is—'n onwrikbare vertroue op ,,So sê die Here,"—was 'n teken wat nie weerspreek kon word nie. Solank Christus hierdie stelling gehandhaaf het, kon die verleier niks uitrig nie.

Dit was toe Christus op Sy swakste was dat Hy die hewigste versoek is. Daarom het die Satan op die oorhand gehoop. Met die taktiek het hy die mens oorwin. Wanneer die kragte gedaan was, die wilskrag verswak en die geloof nie meer in God gevestig is nie, is manne oorweldig wat lank en moedig vir die reg gestry het. Moses was moeg na Israel se veertig jaar van swerwe toe sy geloof vir 'n oomblik van die Almagtige afgewend is. Hy het op die grense van die Beloofde Land geswig. So ook Elia, wat onverskrokke voor koning Agab en voor die hele Israel met die vierhonderd-en-vyftig profete van Baal aan die spits gestaan het. Na die dag van verskrikking op Karmel, toe die valse profete verslaan is en die volk hul trou aan God betuig het, het Elia gevlug voor die dreigemente van die goddelose Isébel. So het die Satan die menslike swakheid uitgebuit. En hy sal dit steeds doen. Waar iemand ook deur wolke omsluier is, deur omstandighede verwar is, of deur armoede of nood geteister word, is die Satan byderhand om te versoek en te treiter. Hy spits hom op ons swakhede toe. Hy probeer ons vertroue skud in God wat toelaat dat sulke dinge oor ons kom. Ons word versoek om God te wantrou en Sy liefde in twyfel te trek. Dikwels kom die verleier na ons soos hy na Christus gekom het, en hou hy ons swakhede en tekortkominge vir ons voor. Hy hoop hy kan die siel ontmoedig en ons houvas op God verbreek. Dan is hy seker van sy prooi. As ons hom die hoof sou bied soos Jesus gedoen het, kan ons baie neerlae voorkom. Deur met die vyand te onderhandel, gee ons hom 'n houvas.

Toe Christus vir die verleier sê: ,,Die mens sal nie van brood alleen lewe nie, maar van elke woord wat deur die mond van God uitgaan," het Hy woorde herhaal wat Hy meer as veertienhonderd jaar tevore teenoor Israel gebesig het: ,,Die Here jou God [het] jou nou veertig jaar lank in die woestyn gelei... en Hy het jou verootmoedig en jou laat honger ly en jou die manna laat eet wat jy en jou vaders nie geken het nie, om aan jou bekend te maak dat die mens nie van brood alleen lewe nie, maar dat die mens lewe van alles wat uit die mond van die Here uitgaan" (Deuteronomium 8:2, 3). In die woestyn, toe daar geen voedsel meer te kry was nie, het God manna uit die hemel vir Sy volk laat val; en voortdurend is voldoende voorsien. Hierdie voorsiening was 'n les dat solank hulle op God vertrou en in Sy wee gewandel het, Hy hulle nie in die steek sou laat nie. Nou het die Heiland die les wat Hy aan Israel geleer het, self toegepas. Deur die woord van God is hulp aan die menigtes van Israel verleen, en deur dieselfde woord sou dit aan Jesus gegee word. Hy het op God se tyd gewag om verligting te bring. Hy was in die woestyn om God te gehoorsaam, en Hy sou nie voedsel verkry deur na die Satan se voorstelle te luister nie. Ten aanskoue van die heelal het Hy getuig dat dit minder van 'n ramp is om enige lot te verduur wat jou tref as om enigsins af te wyk van die wil van God.

,,Die mens sal nie van brood alleen lewe nie, maar van elke woord wat deur die mond van God uitgaan." Dikwels bereik die volgeling van Christus 'n stadium waar hy God nie kan dien en met sy wêreldse ondernemings kan voortgaan nie. Dit kan voorkom asof gehoorsaamheid aan die duidelike vereiste van God hom van sy heenkome sal beroof. Die Satan sal hom wysmaak dat hy sy gewetensbesware sal moet prysgee. Maar die enigste ding ter wêreld waarop ons kan staatmaak, is die woord van God. ,,Soek eers die koninkryk van God en sy geregtigheid, en al hierdie dinge sal vir julle bygevoeg word." Mattheüs 6:33. Selfs in hier​die lewe strek dit ons nie tot voordeel om af te wyk van die wil van ons hemelse Vader nie. As ons die krag van Sy woord leer ken, sal ons nie die voorstelle van die Satan gehoorsaam om voedsel te verkry of om ons lewens te red nie. Ons enigste vrae sal wees: Wat is die gebod van God? Wat is Sy belofte? As ons dit weet, sal ons die een gehoorsaam en op die ander vertrou.

In die laaste groot stryd met die Satan sal diegene wat aan God getrou is, alle aardse onderhoud verloor. Omdat hulle weier om Sy wet te verbreek om die wêreldse magte te gehoorsaam, sal hulle verbied word om te koop of te verkoop. Eindelik sal beveel word dat hulle doodgemaak moet word. Lees Openbaring 13:11-17. Maar vir die gehoorsame wag die belofte: ,,Hy wat in geregtigheid wandel ... sal op hoogtes woon, rotsvestings is sy burg; sy brood word hom gegee, sy water is gewis" (Jesaja 33:15, 16). Deur hierdie belofte sal die kinders van God lewe. Wanneer hongersnood die aarde verwoes, sal hulle gevoed word. ,,Hulle sal nie beskaamd staan in die slegte tyd nie, en in dae van hongersnood sal hulle versadig word." Psalm 37:19. Die profeet Habakuk het hierdie tyd van nood vooruitgesien en die geloof van die kerk so uitgedruk: ,,Alhoewel die vyeboom nie sal bloei en aan die wingerdstokke geen vrug sal wees nie, die drag van die olyfboom sal teleurstel en die saailande geen voedsel oplewer nie, die kleinvee uit die kraal verdwyn en geen beeste in die stalle sal wees nie—nogtans sal ek jubel in die Here, ek sal juig in die God van my heil." Habakuk 3:17, 18.

Van al die lesse wat uit ons Heiland se eerste groot versoeking te leer is, is geeneen belangriker as die met betrekking tot die liggaamlike drange en hartstogte nie. In alle eeue was versoekings tot liggaamlike bevrediging die doeltreffendste metodes om die mens tot verderf en ontaarding te lei. Deur onmatigheid wil die Satan die geestes en morele vermoëns vernietig wat God aan die mens as kosbare gawe gegee het. So word dit vir die mens onmoontlik om dinge van ewige waarde te waardeer. Deur sinlike genot wil die Satan elke teken van die ewebeeld van God uit die siel uitwis.

Die onbeheerste selfbevrediging en gevolglike siekte en ontaarding wat tydens Christus se eerste koms geheers het, sal weer voor Sy wederkoms met intense boosheid heers. Christus sê dat die toestand van die wêreld weer sal wees soos in die dae voor die sondvloed, en van Sodom en Gomorra. Al die versinsels van die hart sal altyddeur net sleg wees. Ons is nou op die rand van daardie verskriklike tye, en ons moet die les van die Heiland se vas ter harte neem. Slegs deur te dink aan die onuitspreeklike angs wat Christus verduur het, kan ons die boosheid van onbeheerste selfbevrediging begryp. Sy voorbeeld verklaar dat ons enigste hoop op die ewige lewe op die onderwerping van die drange en hartstogte aan die wil van God berus.

In ons eie krag is dit onmoontlik om die drange van ons verdorwe natuur te onderwerp. Langs hierdie weg sal die Satan ons in die versoeking bring. Christus het geweet dat die vyand elke mens sal nader om sy erfswakhede uit te buit en deur sy valse insinuasies almal te verstrik wat nie hul vertroue in God het nie. En deur die pad te bewandel waarlangs die mens moet reis, het ons Heiland die weg tot oorwinning vir ons voorberei. Dit is nie Sy wil dat ons in die stryd met die Satan gekniehalter moet wees nie. Hy wil n4e he dat ons deur die aanvalle van die slang geïntimideer of ontmoedig moet word nie. ,,Hou goeie moed," sê Hy, ,,Ek het die wêreld oorwin" (Johannes 16:33).

Laat hom wat teen die aptyt worstel, na die Heiland in die woestyn van versoeking kyk. Sien Hom in Sy smart op die kruis toe Hy uitgeroep het: ,,Ek het dors!" Hy het alles verduur wat ons moontlik sal moet verduur. Sy oorwinning is ons oorwinning.

Jesus het Hom op die\ wysheid en krag van Sy hemelse Vader verlaat. Hy verklaar: ,,Maar die Here Here help My; daarom kom Ek nie in die skande nie, ... en Ek weet dat Ek nie beskaamd sal staan nie. ... Kyk, die Here Here help My." Met Sy eie voorbeeld voor ons, sê Hy dan aan ons: ,,Wie is daar onder julle wat die Here vrees, ... wat in duisternisse wandel en geen ligstraal sien nie?—laat hy vertrou op die Naam van die Here en steun op sy God!" (Jesaja 50:7-10.)

,,Die owerste van hierdie wêreld kom en het aan My niks nie," het Jesus gesê (Johannes 14:30). In Hom was daar niks wat tot die drogredes van die Satan aangetrokke gevoel het nie. Hy het nie tot sonde ingestem nie. Hy het nie eens deur 'n gedagte aan die versoeking toegegee nie. So kan ons ook wees. Christus se mensheid is met Sy Godheid verenig; Hy is vir die stryd toegerus deur die inwoning van die Heilige Gees. En Hy het gekom om ons deelgenote te maak van die Goddelike natuur. So lank ons met Hom verenig is deur die geloof, heers die sonde nie meer oor ons nie. God reik na die hand van ons geloof om dit te rig om vas te hou aan die Godheid van Christus, sodat ons 'n volmaakte karakter kan bereik.

En hoe dit teweeggebring word, het Christus ons getoon. Met watter middel het Hy die stryd teen die Satan gewen? Deur die woord van God. Net deur die woord kon Hy die versoeking weerstaan. ,,Daar is geskrywe," het Hy gesê. En aan ons het Hy ,,die grootste en kosbare beloftes geskenk," ,,sodat julle daardeur deelgenote kan word van die goddelike natuur, nadat julle die verdorwenheid ontvlug het wat deur begeerlikheid in die wêreld is" (2 Petrus 1:4). Elke belofte in die Woord van God is vir ons. Volgens ,,alles wat uit die mond van die Here uitgaan" moet ons lewe. As u versoek word, kyk nie na die omstandighede of die swakheid van die vlees nie, maar na die krag van die woord. Al sy krag behoort aan u. ,,Ek het u woord in my hart gebêre," sê die psalmdigter, ..dat ek teen U nie sal sondig nie." ,,Ek het deur die woord van u lippe die paaie van die geweldenaar vermy." Psalm 119:11; 17:4.

13 Die Oorwinning
“Toe neem die duiwel Hom saam na die heilige stad en laat Hom op die dak van die tempel staan en sê vir hom: As U die Seun van God is, werp Uself af; want daar is geskrywe:

,,Hy sal sy engele bevel gee aangaande U, en hulle sal U op die hande dra, sodat U nie miskien u voet teen 'n klip stamp nie."

Nou meen die Satan hy het Jesus op sy eie terrein ontmoet. Die listige vyand haal die woorde uit die mond van God aan. Steeds verskyn \ hy as 'n engel van die Jig en gee hy duidelik te kenne dat hy die Skrif en die betekenis daarvan ken. Soos Jesus tevore die Woord van God gebruik net om Sy geloof te onderskraag, gebruik die verleier dit nou om sy bedrog mee te verbloem. Hy beweer nou dat hy maar net Jesus se getrouheid /wou toets en hy loof Sy standvastigheid. Aangesien die Heiland vertroue / in God geopenbaar het, dring die Satan nou by Hom aan om nog 'n blyk van Sy geloof te gee.

Weer eens, egter, gaan die versoeking gepaard met 'n insinuasie van wantroue: ,,As U die Seun van God is." Christus was in die ver​soeking om die ,,as" te beantwoord; maar Hy het die geringste erkenning van twyfel vermy. Hy sou Sy lewe nie in die gevaar stel om aan die Satan 'n bewys te verstrek nie.

Die verleier wou Christus se menslikheid uitbuit en Hom tot aanmatiging beweeg. Maar hoewel die Satan die sonde kan voorstel, kan hy dit nie afdwing nie. Aan Jesus het hy gesê: ,,Werp Uself af," wetende dat hy Hom nie kon afwerp nie; want God sou ingryp om Hom te verlos. Ook kon die Satan Jesus nie dwing om af te spring nie. As Christus nie wou toegee tot die versoeking nie, kon Hy nie oorwin word nie. Geen mag op aarde of in die hel kon Hom in die geringste mate dwing om af te wyk van die wil van Sy Vader nie.

Die versoeker kan ons nooit dwing om te sondig nie. Hy kan die Bart nie beheers tensy dit aan hom oorgegee word nie. Die wil moet toestem, die geloof moet sy houvas op Christus verloor voordat die Satan sy mag oor ons kan uitoefen. Maar elke sondige gedagte wat ons koester gee hom vastrapplek. Elke opsig waarin ons te kort skiet aan die Goddelike maatstaf is 'n oop deur waardeur hy kan binnekom om ons te versoek en te vernietig. En elke versuim of neerlaag aan ons kant gee hom die geleentheid om Christus te verwyt.

Toe die Satan die belofte ,,Hy sal sy engele aangaande jou bevel gee" aangehaal het, het hy die woorde ,,om jou te bewaar op al jou wee" weggelaat — al die wee wat God verkies. Jesus het geweier om van die weg van gehoorsaamheid af te wyk. Hoewel Hy Sy Vader volkome vertrou het, sou Hy Hom nie ongevraagd in 'n situasie begeef waarin Sy Vader sou moes ingryp om Hom van die dood te red nie. Hy sou die Voorsienigheid nie dwing om Hom te red en sodoende versuim om 'n voorbeeld van vertroue en onderdanigheid aan die mens te stel nie.

Jesus het die Satan geantwoord: ,,Daar is ook geskrywe: Jy mag die Here jou God nie versoek nie." Hierdie woorde is deur Moses aan die kinders van Israel gerig toe hulle in die woestyn dors gehad en Moses gevra het om vir hulle water te gee, met die woorde: ,,Is die Here in ons midde of nie?" (Exodus 17:7). God het wondere vir hulle verrig, maar toe hulle in die nood was, het hulle aan Hom getwyfel en om 'n bewys gevra dat Hy met hulle is. In hul ongeloof wou hulle God op die proef stel. Die Satan het nou by Christus aangedring om dit ook te doen. God het reeds getuig dat Christus Sy Seun is; en om nou om 'n bewys te vra dat Hy die Seun van God is, sou neerkom op 'n toets vir God — om Hom te versoek. En dit sou op dieselfde neerkom as ons vra wat God nie belowe het nie. Dit sou van wantroue spreek en bete ken dat Hy op die proef gestel of versoek word. Ons moet nie tot God bid om te bewys dat Hy Sy woord gestand sal doen nie, maar omdat Hy dit sal vervul; nie om te bewys dat Hy ons liefhet nie, maar omdat Hy ons liefhet. ,,En > sender geloof is dit onmoontlik om God te behaag; want hy wat tot God gaan, moet glo dat Hy is en 'n beloner is van die wat Hom soek." Hebreërs 11:6.

Maar geloof is geensins aanmatiging nie. Net die mens wat 'n ware geloof het, is gevrywaar teen aanmatiging. Want elke aanmatiging is die Satan se vervalsing van die geloof. Die geloof gryp die beloftes van God aan en lewer die vrugte van gehoorsaamheid. Aanmatiging maak ook aanspraak op die beloftes, maar gebruik hulle, soos die Satan, as verskoning vir die ongeregtigheid. Die geloof sou ons aartsouers beweeg het om vertroue in die liefde van God te he en om Sy gebooie te gehoorsaam. Aanmatiging het hulle tot oortreding gelei in die vermoede dat Sy groot liefde hulle sou red van die gevolge van hul sonde. Dit is nie geloof wat aanspraak op die guns van die Hemel maak sender om te voldoen aan die voorwaardes waarop genade geskenk word nie. Die ware geloof het sy fondament in die belofte en bepalinge van die Skrif.

Dikwels wanneer die Satan ons nie tot wantroue kan beweeg nie, slaag hy daarin om ons tot aanmatiging te lei. Kry hy ons sover om ons onnodig aan die versoeking bloot te stel, weet hy die oorwinning is syne. Die Here sal almal bewaar wat die weg van gehoorsaamheid bewandel, maar om daarvan af te wyk, is om mens op die Satan se terrein te waag. Daar sal ons gewis verslaan word. Die Heiland het ons gewaarsku: ,,Waak en bid, dat julle nie in versoeking kom nie" (Markus 14:38). Oorpeinsing en gebed sal keer dat ons ons ongevraag aan die gevaar blootstel, en so kan ons vele neerlae vryspring.

Tog moet ons nie moed verloor as ons versoek word nie. Dikwels, as ons in 'n beproewing beland, twyfel ons of die Gees van God ons lei. Maar dit was die leiding van die Gees wat Jesus na die woestyn gevoer het om deur die Satan versoek te word. Wanneer God ons beproef, wil Hy 'n goeie doel met ons bereik. Jesus het Hom nie die beloftes van God aangematig deur Hom ongevraag in die versoeking te begewe nie, maar Hy het ook nie neerslagtig geword toe dit wel tot Hom gekom het nie. Ons moet ook nie. ,,God is getrou, wat nie sal toelaat dat julle bo julle kragte versoek word nie; maar Hy sal saam met die versoeking ook die uitkoms gee, sodat julle dit sal kan verdra." 1 Korinthiërs 10:13. Hy sê: ,,Offer dank aan God, en betaal jou geloftes aan die Allerhoogste; en roep My aan in die dag van benoudheid: Ek sal jou uithelp, en jy moet My eer." Psalm 50:14, 15.

Jesus was oorwinnaar in die tweede versoeking, en nou openbaar die Satan hom in sy ware karakter. Maar hy doen hom nie voor as 'n afskuwelike monster met gesplete kloue en vlermuisvlerke nie. Hy is 'n magtige engel, hoewel gevalle. Hy noem hom die leier van die opstand en die god van hierdie wêreld.

Hy plaas Jesus op 'n hoe berg en laat die koninkryke van die wêreld in al hul luister panoramies voor hom verbysweef. Die son verlig tempelstede, marmerpaleise, vrugbare lande en wingerde swaar in drag. Die spore van verderf is bedek. Die oë van Jesus, wat pas gelede nog maar 'n troostelose verlatenheid aanskou het, rus nou op 'n toneel van weergalose skoonheid en voorspoed. Dan praat die verleier: ,,Ek sal U al hierdie mag gee en hulle heerlikheid, want dit is aan my oorgegee, en ek gee dit aan wie ek wil. As U my dan aanbid, sal alles aan U behoort."

Die sending van Christus kon net deur lyding vervul word. Voor Hom het 'n lewe van smart, ontbering en stryd en 'n skanddood gewag. Hy moet die sonde van die hele wêreld dra. Hy moet skeiding van Sy Vader se liefde verduur. Nou bied die verleier aan om die mag wat hy wederregtelik ingepalm het, oor te lewer. Christus kon Hom die vreeslike toekoms spaar deur die opperheerskappy van die Satan te erken. Maar om dit te doen, sou beteken om die oorwinning in die groot stryd prys te gee. Dit was omdat hy hom oor die Seun van God wou verhef dat die Satan in die hemel gesondig het. As hy nou sjou oorwin, sou die opstand triomfeer.

Toe die Satan aan Christus sê: Die koninkryke van die wêreld en al hulle heerlikheid en mag is aan my oorgegee, en ek gee dit aan wie ek wil, het hy maar gedeeltelik die waarheid gepraat, en hy het dit gesê om sy eie bedrog te dien. Die Satan het sy heerskappy van Adam afgeneem, maar Adam het onder die volmag van die Skepper geregeer. Hy was nie 'n onafhanklike heerser nie. Die aarde behoort aan God en Hy het alle dinge aan Sy Seun oorgelewer. Adam moes onderhewig aan Christus regeer. Toe Adam sy soewereiniteit aan die Satan afgestaan het, was Christus steeds die regmatige Koning. Daarom het die Here aan koning Nebukadnesar gesê ,,dat die Allerhoogste mag het oor die koningskap van die mens, en dit gee aan wie Hy wil" (Daniel 4:17). Die Satan kan die mag wat hy wederregtelik verkry het, alleenlik uitoefen namate God hom dit toelaat.

Toe die verleier Christus die koninkryk en die heerlikheid van die wêreld aangebied het, het hy voorgestel dat Christus die ware koningskap van die wêreld moet afstaan en onderhewig aan die Satan moet regeer.  Dit was dieselfde ryk waarop die Jode hul hoop gevestig het. Hulle het die koninkryk van die wêreld begeer. As Christus bereid was om hulle so 'n koninkryk aan te bied, sou hulle Hom graag ontvang het. Maar die vloek van die sonde met al sy wee het daarop gerus. Christus het aan die verleier gesê: ,,Gaan weg agter My, Satan, want daar is geskrywe: Die Here jou God moet jy aanbid en Hom alleen dien."  

Die een wat in opstand in die hemel gekom het, het die koninkryke van die wêreld aan Christus gebied om Sy aanbidding van die beginsels van die Bose te koop; maar Hy was nie te koop nie; Hy het gekom om die koninkryk van die geregtigheid te vestig en sou van Sy doel nie afwyk nie. Die Satan nader die mens met dieselfde versoeking, maar met groter welslae as met Christus. Hy bied die koninkryk van hierdie wêreld aan die mens op voorwaarde dat hulle sy heerskappy erken. Hy eis dat hulle hul onkreukbaarheid prysgee, die gewete veronagsaam en hulle aan selfsug oorgee. Christus vra dat hulle eers die koninkryk van God en Sy geregtigheid soek; maar die Satan stap langs hulle en sê: Wat ook al mag geld in verband met die ewige lewe, as julle sukses in hierdie wêreld wil he, moet julle my dien. Julle welvaart is in my hande. Ek kan julle rykdom, plesier, aansien en geluk gee. Vat nou my raad. Moet julle nie laat meevoer deur wispelturige idees van eerlikheid en selfopoffering nie. Ek sal die pad vir julle baan. So word menigtes verlei. Hulle is bereid om vir hulself te lewe, en die Satan is tevrede. Terwyl hy hulle lok met die hoop op wêreldse heerskappy, verkry hy heerskappy oor die siel. Maar hy bied aan wat nie aan hom behoort nie en wat weldra van hom weggevat sal word. Op sy beurt beroof hy hulle van hul aanspraak op die erfenis van die seuns van God.

Die Satan het twyfel uitgespreek of Jesus die Seun van God was. In die summiere bevel wat hom weggestuur het, het hy onteenseglike bewys gehad. Deur die lydende mensheid het die Godheid geflits. Die Satan het geen mag gehad om die bevel te veronagsaam nie. Terwyl hy ineenkrimp van vernedering en woede, moes hy noodgedwonge die teenwoordigheid van die wêreld se Verlosser verlaat. Christus se oorwinning was so volkome soos Adam se neerlaag.

Ons kan versoeking net so weerstaan en die Satan dwing om ons te verlaat. Jesus het die oorwinning deur onderwerping en geloof in God behaal, en by monde van die apostel sê hy vir ons: ,,Onderwerp julle dan aan God; weerstaan die duiwel, en hy sal van julle af wegvlug. Nader tot God en Hy sal tot julle nader" (Jakobus 4: 7, 8). Ons kan ons nie self van die mag van die verleier red nie; hy het die mens oorwin, en staan ons in ons eie krag, val ons sy strikke ten prooi; maar ,,die Naam van die Here is 'n sterk toring, die regverdige hardloop daarin en word beskut" (Spreuke 18:10). Die Satan sidder en vlug vir die swakste siel wat sy toevlug tot daardie magtige Naam neem.

Nadat die vyand Hom verlaat het, het Jesus uitgeput op die aarde neergeval, Sy gelaat doodsbleek. Die hemelse engele het die botsing gade geslaan en gesien hoe hul geliefde Aanvoerder sy onuitspreeklike lyding deurgaan om vir ons 'n uitkoms te berei. Hy het die toets deurstaan wat groter is as enigiets wat ons ooit sal hoef te verduur. Engele het die Seun van God nou bedien terwyl Hy soos 'n sterwende gelê het. Hy is met voedsel versterk en getroos met die boodskap van die Vader se liefde en die versekering dat die ganse hemel in Sy oorwinning getriomfeer het. En waar krag en lewe daar in Hom terugkeer, reik Sy groot hart vol ontferming uit na die mens, en stap Hy daar weg om die taak wat Hy aangepak het te voltooi; om nie te rus voordat die vyand verslaan is en die gevalle rnensdom verlos is nie.

Die prys van ons verlossing sal nooit besef kan word totdat die verlostes saam met die Verlosser voor die troon van God staan nie. Wanneer die heerlikheid van die ewige verblyf daar voor ons verrukte sinne ontvou, sal ons onthou dat Jesus dit alles ter wille van ons verlaat het, dat Hy nie net 'n balling uit die hemelse howe geword het nie, maar dat Hy die risiko van mislukking en ewige verlorenheid ter wille van ons geloop het. Dan sal ons ons krone voor Sy voete neerwerp en singend aanhef: ,,Die Lam wat geslag is, is waardig om te ontvang die krag en rykdom en wysheid en sterkte en eer en heerlikheid en lof" (Openbaring 5:12). 

14 Ons Het die Messias Gevind
Johannes die Doper het nou by Betabara, oorkant die Jordaan, gepreek en gedoop. Dit was nie ver van die plek waar God die rivier laat opdroog en Israel laat deurtrek het nie. 'n Klein entjie hiervandaan is die vesting Jerigo deur die hemelse leer omvergewerp. Hierdie gebeurtenisse is in die dae in herinnering geroep en het groot belangstelling in die Doper se boodskap gewek. Sal Hy wat in die ou tyd so wonderbaarlik opgetree het, dan nie weer Sy \nag openbaar en Israel verlos nie? Sulke gedagtes het die harte besiel wat hulle daagliks na die oewers van die Jordaan begeef het. 

Die prediking van Johannes het die volk so aangegryp dat dit tot die aandag van die godsdienstige owerhede gekom het. Weens die gevaar van 'n opstand het/die Romeine elke samedromming van die volk met agterdog bejeën, en enigiets wat op 'n moontlike opstand gedui het, het die Joodse owerhede onrustig gemaak. Johannes het nie die gesag van die Sanhedrin erken deur hul goedkeuring vir sy werk te vra nie; en hy het sowel owerstes en gewone mense, Fariseërs en Sadduseërs bestraf. Tog het die mense hom gretig gevolg. Belangstelling in hom het oënskynlik gaandeweg toegeneem. Hoewel Johannes nie voor hul gesag gebuig het nie, het die Sanhedrin tog gereken dat hy as openbare prediker onder hulle jurisdiksie val.

Hierdie liggaam het bestaan uit lede wat uit die priesters en van die owerstes en leraars van die volk gekies is. Die hoëpriester het gewoonlik voorgesit. Al die lede moes van gevorderde leeftyd wees, hoewel nie oud nie; geleerde manne wat nie net kenners van die Joodse godsdiens en geskiedenis was nie, maar ook van algemene sake. Hulle moes sonder liggaamlike gebrek wees en daarby getroude manne en vaders, om meer mensliewend en bedagsaam te kan wees. Hul vergaderplek was 'n vertrek wat aan die tempel te Jerusalem verbonde was. Toe die Jode nog onafhanklik was, was die Sanhedrin die volk se hoogste hof , met sowel staats as godsdienstige gesag. Hoewel by nou aan die Romeinse goewerneurs onderworpe was, bet by nog 'n sterk invloed in sowel burgerlike as gods​dienstige aangeleenthede uitgeoefen.

Die Sanhedrin kon kwalik talm met 'n ondersoek na Johannes se werk. Sommige het die openbaring aan Sagaria in die tempel onthou — asook die vader se profesie wat die kind as die Messias se voorloper aangedui het. In die woelinge en wentelinge van dertig jaar is hierdie dinge in 'n groot mate vergeet. Maar die opwinding oor Johannes se bediening het die dinge nou weer voor die gees geroep.

Israel het lank laas 'n profeet gehad, en dit was lank laas dat 'n hervorming soos die wat nou aan die gang was, beleef is. Die aandrang op die belydenis van sonde het nuut en verrassend geklink. Baie van die leiers wou nie na Johannes se beroepe en bestraffings gaan luister nie, bang dat hulle genoop sou word om die geheime van hul eie lewens te openbaar. Tog was sy prediking die regstreekse aankondiging van die Messias. Dit was goed bekend dat die sewentig weke van Daniel se pro​fesie aangaande die koms van die Messias byna verstreke was; en almal wou graag deel he in die era van volksheerlikheid wat toe verwag is. So groot was die geesdrif by die volk dat die Sanhedrin weldra verplig sou wees om Johannes se leer of te erken of te verwerp. Hul invloed oor die volk was reeds aan die kwyn. Dit het vir hulle 'n ernstige saak geword hoe om hul gesag te handhaaf . Met die hoop om tot een of ander besluit te kom, het hulle 'n afvaardiging priesters en Leviete na die Jordaan gestuur om met die nuwe prediker te gesels.

'n Menigte was byeen om na hom te luister toe die afvaardiging daar aankom. Met 'n vertoon van gesag wat bedoel was om 'n indruk op die volk te maak en om die profeet te imponeer, het die hooghartige rabbi's daar opgedaag. Met groot ontsag, amper vrees, het die skare padgegee om hulle deur te laat. Die groot manne het daar in hul duur klere en in die trots van hul rang en mag, voor die profeet van die woestyn gestaan.

,,Wie is u?" wou hulle weet.  Bewus van wat in hul gedagtes omgaan, antwoord Johannes: ,,Ek is nie die Christus nie." ,,Wat dan? Is u Elia?"  “Ek is nie.” ,,Is u die profeet?" “Nee " ,,Wie is u?—dat ons antwoord kan gee aan die wat ons gestuur het. Wat sê u van uself?"  

,,Ek is die stem van een wat roep in die woestyn: Maak die pad van die Here reguit! soos Jesaja, die profeet, gesê het."

Die skriftuur waarna Johannes verwys het, was die pragtige profesie van Jesaja: ,,Troos, troos my volk, sê julle God. Spreek na die hart van Jerusalem, en roep haar toe dat haar stryd verby is, dat haar skuld betaal is, ... 'n Stem van een wat roep: Berei in die woestyn die weg van die Here; maak gelyk in die wildernis 'n grootpad vir onse God! Elke dal moet opgevul en elke berg en heuwel klein gemaak word; en die bult moet 'n gelykte en die rotsagtige plekke 'n laagte word. En die heerlikheid van die Here sal geopenbaar word, en alle vlees tesame sal dit sien." Jesaja 40:1-5.

As 'n koning in die ou dae deur 'n minder besogte deel van sy gebied gereis het, is manne voor die koninklike strydwa uitgestuur om die steil plekke gelyk te maak en die gate te vul, sodat die koning veilig en ongehinderd kon voortreis. Hierdie gebruik word deur die profeet ingespan om die werk van die evangelie te illustreer. ,,Elke dal moet opgevul en elke berg en heuwel klein gemaak word." As die Gees van God met Sy wonderbare opwekkingskrag die siel aanraak, verneder dit die menslike hoogmoed. Dan word gesien dat wêreldse plesier en mag en eer waardeloos is. ,,Planne ... en elke skans wat opgewerp word teen die kennis van God" word verbreek, en elke gedagte gevange geneem ,,tot die gehoorsaamheid van Christus" (2 Korinthiërs 10:5). Nederigheid en selfopofferende liefde, wat onder die mense so min gewaardeer word, word verhoog as alleen waardevol. Dit is die werk van die evangelie waarvan Johannes se boodskap deel uitgemaak het.

Die rabbi's het hul ondervraging voortgesit: ,,Waarom doop u dan as u nie die Christus of Elia of die profeet is nie?" Die woorde ,,die profeet" het na Moses verwys. Daar was 'n geloof onder die Jode dat Moses uit die dode opgewek en na die hemel geneem sou word. Hulle het nie geweet dat dit reeds gebeur het nie. Toe die Doper begin preek het, het baie gedink dat hy dalk die profeet Moses kon wees wat uit die dode opgewek is, want blykbaar het hy 'n deeglike kennis van die profesieë en van die geskiedenis van Israel gehad.

Daar is ook geglo dat Elia voor die koms van die Messias persoonlik sou verskyn. Johannes het die verwagting ook geloën, maar in sy woorde het 'n dieper betekenis geskuil. Toe Jesus later na Johannes die Doper verwys het, het Hy gesê: ,,As julle dit wil aanneem: hy is Elia wat sou kom" (Mattheüs 11:14). Johannes het in die gees en krag van Elia gekom om 'n taak soos Elia s'n te verrig. As die Jode hom ontvang het, sou dit vir hulle ook bereik gewees het. Maar hulle het sy boodskap nie ontvang nie. Vir hulle was hy nie Elia nie. Die sending waarvoor hy gekom het, kon hy nie vir hulle vervul nie.

Baie wat by die Jordaan vergader het, was teenwoordig met die doop van Jesus; maar die teken wat toe gegee is, is destyds maar aan weinig van hulle geopenbaar. In die voorafgaande maande van die Doper se bediening het baie sy oproep tot bekering veronagsaam. Daardeur het hulle hul harte verhard en hul begrip verduister. Toe die hemel tydens Sy doop van Jesus getuig het, het hulle dit nie gewaar nie. oë wat nog nooit in die geloof tot die Onsigbare gewend is nie, het nie die openbaring van die heerlikheid van God aanskou nie; ore wat nooit na Sy stem geluister het nie, het nie die getuienis gehoor nie. Dit is nog so. Dikwels word die teenwoordigheid van Christus en die dienende engele in die byeenkomste van die volk geopenbaar, en tog is daar baie wat dit nie weet nie. Hulle kom niks buitengewoons agter nie. Maar aan sommige word die teenwoordigheid van die Heiland geopenbaar. Vrede en vreugde vervul hul harte. Hulle word getroos, bemoedig en geseën.

Die afgevaardigdes uit Jerusalem wou van Johannes weet: ,,Waarom doop u dan?" en hulle het gewag op sy antwoord. Skielik, terwyl sy blik oor die menigtes sweef, kom daar 'n lig in sy oë en verhelder sy gelaat, terwyl sy hele wese ontroer word. Met uitgestrekte hande roep hy: ,,Ek doop met water, maar onder julle staan Hy vir wie julle nie ken nie—dit is Hy wat na my kom, wat voor my geword het, wie se skoenriem ek nie waardig is om los te maak nie." Johannes 1:26, 27.  

Dit was 'n duidelike, ondubbelsinnige boodskap om\ na die Sanhedrin te neem. Johannes se woorde kon op niemand anders betrekking he as op die Lank Beloofde Een nie. Die Messias was tussen hulle! Verbaas het die priesters en owerstes om hulle rondgekyk met die hoop om Hom te sien van wie Johannes gepraat het. Maar Hy kon onder die skare nie uitgeken word nie.

Toe Johannes met die doop van Jesus na Hom verwys het as die Lam van God, is nuwe lig op die Messias se sending gewerp. Die profeet het gedink aan die woorde van Jesaja: ,,soos 'n lam wat na die slagplek gelei word" (Jesaja 53:7). Die daaropvolgende weke het Johannes die profesieë en leerstelling van die offerstelsel met nuwe belangstelling bestudeer. Hy kon die twee fases van die sending van Christus—as offerlam en segekoning—nie mooi onderskei nie, maar het besef dat Sy koms 'n dieper betekenis ingehou het as wat die priesters en volk besef het. Toe hy Jesus by Sy terugkeer uit die woestyn onder die skare sien, het hy werklik gehoop dat Hy die volk 'n teken van Sy ware aard sou gee. Hy het byna ongeduldig gewag dat die Heiland Sy sending moet aankondig; maar geen woord is gesê nie, geen teken gegee nie. Jesus het nie gereageer op die Doper se aankondiging nie, maar het tussen Johannes se dissipels beweeg en geen uiterlike aanduiding van Sy besondere sending verstrek, en niks gedoen om die aandag op Hom te vestig nie.

Die volgende dag het Johannes Jesus sien kom. Terwyl die heerlikheid van God op hom rus, strek die profeet sy hande uit en sê: ,,Daar is die Lam van God wat die sonde van die wêreld wegneem! Dit is Hy van wie ek gesê het: Na my kom 'n man wat voor my geword het. ... En ek het Hom nie geken nie, maar dat Hy aan Israel openbaar sou word, daarom het ek gekom en met water gedoop. ... Ek het die Gees soos 'n duif uit die hemel sien neerdaal, en Hy het op Hom gebly. En ek het Hom nie geken nie; maar Hy wat my gestuur het om met water te doop, Hy het aan my gesê: Op wie jy die Gees sien neerdaal en op Hom bly, dit is Hy wat met die Heilige Gees doop. En ek het gesien en getuig dat Hy die Seun van God is." Johannes 1:29-34.

Is dit die Christus? Vol bewondering en ontsag kyk die mense na die Een wat pas as die Seun van God bekend gestel is. Die woorde van Johannes het hulle diep ontroer. Hy het in die Naam van God met hulle gepraat. Dag na dag het hulle na hom geluister waar hy hulle op hul sondes wys, en daagliks het hulle meer oortuig geword dat hy van Bo gestuur is. Maar wie is die Een wat groter as Johannes die Doper is? Aan sy klere en voorkoms is daar niks wat 'n besondere rang aandui nie. Op die oog af is hy 'n eenvoudige mens, soos hulle ook maar in die eenvoudige drag van die armes.  

In die skare was daar sommige wat die heerlikheid van God tydens die doop van Christus aanskou en die stem van God gehoor het. Maar sedertdien het die Heiland baie van voorkoms verander. Toe Hy gedoop is, is Sy aangesig deur die hemelse lig verander; nou, Week, uitgeput en vervalle, is Hy net deur Johannes herken.

Tog, toe die volk na Hom kyk, sien hulle 'n gelaat waarin Goddelike deernis met bewuste krag verenig word. Elke blik van die oog, elke gelaatstrek, is deur ootmoed gekenmerk en die uitdrukking van 'n onuitspreeklike liefde. Dit was asof Hy omring is deur 'n atmosfeer van geestelike invloed. Hoewel saggeaard en ingetoë, het Hy die indruk gegee van geheime krag wat tog nie heeltemal verberg kon word nie. Sou dit die Een wees op wie Israel so lank gewag het?

Jesus het in armoede en nederigheid gekom, om sowel ons voorbeeld as ons Verlosser te wees. As Hy in koninklike luister gekom het, hoe kon Hy ons nederigheid geleer het? Hoe kon Hy dan sulke diepsnydende waarhede soos in die Bergpredikasie verkondig het? Waar sou die hoop van die nederiges in die lewe gewees het as Jesus as koning onder die mense kom woon het?

Vir die skares het dit egter onmoontlik gelyk dat Hy wat deur Johan​nes aangewys is met hul hoe verwagtinge vereenselwig kon word. Baie is teleurgestel en verwar daar weg.

Die woorde wat die priesters en rabbi's so graag wou hoor, dat Jesus nou die koninkryk aan Israel sou herstel, het ongesproke gebly. Dis die soort koning waarvoor hulle gewag het; dis die soort koning wat hulle sou kon ontvang. Maar een wat in hul harte 'n koninkryk van geregtigheid en vrede probeer vestig, sou hulle nie ontvang nie.

Die volgende dag, terwyl twee van sy dissipels by hom staan, sien Johannes Jesus weer onder die volk. Weer eens word die gelaat van die profeet verlig met die heerlikheid van die Onsienlike, en roep hy uit: ,,Daar is die Lam van God!" Die woorde het die harte van die dissipels met vreugde vervul. Hulle het dit nie mooi verstaan nie. Wat beteken die naam wat Johannes aan Hom gegee het—,,die Lam van God"? Johannes het dit self nie verduidelik nie.  

Toe verlaat hulle Johannes en gaan soek Jesus op. Een van die twee was Andreas, die broer van Simon; die ander een was Johannes die evangelis. Hulle was Christus se eerste dissipels. Deur 'n onweerstaanbare drang gedryf, het hulle Jesus gevolg—begerig om met Hom te praat, tog vol ontsag en stil, verlore in die oorweldigende beduidenis van die vraag: ,,Is dit die Messias?"  

Jesus wis dat die dissipels Hom volg. Hulle was die eerstelinge van Sy bediening, en daar was blydskap in die hart van die Goddelike Leraar toe hierdie siele op Sy genade gereageer het. Maar toe Hy Hom omdraai, vra Hy net: ,,Wat soek julle?" Dit het hulle vrygestaan om om te draai, of om te sê wat in hul harte is.  

Van net een doel was hulle bewus. Net die een persoon het hul gedagtes vervul. Hulle het uitgeroep: ,,Rabbi, waar is 17 tuis?" 'n^Kort gesprekkie langs die pad sou hulle verlange nie kon versadig nie. Hulle wou alleen met Jesus wees, aan Sy voete sit, en Sy woorde hoor.

,,Hy sê vir hulle: Kom kyk. Hulle het gegaan en gesien waar Hy tuis was en die dag by Hom gebly."

As Johannes en Andreas die ongelowige gees van die priesters en owerstes gehad het, sou hulle nie leerlinge aan die voete van Jesus geword het nie. Hulle sou dan as kritici na Hom gekom het, om Sy woorde te beoordeel. So sluit baie die deur vir die kosbaarste geleenthede. Maar nie hierdie eerste dissipels nie. Tydens die prediking van Johannes die Doper het hulle al gehoor gegee aan die roepstem van die Heilige Gees. Nou het hulle die stem van die hemelse Leraar herken. Vir hulle was die woorde van Jesus vol verkwikking en waarheid en skoonheid. 'n Godde​like lig is oor die leerstellings van die Ou Testament gewerp. Die veelsydige temas van die waarheid is in 'n nuwe lig gesien.

Dit is berou en geloof en liefde wat die siel in staat stel om wysheid van Bo te ontvang. Geloof wat deur die liefde werk, is die sleutel tot die kennis, en elkeen wat liefhet, ,,ken God" (1 Johannes 4:7).

Die dissipel Johannes was 'n ernstige, minsame, vurige en tog diepdenkende man. Hy het die heerlikheid van Christus begin insien—nie die wêreldse vertoon en mag wat hy geleer is om te verwag nie, maar ,,'n heerlikheid soos van die Eniggeborene wat van die Vader kom—vol van genade en waarheid" (Johannes 1:14). Hy was verdiep in die oorpeinsing van die wonderbare tema.

Andreas wou die vreugde in sy eie hart met ander deel. Hy het sy broer Simon gaan opsoek en uitgeroep: ,,Ons het die Messias gevind." Simon het ook nie op hom laat wag nie. Hy het ook na die prediking van Johannes die Doper geluister, en het hom na die Heiland gehaas. Christus se oog het op hom gerus en sy karakter en lewensgeskiedenis gelees. Sy voortvarende geaardheid, sy liefdevolle, simpatieke hart, sy ambisie en selfvertroue, die geskiedenis van sy val, sy berou, sy arbeid en sy martelaarsdood—dit alles het die Heiland gesien, en toe sê Hy: ,Jy is Simon, die seun van Jona; jy sal genoem word Cefas, wat vertaal word Petrus."  

,,Die volgende dag wou Jesus na Galilea vertrek; en Hy net Filippus gekry en vir hom gesê: Volg my," Filippus het gehoorsaam en dadelik ook 'n werker vir Christus geword.  

Filippus het Natanael geroep, wat onder die skare was toe die Doper Jesus aangewys het as die Lam van God. Toe Natanael Via Jesus kyk, was hy teleurgesteld. Kon hierdie man, wat die spore van arbeid en armoede dra, die Messias wees? Tog kon Natanael nie sover kom om Jesus te verwerp nie, want Johannes se boodskap het hom diep oortuig.

Toe Filippus hom kom roep, was Natanael in 'n stil boord waar hy gepeins het oor Johannes se aankondiging en die Messiaanse profesieë. Hy het gebid dat dit aan hom bekend gemaak moet word of die een wat deur Johannes aangewys is, wel die Verlosser is, en die Heilige Gees het op hom gerus met die versekering dat God Sy volk besoek het en 'n horing van heil vir hulle verwek het. Filippus wis dat sy vriend die profesieë bestudeer, en terwyl Natanael onder 'n vyeboom gebid het, het Filippus hom daar gekry. Hulle het dikwels in hierdie stil plekkie agter die digte blare saamgebid.

Die boodskap: ,,Ons het Hom gevind van wie Moses in die wet en ook die profete geskrywe het," was vir Natanael soos 'n regstreekse verhoring van sy gebed. Maar Filippus se geloof was nog maar wankelmoedig. Hy het twyfelend bygevoeg: ,,Jesus, die Seun van Josef van Nasaret." Weer het vooroordeel Natanael se gemoed vertroebel. Hy het uitgeroep: ,,Kan daar uit Nasaret iets goeds wees?"

Filippus het nie teëgepraat nie. Hy het gesê: ,,Kom kyk. Daarop sien Jesus Natanael na Hom toe kom en sê van hom: Hier is waarlik 'n Israeliet in wie daar geen bedrog is nie." Verwonderd het Natanael uit​geroep: ,,Waarvandaan ken U my? Jesus antwoord en sê vir hom: Voor dat Filippus jou geroep het toe jy onder die vyeboom was, het Ek jou gesien."

Dit was genoeg. Die Heilige Gees wat in Natanael getuig het toe hy alleen onder die vyeboom gebid het, het nou met hom deur die woorde van Jesus gepraat. Hoewel hy getwyfel het en effens bevooroordeeld was, het Natanael met 'n opregte verlange na die waarheid na Jesus gekom, en nou is die verlange versadig. Sy geloof het verder gestrek as die van die een wat hom na Jesus gebring het. ,,Rabbi," het hy geantwoord, ,,U is die Seun van God, U is die Koning van Israel."

As Natanael hom deur die rabbi's laat lei het, sou hy Jesus nooit gevind het nie. Dit was deur eie ondersoek en oordeel dat hy 'n dissipel geword het. So is dit vandag met baie gesteld wat deur vooroordeel van die goeie weerhou word. Hoe anders sou die gevolg nie wees as hulle ook net wil ,,kom kyk" nie!

Solank mense op die leiding van menslike gesag vertrou, sal niemand die reddende kennis van die waarheid ondervind nie. Soos Natanael, moet ons die Woord van God self bestudeer en om die lig van die Heilige Gees bid. Hy wat Natanael onder die vyeboom gesien het, sal ons sien waar ons heimlik bid. Engele van die lig is na aan diegene wat nederig om Goddelike leiding bid.

Met die roeping van Johannes en Andreas en Simon, van Filippus en Natanael, is die fondamente van die Christelike kerk gele. Johannes het twee van sy dissipels na Christus gestuur. Toe vind een van hulle, Andreas, sy broer en bring hom na die Heiland. Filippus is toe geroep en hy het Natanael .gaan opsoek. Hierdie voorbeelde toon ons hoe belangrik persoonlike arbeid is om ons familie, vriende en bure regstreeks te nader. Daar is mense wat lewenslank voorgegee het dat hulle Christus ken maar wat nog nooit persoonlik geprobeer het om 'n enkele siel na die Heiland te bring nie. Hulle laat al die werk aan die predikant oor. Hy is wel bevoeg vir sy roeping, maar hy kan nie die werk doen wat God vir • die kerklidmate beskik het nie.

Talle het die bediening van liefdevolle Christelike harte nodig. Vele het ten gronde gegaan wat gered kon gewees het as hul bure, gewone manne en vroue, persoonlik met hulle gearbei het. Baie wag om persoonlik genader te word. In ons eie huise, die omgewing, die dorp waar ons woon, wag daar werk vir ons as sendelinge vir Christus. As ons Christene is, sal hierdie werk 'n behae vir ons wees. Skaars het 'n mens tot bekering gekom, of 'n verlange word in hom gebore om andere te vertel watter dierbare vriend hy in Jesus gevind het. Die reddende en heiligmakende waarheid kan nie in die hart opgesluit word nie.

Almal wat hulle aan God gewy het, sal kanale van lig wees. God maak hulle Sy werktuie om die rykdom van Sy genade mee te deel. Sy belofte is: ,,Ek sal hulle en die plekke rondom my heuwel tot 'n seën maak en die stortreën laat val op sy tyd; stortreëns van seën sal dit wees" (Esegiël 34:26).

Filippus het vir Natanael gesê: ,,Kom kyk." Hy het hom nie gevra om 'n ander se getuienis aan te neem nie, maar om Christus self te sien. Noudat Christus in die hemel opgevaar het, is Sy dissipels Sy verteenwoordigers onder die mense, en een van die doeltreffendste maniere om siele vir Hom te wen, is om Sy karakter in ons daaglikse lewe te openbaar. Ons invloed op andere hang nie soseer af van wat ons sê as van wat ons is nie. Mense kan ons logika beveg of veronagsaam, hulle kan hulle verset teen ons beroepe; maar 'n lewe van onbaatsugtige liefde is 'n argument wat hulle nie kan weerspreek nie. 'n Konsekwente lewe, gekenmerk deur die sagmoedigheid van Christus, is 'n krag in die wêreld.

Die leer van Christus is die uitdrukking van 'n innerlike oortuiging en ondervinding, en die wat van Hom leer, word leraars na die Goddelike orde. Die Woord van God, gebesig deur een wat self daardeur geheilig word, besit 'n lewendmakende krag wat dit vir die hoorders aantreklik maak en hulle oortuig dat dit 'n lewende werklikheid is. Wie die waarheid in liefde ontvang het, sal dit openbaar in die oortuiging van sy geaardheid en die toon van sy stem. Hy maak bekend wat hy self gesien, gehoor en aangeraak het aangaande die woord van die lewe, sodat andere saam met hom deur die kennis van Christus gemeenskap kan he. Sy getuienis, met lippe Wat met 'n lewende kool van die altaar aangeraak is, is waarheid vir die ontvanklike hart, en heilig die karakter.

En hy wat lig aan andere wil gee, sal self geseën word. ,,Stortreëns van seën sal daar wees." ,,Hy wat laaf, word self ook gelaaf." Spreuke 11:25. God kon sondaars sender ons hulp gered het; maar om ons in staat te stel om 'n karakter soos Jesus s'n te ontwikkel, moet ons 'n aandeel he aan Sy werk. Om in Sy vreugde te kan ingaan—die vreugde om siele te sien wat deur Sy soendood verlos is—moet ons deelneem in Sy arbeid vir hul verlossing.

Natanael se eerste geloofsbelydenis, so volkome, ernstig en opreg, was soos musiek vir die ore van Jesus. En ,,Jesus antwoord en sê vir hom: Glo jy omdat Ek vir jou gesê het: Ek het jou onder die vyeboom gesien? Jy sal groter dinge sien as dit." Die Heiland het met vreugde vooruit gesien na Sy taak om die goeie tyding aan die sagmoediges te verkondig, om die gebrokenes van hart weer op te rig en vryheid te verkondig aan die gevangenes van die Satan. Gedagtig aan die kosbare seëninge wat Hy vir die mens gebring het, het Jesus bygevoeg: ,,Voorwaar, voorwaar Ek sê vir julle, van nou af sal julle die hemel geopend sien en die engele van God opklim en neerdaal op die Seun, van die mens."

Christus sê as 't ware: Op die oewer van die Jordaan is die hemele geopen en het die Gees soos 'n duif op My neergedaal. Dit was maar 'n teken dat Ek die Seun van God is. As julle aan My as sodanig glo, sal julle geloof versterk word. Julle sal sien dat die hemele geopen is en nooit weer gesluit sal word nie. Ek het hulle vir julle oopgemaak. Die engele van God styg met die gebede van die behoeftige en noodlydende op na die Vader daarbo, en daal met seëninge en hoop, moed, hulp en lewe neer na die mensekinders.

Die engele van God beweeg gedurig heen en weer tussen hemel en aarde. Die wonderwerke van Christus vir die lydendes en geteisterdes is deur die mag van God deur die bediening van die engele verrig. En dit is deur Christus, deur middel van die bediening van Sy hemelse boodskappers, dat ons elke seën van God ontvang. Deur die gestalte van die mens op Hom te neem, verenig ons Heiland Sy belange met die van die gevalle seuns en dogters van Adam, terwyl Hy deur Sy Godheid die troon van God aangryp. So word Christus die skakel deur wie die mens f met God, en God met die mens gemeenskap het.  

15 Op die Bruilofsfees
Jesus het Sy bediening nie met 'n groot demonstrasie voor die Sanhedrin in Jerusalem begin nie. Op 'n byeenkoms van vriende en familie op 'n klein Galilese dorpie het Hy Sy mag gebruik om 'n bruilof te veraangenaam. So het Hy Hom met die mens vereenselwig en getoon hoe graag Hy hulle gelukkig wil sien. In die versoeking in die woestyn het Hy self die beker van ellende gedrink. Hy het daar uitgestap om die beker van geluk aan die mens te gee deur die menslike verhoudinge te seën en te heilig.

Van die Jordaan af is Jesus terug na Galilea. In Kana, 'n dorpie nie ver van Nasaret af nie, sou 'n huwelik plaasvind; die bruilofspaar was familie van Josef en Maria; en Jesus, bewus van die gebeurtenis, is soontoe, waar Hy en Sy dissipels na die fees genooi is.

Hier het Hy Sy moeder weer ontmoet nadat Hy 'n tyd van haar af weg was. Maria het gehoor van die openbaring met Sy doop in die Jordaan. Die tyding het na Nasaret versprei en het die tonele wat sy soveel jare in haar hart bewaar het, opnuut voor die gees geroep. Saam met haar volksgenote was Maria ook diep ontroer deur die prediking van Johannes die Doper. Sy kon nog goed die profesie met sy geboorte onthou. Sy verband met Jesus het haar hoop nou opnuut laat opvlam. Maar tyding het haar ook bereik van Jesus se geheimsinnige vertrek na die woestyn, en 'n gevoel van onheil het haar beetgepak.

Van die dag af toe sy die engel se aankondiging in Nasaret gehoor het, het Maria aan elke aanduiding vasgekleef dat Jesus die Messias was. Sy aangename, onselfsugtige lewe het haar verseker dat Hy niemand anders as die Gesant van God kon wees nie, maar sy was nie vry van teleurstelling en twyfel nie en het verlang na die dag wanneer Hy Sy heerlikheid sou openbaar. Josef, wat die geheim van Sy geboorte met haar gedeel het, het haar deur die dood ontval. Nou was daar niemand met wie sy oor haar hoop en vrese kon praat nie. Die afgelope twee maande was tye van groot droefheid. Jesus, in wie se medelye sy troos gevind het, was ook weg, en sy het gepeins oor die woorde van Simeon: ,Ja, 'n swaard sal deur jou eie siel gaan" (Lukas 2:35); sy het teruggedink aan die folterende drie dae toe sy gedink het dat sy Jesus vir goed verloor het; en met 'n angsvolle hart het sy op Sy terugkeer gewag.

En hier ontmoet sy Hom op die bruilof—dieselfde tere, pliggetroue Seun. Tog het Hy verander. Sy gelaat is anders; dit dra die spore van Sy stryd in die woestyn, en 'n nuwe waardigheid en krag straal uit Hom en getuig van Sy hemelse sending. Hy word omring deur 'n groep jong manne wat Hom met ontsag aankyk en Hom Meester noem. Hierdie metgeselle vertel Maria wat hulle met die doop en elders gesien en gehoor het. Dan sê hulle: ,,Ons het Hom gevind van wie Moses in die wet en ook die profete geskrywe het" (Johannes 1:46).

Die versamelde gaste skyn iets belangriks te bespreek. Daar heers 'n onderdrukte opgewondenheid onder hulle. Klein groepies is in druk maar gedempte gesprek gewikkel en daar word bewonderend na die Seun van Maria gekyk. Die dissipels se getuienis aangaande Jesus het Maria se hart verbly en haar verseker dat haar lankgekoesterde verwagtinge nie tevergeefs was nie. Maar sy sou bomenslik gewees het as hierdie vreugde by haar nie ook 'n sweem van moedertrots bevat het nie. Toe sy sien hoe daar kort-kort na Jesus gekyk word, het sy verlang dat Hy aan die feesgangers moet toon dat Hy werklik die Geseënde van God is. Sy het gehoop 'n geleentheid sou hom voordoen sodat Hy voor hulle 'n wonderwerk kon verrig.

Dit was destyds gebruiklik dat bruilofte 'n paar dae duur. Hierdie keer is ontdek dat die wynvoorraad opgeraak het nog voordat die fees geëindig het. Die ontdekking het ontsteltenis en kommer gewek. Dit was ongehoord om sender wyn fees te vier, want dit sou gebrek aan gasvryheid aandui. As familielid van die bruidspaar het Maria gehelp met die voorbereidings vir die fees en nou het sy na Jesus gekom en gesê: ,,Hulle het geen wyn nie." Hierdie woorde was 'n wenk dat Hy dalk in hul behoeftes kon voorsien. Maar Jesus het geantwoord: ,,Vrou, wat het Ek met u te doen? My uur het nog nie gekom nie."

Hoewel die antwoord kortaf klink, het dit geen kilheid of onbeleefdheid bevat nie. Ons Heiland het Sy moeder volgens Oosterse gebruik aangespreek. Eerbiedwaardige persone is so aangespreek. Elke daad van Christus op aarde het gestrook met die gebod wat Hy self gegee het: ,,Eer jou vader en jou moeder" (Exodus 20: 12). In Sy laaste liefdedaad f teenoor Sy moeder, aan die kruis, het Jesus haar net so aangespreek toe ~f Hy haar aan die sorg van Sy geliefde dissipel toevertrou het. Sowel op die J bruilof as aan die kruis het die liefde wat uit Sy oë en stem en houding gestraal het, die woorde hul regmatige betekenis gegee.

Toe Hy as seun die tempel besoek het en die verborgenheid van Sy sending voor Hom gestalte gekry het, het Christus aan Maria gesê: ,,Het u nie geweet dat Ek in die dinge van my Vader moet wees nie?" (Lukas 2:49). Hierdie woorde was die sleutel tot Sy hele lewe en bediening. Alles was ondergeskik aan Sy sending, die groot verlossingswerk wat Hy in die wêreld kom verrig het. Nou het Hy die les herhaal. Daar was gevaar dat Maria kon dink dat: sy 'n besondere aanspraak op Jesus het, en in 'n mate ook die reg het om Hom in Sy sending te lei. Dertig jaar lank was Hy 'n liefdevolle en gehoorsame Seun, en Sy liefde was onveranderd; maar Hy moet in die dinge van Sy Vader wees. As Seun van die Allerhoogste en Verlosser van die wêreld moet geen aardse bande Hom in Sy sending verhinder of Sy gedrag beïnvloed nie. Hy moet vry wees om die wil van God te doen. Die les geld ook vir ons. Die aanspraak van God geniet voorkeur selfs bo die bande van menslike verhoudinge. Geen aardse afleiding moet ons ons voete laat afwend van die pad wat Hy vir ons voorskryf nie.

Al hoop vir die verlossing van die mens berus by Christus; Maria kon alleen deur die Lam van God verlossing vind. Self het sy oor geen verdienste beskik nie. Haar verwantskap met Jesus het haar geensins in 'n ander geestelike verhouding met Hom geplaas as enige ander mens nie. Dit blyk uit die Heiland se woorde. Hy maak duidelik onderskeid tussen Sy verhouding tot haar as die Seun van die mens en as die Seun van God. Die bloedverwantskap tussen hulle het haar geensins Sy gelyke gemaak nie.

Die woorde: ,,My uur het nog nie gekom nie," dui op die feit dat elke daad van Christus op aarde ter vervulling van die plan was wat van die ewigheid af bestaan het. Voordat Hy na die aarde gekom het, het Hy die plan in al sy besonderhede voor Hom gereed gehad. Maar waar Hy onder die mense beweeg het, is Hy stap vir stap deur die wil van die Vader gelei. Hy het nie geaarsel om op die bestemde tyd op te tree nie. Met dieselfde onderwerping het Hy gewag totdat die tyd aangebreek het.

Deur aan Maria te sê dat Sy uur nog nie gekom het nie, het Jesus op haar onuitgesproke gedagte geantwoord — die verwagting wat sy saam met haar mense gekoester het. Sy het gehoop Hy sou Hom as die Messias onthul en die troon van Israel bestyg. Maar die tyd was nog nie daar nie. Nie as Koning nie, maar as ,,'n man van smarte en bekend met krankheid" het Jesus die lot van die mens aanvaar.

Al het Maria die sending van Christus nie reg verstaan nie, het sy Hom onwrikbaar vertrou. Hierdie geloof het Jesus beantwoord. Dit was om Maria se vertroue te erken en Sy dissipels se geloof te versterk dat die eerste wonderwerk verrig is. Die dissipels sou nog dikwels hewige versoekings tot ongeloof teenkom. Die profesieë het dit vir hulle bo alle teenspraak duidelik gemaak dat Jesus die Messias is. Hulle het verwag dat die godsdienstige leiers Hom met selfs groter vertroue as hulle eie sou ontvang. Hulle het die wonderwerke van Christus en hul eie vertroue in Sy sending bekend gemaak, maar was verbaas en bitter teleurgestel oor die ongeloof, die diepgewortelde vooroordeel en die vyandigheid waarmee die priesters en rabbi's Jesus bejeën het. Die Heiland se vroeë wonder​werke het die dissipels vir hierdie teenstand gestaal.

Nie van stryk gebring deur Jesus se antwoord nie, het Maria vir die dienaars gesê: ,,Net wat Hy vir julle sê, moet julle doen." So het sy alles in haar vermoë gedoen om die weg vir die werk van Christus voor te berei.

By die deur het ses groot klipwaterkanne gestaan, en Jesus het die dienaars beveel om hulle vol water te maak. Dit is gedoen. En omdat die wyn onmiddellik nodig was, het Hy gesê: ,,Skep nou uit en bring dit vir die hoofdienaar." pleks van die water waarmee die kanne gevul was, het wyn nou uitgevloei. Nog die hoofdienaar nog die gaste oor die algemeen het besef dat die wynvoorraad op was. Toe die hoofdienaar die wyn proe wat die dienaars gebring het, was dit beter as enigiets wat hy nog gedrink het, en iets heel anders as die wat aan die begin van die fees geskink is. Toe wend hy hom tot die bruidegom en sê: ,,Elke mens sit eers die goeie wyn op en, wanneer hulle goed gedrink het, dan die slegste; maar u het die goeie wyn tot nou toe bewaar."

Soos die mens eers die goeie wyn bedien en later die slegtere, is ook die wêreld se gawes. Wat hy te bied het, kan wel die oog bekoor en die sinne streel, maar dit bevredig nie. Die wyn word bitterheid, die vrolikheid droefheid. Wat met sang en jolyt begin, eindig in vermoeiing en walging. Maar die gawes van Jesus is altyd vars en nuut. Die fees wat Hy vir die siel aanbied, bring onfeilbare bevrediging en vreugde. Elke nuwe gawe verhoog die ontvanger se vermoë om die seëninge van die Here te waardeer en te geniet. Hy skenk genade op genade. Die voorraad? is onuitputlik. As u in Hom bly, is die feit dat u vandag 'n kosbare gawe ontvang die waarborg van nog 'n kosbaarder gawe more. Jesus se woorde aan Natanael beskryf die wet van God se optrede teenoor die kinders van die geloof. Met elke vars openbaring van Sy liefde, sê Hy vir die ontvanklike hart: ,,Glo jy ...  Jy sal groter dinge sien as dit" (Johannes 1:51).

Christus se bruilofsgawe was 'n simbool. Die water het die doop in Sy dood voorgestel; die wyn die vergieting van Sy bloed vir die sonde van die wêreld. Die water om die kanne mee te vul is deur mensehande aangedra, maar net die woord van Christus kan daar lewenskrag aan gee. Dit geld ook die sinnebeelde van die Heiland se dood. Alleen deur die krag van Christus, deur die geloof, het hulle enige krag om die siel te voed.

Die woord van Christus het ruimskoots vir die fees voorsien. Net so oorvloedig word Sy genade voorsien om die sonde van die mens uit te delg en om die siel te vernieu en te onderhou.

Op die eerste fees wat Jesus saam met Sy dissipels bygewoon het, het Hy hulle die beker gegee wat Sy sending vir hul heil versinnebeeld. Op die laaste Avondmaal het Hy dit weer gegee toe Hy die heilige plegtigheid ingestel het wat Sy dood sou gedenk ,,totdat Hy kom" ( 1 Korinthiërs 11:26). En in hul leed om van hul Heer geskei te word, is die dissipels getroos met die belofte van 'n re-unie, toe Hy gesê het: ,,Ek sal van nou af nooit meer van hierdie vrug van die wynstok drink nie, tot op daardie dag wanneer Ek dit met julle nuut sal drink in die koninkryk van my Vader" (Mattheüs 26:29).

Die wyn wat Christus vir die fees voorsien het, en die wat Hy as 'n simbool van Sy eie bloed aan die dissipels gegee het, was die suiwere sap van die druif. Hierna verwys die profeet Jesaja waar hy praat van die nuwe wyn ,,soos wanneer iemand mos vind in 'n tros druiwe," en sê: ,,Verniel dit nie, want daar is 'n seën in" (Jesaja 65:8).

Dit was Christus wat Israel in die Ou Testament gewaarsku het: ,,Die wyn is 'n spotter, en sterk drank 'n lawaaimaker; en elkeen wat daardeur bedwelmd raak, is nie wys nie" (Spreuke 20:1). Hy het self nie sulke drank verskaf nie. Die Satan versoek die mens om sy rede daarmee te benewel en sy geestelike insig af te stomp, maar Christus leer ons om die laer natuur te onderwerp. Sy hele lewe was 'n voorbeeld van selfverloëning. Om die mag van die liggaamlike drange te breek, het Hy om ons onthalwe die kwaaiste toets deurstaan wat die mens kan verduur. Dit was Christus wat Johannes die Doper beveel het om nie wyn of sterk drank te drink nie. Dit was Hy wat dieselfde opdrag aan die vrou van Manoag gegee het. En Hy het 'n vloek uitgespreek oor die man wat drank aan sy naaste gee. Christus het nie Sy eie leer geloënstraf nie. Die ongegiste wyn wat Hy vir die bruilofsgaste voorsien het, was 'n heilsame, verkwikkende drank. Dit het die uitwerking gehad om die smaak met 'n gesonde aptyt te versoen.

Toe die feesgangers praat van die gehalte van die wyn, is daar navraag gedoen, en het die dienaars van die wonderwerk vertel. Die gaste was aanvanklik te verbaas om aan Hom te dink wat die wonderwerk verrig het. Toe hulle Hom uiteindelik soek, het Hy Hom intussen so stilletjies onttrek dat selfs Sy dissipels dit nie agtergekom het nie.

Nou het die feesgangers hulle tot die dissipels gewend. Vir die eerste keer het hulle die geleentheid gehad om hul geloof in Jesus te bely. Hulle het vertel wat hulle by die Jordaan gesien en gehoor het, en in baie harte het die hoop ontstaan dat God 'n Verlosser vir Sy volk verwek het. Die tyding van die wonderwerk het deur die hele streek getrek en is in Jerusalem gehoor. Die priesters en ouderlinge het die profesieë aangaande die koms van Christus nou met hernieude belangstelling ondersoek. Daar was 'n begeerte om meer te hore te kom aangaande die sending van hierdie nuwe leraar wat so beskeie onder die volk verskyn het.

Die bediening van Christus het 'n skrille kontras met die van die Joodse ouderlinge gevorm. Hul agting vir tradisie en formalisme het alle ware vryheid van gedagte of optrede vernietig. Hulle het 'n ewige vrees vir besoedeling gehad. Om aanraking met die ,,onreine" te voorkom, het hulle hul afsydig gehou van nie net die heidene nie, maar ook van die meerderheid van hul eie volk, van wie hulle sowel hul vriendskap en gunste weerhou het. Deur hulle gedurig op hierdie dinge toe te spits, het hulle hul gees verdwerg en hul lewenskring vereng. Hul voorbeeld het egoïsme en onverdraagsaamheid onder alle stande van die volk aangemoedig.

Jesus het Sy hervormingswerk aangepak deur in noue voeling met : die mens te wees. Hoewel Hy die grootste ontsag vir die wet van God gehad het, het Hy die skynvroomheid van die Fariseërs bestraf en die volk probeer bevry van die onsinnige reëls wat hulle geknel het. Hy het getrag om die mure af te breek wat die verskillende klasse van die samelewing geskei het, sodat Hy die mensdom as kinders van een gesin kon verenig. Sy bywoning van die bruilof was 'n stap wat in die rigting gemik was.

God het Johannes die Doper in die woestyn laat woon, om hom te beskut teen die invloed van die priesters en rabbi's en hom voor te berei vir 'n besondere sending. Maar sy strenge, afgesonderde lewe was nie 'n voorbeeld vir die volk nie. Johannes het self nie sy hoorders aangeraai om hul voormalige pligte te versaak nie. Hy het by hulle aangedring om blyke van hul bekering te gee deur getrou aan God te wees op die plek waar Hy hulle geroep het.

Jesus het genotsug in al sy vorms veroordeel, maar Hy was gesellig van geaardheid. Hy het Hom die gasvryheid van alle stande laat welgeval en het die huise van ryk en arm, geleerd en onkundig, besoek en getrag om hul gedagtes van die alledaagse na die geestelike en ewige dinge te verhef. Hy het losbandigheid afgekeur, en geen sweem van ligsinnigheid het Sy gedrag bederf nie; tog het Hy genot gevind in tonele van onskuldige vreugde, en deur Sy teenwoordigheid het Hy gesellige verkeer goedgekeur. 'n Joodse bruilof was 'n indrukwekkende geleentheid en teen die vreugde daarvan het die Seun van die mens geen beswaar gehad nie, , i Deur die bruilof by te woon, het Jesus die huwelik as 'n Goddelike instelling erken.

In sowel die Ou as Nuwe Testament word die huweliksverhouding as sinnebeeld gebruik vir die tedere en heilige gemeenskap wat tussen Christus en Sy volk bestaan. In Jesus se denke het die vreugde van die bruilof vooruitgewys na die heuglike dag wanneer Hy Sy bruid na die Vader se huis sal bring en die verlostes saam met hul Verlosser sal aansit aan die bruilofsmaal van die Lam. Hy sê: ,,Soos die bruidegom bly is oor die bruid, sal jou God oor jou bly wees." ,Jy sal nie meer genoem word Verlatene nie ... maar jy sal genoem word: my welbehae ... want die Here het 'n behae in jou." ,,Hy verheug Hom oor jou met blydskap; Hy swyg in sy liefde; Hy juig oor jou met gejubel." (Jesaja 62:5, 4; Sefanja 3:17.) Toe die hemelse visioen aan die apostel Johannes gegee is, het hy geskrywe: ,,Ek het iets gehoor soos die stem van 'n groot menigte en soos die geluid van baie waters en soos die geluid van sterk donderslae wat sê: Halleluja! want die Here God, die Almagtige, het die koningskap aanvaar. Laat ons bly wees en ons verheug en aan Hom die heerlikheid gee, want die bruilof van die Lam het gekom en sy vrou het haar gereed gemaak." ,,Salig is die wat genooi is na die bruilofsmaal van die Lam." (Openbaring 19:6, 7, 9.)

In elke siel het Jesus iemand gesien wat na Sy koninkryk uitgenooi moes word. Hy het die harte van mense bereik deur onder hulle te beweeg as een wat hul welsyn op die hart dra. Hy het hulle in die strate, in huise, op die bote, in die sinagoge, langs die meeroewers en op die bruilof opgesoek. Hy het hulle in hul daaglikse werk teengekom en belang gestel in hul alledaagse lewe. Hy het hulle in hul huise geleer en die gesin onder die invloed van Sy Goddelike teenwoordigheid gebring. Sy innige, simpatieke gesindheid het harte help verower. Hy is dikwels die berge in vir stille gebed, maar dit was ter voorbereiding van Sy arbeid onder die mense in hul lewensbedrywighede. Van die bidstonde het Hy teruggekeer om siekes te genees, onkundiges te onderrig en die kettings "van die gevangenes van die Satan te verbreek.

Jesus het Sy dissipels deur persoonlike aanraking en omgang opgelei. Soms het Hy hulle geleer terwyl Hy tussen hulle teen die berghange sit; of langs die see, of al wandelende langs die pad; so het Hy die verborgenhede van die koninkryk van God aan hulle geopenbaar. Hy het nie die soort preke gelewer wat ons vandag hoor nie. Waar harte ook al bereid was om die Goddelike boodskap te ontvang, het Hy die waarhede van die verlossingsweg aan hulle verduidelik. Hy het Sy dissipels nie beveel om dit of dat te doen nie, maar het gesê: ,,Volg My." Op Sy reise deur stad en platteland het Hy hulle saamgeneem, sodat hulle kon sien hoe Hy die volk onderrig. Hy het hul belange met Syne verbind, en hulle was met Hom in Sy werk verenig.

Christus se voorbeeld om Hom met die belange van die mens te vereenselwig, moet nagestreef word deur almal wat Sy woord verkondig, en deur almal wat die evangelie van Sy genade ontvang het. Ons moet sosiale verkeer nie vermy nie. Ons moet ons nie van andere afsonder nie. Om alle klasse te kan bereik, moet ons hulle ontmoet waar hulle is. Hulle sal ons selde van hul kant af besoek. Harte word nie net van die kansel af ontroer nie. Daar is 'n ander arbeidsveld, moontlik nederiger, maar net so belowend. Dit is in die huise van die nederige, in die woninge van die vername; om die gasvrye tafel en op byeenkomste vir onskuldige sosiale genot.  

As dissipels van Christus moet ons nie ter wille van plesier met die wêreld omgaan, om aan hul dwaasheid deel te neem nie. Sodanige omgang kan net tot skade lei. Ons moet die sonde nooit vergoelik deur ons woorde of dade, ons stilswye of ons teenwoordigheid nie. Waar ons ook al gaan, moet ons Jesus met ons saamneem en aan ander toon hoe kosbaar ons Heiland is. Maar mense wat hul godsdiens probeer bewaar deur dit agter klipmure te verberg, laat kosbare geleenthede om goed te doen verlore gaan. Deur maatskaplike verhoudinge kom die Christendom in aanraking met die wêreld. Elkeen wat die Goddelike lig ontvang het, moet die pad verlig vir hulle wat die Lig van die lewe nie ken nie.

Ons moet almal getuies vir Jesus word. Sosiale invloed, geheilig deur die genade van Christus, moet ontwikkel word om siele vir die Heiland te wen. Laat die wêreld sien dat ons nie daarop uit is om ons eie selfsugtige belange te dien nie, maar dat ons verlang dat ander in ons seëninge en voorregte moet deel. Laat hulle sien dat ons godsdiens ons nie onsimpatiek of veeleisend maak nie. Laat almal wat bely dat hulle Christus gevind het, dien soos Hy ten behoewe van die mensdom gedien het.

Ons moet nooit die wêreld onder die valse indruk bring dat Christene 'n swaarmoedige, ongelukkige klomp is nie. As ons ons oë op Jesus vestig, sal ons 'n simpatieke Verlosser sien en ons sal verlig word deur Sy aanskyn. Waar Sy Gees ook al heers, daar heers vrede. En daar sal ook vreugde wees, want daar heers 'n kalme, heilige vertroue in God.

Dit verheug Christus as Sy volgelinge toon dat hulle, ondanks hulle mensheid, in die Goddelike natuur deel. Hulle is nie standbeelde nie, maar lewende manne en vroue. Hul harte, verkwik deur die dou van die Goddelike genade, ontvou en groei voor die Son van Geregtigheid. Die lig wat op hulle skyn, weerkaats hulle op ander in werke wat gloei van die liefde van Christus.  

16 In Sy Tempel
Daarna het Hy na Kapernaüm afgegaan, Hy en sy moeder en sy broers en sy dissipels, en hulle het daar nie baie dae gebly nie. En die pasga van die Jode was naby, en Jesus het opgegaan na Jerusalem."

Op hierdie reis het Jesus Hom by een van die groot geselskappe aangesluit wat op pad was na die hoofstad. Hy het Sy sending nog nie openlik aangekondig nie en het ongemerk onder die skare beweeg. In tye soos die is die koms van die Messias, wat weer op die voorgrond gebring is deur die bediening van Johannes, druk bespreek. Die hoop om 'n luisterryke volk te word, is met toenemende geesdrif gekoester. Jesus wis dat 'n teleurstelling op hulle wag, omdat hul hoop op 'n wanvertolking van die Skrif berus het. Ernstig het Hy die profesieë vir hulle uitgelê en die volk probeer aanspoor tot 'n grondiger studie van die Woord van God.

Die Joodse leiers het die volk geleer dat hulle in Jerusalem onderrig moes word om God te aanbid. In die week van die Pasga het groot getalle uit alle dele van Palestina en selfs van verre lande hier saamgekom. 'n Gemengde skare het in die tempelhowe saamgedrom. Baie kon nie die offers saambring wat geoffer moes word as sinnebeeld van die een groot Offer nie. Vir hul gerief is diere in die voorhof van die tempel gekoop en verkoop. Hier het alle soorte mense saamgedrom om hul offerdiere te koop. Alle vreemde geld is hier uitgewissel vir die munt van die tempel.

Elke Jood moes jaarliks 'n halfsikkel betaal as ,,losgeld" vir sy lewe, en die geld wat so ingesamel is, is vir tempelonderhoud gebruik (Exodus 30:12-16). Daarby is groot bedrae as vrywillige offergawes gebring en in die skatkis van die tempel gestort. Alle buitelandse geld moes uitgewissel word vir 'n muntstuk wat die tempelsikkel genoem is en wat vir die tempeldiens gebruik is. Hierdie geldwisseling het geleentheid vir bedrog en afpersing verskaf, en dit het skandelike afmetings aangeneem en 'n bron van inkomste vir die priesters geword.

Die handelaars het buitensporige pryse vir hul diere gevra en het
hul wins met die priesters en owerstes gedeel wat hulle sodoende verryk f
het ten koste van die volk. Die aanbidders is onder die indruk gebring
dat tensy hulle offers bring, die seën van God nie op hul kinders of boerderye sou rus nie. 'n Hoe prys kon dus vir die offerdiere verkry word, want mense wat so ver gekom het, sou nie wou huis toe keer sonder om die offer te bring waarvoor hulle gekom het nie.  

'n Groot aantal diere is tydens die Pasga geoffer en druk sake is voor die tempel verrig. Die gevolglike verwarring het meer na 'n rumoerige veeveiling geklink as na die heilige tempel van God. Luidkeelse gekibbel oor pryse, die geloei van beeste, die geblêr van skape, die gekoer van duiwe het gemeng met die geklingel van geld en kwaai redetwiste. Die verwarring was so groot dat dit die aanbidders gehinder het en dat die woorde wat tot die Allerhoogste gerig is, onhoorbaar geword het onder die rumoer wat van buite gekom het. Die Jode was baie trots op hul vroomheid. Hulle was gesteld op hul tempel en het 'n ongunstige opmerking daaroor as godslastering beskou. Hulle was streng in die uitvoering van die seremonies wat daarmee gepaard gegaan het; maar geldgierigheid het hul gewetens doodgesmoor. Hulle het skaars besef hoe ver hulle afgedwaal het van die oorspronklike doel van die diens wat deur God self ingestel is.

Toe die Here op die berg Sinai neergedaal het, is die plek deur Sy teenwoordigheid geheilig. Moses is beveel om die berg af te kamp en om dit te heilig, en die waarskuwing van die Here is gehoor: ,,Pas op dat julle nie op die berg klim of sy voet aanraak nie. Elkeen wat die berg aanraak, moet sekerlik gedood word. Geen hand mag hom aanraak nie; maar hy moet sekerlik gestenig of sekerlik met 'n pyl geskiet word; of dit 'n dier of 'n mens is—hy mag nie lewe nie." (Exodus 19:12, 13.) So is die les geleer dat waar God Sy teenwoordigheid bekend gemaak het, die plek heilig is. Die omgewing van die tempel van God moes heilig geag gewees het. Maar in die gejaag na geld is dit uit die oog verloor.

Die priesters en owerstes is as die verteenwoordigers van God vir die volk geroep; hulle moes die wanpraktyke in die tempelhof belet het.  Hulle moes vir die volk 'n voorbeeld van opregtheid en goedhartigheid gestel het. Pleks van aan hul eie wins te dink, moes hulle die omstandighede en behoeftes van die aanbidders op die hart gedra het en bereid gewees het om mense te help wat nie die vereiste offerdier kon koop nie. Maar hulle het nie. Geldgierigheid het hul harte verhard.

Na hierdie fees het mense gekom wat gely het, wat in ellende en nood verkeer het. Daar was blindes, verlamdes, dowes. Party is op beddens aangedra. Baie was te arm om selfs die nederigste offer vir die Here te koop, te arm om selfs voedsel te koop om hul honger mee te stil. Hulle was ontstel oor die priesters se uitlatings. Die priesters het geroem op hul vroomheid; het beweer dat hulle die voogde van die volk is; maar hulle was gevoelloos. Die armes, die siekes, die sterwendes het vergeefs om gunste gevra. Hul nooddruf het geen medelyde in die harte van die priesters gewek nie.

Toe Jesus die tempel betree, het Sy oog die toneel opgeneem. Hy sien die oneerlike transaksies, die ontsteltenis van die armes wat geglo het dat daar vir hulle geen vergifnis van sondes kon wees sender bloedvergieting nie. Hy sien hoe Sy tempelvoorhof omgeskep is in 'n onheilige handelsmark. Die gewyde voorhof het een groot geldmark geword.

Christus wis dat iets gedoen moes word. Die volk is in talle seremonies betrek sender dat die betekenis daarvan behoorlik aan hulle verduidelik is. Die tempelgangers het hul offers geoffer sender om te besef dat hulle die enigste volmaakte Offer versinnebeeld. En onder hulle, onherken en ongeëer, staan die Een wat al hierdie simbole verteenwoordig. Hy het die opdragte vir die offers gegee. Hy het hul simboliese betekenis geken, en Hy het gesien hoe hulle nou misbruik en misvat word. Geestelike aanbidding was vinnig aan verdwyn. Geen band het die priesters en owerstes met hul God verbind nie. Christus moes 'n totaal ander godsdiens instel.

Met een oogopslag het Christus, daar waar Hy op die trappe van die tempelhof staan, die hele toneel opgesom. Met 'n profetiese oog kyk Hy die toekoms in en sien nie net jare nie, maar eeue. Hy sien hoe priesters en owerstes die behoeftiges hul reg ontsê en verbied dat die evangelie aan die armes verkondig word. Hy sien hoe die liefde van God vir sondaars verberg sal word en die mense met Sy genade sal handel dryf. Verontwaardiging, gesag en krag spreek uit Sy gelaat waar Hy die toneel aanskou. Dan sien hulle Hom. Die oë van hulle wat so onheilig handel dryf, is op Hom genael. Hulle kan nie hul oë van Hom afwend nie. Dis of die Man hul diepste gedagtes lees en hul bedekte motiewe blootlê. Party probeer hul gesigte verberg, asof hul bose dade op hul gelaat geskrywe staan, om deur daardie deurtastende oë gelees te word.  

Die rumoer bedaar. Die stemme wat veil en kibbel raak stil. Die stilte word pynlik. 'n Gevoel van ontsag oorweldig die vergaderdes. Dit is asof hulle voor die regbank van God staan om verantwoording te doen vir hul dade. Uit die wese van Christus sien hulle die Godheid deur die kleed van die mensheid flits. Die Majesteit van die hemele staan soos die Regter op die laaste dag sal staan—nie nou omring deur die heerlikheid waarmee Hy dan beklee sal wees nie, maar met dieselfde mag wat tot in die siel in vors. Sy blik gly oor die skare, sien elke enkeling raak. Dis asof Sy gedaante bo hulle uittroon in 'n allesoorheersende waardigheid, en 'n Goddelike glans Sy gelaat verlig. Hy praat, en Sy welluidende stem— dieselfde wat die wet op Sinai afgekondig het wat die priesters en owerstes nou oortree—weerklink deur die koepels van die tempel—,,Neem daardie dinge hier weg; moenie die huis van my Vader 'n handelshuis maak nie."

Langsaam daal Hy die trappe af. In Sy hand hou Hy die sweep omhoog wat Hy by die ingang van opgetelde toutjies gevleg het. Hy beveel die handelaars om die omgewing van die tempel te verlaat. Met 'n ywer en strengheid wat Hy nog nie tevore aan die dag gelê het nie, keer Hy die tafels van die geldwisselaars om. Die geld rol klinkend oor die marmerplaveisel. Niemand durf Sy gesag uitdaag nie. Nie een durf talm om sy onregmatig verkreë wins op te raap nie. Jesus slaan hulle nie met die gevlegte sweep nie, maar in Sy hand word daardie eenvoudige slaanding so verskriklik soos 'n vurige swaard. Tempeldienaars, spekulerende priesters, makelaars en veeverkopers, met hul skape en beeste, gee haastig pad, net om weg te kom van die oordeel van Sy teenwoordigheid.  

Paniek trek deur die skare, wat hulle deur Sy Godheid oorskadu voel. Uitroepe van vrees word uit honderde bleek lippe gepers. Selfs die dissipels bewe. Hulle staan verbyster oor die woorde en voorkoms van Jesus, so anders as wat hulle Hom ken. Hulle onthou dat daar van Hom geskryf staan: ,,Die ywer vir u huis het My verteer" (Psalm 69:10). Weldra is die rumoerige skare met hulle handelsware ver van die tempel van die Here verwyder. Geen onheilige transaksies word meer in die voorhof beklink nie, en 'n diep en plegtige stilte daal oor die toneel van verwarring neer. Die teenwoordigheid van die Here, wat die berg in die ou tyd geheilig het, het nou die tempel geheilig wat tot Sy eer gebou is.

Met die reiniging van die tempel het Jesus Sy sending as die Messias aangekondig en Sy taak onderneem. Daardie tempel, wat as woning vir die Goddelike Teenwoordigheid gebou is, was bestem om vir Israel en vir die wêreld 'n aanskouingsles te wees. Van die ewigheid af was dit God se doel dat elke skepsel, vanaf die glansende, heilige seraf tot dief, mens, 'n tempel vir die inwonende Skepper moet wees. As gevolg van die sonde was die mens nie meer 'n tempel van God nie. Verduister en besoedel deur die kwaad, het die mensehart nie meer die heerlikheid van die Heilige weerspieël nie. Maar in die vleeswording van die Seun van God is die hemelse doel verwesenlik. God woon in die mens, en deur Sy. reddende genade word die mensehart weer Sy tempel. Die doel van God was dat die tempel in Jerusalem 'n voortdurende getuie sou wees van die hoe roeping wat op elke siel wag. Maar die Jode het nie die betekenis van die gebou waarop hulle so trots was, begryp nie. Hulle het hulself nie beskikbaar gestel as heilige tempels vir die Heilige Gees nie. Die voorhowe van die tempel in Jerusalem, met sy rumoer en onheilige transaksies, het die tempel van die hart, besoedel deur sinlike hartstogte en onheilige gedagtes, maar te tekenend uitgebeeld. Met die reiniging van die tempel van die wêreld se kopers en verkopers, het Jesus Sy sending aangekondig om die hart van die smet van die sonde te reinig—van die wêreldse begeertes, die selfsugtige drange, die slegte gewoontes wat die siel besmet.

,,Dan sal skielik na sy tempel kom die Here na wie julle soek, naamlik die Engel van die verbond, na wie julle 'n begeerte het. Kyk, Hy kom, sê die Here van die leërskare. Maar wie kan die dag van sy koms verdra? En wie sal standhou as Hy verskyn? Want Hy sal wees soos die vuur van die smelter en soos die loog van die wassers. En Hy sal sit: 'n smelter en reiniger van silwer, en Hy sal die seuns van Levi reinig en hulle louter soos goud en silwer." Maleagi 3:1-3.

,,Weet julle nie dat julle 'n tempel van God is en die Gees van God in julle woon nie? As iemand die tempel van God skend, sal God hom skend; want die tempel van God is heilig, en dit is julle." 1 Korinthiërs 3:16, 17. Geen mens kan die bose bende wat van sy hart besit geneem het, uit eie krag uitwerp nie. Net Christus kan die sieletempel reinig. Maar Hy sal nie met geweld inkom nie. Hy kom nie na die hart soos na die tempel van ouds nie; maar Hy sê: ,,Kyk, Ek staan by die deur en Ek klop. As iemand my stem hoor en die deur oopmaak, sal Ek ingaan na hom toe" (Openbaring 3:20). Hy sal nie net vir een dag kom nie, want Hy sê: ,,Ek sal in hulle woon en onder hulle wandel, ... en hulle sal vir My 'n volk wees." ,,U sal al hulle sondes in die dieptes van die see werp." (2 Korinthiërs 6:16; Miga 7:19.) Sy teenwoordigheid sal die siel reinig en heilig, sodat dit 'n gewyde tempel vir die Here kan wees, ,,tot 'n woning van God in die Gees" (Efesiërs 2:21, 22).

Die priesters en owerstes het vreesbevange uit die tempelvoorhof gevlug, weg van die deurtastende oë wat hul harte gelees het. In hul vlug net hulle andere teengekom wat op pad na die tempel was en hulle aangeraai om omtedraai en hulle vertel wat hulle gesien en gehoor het. Christus het die vlugtende manne gadegeslaan met bejammering vir hul vrees en hul onkunde oor wat ware godsdiens is. In hierdie toneel het Hy 'n simbool van die verstrooiing van die hele Joodse volk weens hul goddeloosheid en onboetvaardigheid gesien.

En waarom het die priesters uit die tempel gevlug? Waarom het hulle nie hul man gestaan nie? Hy wat hulle daar uitgejaag het, was die seun van 'n timmerman, 'n arm Galileër, sender aardse rang of mag. Waarom het hulle hul nie teen Hom verset nie? Waarom het hulle hul onregmatig verkreë wins net so gelos en gevlug op die bevel van Een wat uiterlik so nederig voorgekom het?

Christus het met die gesag van 'n koning gepraat, en in Sy voorkoms en in Sy stem was daar 'n onweerstaanbare mag. Op die bevel van Sy woord het hulle soos nog nooit tevore nie hul ware toestand as huigelaars en rowers besef. Toe die Godheid deur die mensheid geflits het, het hulle nie net die verontwaardiging op Sy gelaat gesien nie, maar het hulle die betekenis van Sy woorde besef. Dit was asof hulle voor die troon van die ewige Regter gestaan het, met hul vonnisse vir ewig oor hulle gevel. 'n Tyd lank was hulle oortuig dat Christus 'n profeet was; en baie het geglo dat Hy die Messias was. Die Heilige Gees het verklarings van die profete aangaande die Christus in hul herinnering laat verbysweef. Sou hulle toegee aan hierdie oortuiging?

Maar hulle wou hul nie bekeer nie. Hulle wis dat Christus se simpatie vir die armes opgewek was. Hulle wis dat hulle skuldig was aan afpersing. Omdat Christus hul gedagtes geken het, het hulle Hom gehaat. Sy bestraffing in die openbaar het hul trots gekrenk, en hulle was jaloers op Sy toenemende invloed onder die volk. Hulle was vasberade om Hom uit te daag oor die gesag waarmee Hy hulle uitgedryf het, en oor wie Hom die mag gegee het.

Langsaam en peinsend, maar met haat gevul, het hulle na die tempel teruggekeer. En watter verandering het nie in hul afwesigheid ingetree nie! Toe hulle gevlug het, het die armes agtergebly; en hulle het nou opgesien na Jesus, wie se gelaat vol liefde en meegevoel was. Met trane in Sy oë het Hy vir die bewendes om Hom gesê: Moenie vrees nie; Ek sal julle verlos, en julle sal My verheerlik. Hiervoor het Ek in die wêreld gekom.

Die volk het hulle met dringende, hartroerende versoeke om Hom geskaar: Meester, seën my. Sy oor het elke smeekstem gehoor. Met 'n teerder ontferming as die van 'n moeder het Hy oor die lydende kindertjies gebuk. Almal het Sy aandag geniet. Almal is genees van watter kwaal hulle ook al gehad het. Die dowes het Hom geloof; die blindes het die gelaat van hul Hersteller aanskou. Die harte van die lydendes het hulle verheug.

Watter openbaring was die geluide wat die priesters en tempeldienaars gehoor het toe hulle hierdie magtige werk aanskou het! Die volk het vertel van die pyn wat hulle verduur het, van hul teleurstellings, van pynlike dae en slaaplose nagte. Toe dit lyk of die laaste vonkie hoop uitgedoof is, het Christus hulle genees. Die las was so swaar, het een vertel; maar ek het 'n helper gevind. Hy is die Christus van die Here, en Ek sal my lewe aan Sy diens wy. Ouers het vir hul kinders gesê: Hy het jul lewens gered, verhef jul stemme en prys Hom. Die stemme van kinders en jongmense, vaders en moeders, vriende en toeskouers, het saam opgestyg in lof en danksegging. Hoop en vreugde het hul harte vervul. Hulle het vrede vir hul gemoed gevind. Hulle is siel en liggaam genees, en hulle het huiswaarts gekeer en oral die weergalose liefde van Jesus bekend gemaak.

Toe Christus gekruisig is, het diegene wat so genees is hulle nie by die gepeupel gevoeg in die geroep: ,,Kruisig, kruisig Hom" nie. Hul sim​patie was aan die kant van Jesus; want hulle het Sy groot simpatie en wonderwerkende krag ondervind. Hulle wis Hy is hul Verlosser; want Hy het hulle liggaam en siel genees. Hulle het geluister na die prediking van die apostels en die woord van God het ingang in hul harte gevind en hulle wysheid gegee. Hulle het werktuie van die genade van God en van Sy verlossing geword.

Die skare wat uit die tempelvoorhof gevlug het, het later geleidelik teruggesyfer. Hulle het gedeeltelik herstel van die paniek wat hulle beetgepak het, maar hulle het besluiteloos en bang voorgekom. Hulle het die werk van Jesus verbaas aanskou en was oortuig dat die profesieë oor die Messias in Hom vervul is. Die sonde van die tempelontheiliging het grotendeels op die skouers van die priesters gerus. Dit was hulle reëlings wat die voorhof in 'n mark omgeskep het. Die volk was betreklik onskuldig. Die Goddelike gesag van Jesus het 'n indruk op hulle gemaak, maar die invloed van die priesters en owerstes was by hulle oorwegend. Hulle het Christus se sending as 'n nuwigheid beskou en het getwyfel aan Sy reg om Hom te bemoei met wat die tempelowerhede toegelaat het. Hulle het aanstoot geneem omdat die handel onderbreek is en het die oortuigings van die Heilige Gees gesmoor.

Van alle mense moes die priesters en owerstes in Jesus die Gesalfde van die Here gesien het; want in hulle hande was die heilige boekrolle wat Sy sending beskryf het, en hulle wis dat die reiniging van die tempel 'n openbaring van meer as menslike gesag was. Hoe hulle Jesus ook al gehaat het, kon hulle nie wegkom van die gedagte dat Hy dalk as profeet deur God gestuur is om die heiligheid van die tempel te herstel nie. Met 'n eerbied wat uit hierdie vrees gebore is, het hulle na Hom gegaan met die vraag: ,,Watter teken wys U aan ons, dat U hierdie dinge doen?"

Jesus het hulle reeds 'n teken gegee. Deur lig in hul harte te laat flits en voor hulle die werke te verrig wat die Messias moes doen, het Hy afdoende bewys van Sy karakter gegee. Toe hulle nou om 'n teken vra, het Hy hulle met 'n gelykenis geantwoord om aan te dui dat Hy hul kwaadwilligheid deursien het en weet waartoe dit hulle nog sou lei. ,,Breek hierdie tempel af," het Hy gesê, ,,en in drie dae sal Ek dit oprig."

Die woorde het 'n tweevoudige betekenis gehad. Hy het nie net na die verwoesting van die Joodse tempel en godsdiens verwys nie, maar na Sy eie dood—die verwoesting van die tempel van Sy liggaam. Die Jode het reeds saamgesweer. Toe die priesters en owerstes na die tempel terugkeer, het hulle hul voorgeneem om Jesus dood te maak en sodoende van die beroerder ontslae te raak. Tog, toe Hy hul voorneme aan hulle bekend maak, het hulle Hom nie verstaan nie. Hulle het gemeen Hy verwys bloot na die tempel in Jerusalem en het verontwaardig uitgeroep: ,,Ses-en-veertig jaar lank is aan hierdie tempel gebou, en U, sal U dit in drie dae oprig?" Nou was hulle oortuig dat Jesus hul ongeloof geregverdig het en was hulle vasberade om Hom te verwerp.

Christus het dit nie bedoel dat die ongelowige Jode—of selfs Sy dissipels—Sy woorde op hierdie tydstip sou verstaan nie. Hy wis dat Sy vyande hulle verkeerd sou opvat en dit teen Hom sou gebruik. Tydens Sy verhoor sou dit as beskuldiging teen Hom dien, en op Golgota sou Hy daarmee bespot word. Maar om hulle nou te verduidelik, sou Sy dissipels Sy komende lyding laat verstaan en 'n smart oor hulle bring wat hulle nog nie kon verduur nie. En 'n verduideliking sou ontydig die gevolg van hul vooroordeel en ongeloof aan die Jode bekend maak. Hulle het reeds 'n rigting ingeslaan wat hulle vasberade sou volg totdat Hy as lam na die slagplek gelei word.  

Dit was ter wille van hulle wat in Hom sou glo dat Christus die woorde gebesig het. Hy wis dat hulle herhaal sou word. Omdat hulle tydens die Pasga gebesig is, sou dit die ore van duisende bereik en na alle dele van die wêreld geneem word. Nadat Hy uit die dode opgestaan het, sou die betekenis duidelik word. Vir baie sou dit afdoende bewys van Sy Godheid wees.

Weens hul geestelike duisterheid kon selfs Sy dissipels dikwels nie Jesus se lesse begryp nie. Maar baie van hierdie lesse het deur latere gebeurtenisse vir hulle duidelik geword. Toe Hy nie meer by hulle was nie, was Sy woorde sterkte vir hul harte.

Wat die tempel van Jerusalem betref, het die Heiland se woorde: ,,Breek hierdie tempel af, en in drie dae sal ek dit oprig," 'n dieper be​tekenis gehad as wat Sy hoorders besef het. Christus was die fondament en lewe van die tempel. Sy dienste het die offer van die Seun van God voorspel. Die priesterdom is tot stand gebring om die middelaarskap van Christus voor te stel. Die hele offerstelsel het vooruitgewys na die Heiland se dood om die wêreld te red. Hierdie offers sou kragteloos wees as die groot gebeurtenis waarna hulle nou al eeue lank verwys, eers vervul is.

Aangesien die hele seremoniestelsel simbolies van Christus was, was dit sonder Hom waardeloos. Toe die Jode hul verwerping van Christus verseël het deur Hom aan die dood oor te lewer, het hulle alles verwerp wat betekenis aan die tempel en sy dienste gegee het. Die heiligheid het daaruit verdwyn. Dit was tot verwoesting gedoem. Van daardie dag af A was die offer en die bygaande diens betekenisloos. Soos die offer van Kain, het hulle nie geloof in die Verlosser te kenne gegee nie. Deur  Christus dood te maak, het die Jode hul tempel in werklikheid vernietig. Toe Christus gekruisig is, het die voorhangsel van die tempel van bo tot onder geskeur as teken dat die ware groot offer gebring was en dat die offerstelsel vir goed beëindig was.

,,In drie dae sal Ek dit oprig." Met die Heiland se dood het dit geskyn asof die duistere magte geseëvier het,. en hulle het hul verheug oor hul oorwinning. Maar uit die geopende graf van Josef het Jesus as oorwinnaar te voorskyn gekom, ,,nadat Hy die owerhede en magte uitgeklee en hulle in die openbaar tentoongestel en daardeur oor hulle getriomfeer het" (Kolossense 2:15). Op grond van Sy dood en opstanding het Hy die bedienaar geword van die ,,ware tabernakel wat die Here opgerig het en nie 'n mens nie" (Hebreërs 8:2). Mense het die Joodse ta​bernakel opgerig; mense het die Joodse tempel gebou; maar die heiligdom daarbo, waarvan die aardse maar 'n afbeelding was, is deur geen menslike boumeester opgerig nie. ,,Kyk, daar kom 'n Man wie se Naam is Spruit, ... en Hy sal die tempel van die Here bou ... en Hy sal majesteit verkry en sit en heers op sy troon; ook sal Hy 'n priester wees op sy troon" (Sagaria6:12, 13).

Die offerstelsel wat op Christus gedui het, het verbygegaan; maar die oë van die mens word gevestig op die ware offer vir die sondes van die wêreld. Die aardse priesterdom het verval; maar ons sien op na Jesus, die bedienaar van die nuwe verbond, en na ,,die bloed van die besprenkeling wat van beter dinge spreek as Abel." ,,Die weg na die heiligdom [is] nog nie geopen ... solank as die eerste tabernakel nog standhou nie. ... Maar Christus, wat opgetree het as Hoëpriester van die toekomstige weldade, het deur die groter en volmaakter tabernakel wat nie met hande gemaak is nie ... met sy eie bloed, een maal ingegaan in die heiligdom en 'n ewige verlossing teweeggebring." (Hebreërs 12:24; 9:8-12.)

,,Daarom kan Hy ook volkome red die wat deur Hom tot God gaan, omdat Hy altyd leef om vir hulle in te tree." Hebreërs 7:25. Hoewel die bediening van die aardse na die hemelse tempel verskuif sou word, en hoewel die heiligdom en ons groot Hoëpriester onsigbaar vir die menseoog sou wees, sou die dissipels as gevolg daarvan tog geen verlies ly nie. Hulle sou geen onderbreking in hul gemeenskap en geen afname in krag ondervind as gevolg van die Heiland se afwesigheid nie. Terwyl Jesus in die hemelse heiligdom dien, is Hy steeds deur Sy Gees die bedienaar van die kerk op aarde. Hy is vir die sinne verborge, maar Sy afskeidsbelofte is vervul: ,,Kyk, Ek is met julle al die dae tot aan die voleinding van die wêreld" (Mattheüs 28:20). Hoewel Hy Sy krag aan mindere bedienaars delegeer, is Sy opwekkende teenwoordigheid nog met Sy kerk. ,,Terwyl ons dan 'n groot Hoëpriester het, ... naamlik Jesus, die Seun van God, laat ons die belydenis vashou. Want ons het nie 'n Hoëpriester wat nie met ons swakhede medelye kan he nie, maar een wat in alle opsigte versoek is net soos ons, maar sender sonde. Laat ons dan met vrymoedigheid na die troon van die genade gaan, sodat ons barmhartigheid kan verkry en genade vind om op die regte tyd gehelp te word." Hebreërs 4:14-16.  

17 Nikodemus
Nikodemus was n man van aansien by die Joodse volk. Hy was hooggeleerd en het oor buitengewone gawes beskik, en hy was 'n gerespekteerde lid van die Joodse raad. Saam met ander is hy ontroer deur die leer van Jesus. Hoewel hy ryk, geleerd en geëerd was, het hy hom onverklaarbaar aangetrokke tot die nederige Nasarener gevoel. Die lesse uit die mond van die Heiland het groot indruk op hom gemaak, en hy wou graag meer van hierdie wonderlike waarhede te hore kom.

Die gesag waarmee Jesus die tempel gereinig het, het 'n vasberade haat by die priesters en owerstes laat posvat. Hulle was bang vir die mag van hierdie vreemdeling. Sulke vermetelheid aan die kant van 'n onbekende Galileër kon nie geduld word nie. Hulle wou 'n end aan Sy werk maak. Maar nie almal was dit hieroor eens nie. Sommige was bang om hulle te verset teen Een wat so klaarblyklik deur die Gees van God besiel is. Hulle het onthou hoe profete gedood is omdat hulle die sondes van Israel se leiers bestraf het. Hulle wis dat die onderwerping van die Jode aan 'n heidense volk die gevolg van hul hardnekkige verwerping van die teregwysings van God was. Hulle was bang dat die priesters en owerstes deur teen Jesus saam te sweer, in die voetstappe van hul vaders sou volg en die volk nuwe rampe op die hals sou haal. Nikodemus het ook so ge​voel. Toe optrede teen Jesus op 'n vergadering van die Sanhedrin bespreek is, het Nikodemus hulle tot versigtigheid gemaan. As Jesus werklik met die gesag van God beklee is, het hy geredeneer, sou dit gevaarlik wees om Sy waarskuwings te veronagsaam. Die priesters het hierdie raad nie durf veronagsaam nie, en vir eers het hulle nie openlik teen die Heiland opgetree nie.  

Vandat Nikodemus Jesus gehoor het, het hy die profesieë betreffende die Messias ywerig bestudeer, en hoe meer hy ondersoek het, hoe sterker was sy oortuiging dat dit die Een was wat sou kom. Saam met bale ander in Israel het die ontheiliging van die tempel hom baie gegrief. Hy het die toneel aanskou toe Jesus die kopers en verkopers verdryf het; hy het die wonderbaarlike openbaring van Goddelike gesag aanskou; hy het gesien hoe die Heiland die armes ontvang en die siekes genees; hy het hul vreugde gadegeslaan en hul lofbetuiginge gehoor; en hy het nie getwyfel dat Jesus van Nasaret die Afgesant van God was nie.

Hy wou baie graag met Jesus praat, maar was bang om Hom openlik te spreek. Dit sou te vernederend vir 'n owerste van die Jode wees om te erken dat hy simpatiek staan teenoor 'n leraar wat nog so onbekend is. En as die Sanhedrin van sy besoek te hore sou kom, sou hy hom hul boon en afkeuring op die hals haal. Hy het besluit om Jesus heimlik op te soek, met die verskoning dat indien hy dit openlik sou doen, andere dalk sy voorbeeld sou volg. Hy het navrae oor die Heiland se verblyf op die Olyfberg gedoen, en gewag totdat slaap die stad oorval het voordat hy Hom gaan opsoek het.

In die teenwoordigheid van Christus het Nikodemus hom eienaardig klein gevoel, wat hy probeer verberg het onder 'n masker van waardigheid en selfversekering. ,,Rabbi," het hy gesê, ,,ons weet dat U 'n leraar is wat van God gekom het, want niemand kan hierdie tekens doen wat U doen as God nie met hom is nie." Hy het gehoop om die weg tot sy onderhoud te baan deur te verwys na Christus se begaafdheid as leraar en ook van Sy mag om wonderwerke te verrig. Sy woorde was bedoel om wedersydse vertroue te wek, maar in werklikheid het hulle ongeloof te kenne gegee. Hy het Jesus nie as die Messias erken nie, maar net as 'n leraar wat God gestuur het.

Pleks dat Hy die begroeting beantwoord, het Jesus die spreker aangekyk asof Hy tot in sy siel kon lees. In Sy oneindige wysheid het Hy voor Hom 'n soeker na die waarheid gesien. Hy wis wat die doel van die besoek was, en, begerig om die oortuiging wat reeds in Sy toehoorder se gemoed was in te skerp, het Hy Hom onomwonde tot hom gerig en ernstig maar vriendelik gesê: ,,Voorwaar, voorwaar Ek sê vir jou, as iemand nie weer gebore word nie, kan hy die koninkryk van God nie sien nie" (Johannes 3:3).

Nikodemus het die Here besoek met die verwagting om 'n bespreking uit te lok, maar Jesus het die grondbeginsels van die waarheid voor hom blootgelê. Aan Nikodemus het Hy gesê: Dis nie soseer teoretiese kennis wat jy nodig het nie, maar 'n vernieuing van die gees. Wat jy nodig het, is nie om jou nuuskierigheid te bevredig nie, maar 'n nuwe hart. Jy moet 'n nuwe lewe Van bo ontvang voordat jy hemelse dinge kan verstaan. Voordat hierdie verandering nie intree en alles nuut maak nie, sal dit jou geensins tot redding strek om My gesag of sending met My te bespreek nie.

Nikodemus het gehoor hoe Johannes die Doper bekering en die doop verkondig en die volk vertel van die Een wat met die Heilige Gees sou doop. Hy het self gevoel dat daar 'n gebrek aan geestelikheid onder die Jode was, en dat hulle in 'n groot mate met dweepsug en wêreldse ' ambisie besiel was. Hy het op 'n beter toedrag van sake met die koms van die Messias gehoop. Tog kon die Doper se sieldeurtastende boodskap nie daarin slaag om hom van sonde te oortuig nie. Hy was 'n strenge Fariseër, trots op sy goeie werke. Hy was alombekend en geëerd om sy goedhartigheid en sy vrygewige bydraes tot die tempeldiens, en hy was seker dat hy die guns van God geniet het. Hy was geskok by die gedagte aan 'n koninkryk wat te rein is vir hom om dit in sy huidige toestand te sien.

Die beeld van die wedergeboorte wat Jesus gebruik het, was vir "Nikodemus nie heeltemal vreemd nie. Heidene wat hulle tot die geloof van Israel bekeer het, is dikwels met pasgebore kinders vergelyk. Hy moes dus besef het dat Christus se woorde nie letterlik opgeneem moes word nie. Maar op grond van sy geboorte as Israeliet het hy seker gevoel van 'n plek in die koninkryk van God. Hy het geen behoefte aan 'n ver​andering gevoel nie. Vandaar sy verbasing oor die Heiland se woorde. Hy was ergerlik omdat hulle regstreeks tot hom gerig was. Die trots van , die Fariseër het geworstel met die eerlike verlange van die soeker na waarheid. Hy was verbaas dat Christus hom so aangespreek het en nie sy aansien as owerste in Israel gerespekteer het nie.

Skoon onthuts van verbasing, het hy Christus vol ironie geantwoord: ,,Hoe kan 'n mens as hy oud is, gebore word?" Soos so dikwels gebeur wanneer die bytende waarheid tot die gewete deurdring, het hy die feit verraai dat die natuurlike mens nie die dinge van die Gees van God kan snap nie. In hom is daar niks wat op geestelike dinge reageer nie, want geestelike dinge word geestelik ingesien.

Maar die Heiland het nie argument met argument beantwoord nie. Hy het Sy hand plegtig en waardig opgehef en die waarheid met nog groter oortuiging herhaal: ,,Voorwaar, voorwaar Ek sê vir jou, as iemand nie gebore word uit water en Gees nie, kan hy in die koninkryk van God nie ingaan nie." Nikodemus wis dat Christus hier verwys het na die water van die doop en die hernieuing van die hart deur die Gees van God. Hy was oortuig dat hy in die teenwoordigheid was van die Een wat deur Johannes die Doper voorspel is.  

Jesus het voortgegaan: ,,Wat uit die vlees gebore is, is vlees; en wat uit die Gees gebore is, is gees." Van nature is die hart boos, en ,,kon maar 'n reine voortkom uit 'n onreine? Nie een nie." Job 14:4. Geen menslike middel kan die sondige siel genees nie. ,,Omdat wat die vlees bedink, vyandskap teen God is; want dit onderwerp hom nie aan die wet van God nie, want dit kan ook nie." ,,Want uit die hart kom daar slegte gedagtes, moord, egbreuk, hoerery, diewery, valse getuienis, lastertaal." Romeine 8: 7; Mattheüs 15:19. Die bron van die hart moet eers gereinig word voordat die strome suiwer kan wees. Wie die hemel deur sy eie, werke ooreenkomstig die wet probeer bereik, pak die onmoontlike aan.' Wie bloot 'n wettiese godsdiens en 'n gedaante van godsaligheid het, het geen veiligheid nie. Die Christelike lewe is nie 'n wysiging of verbetering. van die oue nie, maar 'n herskepping van die natuur. Dis 'n afsterwing van die ego en die sonde, en 'n totale nuwe lewe. Hierdie verandering kan net deur die werking van die Heilige Gees teweeggebring word. 

Nikodemus was steeds uit die veld geslaan, en Jesus het die wind gebruik om Sy bedoeling te verduidelik: ,,Die wind waai waar hy wil, en jy hoor sy geluid, maar jy weet nie vanwaar hy kom en waarheen hy gaan nie. So is elkeen wat uit die Gees gebore is."

Die wind word in die bome gehoor, in die geritsel van blare en blomme; tog is dit onsigbaar, en geen mens weet waar dit vandaan kom of waar dit heen gaan nie. So is die werking van die Heilige Gees op die hart. Dit kan net so min soos die bewegings van die wind verduidelik word, 'n Mens sal moontlik nie die presiese plek en datum kan aandui of al die omstandighede in die proses van bekering kan naspeur nie; maar dit bewys nog nie dat hy onbekeerd is nie. Deur 'n mag ongesien soos die wind, ageer Christus gedurig op die hart. Geleidelik, moontlik sonder die wete van die ontvanger, word indrukke gemaak wat die siel nader aan Christus trek. Dit kan geskied deur oor Hom te peins, deur die lees van die Skrif, of deur die prediking van die lewende leraar te hoor. Skielik kom die Gees met 'n meer regstreekse beroep na vore, en die siel gee hom blymoedig aan Jesus oor. Baie noem dit skielike bekering, maar dit is die gevolg van 'n lange bearbeiding deur die Gees van God—'n langdurige, geduldige proses.

Al is die wind self onsigbaar, kan sy uitwerking gevoel en gesien word. So sal die werking van die Gees op die siel hom openbaar in elke daad van die een wat sy reddende krag ondervind het. As die Gees van God van die hart besit neem, herskep Hy die lewe. Sondige gedagtes word verban, bose dade versaak; liefde, nederigheid en vrede vervang woede, afguns en veglus. Vreugde vervang droefheid en die gelaat straal van die hemelse lig. Niemand sien die hand wat die las wegneem of die lig wat van die hemelse howe neerdaal nie. Die seën kom wanneer die siel hom in geloof aan God oorgee. Dan skep daardie krag wat geen menslike oog kan sien nie, 'n nuwe wese na die beeld van God.

Die nietige menslike verstand kan die verlossingswerk nie begryp nie. Dis 'n verborgenheid wat bo die menslike kennis verhewe is; tog besef hy wat van die dood na die lewe oorgaan dat dit 'n Goddelike werklikheid is. Die begin van die verlossing kan ons hier persoonlik ondervind. Die gevolge strek tot in die ewigheid.

Terwyl Jesus gepraat het, het grepe van die waarheid tot die gees van die owerste deurgedring. Die vertederende, temperende invloed van die Heilige Gees het sy hart aangeraak. Tog het hy die Heiland se woorde nie volkome verstaan nie. Hy is nie soseer beïndruk deur die noodsaaklikheid van die wedergeboorte nie, as oor hoe dit teweeggebring moes word. Toe vra hy verwonderd: ,,Hoe kan hierdie dinge gebeur?"

,Jy is die leraar van Israel en jy weet hierdie dinge nie?" het Jesus gevra. Iemand aan wie die godsdiensonderrig van die volk toevertrou word, kan tog seker nie onkundig wees oor sulke belangrike waarhede nie. Sy woorde het te kenne gegee dat pleks van ergerlik oor die eenvoudige waarheid te voel, Nikodemus baie nederig behoort te wees, omdat hy geestelik so onkundig is. Tog het Christus met sulke waardige erns gepraat en het sowel Sy blik as Sy stem sulke opregte liefde weerspieël, dat Nikodemus nie aanstoot geneem het toe hy besef dat hy verneder is nie.

Maar toe Jesus verduidelik dat Sy sending op aarde was om 'n geestelike en nie 'n tydelike koninkryk op te rig nie, was Nikodemus ontsteld. Toe Jesus dit sien, voeg Hy by: ,,As Ek julle van die aardse dinge vertel en julle nie glo nie, hoe sal julle glo as Ek julle van die hemelse vertel?" As Nikodemus nie die leer van Christus oor die werking van genade op die hart kon verstaan nie, hoe sou hy die aard van Sy heerlike hemelse koninkryk verstaan? As hy nie die aard van Christus se werk op aarde begryp nie, sou hy ook nie Sy taak in die hemel begryp nie.

Die Jode wat deur Christus uit die tempel verdryf is, het beweer dat hulle kinders van Abraham was, maar hulle het uit die Heiland se teenwoordigheid gevlug omdat hulle nie die heerlikheid van God wat in Hom geopenbaar is, kon verduur nie. Daardeur het hulle bewys gelewer dat hulle nie deur die genade van God toegerus was om aan die gewyde tempeldienste deel te neem nie. Hulle was ywerig om 'n skyn van heiligheid te handhaaf, maar het die heiligheid van hul harte verwaarloos. Hoewel hulle gesteld was op die letter van die wet, het hulle gedurig die gees daarvan geskend. Hul groot behoefte was juis die verandering wat Christus aan Nikodemus verduidelik het—'n nuwe sedelike geboorte, 'n reiniging van die sonde, en 'n vernieuing van kennis en heiligheid.

Israel het geen verskoning vir sy blindheid in verband met die wedergeboorte gehad nie. Vervul deur die Heilige Gees het Jesaja geskryf: ,,Ons het almal geword soos 'n onreine, en al ons geregtighede soos 'n besoedelde kleed." Dawid het gebid: ,,Skep vir my 'n rein hart, o God, en gee opnuut in die binneste van my 'n vaste gees." En deur Esegiël is die belofte gegee: ,,Ek sal julle 'n nuwe hart gee en 'n nuwe gees in jul binneste gee; en Ek sal die hart van klip uit julle vlees wegneem en julle 'n hart van vlees gee. En Ek sal my Gees in jul binneste gee en sal maak dat julle in my insettinge wandel en my verordeninge onderhou en doen." (Jesaja 64:6; Psalm 51:12; Esegiël 36:26, 27.)

Nikodemus het hierdie skrifgedeeltes met 'n benewelde verstand gelees; maar nou het hy hul betekenis begin verstaan. Hy het besef dat die strengste gehoorsaamheid aan die blote letter van die wet in die uiterlike lewe geen mens toegang tot die koninkryk van die hemele kon gee nie. Menslik beoordeel was sy lewe opreg en eerbaar, maar in die teenwoordigheid van Christus het sy hart onrein en sy lewe onheilig gevoel.

Iets het Nikodemus na Christus getrek. Namate die Heiland die wedergeboorte aan hom verduidelik het, het hy verlang om hierdie verandering te ondervind. Maar hoe kon dit bewerkstellig word? Jesus het die onuitgesproke vraag beantwoord: ,,Soos Moses die slang in die woestyn verhoog het, so moet die Seun van die mens verhoog word, sodat elkeen wat in Hom glo, nie verlore mag gaan nie, maar die ewige lewe kan he."

Nou het Nikodemus hom op bekende terrein begeef. Die simbool van die verhoogde slang het die Heiland se sending vir hom duidelik gemaak. Toe die kindere van Israel gesterf het van die vurige slangbyte, het God Moses beveel om 'n koperslang te maak en dit hoog bo die skare te verhef. Toe is in die hele laer bekend gemaak dat almal wat na die slang kyk, sou lewe. Die volk het goed geweet dat die slang self geen mag gehad het om hulle te help nie. Dit was 'n simbool van Christus. Soos die beeld wat na die gelykenis van die vernietigende slange gemaak is vir hul genesing verhef is, so sou Een wat ,,in die gelykheid van die sondige vlees" gemaak is, hul Verlosser wees (Romeine 8:3). Baie Israeliete het geglo dat die offerdiens self die vermoë gehad het om hulle van die sonde te verlos. God wou hulle leer dat dit nie meer waarde as die koperslang gehad het nie. Dit moes hul gedagtes op die Heiland vestig. Of dit nou vir die genesing van hul wonde of die vergifnis van hul sondes was, hulle kon self niks verrig behalwe om geloof te he in die Gawe van God nie. Hulle moes aanskou en lewe.  

Die wat deur die slange gebyt was, kon versuim het om te kyk. Hulle kon getwyfel het hoe daar krag in daardie kopersimbool kon wees. Hulle kon 'n wetenskaplike uitleg geëis het. Maar geen verduideliking is gegee nie. Hulle moes die woord van God aan hulle deur Moses glo. Om te weier, was om te vergaan.

Die siel word nie deur polemiek en debat verlig nie. Ons moet aanskou en lewe. Nikodemus het die les ter harte geneem en met hom saamgeneem. Hy het die Skrif in 'n nuwe gees ondersoek—nie ter wille van die bespreking van 'n teorie nie, maar om lewe vir sy siel te vind. Hy het die koninkryk van die hemele begin verstaan toe hy hom onderwerp het aan die leiding van die Heilige Gees.

Daar is vandag duisende wat dieselfde waarheid moet leer wat deur die verhoogde slang aan Nikodemus geleer is. Hulle vertrou op hul gehoorsaamheid aan die wet van God om Sy guns te verkry. As hulle aangeraai word om na Jesus op te sien en te glo dat Hy hulle bloot deur Sy genade red, roep hulle uit: ,,Hoe kan hierdie dinge gebeur?"

Soos Nikodemus, moet ons bereid wees om die lewe soos die grootste sondaar te betree. ,,Want daar is ook geen ander naam onder die hemel wat onder die mense gegee is, waardeur ons gered moet word" as die van Christus nie (Handelinge 4:12). Deur die geloof ontvang ons die genade van God; maar die geloof is nie ons verlosser nie. Dit verdien niks. Dit is die hand waarmee ons Christus aangryp en Sy verdienste vir ons as middel teen die sonde toe-eien. En ons kan nie eers bekering vind sonder die Gees van God nie. Aangaande Christus sê die Skrif: ,,Hom het God as 'n Leidsman en Verlosser deur sy regterhand verhoog om aan Israel bekering en vergifnis van sondes te skenk." Handelinge 5:31. Bekering kom net so gewis van Christus as wat vergifnis kom.  

Hoe moet ons dan gered word? ,,Soos Moses die slang in die woestyn verhoog het," so is die Seun van die mens verhoog, en elkeen wat deur die slang verlei en gepik is, kan aanskou en lewe. ,,Daar is die Lam van God wat die sonde van die wêreld wegneem." Johannes 1:19. Die lig wat van die kruis af straal, openbaar die liefde van God. Sy liefde trek ons na Hom. As ons ons nie teen hierdie aantrekking verset nie, sal ons in berou oor die sondes wat die Heiland gekruisig het na die voet van die kruis gelei word. Dan sal die Gees van God deur die geloof 'n nuwe lewe in die siel verwek. Die gedagtes en drange word gehoorsaam aan die wil van Christus gemaak. Die hart, die gees, word opnuut geskep na die beeld van Hom wat in ons optree om alle dinge aan Hom te onderwerp. Dan word die wet van God op die verstand en hart geskryf en kan ons soos Christus sê: ,,Ek het lus, o my God, om u welbehae te doen" (Psalm 40:9).

In die onderhoud met Nikodemus het Jesus die verlossingsplan en Sy sending na die wêreld uiteengesit. In nie een van Sy latere verhandelinge het Hy so stelselmatig en volledig uitgewei oor die werk wat in almal se harte gedoen moet word as hulle die koninkryk van die hemele wil beërwe nie. Heel aan die begin van Sy bediening het Hy die waarheid aan 'n lid van die Sanhedrin verduidelik, aan die mees ontvanklike gees, en aan 'n erkende leraar van die volk. Maar die leiers van Israel het die lig nie verwelkom nie. Nikodemus het die waarheid in sy hart verberg en drie jaar lank was daar weinig sigbare vrugte.

Maar Jesus het die aarde geken waarin Hy die saad geplant het. Die woorde wat in die nag in die eensame berg teenoor 'n enkele luisteraar gebesig is, is nie verlore nie. 'n Tyd lank het Nikodemus Christus nie openlik erken nie, maar hy het Sy lewe gadegeslaan en Sy leer oorpeins. In die Sanhedrin het hy herhaaldelik die sameswerings van die priesters om Hom om die lewe te bring, verydel. Toe Jesus eindelik op die kruis verhef is, het Nikodemus die woorde op die Olyfberg onthou: ,,Soos Moses die slang in die woestyn verhoog het, so moet die Seun van die mens verhoog word, sodat elkeen wat in Hom glo, nie verlore mag gaan nie, maar die ewige lewe kan he." Die lig van daardie geheime onderhoud het die kruis op Golgota verlig en Nikodemus het in Jesus die Verlosser van die wêreld gesien.

Toe die dissipels na die hemelvaart van die Here deur vervolging verstrooi is, het Nikodemus onverskrokke na vore getree. Hy het sy rykdom gebruik om die jong kerk te onderhou wat, na die Jode verwag het, uitgedelg sou wees met die dood van Christus. In die tyd van gevaar het hy wat so versigtig en twyfelend was, rotsvas gestaan, die dissipels aangemoedig en die middele voorsien om die evangelie te verkondig. Hy is verag en vervolg deur diegene wat hom voorheen geëer het. Hy het aan aardse besittings arm geword, maar hy het nie gewankel in die geloof wat sy oorsprong in daardie nagtelike gesprek met Jesus gehad het nie. 

Nikodemus het die verhaal van die onderhoud aan Johannes vertel, en hy het dit neergepen vir die voorligting van miljoene. Die waarhede wat daar verkondig is, is vandag nog net so belangrik as daardie plegtige nag in die skaduwees van die berg toe die Joodse owerste die weg van die lewe by die nederige Leraar van Galilea kom leer het.  

18 Hy Moet Meer Word
‘n Tyd lank het Johannes die Doper 'n groter invloed oor die volk uitgeoefen as die owerstes, priesters of prinse. As hy hom die Messias genoem en 'n opstand teen Rome aangehits het, sou priester en volk hulle agter hom geskaar het. Die Satan was gereed om elke moontlike oorweging wat die ambisie van die wêreld se veroweraars kan bevredig aan Johannes die Doper voor te hou. Maar met die blyke van sy mag voor hom, het hy die groot omkoopprys volstrek geweier. Die aandag wat op hom gevestig is, het hy na 'n Ander gerig.

Nou het hy die gety van gewildheid sien wegvloei van hom na die Heiland. Dag vir dag het die skares om hom gekrimp. Toe Jesus van Jerusalem af na die Jordaanstreek kom, het die volk saamgedrom om Hom te hoor. Sy aantal volgelinge het daagliks toegeneem. Baie het gekom om hulle te laat doop, en hoewel Christus self nie gedoop het nie, het Hy toegelaat dat Sy dissipels dit doen. So het Hy Sy seel op die sen​ding van Sy voorganger geplaas. Maar Johannes se dissipels het jaloers geword op die toenemende gewildheid van Jesus. Hulle was gereed om Sy werk te kritiseer, en dit was nie lank voor hulle rede gevind het nie. 'n Twisvraag het tussen hulle en die Jode ontstaan of die doop wel help om die siel van sonde te reinig; hulle het beweer dat die doop van Jesus wesenlik van die van Johannes verskil. Weldra was hulle in 'n stryd met Christus se dissipels gewikkel oor die woordformule wat by die doop gebruik moet word, en op die ou end oor laasgenoemde se reg hoegenaamd om te doop.

Johannes se dissipels het met hul griewe na hom gekom en gesê:  ,,Rabbi, Hy wat saam met u oorkant die Jordaan was, van wie u getuig het, kyk, Hy doop, en almal gaan na Hom toe." Deur hierdie woorde het die Satan Johannes in die versoeking gestel. Hoewel Johannes se sending skynbaar sy einde genader het, kon hy nog 'n struikelblok in die weg van Christus le. As hy homself bejammer en teleurstelling te kenne gegee het omdat hy oortref word, sou hy die saad van tweedrag gesaai, jaloesie en naywer aangemoedig en die saak van die evangelie ernstig benadeel het.

Van nature het Johannes die foute en swakhede gehad wat die mens eie is, maar die vonk van Goddelike liefde het hom verander. Hy het in 'n atmosfeer geleef wat nie deur selfsug en ambisie bederf is nie, ver bo die miasma van jaloesie verhewe. Hy het hom hoegenaamd nie met sy dissipels se ontevredenheid vereenselwig nie, maar het getoon hoe duidelik hy sy verhouding tot die Messias begryp, en hoe hartlik hy die Een verwelkom het vir wie hy die pad voorberei het.

,,'n Mens kan niks aanneem as dit hom nie uit die hemel gegee is nie," het hy gesê, ,Julle is self my getuies dat ek gesê het: Ek is nie die Christus nie; maar dat ek voor Hom uitgestuur is. Hy wat die bruid het, is die bruidegom; maar die vriend van die bruidegom wat na hom staan en luister, verbly hom baie oor die stem van die bruidegom." Johannes het homself voorgestel as die vriend wat as boodskapper tussen die verloofde paar optree en die weg vir die huwelik voorberei. Wanneer die bruidegom sy bruid ontvang het, is die taak van die vriend afgehandel. Hy verheug hom in die geluk van diegene wie se egband hy gehelp lê het. So was Johannes geroepe om die volk na Jesus te lei, en dit was sy vreugde om die welslae van die Heiland se werk te aanskou. ,,So is dan hierdie blydskap van my volkome," het hy gesê, ,,Hy moet meer word, maar ek minder."

Met die geloof op die Verlosser gevestig, het Johannes tot die hoogtes van selfverloëning uitgestyg. Hy het nie getrag om mense na homself te trek nie, maar om hul gedagtes hoër en hoër te verhef totdat hulle op die Lam van God sou rus. Hy was self maar net 'n stem wat in die woestyn roep. Nou het hy sy stilte en vergetelheid met blydskap aanvaar, sodat die oë van almal na die Lig van die lewe gewend kon word.

Wie getrou aan hul roeping as boodskappers vir God is, sal nie vir hulself eer soek nie. Liefde vir hulself sal opgeswelg word in liefde vir Christus. Geen naywer sal die kosbare saak van die evangelie belemmer nie. Hulle sal besef dat dit hulle taak is om, soos Johannes die Doper, uit te roep: ,,Daar is die Lam van God wat die sonde van die wêreld wegneem" (Johannes 1:29). Hulle sal Jesus verhoog, en saam met Hom sal die mensdom verhoog word. ,,Want so sê die Hoe en Verhewene wat in die ewigheid woon, Heilig is sy Naam: Ek woon in die hoogte en in die heilige plek en by die verbryselde en nederige van gees, om te laat herlewe die gees van die nederiges en te laat herlewe die hart van die verbryseldes." Jesaja 57:15.

Die siel van die profeet, geledig van die self, was met Goddelike lig vervul. Waar hy van die Heiland se heerlikheid getuig het, was sy woorde amper gelykluidend met die wat Christus in Sy gesprek met Nikodemus gebesig het. Johannes het gesê: ,,Hy wat van bo kom, is bo almal; hy wat uit die aarde is, is uit die aarde en praat uit die aarde. Hy wat uit die hemel kom, is bo almal. ... Want Hy wat God gestuur het, spreek die woorde van God; want God gee Hom die Gees nie met mate nie." Chris​tus kon sê: ,,Ek [soek] nie my wil. . . nie, maar die wil van die Vader wat My gestuur het" (Johannes 5:30). Aan Hom is gesê: ,,U het geregtigheid liefgehad en on geregtigheid gehaat; daarom het, o God, u God U gesalf met vreugde-olie bo u metgeselle" (Hebreërs 1:9). Die Vader ,,gee Hom die Gees nie met mate nie."

Dit geld ook vir die volgelinge van Christus. Ons kan die hemelse lig ontvang alleenlik as ons bereid is om die self af te sterf. Ons kan die karakter van God nie begryp of Christus deur die geloof aanneem, tensy ons bereid is om elke gedagte in gehoorsaamheid aan Christus af te lê nie. Aan almal wat dit doen, word die Heilige Gees sender mate gegee. In Christus ,,woon al die volheid van die Godheid liggaamlik; en julle het die volheid in Hom" (Kolossense 2:9, 10).

Johannes se dissipels het verklaar dat almal na Christus gaan, maar met helderder insig het Johannes gesê: ,,Niemand neem sy getuienis aan nie," so weinig was bereid om Hom as die Verlosser van die sonde aan te neem. Maar ,,wie sy getuienis aangeneem het, het sy seel daarop gesit dat God waaragtig is." Johannes 3:33. ,,Hy wat in die Seun glo, het die ewige lewe." Dit was onnodig om te stry oor wie se doop—Christus s'n of Johannes s'n, van die sonde gereinig het. Dit is die genade van Chris​tus wat aan die siel lewe gee. Sonder Christus is die doop, soos enige ander diens, 'n waardelose vorm. ,,Hy wat die Seun ongehoorsaam is, sal die lewe nie sien nie."

Die welslae van Christus se bediening, wat die Doper met soveel vreugde ontvang het, is ook aan die owerhede in Jerusalem berig. Die priesters en rabbi's was jaloers oor Johannes se invloed toe hulle sien hoe die volk die sinagoges verlaat en hulle na die woestyn skaar; maar hier was Een met nog groter mag om die skares te trek. Hierdie leiers van Israel was nie bereid om saam met Johannes te sê: ,,Hy moet meer word, maar ek minder" nie. Hulle was nou nog meer vasberade om 'n einde te maak aan die werk wat die mense van hulle af weggelok het.  

Jesus wis dat hulle geen moeite sou ontsien om tweedrag tussen Sy dissipels en die van Johannes te saai nie. Hy wis dat die storm aan broei was wat een van die grootste profete wat ooit aan die wêreld gegee is, sou wegvoer. Ten einde alle aanleiding tot misverstand of tweedrag te vermy, het Hy Sy bediening onopsigtelik gestaak en na Galilea vertrek. Ook ons moet, hoewel getrou aan die waarheid, probeer om enigiets te vermy wat tot tweedrag of misverstand kan lei. Want waar hierdie dinge ontstaan, lei dit tot die verlies van siele. Sodra omstandighede ontstaan wat dreig om tot tweedrag te lei, moet ons die voorbeeld van Jesus en van Johannes die Doper volg.

Johannes was as hervormer geroep. Dit het die gevaar laat ontstaan dat sy dissipels hul oë op hom gevestig sou hou, oortuig dat die welslae van die taak van sy arbeid afhang, en dat hulle die feit uit die oog sou verloor dat hy net 'n werktuig in die hande van God was. Maar die werk van Johannes was nie genoeg om die fondamente van die Christelike kerk te lê nie. Wanneer sy sending afgehandel was, het 'n ander taak op uitvoering gewag wat sy getuienis nie kon bewerkstellig nie. Dit het sy dissipels nie besef nie. Toe hulle Christus die taak sien opneem, was hulle jaloers en ontevrede.

Dieselfde gevare bestaan nog. God roep 'n mens om 'n sekere taak te verrig; en nadat hy dit sover gevoer het as wat sy bevoegdheid hom toegelaat het, bring die Here ander werkers om dit nog verder te voer. Maar, soos Johannes se dissipels, voel baie dat die welslae van die werk van die eerste arbeider afhang. Die aandag word op die menslike pleks van die Goddelike gevestig, jaloesie tree in, en die werk van God word benadeel. Die een wat sodoende onverdiend vereer word, neig tot oordrewe selfvertroue. Hy besef nie sy afhanklikheid van God nie. Die volk word geleer om hulle op die mens om leiding te verlaat, en so dwaal hulle af en word hulle van God af weggelok.

Die werk van God moet nie die beeld en stempel van die mens dra nie. Van tyd tot tyd sal die Here verskillende werkers roep deur wie Sy doel die beste bereik kan word. Gelukkig is hulle wat bereid is om die self op die agtergrond te skuif en soos Johannes die Doper te sê: ,,Hy moet meer word, maar ek minder.  

19 By die Put van Jakob
Op pad na Galilea het Jesus deur Samaria gereis. Dit was middag toe Hy die pragtige dal van Sigem bereik. By die ingang tot hierdie dal was die put van Jakob. Moeg van Sy reis, het Hy hier gaan sit om te rus terwyl Sy dissipels voedsel gaan koop.

Die Jode en Samaritane was bittere vyande en het mekaar sover moontlik vermy. Om met die Samaritane handel te dryf waar nodig, is deur die rabbi's gewettig, maar alle sosiale verkeer met hulle is afgekeur. 'n Jood sou nie van 'n Samaritaan leen of 'n guns van hom ontvang nie—selfs nie 'n stukkie brood of 'n beker water nie. Deur voedsel te gaan koop het die dissipels ooreenkomstig hul volksgewoonte gehandel. Maar verder sou hulle nie gaan nie. Om die Samaritane om 'n guns te vra, of om hulle enigsins tot hulp te wees, het nie eers by die dissipels van Christus opgekom nie.

Jesus was baie honger en dors waar Hy daar by die put gesit het. Die oggendskof was lank en die middagson het fel op Hom neergebak. Sy dors is verhoog deur die gedagte aan die koel, verkwiklike water wat so naby was, en tog buite Sy bereik; want Hy het geen tou en geen waterkruik gehad nie, en die put was diep. Hy was die menslike lot deelagtig, en het gewag op iemand om te kom water put.

'n Samaritaanse vrou het aangestap gekom, en skynbaar onbewus van Sy teenwoordigheid, het sy haar kruik vol water getrek. Net toe sy wil wegstap, vra Jesus haar water om te drink. So 'n guns sal geen oosterling weier nie. In die Ooste word water ,,die gawe van God" genoem.  Om 'n dorstige reisiger drinkwater te gee, is as so 'n heilige plig beskou dat die Arabiere in die woestyn uit hul pad sou gaan om dit te doen. Die haat tussen die Jode en Samaritane het die vrou belet om Jesus 'n guns aan te bied; maar die Heiland het na 'n sleutel gesoek om haar hart te bereik, en met die takt wat uit Goddelike liefde gebore is, het Hy haar om 'n guns gevra pleks van een aan te bied. 'n Vriendelike aanbod kon verwerp geword het; maar vertroue wek vertroue. Die hemelse Koning het na hierdie uitgeworpe siel gekom en 'n guns uit haar hande gevra. Hy wat die oseane gemaak het, wat die waters van die afgrond beheers, wat die fonteine en strome van die aarde oopgemaak het, het moeg by Jakob se put gaan sit, en was van die vriendelike hande van 'n vreemdeling afhanklik vir net 'n slukkie water.

Die vrou het Jesus as 'n Jood geëien. In haar verbasing het sy vergeet om aan Sy versoek te voldoen, maar sy wou die rede weet. ,,Hoe is dit," het sy gevra, ,,dat U wat 'n Jood is, van my vra om te drink terwyl ek 'n Samaritaanse vrou is?"

Jesus het geantwoord: ,,As jy die gawe van God geken het en geweet het wie Hy is wat vir jou sê: Gee vir My water om te drink, sou jy Hom gevra het en Hy sou vir jou lewende water gegee het." Jy is verbaas dat Ek jou om selfs so 'n geringe gunsie as 'n slukkie water hier onder uit die put vra. As jy My gevra het, sou Ek jou van die water van die ewige lewe te drinke gegee het.

Die vrou het die woorde van Christus nie begryp nie, maar sy het gevoel dat hulle 'n gewigtige betekenis inhou. Haar toon, eers lighartig en skertsend, het nou verander. Menende dat Jesus na die put voor hulle verwys, sê sy: ,,Here, U het nie eens 'n skepding nie, en die put is diep; waarvandaan kry U dan die lewende water? U is tog nie groter as ons vader Jakob nie, wat die put aan ons gegee het en self daaruit gedrink het?" Voor haar het sy slegs 'n dorstige reisiger gesien, moeg en vol stof. In haar gedagte het sy Hom met die geëerde patriarg Jakob vergelyk. Heel natuurlik het sy haar verbeel dat geen ander put se water met die van die vaders vergelyk kon word nie. Sy het teruggekyk na die vaders, en voorwaarts na die koms van die Messias, terwyl die Hoop van die vadere, die Messias self, voor haar gestaan het, en sy wis dit nie. Hoeveel dorstige siele is vandag digby die lewende fontein en tog gaan soek hulle daar ver na die lewensbronne! ,,Moenie in jou hart sê nie: Wie sal in die hemel opvaar, naamlik om Christus af te bring; of: Wie sal in die afgrond neerdaal, naamlik om Christus uit die dode op te bring?  ... Naby jou is die woord, in jou mond en in jou hart. ... As jy met jou mond die Here Jesus bely en met jou hart glo dat God Hom uit die dode opgewek het, sal jy gered word." Romeine 10:6-9.  

Jesus het nie dadelik haar vraag aangaande Homself beantwoord nie, maar het ernstig gesê: ,,Elkeen wat van hierdie water drink, sal weer dors kry; maar elkeen wat drink van die water wat Ek hom sal gee, sal in ewigheid nooit dors kry nie, maar die water wat Ek hom sal gee, sal in hom word 'n fontein van water wat opspring tot in die ewige lewe."

Wie sy dors by die fonteine van hierdie wêreld wil les, sal net drink om weer dors te word. Oral is die mensdom onversadig. Hulle verlang na iets wat die behoefte van die siel sal versadig. Net Een kan in daardie behoefte voorsien. Die behoefte van die wêreld, die Skat van al die nasies, is Christus. Die Goddelike genade wat net Hy kan gee, is soos lewende water, wat die siel reinig, verkwik en versterk.

Jesus het nie te kenne gegee dat een slukkie van die water van die lewe genoeg vir die ontvanger sou wees nie. Hy wat 'n voorsmaak van die liefde van Christus kry, sal altyd na meer verlang; maar hy sal niks anders verlang nie. Die rykdom, eer en plesier van die wêreld trek hom nie meer nie. Die gedurige geroep in sy hart is net: Meer van U. En Hy wat aan die siel sy nood openbaar, wag om sy honger en dors te versadig. Elke menslike bron en stut sal faal. Die drinkbakke sal leeg word, die plasse opdroog; maar ons Verlosser is 'n onuitputlike bron. Ons kan drink en nogmaals drink en sal altyd 'n vars voorraad vind. Hy in wie Christus woon, het binne-in hom 'n fontein van seëning — ,,'n fontein van water wat opspring tot in die ewige lewe." Uit daardie bron kan hy krag en genade vir al sy behoeftes put.

Toe Jesus van die lewende water praat, het die vrou hom verwonderd en aandagtig aangekyk. Hy het haar belangstelling opgewek en 'n verlange by haar wakker gemaak vir die gawe waarvan Hy gepraat het. Sy het besef dat dit nie die water van Jakob se put was waarna Hy verwys het nie, want dit het sy gedurig gedrink, en weer dors geword. ..Here," het sy gesê, ,,gee my daardie water, sodat ek nie dors kry en hier hoef te kom skep nie."

Nou het Jesus skielik die gesprek verander. Voordat hierdie siel die gawe kon ontvang wat Hy haar so graag wou gee, moes sy eers tot 'n besef van haar sonde en van haar Verlosser gebring word. Toe sê Hy vir haar: ,,Gaan roep jou man en kom hier." Sy antwoord Hom: ,,Ek het nie 'n man nie." Hiermee het sy gehoop om alle vrae in daardie rigting te beëindig. Maar die Heiland het voortgegaan: ,Jy het reg gesê: Ek het nie 'n man nie; want jy het vyf mans gehad; en die een wat jy nou het, is nie jou man nie. Dit het jy met waarheid gesê."

Die vrou het gebewe. 'n Onverklaarbare hand was besig om deur die boek van haar lewe te blaai en aan die lig te bring wat sy gehoop het om vir ewig weg te steek. Wie was Hy wat haar lewensgeheime ikon lees? Gedagtes van die ewigheid, van die komende oordeel, wanneer alles wat verborge is, geopenbaar sal word, het nou by haar opgekom. In die lig daarvan is haar gewete wakker geskud.

Sy kon niks ontken nie; maar het geprobeer om alle vermelding van
so 'n onwelkome onderwerp te vermy. Diep ernstig het sy gesê: ,,Here,
ek sien dat U 'n profeet is." Toe, in 'n poging om haar skuldgevoel te
verberg, het sy die gesprek na godsdienstige polemiek probeer verskuif.
As Hy 'n profeet is, behoort Hy haar te kan inlig oor sake waaroor daar
al so lank gestry word.  

Geduldig het Jesus haar toegelaat om die gesprek in enige rigting te stuur terwyl Hy op 'n geleentheid wag om haar weer die waarheid op die hart te druk. ,,Ons vaders het op hierdie berg aanbid," het sy gesê, ,,en julle sê dat die plek waar ons behoort te aanbid, in Jerusalem is." Net voor hulle het die berg Gerisim gestrek. Sy tempel was in puin en net die altaar het oorgebly. Die plek van aanbidding was 'n twisappel tussen die Jode en Samaritane. Sommige van laasgenoemde se voorouers het eens aan Israel behoort; maar as gevolg van hul sonde het die Here toegelaat dat 'n heidense nasie hulle oorweldig. Geslagte lank het hulle tussen die afgodedienaars gewoon en geleidelik het die se godsdiens hulle s'n besoedel. Weliswaar het hulle volgehou dat hul afgode maar net gedien het om hulle aan die lewende God, die Heerser van die heelal, te herinner; maar die volk het tog hul beelde aanbid.

Toe die tempel in die dae van Esra te Jerusalem herbou is, wou die Samaritane die Jode graag help om dit op te rig. Hierdie voorreg is hulle geweier, en 'n bittere vyandigheid het tussen die twee volke ontstaan. Die Samaritane het hul eie tempel op die berg Gerisim gebou. Hier het hulle volgens die Mosaïese seremoniewette aanbid, hoewel hulle nie heeltemal van hul afgodery ontslae geraak het nie. Maar rampe het hulle getref, hul tempel is deur hul vyande verwoes, en dit was asof 'n vloek op hulle gerus het; tog het hulle vasgekleef aan hul tradisies en vorms van aanbidding. Hulle wou die tempel in Jerusalem nie as die huis van God erken nie, en wou ook nie erken dat die Jode se godsdiens hulle s'n oortref nie.

Jesus het die vrou geantwoord: ,,Glo My, daar kom 'n uur wanneer julle nie op hierdie berg en ook nie in Jerusalem die Vader sal aanbid nie. Julle aanbid wat julle nie weet nie; ons aanbid wat ons weet, want die saligheid is uit die Jode." Jesus het eers getoon dat Hy onbevooroordeeld teenoor die Samaritane staan. Nou het Hy die Samaritane se vooroordeel teenoor die Jode probeer afbreek. Terwyl Hy daarop gewys het dat die Samaritane se geloof met afgodery besoedel is, het Hy ook verklaar dat die groot waarhede van die verlossing aan die Jode toevertrou is, en dat die Messias uit hulle sou kom. In die heilige Geskrifte het hulle 'n duidelike voorstelling van die aard van God en die beginsels van Sy heerskappy gehad. Jesus het Hom aan die kant van die Jode geskaar as hulle aan wie God 'n kennis van Homself gegee het.

Hy wou graag die gedagtes van die vrou bo kwessies van vorm en seremonie, en bo twispunte, verhef. ,,Daar kom 'n uur," het Hy gesê, ,,en dit is nou, wanneer die ware aanbidders die Vader in gees en waarheid sal aanbid; want die Vader soek ook mense wat Hom so aanbid. God is Gees; en die wat Hom aanbid, moet in Gees en waarheid aanbid."

Hier het ons weer dieselfde waarheid wat Jesus aan Nikodemus geopenbaar het toe Hy gesê het: ,,As iemand nie weer gebore word nie, kan hy die koninkryk van God nie sien nie" (Johannes 3:3). Nie deur na 'n heilige berg of tempel te soek word die mens in gemeenskap met die hemel gebring nie. Die godsdiens bestaan nie uit uiterlike vorms en seremonies nie. Die godsdiens wat van God kom, is die enigste wat na God gal lei. Om Hom reg te kan aanbid, moet ons uit die Goddelike Gees gebore word. Dit sal die hart reinig en die gees vernuwe en ons in staat stel om God te ken en lief te he. Dan sal ons al Sy vereistes gewilliglik gehoorsaam. Dit is ware godsdiens. Dit is die vrugte van die werk van die Heilige Gees. Deur die Gees word elke opregte gebed vorm gegee, en so 'n gebed is aanneemlik vir God. Waar 'n siel ook al reik na God, daar word die werking van die Gees geopenbaar, en God sal Hom aan daardie siel openbaar. Pis sulke aanbidders waarna Hy soek Hy wag om hulle te ontvang en om hulle Sy seuns en dogters te maak.

In hierdie gesprek met Jesus het die vrou diep onder die indruk van Sy woorde gekom. Nog nooit het sy sulke gedagtes van haar eie priesters of van die Jode gehoor nie. Noudat haar verlede voor haar oopgevlek is, het sy haar groot behoefte begin besef. Sy het haar eie sieledors besef, wat die waters uit die put van Sigar nooit sou kon bevredig nie. Niks wat sy sover teengekom het, het nog in haar so 'n besef van 'n hoer behoefte aangewakker nie. Jesus het haar oortuig dat Hy die geheime van haar lewe gelees het; tog het sy gevoel Hy is haar vriend, wat vir haar lief en jammer is. Hoewel die reinheid van Sy teenwoordigheid alleen al haar sonde veroordeel het, het Hy nie 'n woord van afkeur gebesig nie, maar haar vertel van Sy genade wat die siel kan vernieu. 'n Oortuiging oor Sy aard het by haar begin posvat. Die gedagte het by haar opgekom: Is dit nie dalk die langverwagte Messias nie? Toe sê sy vir Hom: ,,Ek weet dat die Messias kom, Hy wat Christus genoem word. Wanneer Hy kom, sal Hy ons alles verkondig." Jesus het geantwoord: ,,Dit is Ek wat met jou spreek!"

Toe die vrou hierdie woorde hoor, het geloof in haar hart opgewel. Sy het die heuglike verklaring uit die mond van die hemelse Leraar aangeneem.

Hierdie vrou was in 'n ontvanklike gemoedstemming. Sy was gereed vir die hoogste openbaring; want sy het belang gestel in die Skrifte en die Heilige Gees het haar gemoed voorberei om meer lig te ontvang. Sy het die belofte van die Ou Testament bestudeer, ,,'n Profeet uit jou midde, uit jou broers, soos ek is, sal die Here jou God vir jou verwek; na Hom moet julle luister," (Deuteronomium 18:15). Sy het verlang om die profesie te verstaan. Lig het reeds tot haar deurgedring. Die water van die lewe, die geestelike lewe wat Christus aan elke dorstige siel gee, het in haar hart begin opwel. Die Gees van die Here was met haar doenig.

Hierdie onomwonde verklaring van Christus aan hierdie vrou kon nie aan die eiegeregtige Jode gedoen word nie. Teenoor hulle het Hy baie versigtiger gepraat. Wat van die Jode weerhou is en wat die dissipels later beveel is om geheim te hou, is aan haar geopenbaar. Jesus het geweet dat sy hierdie kennis sou gebruik om andere tot deelgenootskap in Sy genade te lei.

Toe die dissipels terugkeer, was hulle verbaas om hul Meester met hierdie vrou in gesprek te sien. Hy het nie die water gedrink waarvoor Hy so dors was nie en het ook nie tyd geneem om die voedsel te eet wat Sy dissipels gebring het nie. Toe die vrou weg is, het die dissipels by Hom aangedring om te eet. Hy was swygsaam, afgetrokke, asof in bepeinsing verruk. Daar was 'n lig in Sy gelaat, en hulle was bang om Sy gemeenskap met die hemel te verbreek. Maar hulle wis dat Hy honger en moeg was en het dit hul plig geag om Hom aan Sy liggaamlike behoeftes te herinner. Jesus het hul innige belangstelling gewaardeer en het gesê: ,,Ek het voedsel om te eet waar julle nie van weet nie."

Die dissipels het gewonder wie vir Hom kos kon gebring het, maar Hy het verduidelik: ,,My voedsel is om die wil te doen van Hom wat My gestuur het en om sy werk te volbring" (Johannes 4:34). Jesus was verheug omdat die vrou se gewete deur Sy woorde wakker gemaak is. Hy het gesien hoe sy van die water van die lewe drink, en Sy eie honger en dors is versadig. Die vervulling van die sending waarvoor Hy die hemel verlaat het, het die Heiland krag vir Sy arbeid gegee en Hom bo die menslike behoeftes verhef. Om 'n siel wat na die waarheid honger en dors te versorg was vir hom meer bevredigend as om te eet of te drink. Dit was 'n troos, 'n verkwikking vir Hom. Weldadigheid was die lewe vir Hom.

Ons Verlosser dors na erkenning. Hy honger na die toegeneentheid en liefde van hulle wat Hy met Sy eie bloed gekoop het Hy verlang met 'n onuitspreeklike verlange dat hulle na Hom toe moet kom en die lewe ontvang. Soos 'n moeder wag op die glimlag van erkenning van haar kindjie as eerste tekens van intelligensie, so wag Christus op die uiting van dankbare liefde, wat toon dat die geestelike lewe in die siel begin het.

Die vrou is met vreugde vervul toe sy na die woorde van Christus luister. Die heuglike openbaring was byna oorweldigend. Sy het haar waterkruik net so gelos en na die stad teruggekeer om die ander daarvan te vertel. Jesus wis waarom sy gegaan het. Die agtergelate waterkruik het onmiskenbaar getuig van die uitwerking van Sy woorde. Sy het opreg na die lewende water verlang en het vergeet waarom sy na die put gekom het; sy het vergeet van die Heiland se dors wat sy nog vir Hom wou les. Met 'n hart wat oorloop van vreugde het sy haar teruggehaas om die kosbare lig wat sy pas ontvang het, aan ander mee te deel.

,,Kom kyk 'n man wat my alles vertel het wat ek gedoen het," het sy vir die mense in die stad gesê, ,,Is Hy nie miskien die Christus nie?" Haar woorde het hulle ontroer. Daar was 'n nuwe uitdrukking op haar gelaat, haar hele voorkoms het verander. Hulle wou Jesus graag sien.  ,,Hulle het toe uit die stad gegaan en na Hom gekom." 

Terwyl Jesus nog daar by die put sit, kyk Hy so oor die uitgestrekte graanlande om Hom been, hul lowergroen deur die goue son verlig. Toe vestig Hy Sy dissipels se aandag op die toneel en gebruik dit as simbool: ,,Se julle nie: Dit is nog vier maande, dan kom die oes nie? Kyk, Ek sê vir julle, slaan julle oë op en aanskou die lande dat hulle al wit is vir die oes." En terwyl Hy praat, kyk Hy oor die groepies been wat aankom put toe. Daar was nog vier maande voor oestyd vir die graan, maar hier was 'n oes wat reeds ryp was vir die snyers.  

,,Hy wat maai," het Hy gesê, ,,ontvang loon en vergader vrug vir die ewige lewe, sodat die saaier en die maaier saam bly kan wees. Want^ hierin is die woord waar: Dit is een wat saai, en 'n ander _wat maai.” Hier wys Christus op die heilige plig wat die wat die evangelie ontvang, aan God verskuldig is. Hulle moet Sy lewende werktuie wees. Hy verg hul individuele diens. En of ons nou saai of maai, ons werk vir God. Een strooi die saad; 'n ander samel die oes in;"en sowel die saaier as die maaier ontvang loon. Hulle verheug hulle saam in die loon van hul arbeid.

Jesus het vir die dissipels gesê: ,,Ek het julle gestuur om te maai waar julle nie aan gewerk het nie. Ander het gewerk, en julle het in hulle arbeid ingegaan." Die Heiland het hier vooruitgesien na die groot insameling op Pinksterdag. Die dissipels moes dit nie as die resultaat van hul eie pogings beskou nie. Hulle het in die arbeid van andere ingegaan. Sedert die val van Adam het Christus steeds die saad van die woord aan Sy uitverkore dienaars toevertrou om in menseharte gesaai te word. En 'n ongesiene mag, almagtig, het onopsigtelik maar gewis gewerk om die oes te kweek. Die dou en die reën en die son van die genade van God het die saad van die waarheid verkwik en gevoed. Christus was gereed om die saad met Sy eie bloed te benat. Sy dissipels was bevoorreg om saam met God te kan arbei. Hulle was medewerkers saam met Christus en met die heilige manne van ouds. Met die uitstorting van die Heilige Gees met Pinkster sou duisende hulle op een dag bekeer. Dit was die gevolg van Christus se saaiwerk—die oes op Sy arbeid.

In die woorde wat aan die vrou by die put meegedeel is, is goeie saad gesaai, en hoe gou het dit 'n oes gelewer. Die Samaritane het gekom en na Jesus geluister, en het in Hom geglo. Daar by die put het hulle om Hom saamgedrom, Hom uitgevra en gretig gewag dat Hy die talle dinge wat vir hulle duister was, moet verduidelik. Namate hulle geluister het, het hul verwarring begin opklaar. Hulle was soos 'n volk wat in groot duisternis is en 'n skielike ligstraal na die daglig volg. Maar hulle was nie met hierdie kort samespreking tevrede nie. Hulle wou meer weet en wou he hul vriende moet ook na hierdie merkwaardige Leraar luister. Hulle het Hom na hul stad uitgenooi en gesmeek om by hulle te vertoef. Twee dae het Hy in Samaria oorgebly, en baie het in Hom geglo.

Die Fariseërs het die eenvoud van Jesus verag. Sy wonderwerke het hulle veronagsaam en 'n teken geëis dat Hy die Seun van God was. Maar die Samaritane het om geen teken gevra nie en Jesus het.geen wonder​werke onder hulle verrig nie, behalwe dat hy aan die vrou by die put haar lewensgeheime blootgelê het. Tog het baie Hom ontvang. In hul nuutgevonde vreugde het hulle aan die vrou gesê: ,,Ons glo nie meer op grond van wat jy gesê het nie, want ons het self gehoor en ons weet dat Hy waarlik die Christus, die Saligmaker van die wêreld, is."

Die Samaritane het geglo dat die Messias nie net as die Verlosser van die Jode sou kom nie, maar van die wêreld. Deur Moses het die Heilige Gees Hom voorspel as 'n profeet wat deur God gestuur sal word. Deur Jakob is verklaar dat die volk tot Hom vergader sou word, en deur Abra​ham dat al die nasies van die wêreld in Hom geseën sou word. Op hierdie skrifgedeeltes het die volk van Samaria hul geloof in die Messias berus. Omdat die Jode die latere profete verkeerd vertolk en die eerste koms van Jesus met Sy heerlike wederkoms verwar het, het die Samaritane al die heilige Skrifte behalwe die van Moses verwerp. Maar toe die Heiland hier​die valse vertolkings ontmasker, het baie die latere profesieë en die woorde van Christus self in verband met die koninkryk van God aangeneem.

Jesus het die skeidsmuur tussen die Jode en heidene begin afbreek en verlossing aan die wêreld begin verkondig. Hoewel Hy 'n Jood was, het Hy vry met die Samaritane omgegaan en die Farisese gebruike van Sy volk ter syde gestel. Ondanks hul vooroordeel het Hy Hom die gasvryheid van hierdie veragte volk laat welgeval. Hy het in hul huise geslaap, by hulle aan tafel aangesit—en die voedsel geëet wat deur hul hande voorberei is—in hul strate onderrig, en hulle met die grootste vriendelikheid en hoflikheid behandel.

In die tempel te Jerusalem het 'n lae muurtjie die voorhof van die res van die gewyde gebou geskei. Op hierdie muur is kennisgewings in verskillende tale gegraveer dat net Jode toegelaat word om verby hierdie grens te gaan. As 'n heiden die binnehof durf binnegaan het, sou hy die tempel ontheilig en met sy lewe daarvoor geboet het. Maar Jesus, in wie die tempel sy oorsprong gehad het, het die heidene tot Hom getrek met die band van menslike toegeneentheid, terwyl Sy genade hulle die verlossing gebring het wat die Jode verwerp het.

Jesus se verblyf in Samaria was as 'n seën vir Sy dissipels bedoel, wat nog onder die invloed van die Joodse vooroordeel was. Hulle het geglo dat trou teenoor hul eie volk vereis het dat hulle vyandig teenoor die Samaritane moet staan. Hulle kon Jesus se gedrag nie verklaar nie. Hulle kon nie weier om Sy voorbeeld te volg nie en daardie twee dae in Samaria het hulle in hul trou aan Hom hul vooroordele in bedwang gehou; maar in hul harte was hulle onversoend. Hulle het nie maklik geleer dat hul veragting en haat moet plek maak vir meegevoel en ontferming nie. Maar na die Here se hemelvaart het hierdie lesse van Hom vir hulle nuwe betekenis gekry. Na die uitstorting van die Heilige Gees het hulle die Heiland se blik, Sy woorde, die respek en vriendelikheid van Sy gedrag teenoor hier​die veragte vreemdelinge onthou. Toe Petrus in Samaria gaan arbei het, het hy dieselfde gees in sy werk aan die dag gele. Toe Johannes na Efese en Smirna geroep is, het hy die ondervinding by Sigem onthou en is hy met dankbaarheid vervul jeens die Goddelike Leraar wat vooruit geweet het watter moeilikhede hulle sou teenkom en daarom vir hulle 'n voor​beeld gestel het.

Die Heiland sit nog dieselfde werk voort as toe Hy die water van die lewe aan die vrou van Samaria gebied het. Selfs al sou diegene wat hulle Sy volgelinge noem die uitgeworpenes verag en vermy, kan geen omstandigheid van geboorte of burgerskap, geen lewenstoestand ooit Sy liefde vir die mensekinders van hulle afwend nie. Aan elke siel, hoe sondig ook, sê Jesus: As jy My dit gevra het, sou Ek vir jou lewende water gegee het.

Die evangelie uitnodiging moet nie beperk word tot die weinig uitverkorenes wat na ons dink, ons eer sal aandoen deur dit aan te neem nie. Die boodskap moet aan almal gegee word. Waar harte ook al vir die waarheid ontvanklik is, is Christus gereed om hulle voor te_lig. Hy openbaar aan hulle die Vader, en die godsdiens wat aanneemlik is vir Hom wat die hart kan lees. Vir hulle gebruik Hy geen gelykenisse nie. Vir hulle, soos vir die vrou by die put, sê Hy: ,,Dit is Ek wat met jou spreek."

Toe Jesus by die put van Jakob gaan rus het, het Hy uit Judea gekom waar Sy bediening weinig vrugte afgewerp het. Hy is deur die priesters en rabbi's verwerp en selfs diegene wat hulle Sy dissipels genoem het, het versuim om Sy Goddelike karakter te eien. Hy was moeg en honger; tog het Hy nie die geleentheid laat verbygaan om met een vrou te praat nie, al was sy 7n onbekende, 'n vreemdeling vir Israel wat openlik in sonde gelewe het.

Die Heiland het nie gewag totdat 'n skare bymekaar kom nie. Dikwels het Hy Sy onderrig begin met net 'n paar mense om Hom, maar een vir een het die verbygangers gaan stilstaan en luister totdat 'n skare met wonder en ontsag die woorde van God deur die hemelse Leraar aangehoor het. Die Christelike werker moenie voel dat hy hom nie met dieselfde erns tot 'n paar toehoorders as tot 'n groot gehoor kan rig nie. Daar is dalk net een wat die boodskap hoor, maar wie weet hoe verreikend die invloed sal wees? Selfs vir Sy dissipels het dit beuselagtig voorgekom dat die Heiland tyd aan 'n Samaritaanse vrou bestee. Maar Hy het ernstiger en veelseggender met haar geredeneer as met konings, raadslede of hoëpriesters. Die lesse wat Hy daardie vrou geleer het, is tot die uithoeke van die aarde verkondig.

Sodra die Samaritaanse vrou die Heiland gevind het, het sy ander na Hom gebring. Sy het 'n doeltreffender sendeling geblyk te wees as Sy eie dissipels. Die dissipels het in Samaria geen aanduiding gesien dat dit 'n belowende sendingveld is nie. Hulle het gedroom oor die groot toekoms werk wat wag. Hulle het nie besef dat 'n oes om hulle gewag het om ingesamel te word nie. Maar deur ‘n vrou wat deur hulle verag is, is '’'n hele stad beweeg om die Heiland te hoor. Sy het dadelik die lig na haar volksgenote oorgedra.

Hierdie vrou illustreer die werking van 'n praktiese geloof in Christus. Elke ware dissipel word as sendeling in die koninkryk van God gebore. Hy wat die lewende water drink, word 'n fontein van die lewe. Die ontvanger word 'n gewer. Die genade van Christus in die siel is soos 'n bron in die woestyn wat opwel om almal te verkwik en wat die wat op die punt is om te vergaan, gretig maak om die water van die lewe te drink.  

20 As Julle Nie Tekens en Wonders Sien Nie
Die Galileërs wat van die Pasga teruggekeer het, het van die merkwaardige dade van Jesus vertel. Die veroordeling van Sy dade deur die gesagdraers in Jerusalem het die pad vir Hom in Galilea oopgemaak. Baie mense was gegrief oor die misbruik van die tempel en die geldgierigheid en aanmatiging van die priesters. Hulle het gehoop dat hierdie Man, wat die owerstes verdryf het, dalk die verwagte Verlosser kon wees. Nou het tyding gekom wat hul hoogste verwagtinge skynbaar bevestig het. Daar is berig dat die profeet Hom as die Messias uitgeroep het.

Maar die mense van Nasaret het nie in Hom geglo nie. Om hierdie rede het Jesus op pad na Kana nie by Nasaret aangedoen nie. Die Heiland het aan Sy dissipels gesê dat 'n profeet nie in sy eie land geëer word nie. Die mens beoordeel 'n karakter aan wat hy self in staat is om te waardeer. Die bekrompe wêreldsgesindes het Christus aan Sy nederige geboorte, Sy eenvoudige klere en daaglikse arbeid geoordeel. Die reinheid van gees waarop geen klad van sonde was nie, kon hulle nie waardeer nie.

Die tyding van Christus se terugkeer na Kana het spoedig deur die hele Galilea getrek en hoop aan die lydendes en ellendiges gebring. In Kapernaüm het die tyding onder die aandag van 'n Joodse edelman ge​kom wat 'n beampte in die koning se diens was. 'n Seun van die beampte het oënskynlik aan 'n ongeneeslike siekte gely. Die dokters het geen hoop vir hom gehad nie, maar toe die vader van Jesus hoor, was hy vasberade om by Hom te gaan hulp soek. Die kind was baie swak en daar is gevrees dat hy dalk nie sou uithou tot die vader terug is nie; tog het die edelman gevoel hy moet sy saak persoonlik gaan stel. Hy het gehoop dat die smeekbede van 'n vader die simpatie van die Groot Geneesheer sou wek.  

In Kana aangekom, vind hy Jesus deur 'n skare omring. Met beangste hart het hy tot by die Heiland deurgedring. Sy geloof het gewankel toe hy net 'n eenvoudig geklede man, moeg en stowwerig van die reis, voor hom sien. Hy het getwyfel of hierdie Mens aan sy versoek sou kon voldoen; tog het hy 'n onderhoud met Jesus verkry, sy saak gestel en die Heiland gevra om saam met hom na sy huis te kom. Maar Jesus was reeds met sy droefheid bekend. Voordat die beampte van sy huis weg is, het Jesus sy sielsangs geken.

Maar Hy wis ook dat die vader in sy eie gedagtes sy geloof in Jesus voorwaardelik gemaak het. As sy versoek nie vergun word nie, sou hy Hom nie as die Messias ontvang nie. Terwyl die edelman gespanne wag, sê Jesus: ,,As julle nie tekens en wonders sien nie, sal julle nooit glo nie."

Ondanks al die getuienis dat Jesus die Christus was, het die be​ampte besluit om sy geloof in Hom voorwaardelik te maak aan die vergunning van sy versoek. Die Heiland het hierdie twyfel vergelyk met die eenvoudige geloof van die Samaritane, wat om geen wonderwerk of teken gevra het nie. Sy woord, die immerteenwoordige getuienis van Sy Godheid, het oor 'n oortuiging beskik wat na hul harte deurgedring het. Dit was vir Christus pynlik dat Sy eie volk, aan wie die heilige godspraak toevertrou is, nie die stem van God wat in Sy Seun met hulle praat, kon eien nie.

Tog het die edelman 'n mate van geloof gehad; want hy het kom vra wat vir hom die kosbaarste van alle seëninge was. Jesus het 'n groter gawe voor oë gehad. Hy wou nie net die kind genees nie, maar wou die beampte en sy gesin laat deel in die saligheid van verlossing en om in Kapernaum 'n lig aan te steek, wat weldra Sy eie arbeidsveld sou word. Maar eers moet die edelman sy behoeftes besef voordat hy die genade van Christus sou begeer. Hierdie howeling was tipies van baie van sy volk. Hulle het om selfsugtige motiewe in Christus belang gestel. Hulle het gehoop om deur Sy mag bevoordeel te word, en het hul geloof onderhewig aan die toekenning van hierdie wêreldse guns gemaak. Maar hulle was onbewus van hul geestelike siekte en het nie hul behoefte aan die Goddelike genade besef nie.

Soos 'n ligflits het die woorde van die Heiland die edelman se hart ontbloot. Hy het besef dat hy Jesus om valse motiewe gesoek het. Sy wankelmoedige geloof het hy nou in sy voile werklikheid gesien. In sielesmart besef hy dat sy twyfel hom die lewe van sy kind kan kos. Hy wis dat hy voor Een staan wat die gedagtes kan lees, en vir wie alle dinge moontlik is. In sy angs roep hy uit: ,,Here, kom af voordat my kind sterwe." In geloof het hy Jesus aangegryp soos Jakob uitgeroep het toe hy met die Engel geworstel het: ,,Ek sal U nie laat gaan nie tensy dat U my seën" (Genesis 32:26).

Net soos Jakob, het hy oorwin. Die Heiland kan Hom nie onttrek aan die siel wat aan Hom kleef en in sy groot behoefte pleit nie. ,,Gaan," het Hy gesê, ,,jou seun lewe!" Die edelman is daar "weg met 'n vrede en blydskap wat hy nog nooit tevore geken het nie. Nie net het hy geglo dat sy kind genees sou word nie, maar hy het met 'n vaste vertroue in Christus as die Verlosser geglo.

Daardie selfde uur het die wat in die huis te Kapernaüm om die kind se sterfbed gewaak het, 'n skielike, onverklaarbare verandering bespeur. Die skaduwee van die dood het van sy gelaat gewyk. Die koorsgloed het plek gemaak vir die sagte gloed van hernieude gesondheid. Die dowwe oë het helder en intelligent geword, en krag het na die uitgeteerde liggaam teruggekeer. Geen teken van siekte was meer aan die kind te bespeur nie. Sy koorsige liggaam het sag en vogtig geword en hy het soet aan die slaap geraak. Die koors het hom in die hitte van die dag verlaat. Die verwonderde gesin het gejuig.

Kana was nie te ver van Kapernaüm af nie, en die beampte kon sy huis nog die aand na die onderhoud met Jesus bereik het, maar hy was nie haastig nie. Eers die volgende oggend het hy Kapernaüm bereik. En watter tuiskoms was dit nie! Toe hy Jesus gaan soek het, was dit met 'n swaar hart. Selfs die son was vir hom wreed, en die voëlgesang 'n spotterny. Hoe anders was dit nou! Die hele natuur was asof herbore. Hy sien met nuwe oe. Soos hy in die stilte van die vroeë oggend reis, is dit asof die natuur God saam met hom prys. Hy is nog 'n. ent van sy huis af wanneer dienaars hom tegemoet hardloop, gretig om hom te verlig van die onsekerheid wat hom moet kwel. Hy lyk glad nie verbaas oor die tyding wat hulle hom bring nie, maar met 'n erns wat hulle nie kan verstaan nie, vra hy watter uur die kind begin beter word het. Hulle antwoord: ,,Gister, die sewende uur, het die koors hom verlaat." Op die juiste oomblik toe die vader in die geloof die versekering aangeneem het: ,Jou seun lewe," het die Goddelike liefde die sterwende kind aangeraak.

Die vader haas hom om sy seun te groet. Hy druk hom teen sy hart soos een wat uit die dode teruggegee is en dank God oor en oor vir sy wonderbaarlike herstel.

Die edelman wou graag meer omtrent Christus weet. Toe hy Hom later hoor predik het, het hy en sy gesin dissipels geword. Hul siekte is geheilig vir die bekering van die hele gesin. Tyding van die wonderwerk het bekend geword, en in Kapernaüm, waar so baie van Sy magtige dade verrig is, is die weg voorberei vir Christus se persoonlike bediening.  

Hy wat die edelman van Kapernaüm geseën het, wil ons net so graag seën. Maar soos die geteisterde vader, soek ons Jesus ook dikwels net ter wille van aardse voordeel; en op die vergunning van ons versoek berus ons ons geloof in Sy liefde. Die Heiland wil ons graag 'n groter seën skenk as wat ons vra; en Hy hou die vergunning van ons versoek terug sodat Hy ons kan oortuig van die boosheid van ons harte en ons groot behoefte aan Sy genade. Hy verlang dat ons ontslae moet raak van die selfsug wat ons na Hom dryf. Ons moet ons hulpeloosheid en bittere behoeftigheid bely en ons geheel en al aan Sy liefde toevertrou.

Die edelman wou sy gebed verhoor sien voordat hy kon glo; maar hy moes Jesus op Sy woord neem dat sy versoek verhoor en die seën vergun is. Die les moet ons ook leer. Nie omdat ons sien of voel dat God <ms verhoor, moet ons glo nie. Ons moet op Sy beloftes vertrou. As ons in die geloof na Hom kom, bereik elke gebed die hart van God. As ons om Sy seën gevra het, moet ons glo dat ons dit ontvang, en Hom dank omdat ons dit reeds ontvang het. Dan moet ons ons pligte voortsit, verseker dat die seën verwesenlik sal word net wanneer ons dit die nodigste het. As ons dit leer doen het, sal ons weet dat ons gebede verhoor word. God sal vir ons doen ,,ver bo alles" wat ons vra, ,,na die rykdom van sy heerlikheid" volgens die ,,werking van die krag van sy sterkte" (Efesiërs 3:20,16; 1:19).  

21 Betesda en die Sanhedrin
“En daar is in Jerusalem by die Skaappoort 'n bad met vyf pilaargange wat in Hebreeus Betesda genoem word. Daarin het 'n groot menigte siekes gele, blindes en kreupeles en lammes, wat op die roering van die water gewag het."

Sekere tye was daar 'n roering in die water van hierdie bad, en daar is algemeen geglo dat dit die werk van 'n bonatuurlike mag is, en dat wie ook al na die roering eerste in die water tree, genees sou word van die kwaal waaraan hy ly. Honderde lydendes het die plek besoek; maar daar was so 'n toeloop as die roering kom, dat hulle mans, vroue en kinders wat swakker as hulle was, vertrap het. Baie kon nie naby die poel kom nie. Baie wat dit tog bereik het, het op die rand gesterf. Skuilings is om die plek opgerig sodat die siekes teen die hitte van die dag en die koue van die nag beskut kon word. Sommige het die nag by hierdie bad deurgebring en elke dag na die rand van die poel gekruip in vergeefse hoop.

Jesus was weer in Jerusalem. Op 'n eensame wandeling in bepeinsing en gebed, het Hy op die bad afgekom. Hy het gesien hoe die ellendiges wag op wat hulle gemeen het hul enigste hoop op genesing was. Hy sou graag Sy mag wou gebruik om elke lydende gesond te maak. Maar dit was die Sabbat. Skares was onderweg na die tempel vir aanbidding, en Hy wis dat so 'n genesing die Jode se vooroordeel sou gaande maak en sodoende Sy werk sou verkort.

Maar die Heiland het op een geval van die uiterste ellende afgekom —'n man wat agt-en-dertig jaar lank hulpeloos verlam was. Sy siekte was in hoe mate die gevolg van sy eie sonde en is as die oordeel van God beskou. Alleen en vriendeloos, onder die waan dat hy uit die genade van God uitgesluit is, het die lydende jare in ellende verslyt. Wanneer verwag is dat die waters geroer sou word, het mense wat hom jammer gekry het hom na die bad gedra. Maar op die gunstige oomblik was daar niemand om hom in te help nie. Hy het die water sien roer, maar kon nog nooit nader as die rand van die bad kom nie. Ander wat gesonder as hy was, het voor hom ingespring. Hy kon nie meeding met die selfsugtige, stormende skare nie. Sy vasberade pogings om die een doel te bereik, en sy angs en voortdurende teleurstelling, was vinnig besig om sy laaste bietjie krag uit te mergel.

Die siek man het op sy mat gelê en net af en toe sy kop gelig om na die water te kyk, toe 'n liefdevolle, simpatieke gesig oor hom buk en hy hoor: ,,Wil jy gesond word?" Hoop het in hom opgewel. Hy het net gevoel dat hulp aan kom was. Maar die sprankie hoop het gou verdwyn. Hy het onthou hoe dikwels hy die bad probeer bereik het, en nou het hy min vooruitsig om te leef totdat daar weer 'n roering kom. Hy het sy kop moeg weggedraai en geantwoord: ,,Here, ek het niemand om my in die bad te sit as die water geroer word nie; en onderwyl ek kom, gaan 'n ander een voor my in."

Jesus vra die lydende nie om geloof in Hom te he nie. Hy sê net: ,,Staan op, neem jou bed op en loop." Maar die man se geloof gryp die woorde aan. Elke spier en senuwee tril van nuwe lewe, en gesonde beweging kom in sy verlamde ledemate. Sonder om tee te praat, beoefen hy sy wil ter gehoorsaming van Christus se bevel, en al sy spiere gee gehoor aan sy wil. Hy spring orent, en vind homself 'n gesonde man.

Jesus het hom geen versekering van hulp van Bo gegee nie. Die man kon getwyfel het en so sy een kans om genees te word, verbeur het. Maar hy het Christus se woord geglo en deur daarop te reageer, het hy krag

Deur dieselfde geloof kan ons geestelik genees word. Ons is deur die sonde van die lewe van God geskei. Ons siele is verlam. Vanself kan ons net so min heilig lewe as wat die verlamde man kon loop. Bale besef hulle hulpeloosheid en verlang na die geestelike lewe wat hulle een met God_sal maak; hulle streef tevergeefs om dit te bereik. In wanhoop roep hulle uit: ,.Ek. ellendige mens! Wie sal my verlos van die liggaam van hierdie dood?" Romeine 7:24. Laat hierdie moedelose, worstelende siele die oë ophef. Die Heiland buk oor hulle wat Hy met Sy bloed gekoop het, en met onuitspreeklike teerheid en ontferming sê Hy: ,,Wil jy gesond word?" Hy beveel u om gesond en in vrede op te staan. Moenie wag om te voel dat u genees is nie. Glo Hom net, en dit sal vervul word. Stel u wil ter beskikking van Christus, met, 'n wil om Hom te dien. Deur op Sy woord te reageer, sal u krag ontvang. Wat ook al die slegte gewoonte, die beheersende hartstog wat deur jare van botviering sowel siel as liggaam verslaaf het, Christus kan verlos, en verlang om te verlos. Hy sal lewe~ bring aan~3le~s7el wat ,,dood was deur die misdade" (Efesiërs 2:1). Hy sal die gevangene van ongeluk en swakheid en van die boeie van die sonde bevry.

Die geneesde verlamde bet gebuk om sy bed op te tel—dit was net ‘n mat en 'n kombers—en toe by weer met 'n vreugdegevoel orent kom, kyk hy rond om sy Verlosser te sien; maar Jesus bet reeds in die skare verdwyn. Die man was bang dat hy Hom nie sou herken as hy Hom weer son sien nie. Toe hy met veerkragtige tree daar uitstap en God loof terwyl hy hom in sy nuwe krag verheug, kom hy etlike Fariseërs tee en vertel hulle dadelik van sy genesing. Hy was verbaas dat hulle sy verhaal so kil aanhoor.

Met fronsende wenkbroue het hulle bom in die rede geval en gevra waarom hy sy bed op die Sabbat dra. Hulle het hom streng daaraan herinner dat dit nie wettig is om op die dag van die Here laste te dra nie. In sy vreugde het die man vergeet dat dit die Sabbat was, en tog het hy nie skuldig gevoel omdat hy besig was om die bevel te gehoorsaam van Hom wat die mag van God so geopenbaar het nie. Onbevrees het hy geantwoord: ,,Hy wat my gesond gemaak het, Hy het vir my gesê: Neem jou bed op en loop." Hulle wou weet wie dit was, maar hy het nie geweet nie. Hierdie owerstes het goed geweet dat daar net Een was wat sulke wonderwerke kon verrig; maar hulle wou regstreekse bewys hê dat dit Jesus was, sodat hulle Hom as 'n Sabbatskender kon veroordeel. Volgens hul oordeel het Hy nie net die wet verbreek deur die man op die Sabbat te genees nie, maar boonop deur hom te beveel om sy bed te dra.

Die Jode het so 'n verwronge begrip van die wet gehad dat hulle dit "n juk gemaak het. Hul onsinnige bepalings het hulle die spot van ander nasies op die hals gehaal. Veral die Sabbat is met allerhande onsinnige beperkinge afgekamp. Vir hulle was dit nie 'n verlustiging om die heilige dag van die Here hoog te hou nie. Die skrifgeleerdes en Fariseërs het die hou daarvan 'n ondraaglike las gemaak. Vir 'n Jood was dit nie geoorloof om op die Sabbat vuur te maak of selfs 'n kers op te steek nie. Gevolglik was die volk van die heidene afhanklik vir baie dienste wat hul reëls hulle verbied bet om self te verrig. Dit het hulle nie getref dat as hierdie dade sondig is, diegene wat ander kry om die werk vir hulle te doen net so skuldig staan asof hulle dit self gedoen het nie. Hulle het gemeen dat, aangesien verlossing tot die Jode beperk is en die toestand van alle ander mense in elk geval hopeloos was, dit sake nie vir hulle kon vererger nie. Maar God het geen gebooie gegee wat nie deur almal gehoorsaam kan word nie. Sy wette keur geen onredelike of selfsugtige beperkinge goed nie.

" In die tempel het Jesus die man wat Hy genees het, teengekom. Hy het 'n sondoffer en 'n dankoffer kom bring vir die groot genade wat hy ontvang het. Daar tussen die tempelgangers het Jesus Hom aan die man bekend gestel met die woorde: ,,Kyk, jy het gesond geword; moenie meer sondig nie, sodat daar nie iets ergers met jou gebeur nie."

Die geneesde man was verheug om sy Verlosser te ontmoet. Onbewus van hul vyandigheid jeens Jesus, het hy die Fariseërs wat hom uitgevra het, vertel dat dit Hy was wat hom genees het. ,,Hieroor het die Jode Jesus .vervolg en probeer om Hom dood te maak, omdat Hy dit op die sabbat gedoen het."

Jesus is voor die Sanhedrin gedaag om te antwoord op die aanklag van Sabbatskending. As die Jode nou 'n onafhanklike volk was, sou hierdie aanklag voldoende gewees het om Hom die doodstraf op te le. Die gesag van Rome het dit belet. Die Jode was nie by magte om die doodvonnis te vel nie, en die aanklagte teen Christus sou in die Romeinse hof geen gewig gedra het nie. Tog het hulle gehoop om ander doelstellings te bereik. Ondanks hul teenstand teen Sy werk, het Christus selfs in Jerusalem 'n groter invloed oor die volk verkry as hulleself . Menigtes wat nie in die redevoerings van die rabbi's belang gestel het nie, is deur Sy leer aangetrek. Sy woorde kon hulle verstaan en hul harte is verbly en getroos. Hy het van God gepraat, nie as 'n wraaksugtige regter nie, maar as 'n tedere vader, en Hy het die beeld van God geopenbaar soos in Homself weerkaats. Sy woorde was balsem vir die gewonde gees. Deur sowel Sy woorde as genadewerk was Hy besig om die dwingelandy van die ou tradisies en mensgemaakte gebooie te verbreek en om die liefde van God in sy onuitputlike volheid bekend te maak.

In een van die vroegste profesieë van Christus is geskryf: ,,Die septer sal van Juda nie wyk nie, nog die veldheerstaf tussen sy voete uit totdat Silo kom; en aan Hom sal die volke gehoorsaam wees." Genesis 49:10. Die volk het hulle om Christus geskaar. Die ontvanklike harte van die skare het Sy lesse van liefde en weldadigheid bo die strenge seremonies van die priesters verkies. As die priesters en rabbi's nie ingegryp het nie, sou Sy leer 'n hervorming teweeggebring het soos die wêreld nog nie beleef het nie. Maar om hul eie mag te handhaaf, was hierdie leiers vasberade om die invloed van Jesus te beëindig. Om Hom voor die Sanhedrin te daag en Sy leer openlik te veroordeel sou help om dit te bewerkstellig, want die volk het steeds groot ontsag vir hul godsdienstige leiers gekoester. Wie dit ook al gewaag het om die voorskrifte van die rabbi’s te veroordeel of om die laste te verlig wat hulle die volk opgelê het. is as skuldig beskou, nie net aan godslastering nie, maar aan verraad. Op grond hiervan het die rabbi's gehoop om agterdog teen Christus te wek. Hulle het te kenne gegee dat Hy probeer om die gevestigde gebruike omver te werp en so verdeeldheid onder die volk te saai en die weg voor te berei vir hul volkome onderwerping aan die Romeine.

Maar die planne wat .die rabbi's so ywerig besig was om te smee, het hul oorsprong in 'n ander raad gehad as die van die Sanhedrin. Nadat die Satan Christus nie in die woestyn kon oorweldig nie, het hy sy magte saamgesnoer om Hom in Sy bediening te beveg en om Sy werk indien moontlik te verydel. Wat hy nie deur regstreekse, persoonlike optrede kon bewerkstellig nie, wou hy nou deur middel van strategie verseker. Skaars het hy hom aan die botsing in die woestyn onttrek, of hy het met sy engele beraadslaag om die verstand van die Joodse volk nog verder te verblind, sodat hulle hul Verlosser nie sou herken nie. Hy wou deur die menslike werktuie in die godsdienstige wêreld optree deur hulle met sy eie vyandigheid teen die kampvegter vir die waarheid te besiel. Hy wou hulle beweeg om Christus te verwerp en Sy lewe sover moontlik te bemoeilik in die hoop om Hom te ontmoedig. En die leiers van Israel het werktuie van die Satan geword om die Heiland die stryd aan te se.

Jesus het gekom om ,,die onderwysing groot en heerlik te maak." Hy het nie die waardigheid daarvan verminder nie, maar dit verhoog. Die Skrif sê: ,,Hy sal nie dof brand of geknak word, totdat Hy die reg op aarde gegrond het nie." Jesaja 42:21, 4. Hy het gekom om die Sabbat te^bevry van die knellende bepalings wat dit 'n vloek pleks van 'n seën gemaak het.

Om hierdie rede het Hy die Sabbat uitverkies om die man in Betesda te genees. Hy kon die sieke net sowel op enige ander dag van die week genees het; of Hy kon hom eenvoudig genees het sender om te sê hy moet sy bed optel. Maar dit sou Hom nie die geleentheid gegee het waarna Hy gesoek het nie. 'n Wyse doel het agter elke daad van Christus op aarde geskuil. Alles wat Hy gedoen het, was op sigself en vir die boodskap daarvan belangrik. Onder die geteisterdes by die bad het Hy die ergste geval uitgesoek om Sy helende krag op toe te pas, en toe beveel Hy die man om sy bed deur die stad te dra om die groot ding bekend te maak wat met hom gebeur het. Dit sou ook die vraag te berde bring wat gewettig is om op die Sabbat te doen en sou die weg vir Hom baan om die Jode se beperkinge op die dag van die Here te veroordeel, en om hul tradisies ongeldig te verklaar.

Jesus het hulle verseker dat dit strook met die Sabbatsgebod om ellende te verlig. Dit het gestrook met die werk van die engele van God wat gedurig tussen hemel en aarde beweeg om die lydende mensdom te dien. ,,My Vader werk tot nou toe," het Hy verklaar, ,,en Ek werk ook." Al die dae behoort aan God om Sy doel vir die mensdom in uit te _voer. As 3ie Jode die wet reg vertolk het, was die Here in die ongelyk, want sedert Hy die fondamente van die aarde gelê het hou Hy hom besig om elke lewende skepsel aan die lewe te hou. Dan moet Hy wat Sy werk goed genoem het en die Sabbat ingestel het om die voltooiing daarvan te gedenk, ook Sy arbeid staak en die nimmereindigende roetine van die heelal onderbreek.

Moet God die son verbied om op die Sabbat te skyn, om sy weldadige strale wat die aarde verwarm en die plantegroei voed te weerhou? Moet die hele gesternte op die heilige dag stilstaan? Moet Hy die strome belet om veld en bos te benat en die golwe van die see gebied om hul eindelose eb en vloed te staak? Moet die gesaaides ophou groei en die druiwetros ophou rypword? Moet die bome en blomme geen bloeisel of botsel op die Sabbat uitstoot nie?

In daardie geval sou die mens die vrugte van die aarde en al die seëninge wat die lewe die moeite werd maak moes ontbeer. Die natuur moet sy onverstoorde gang gaan. As God Sy hand vir 'n oomblik sou onttrek, sou die mens vergaan. En vir die mens is daar ook op hierdie, dag werk. Na lewensnoodsaaklikhede moet omgesien word, die sieke moet versorg en in die behoeftes van die armes moet voorsien word. Hy sal niemand onskuldig ag wat nalaat om lyding op die Sabbat te lenig nie. God se heilige rusdag is vir die mens gemaak, en weldade pas geheel en al by die gees van sy instelling. God wil nie he dat Sy skepsele 'n uur se pyn moet verduur wat op die Sabbat of enige ander dag verlig kon geword het nie. 

Selfs hoër eise word op die Sabbat aan God gestel as op ander dae. Dan los Sy kinders hul gewone werksaamhede en bring hul tyd in gebed en bepeinsing deur. Op die Sabbat vra hulle Hom om meer gunste as op ander dae. Hulle vra Sy besondere aandag. Hulle verlang na Sy rykste seëninge. God wag nie tot na afloop van die Sabbat voor Hy hul gebede verhoor nie. Die werk van die hemele hou nooit op nie en die mens moet ook nooit rus van weldade nie. Die Sabbat is nie bedoel om 'n tydperk van nuttelose stilstand te wees nie. Die wet verbied wêreldse arbeid op die rusdag van die Here; die swoeg om bestaan moet ophou; geen arbeid vir wêreldse plesier of wins is op die dag wettig nie; maar soos God Sy skeppingswerk gestaak en op die Sabbat gerus en dit geseën het, so moet die mens sy daaglikse verdienste staak en die gewyde ure aan g^sonde rus, aanbidding en heilige dade wy. Christus se werk om die sieke te genees het heeltemal met die wet gestrook. Dit het die Sabbat eer aangedoen.

Jesus het op gelyke regte met God aanspraak gemaak om net so 'n heilige taak te verrig, en van dieselfde aard as waarmee die Vader in die hemel besig is. Maar dit het die Fariseërs nog woedender gemaak. Volgens hulle begrip het Hy nie net die wet verbreek nie, maar het Hy Hom aan God gelyk gestel deur God ,,sy eie Vader" te noem.

Die hele Joodse volk het God hul Vader genoem en hulle sou Hom dit gevolglik nie so verkwalik het as Hy Hom gelyke status met hulle in Sy verhouding tot God toegeëien het nie. Maar hulle het Hom van godslastering beskuldig, waardeur hulle getoon het dat hulle verstaan dat Hy Sy aanspraak in die hoogste betekenis maak.

Christus se teenstanders kon geen argumente vind om teen die waarhede wat Hy aan hulle tuisgebring het, te gebruik nie. Hulle kon slegs hul gewoontes en tradisies aanhaal, wat maar flou geklink het teenoor die feite wat Jesus uit die Woord van God en uit die eindelose werking van die natuur aangevoer het. As die rabbi's maar enigsins begerig was om lig te ontvang, sou hulle oortuig gewees het dat Jesus die waarheid praat. Maar hulle het Sy stellings oor die Sabbat vermy en woede teen Hom probeer opsweep omdat Hy hom gelyk met God geag het. Die woede van die owerstes was perkeloos. As hulle nie die volk gevrees het nie, sou die rabbi's en priesters Jesus daar en dan gedood het. Maar die volksgevoel was sterk in Sy guns. Baie het Jesus as die vriend herken wat hul siektes genees en hulle leed versag het, en hulle het die genesing van die verlamde van Betesda geregverdig. Voorlopig was die leiers dus verplig om hul haat te beteuel.  

Jesus het die aanklag van godslastering verwerp. My gesag vir die werk waaroor julle My beskuldig, het Hy gesê, is dat ek die Seun van God is, een met Hom in aard, in wil en doel. In al Sy werk van skepping en voorsiening, werk Ek saam met God. ,,Die Seun kan niks uit Homself doen tensy Hy die Vader dit sien doen nie." Die priesters en rabbi's het die Seun van God tereggewys vir juis die werk wat Hy gestuur is om in die wêreld te kom doen. Deur hul sondes het hulle hul van God vervreem en deur hul hoogmoed het hulle onafhanklik van Hom beweeg. Hulle het hul selfgenoegsaam vir alles geag en geen behoefte gevoel aan 'n hoer wysheid om hulle te rig nie. Maar die Seun van God was onderworpe aan die wil van die Vader, en was van Sy mag afhanklik. So volkome was Christus van die self geledig dat Hy geen planne vir Homself beraam het nie. Hy het God se planne vir Hom aangeneem, en dag vir dag het die Vader Sy planne ontvou. Net so moet ons van God afhanklik wees, sodat ons lewens bloot die uitwerking van Sy wil kan wees.

Toe Moses gereed was om die heiligdom as woning vir God te bou, is hy aangesê om alles te bou volgens die voorbeeld wat in die berg aan hom getoon is. Moses was vol ywer vir die werk van God; die beste vakmanne was beskikbaar om sy opdragte uit te voer. Tog moes hy nie 'n klokkie, 'n granaat, 'n klossie, fraaiing of gordyn of enige ander tempel voorwerp maak nie, behalwe volgens die voorbeeld wat aan hom getoon is. God het hom na die berg ontbied en die hemelse dinge aan hom geopenbaar. Die Here het hom met Sy eie heerlikheid bedek, sodat hy die voorbeeld kon sien, en daarvolgens is alles gemaak. So het Hy aan Israel, wat Hy graag Sy woning wou maak, Sy heerlike karakter, ideaal geopenbaar. Die toonbeeld is in die berg aan hulle voorgehou toe die wet vanaf Sinai afgekondig is, en toe die Here voor Moses verbygegaan en uitgeroep het: ,,Here, Here, barmhartige en genadige God, lankmoedig en groot van goedertierenheid en trou; wat die goedertierenheid bewaar vir duisende, wat ongeregtigheid en oortreding en sonde vergewe" (Exodus 34:6, 7).

Israel het hul eie wee gekies. Hulle het nie volgens die voorbeeld gebou nie; maar Christus, die ware tempel vir die inwoning van God, het elke detail van Sy lewe op aarde volgens die ideaal van God ingerig. Hy het gesê: ,,Ek het lus, o my God, om u welbehae te doen, en u wet is binne-in my ingewande" (Psalm 40:9). So moet ons karakters ook gebou word ,,tot 'n woning van God in die Gees" (Efesiërs 2:22). So moet ons alles maak ,,volgens die voorbeeld," ja, van Hom wat vir ons gely het ,,en julle 'n voorbeeld nagelaat het, sodat julle sy voetstappe kan navolg" (Hebreers8:5; 1 Petrus2:21).  

Die,woorde van Christus leer ons om ons te beskou as onskeibaar aan ons Vader in die hemel verbonde. Afgesien van posisie is ons afhanklik van God, wat ons lotgevalle in Sy hande het. Hy het ons werk vir ons bestem en het ons van die bevoegdhede en middele voorsien om die werk te verrig. Solank ons die wil aan God onderwerp en op Sy krag en wysheid steun, sal ons langs veilige paaie gelei word om ons aangewese rol in Sy groot plan te vervul. Maar wie op sy eie wysheid en krag vertrou, sonder hom af van God. Pleks van eendragtig met Christus saam te werk, vaer hy die doelstellings van die vyand van God en mens uit.

Die Heiland het voortgegaan:,,Want alles wat Hy [die Vader] doen, dit doen die Seun ook net so. ... Want soos die Vader die dode opwek en lewend maak, so maak ook die Seun lewend wie Hy wil." Die Sadduseërs het geleer dat daar geen opstanding van die liggaam is nie, maar Jesus vertel hulle dat een van die grootste werke van die Vader is om die dode op te wek, en dat Hy self mag het om dit ook te doen. ,,Daar kom 'n uur, en dit is nou, wanneer die dode die stem van die Seun van God sal hoor; en die wat dit gehoor het, sal lewe." Die Fariseërs het in die opstanding van die dode geglo. 'Christus het verklaar dat die mag wat die dode lewend maak selfs nou al onder hulle is en dat hulle die openbaring daarvan sal sien. Dieselfde opwekkingsmag gee lewe aan die siel wat ,,dood was deur die misdade en die sondes" (Efesiërs 2:1). Die gees van die lewe in Christus Jesus, ,,die krag van sy opstanding," maak mense vry ,,van die wet van die sonde en die dood" (Filippense 3:10; Romeine 8:2)./Die heerskappy van die Bose is verbreek, en deur die geloof word die siel van die sonde bewaar. Hy wat sy hart oopstel vir die Gees van Christus, word 'n deelgenoot aan die groot krag wat sy liggaam uit die graf sal laat opstaan.

Die nederige Nasarener het Sy ware adel getoon. Hy verhef Hom bo die mensdom, werp die mantel van die sonde en skande af, en staan geopenbaar, die Geëerde onder die engele, die Seun van God, een met die Skepper van die heelal. Sy toehoorders staan bekoord. Geen mens het nog ooit soos Hy gepraat of sulke koninklike majesteit aan die dag gelê nie. Sy woorde is helder en duidelik en sit Sy sending en die plig van die wêreld ten voile uiteen. ,,Die Vader oordeel ook niemand nie, maar het die hele oordeel aan die Seun gegee, sodat almal die Seun kan eer net soos hulle die Vader eer. Wie die Seun nie eer nie, eer nie die Vader wat Hom gestuur het nie. ... Want soos die Vader lewe het in Homself, so bet Hy aan die Seun ook gegee om lewe in Homself te he. En Hy het Hom mag gegee om ook te oordeel, omdat Hy die Seun van die mens is." Die priesters en owerstes het hulle as regters verhef om die werk van Christus te veroordeel, maar Hy het Hom nou hul regter en die regter van die hele wêreld verklaar. Die wêreld is aan Christus toevertrou, en deur Hom het elke seën van God die verlore mensdom toegeval. Hy was voor en na Sy vleeswording die Verlosser. Sodra daar sonde was, was daar 'n Verlosser. Hy het aan almal lig en lewe gegee, en na gelang van die mate van lig wat gegee is, sal elkeen geoordeel word. En Hy wat die lig gegee het, Hy wat die siel met die teerste smekinge agtervolg en getrag het om dit van sonde na heiligheid oor te haal, is tegelyk sy advokaat en sy regter. Vandat die groot stryd in die hemel aangeknoop is, het die Satan sy saak deur middel van bedrog gehandhaaf; en was Christus doenig om sy bedrog te ontmasker en sy mag te breek. Dit is Hy, wat die verleier die hoof gebied en deur die eeue heen getrag het om die gevangenes uit sy greep te wring, wat die oordeel oor elke siel sal vel.

En God het aan Hom ,,mag gegee om ook te oordeel, omdat Hy die Seun van die mens is." Omdat Hy die beker van menslike ellende en versoeking tot die droesem geledig het en die sondes en swakhede van die mens verstaan; omdat Hy ter wille van ons oor die versoekings van die Satan getriomfeer het, en regverdig en sag sal handel met die siele vir wie Hy Sy eie bloed uitgestort het om hulle te red—om hierdie rede is die Seun van die mens as regter aangestel.

Maar Christus se sending was nie om te oordeel nie, maar om te red. ,,God het sy Seun in die wêreld gestuur nie om die wêreld te veroordeel nie, maar dat die wêreld deur Hom gered kan word." Johannes 3:17. En voor die Sanhedrin het Jesus verklaar: ,,Wie my woord hoor en Hom glo wat My gestuur het, het die ewige lewe en kom nie in die oor​deel nie, maar het oorgegaan uit die dood in die lewe."

Christus het Sy toehoorders aangesê om hulle nie te verwonder nie, en toe het Hy die gordyn van die toekoms verder oopgetrek. ,,Daar kom 'n uur," het Hy gesê, ,,wanneer almal wat in die grafte is, sy stem sal hoor en sal uitgaan—die wat goed gedoen het, tot die opstanding van die lewe, en die wat kwaad gedoen het, tot die opstanding van die veroordeling."

Dit was op hierdie versekering van die toekomstige lewe wat Israel so lank gewag het en wat hulle gehoop het om met die koms van die Messias te ontvang. Die enigste lig wat die skaduwee van die graf kon verlig, het oor hulle geskyn. Maar die eiesinnigheid is blind. Jesus het die tradisies van die rabbi's oortree, hul gesag veronagsaam, en hulle wou nie glo nie.

Die tyd, die plek, die geleentheid, die intense gevoel wat in die vergadering geheers het, het alles saamgespan om die woorde van Jesus voor die Sanhedrin nog indrukwekkender te maak. Die hoogste godsdienstige gesagdraers van die volk het die lewe gesoek van Hom wat verklaar het, dat Hy die redder van Israel is. Die Here van die Sabbat is voor 'n aardse hof gedaag om Hom te verantwoord op 'n aanklag dat Hy die Sabbatswet oortree het. Toe Hy Sy sending so onverskrokke uiteengesit het, het Sy regters Hom met verbasing en woede aangehoor; maar hulle kon Hom nie antwoord nie. Hulle kon Hom nie veroordeel nie. Hy het ontken dat die priesters en rabbi's die reg het om Hom te ondervra of om hulle met Sy werk te bemoei. Geen sodanige gesag is aan hulle gegee nie. Hul aansprake het op hul eie trots en vermetelheid berus. Hy het geweier om skuld op hul aanklagte te erken of deur hulle tereggewys te word.

Pleks van Hom te verontskuldig van die daad waarteen hulle beswaar maak, of te verduidelik waarom Hy dit gedoen het, wend Christus Hom teen die owerstes, en word die beskuldigde die beskuldiger. Hy het hulle bestraf oor die hardheid van hul harte, hul onkunde oor die Skrifte. Hy verklaar dat hulle die woord van God verwerp het omdat hulle Hom verwerp het wat God gestuur het. ,Julle ondersoek die Skrifte, omdat julle meen dat julle daarin die ewige lewe het; en dit is die wat van My getuig."

Op elke bladsy, of dit nou geskiedenis, gebod of profesie is, is die Ou Testament deurstraal met die heerlikheid van die Seun van God. Sover as wat dit 'n Goddelike instelling was, was die hele Joodse stelsel 'n saamgevatte profesie van die evangelie. Aangaande Christus het ,,al die profete" getuig (Handelinge 10:43). Van die belofte aan Adam af deur die patriarge en regsinstellings het die hemelse lig die voetstappe van die Verlosser verlig. Sieners het die Ster van Betlehem, die komende Silo, gesien namate die toekomstige dinge in 'n raaiselagtige optog voor hulle verbygetrek het. Elke offerande het van die dood van Christus ge​tuig. In elke wierookwolk het Sy geregtigheid opgestyg. Elke trompet met die jubeljaar het Sy naam uitgebasuin. In die ontsagwekkende verborgenheid van die allerheiligste het Sy heerlikheid geskyn.

Die Jode het die Skrifte in hul besit gehad en het gedink dat hulle in die blote uiterlike kennis van die Woord die ewige lewe het. Maar Jesus het gesê: , Julle het sy woord nie as iets blywends in julle nie." Nadat hulle Christus in Sy woord verwerp het, het hulle Hom persoonlik verwerp. ,, Julle wil nie na My kom om die lewe te he nie," het Hy gesê.

Die Joodse leiers het die profesieë oor die koninkryk van die Messias bestudeer; maar hulle het dit nie gedoen met 'n opregte verlange om die waarheid te wete te kom nie, maar om getuienis te soek vir hul selfsugtige verwagtinge. Toe Christus anders gekom het as wat hulle verwag het, wou hulle Hom nie ontvang nie; en om hulself te kan regverdig, het hulle probeer bewys dat Hy 'n bedrieër is. Toe hulle eers hierdie koers ingeslaan het, was dit vir die Satan maklik om hul weerstand teen Christus te verstewig. Die woorde wat hulle behoort te ontvang het as bewys van Sy Godheid, is Hom verkwalik. So het hulle die waarheid van God 'n leuen gemaak, en hoe duideliker die Heiland tot hulle gespreek het in Sy genadewerk, hoe koppiger het hulle die lig weerstaan.

Jesus het gesê: ,,Eer neem Ek van die mense nie aan nie." Dit was nie die invloed van die Sanhedrin of hul goedkeuring wat Christus verlang het nie. Hul goedkeuring kon Hom geen eer aandoen nie. Hy was met die eer en gesag van die Hemel beklee. As Hy dit verlang het, sou engele gekom het om Hom hulde te bewys; die Vader sou weer van Sy Godheid getuig het. Maar om hulle onthalwe, ter wille van die volk wie se leiers hulle was, het Hy verlang dat die Joodse leiers Sy aard moes onderskei en die seëninge moes ontvang wat Hy vir hulle gebring het.

,,Ek het gekom in die Naam van my Vader, en julle neem/My nie aan nie. As 'n ander een in sy eie naam kom, hom sal julle aanneem." Jesus het op die gesag van God gekom en Sy beeltenis gedra, Sy woorde vervul, en Sy heerlikheid gesoek; tog is Hy nie deur Israel se leiers ont​vang nie; maar as andere sou kom, hulle sou voordoen as Christus maar deur hul eie wil en hul eie heerlikheid gemotiveer, sou hulle ontvang geword het. En waarom? Omdat hy wat homself wil verheerlik die drang om selfverheffing in andere bevredig. Na sulke mense kon die Jode luister. Hulle sou die valse leraar aanneem omdat hy hul trots sou streel deur die menings en tradisies wat hulle koester te regverdig. Maar die leer van Christus het nie by hul idees ingepas nie. Dit was geestelik en het self opoffering vereis; daarom wou hulle dit nie ontvang nie. Hulle het God nie geken nie, en vir hulle was Sy stem deur Christus die stem van ‘n vreemde.

Gebeur dieselfde nie vandag nie? Is daar nie talle, selfs godsdienstige leiers, wat hul harte teen die Heilige Gees verhard en dit vir hulle onmoontlik maak om die stem van God te herken nie? Verwerp hulle nie die woord van God om aan hul eie tradisies te kan kleef nie?

,,As julle Moses geglo het," het Jesus gesê, ,,sou julle My glo, want hy het van My geskrywe. En as julle sy geskrifte nie glo nie, hoe sal julle my woorde glo?" Dit was Christus wat deur Moses tot Israel gespreek het. As hulle na die Goddelike stem geluister het wat deur hul groot leier gepraat het, sou hulle dit in die leer van Christus herken het. As hulle Moses geglo het, sou hulle Hom geglo het van wie Moses geskryf het.

Jesus wis dat die priesters en rabbi's vasberade was om Hom om die lewe te bring; tog het Hy Sy eenheid met die Vader en Sy verband met die wêreld duidelik vir hulle uiteengesit. Hulle het besef dat hul verset teen Hom sonder verskoning was, maar dit het hul moorddadige haat nie bevredig nie. Vrees het hulle beetgepak toe hulle die oortuigende krag van Sy bediening gadeslaan, maar hulle het Sy roepstem weerstaan en hulself in duisternis afgesonder.

Hul pogings om die gesag van Jesus te ondermyn of om die ontsag en belangstelling wat die volk vir Hom gekoester het, te vervreem, het jammerlik misluk, en baie is deur Sy woorde oortuig. Die owerstes self het diep veroordeel gevoel toe Hy hul skuld by hulle tuisgebring het, maar dit het hulle nog meer teen Hom verbitter. Hulle was vasberade dat Hy moet dood. Hulle het boodskappers deur die hele land gestuur om die volk te waarsku dat Jesus 'n bedrieër is. Spioene is gestuur om Hom dop te hou en Sy doen en late te rapporteer. Die dierbare Heiland het nou gewis in die skaduwee van die kruis gestaan.  

22 Die Gevangenskap en Dood van Johannes 

Johannes die Doper was die eerste om die koninkryk van Christus aan te kondig, en hy was ook die eerste om daarvoor te ly. Uit die vars lug van die woestyn en die groot skares wat na sy woorde geluister het, het hy nou tussen die mure van 'n kerker beland. Hy het 'n gevangene in die fort van Herodes Antipas geword. In die gebied oos van die Jordaan, wat onder Antipas se jurisdiksie was, het Johannes veel van sy bediening waargeneem. Herodes het self na die prediking van die Doper geluister. Die losbandige koning het gesidder by die oproep tot bekering. ,,Herodes was bang vir Johannes, omdat hy wis dat hy 'n regverdige en heilige man was, ... en nadat hy hom gehoor het, het hy baie dinge gedoen en graag na hom geluister." Johannes het eerlik met hom gehandel en hom bestraf oor sy sondige verhouding met Herodias, sy broer se vrou. 'n Tyd lank het Herodes geworstel om die bande van wellus te verbreek; maar He​rodias het hom net vaster in haar greep gekry, en toe op die Doper wraak geneem deur Herodes te oorreed om hom in die tronk te stop.

Johannes was aan 'n lewe van aktiewe arbeid gewoond en die duisternis en ledigheid in die tronk het swaar op hom gedruk. Toe week na week verbygaan sonder verandering, het hy neerslagtig geword en begin twyfel. Sy dissipels het hom nie versaak nie. Hulle is toegang tot die tronk verleen en het Johannes tyding gebring oor die werk van Jesus en hoe die volk hulle om hom skaar. Maar hulle het gewonder waarom hierdie nuwe leraar, as Hy die Messias is, nie 'n vinger verroer om Johannes te bevry nie. Hoe kon Hy toelaat dat Sy getroue voorloper sy vryheid en dalk sy lewe ontneem moet word?  

Hierdie vrae het hul uitwerking gehad. Twyfel wat andersins nooit sou ontstaan het nie, het by Johannes opgekom. Die Satan het hom verheug oor die woorde van hierdie dissipels en om te sien hoe hulle die gees van die Here se boodskapper wond. Hoe dikwels tog blyk diegene wat dink dat hulle die vriende van 'n goeie man is en gretig is om hom trou te bewys, nie sy gevaarlikste vyande te wees nie! Hoe dikwels druk hul woorde neer en ontmoedig dit hom pleks van sy geloof te versterk!

Soos die dissipels van Jesus, het Johannes die Doper nie die aard van die koninkryk van Christus begryp nie. Hy het verwag dat Jesus die' troon van Dawid sou bestyg; maar toe die Heiland met die verloop van tyd geen aanspraak op koninklike gesag maak nie, het Johannes verward en onseker geraak. Hy het aan die volk verklaar dat die profesie van Jesaja vervul moet word om die weg vir die Here voor te berei; die berge en heuwels moet klein gemaak word, die bulte moet 'n gelykte en die rotsagtige plekke 'n laagte word. Hy het gewag dat die hoogtes van menslike trots en mag neergewerp moet word. Hy het die Messias aangewys as die Een wat sy skop in Sy hand het en wat Sy dorsvloer sal reinig, wat die graan in Sy skuur sal versamel en die kaf met die onuitbluslike vuur sal verbrand. Soos die profeet Elia, in wie se gees en krag hy na Israel gekom het, het hy verwag dat die Here Hom moet openbaar as 'n God wat met vuur antwoord.

In sy prediking het die Doper die sonde onverskrokke bestraf, by sowel die vernames as geringes. Hy het gedurf om koning Herodes onomwonde op sy sondes te wys. Hy het nie aan sy eie veiligheid gedink nie ten einde sy bestemde taak te kon voltooi. En nou> uit sy kerker, het hy gewag dat die Leeu van Juda die trots van die onderdrukker moet neerwerp en die arme en die roepende moet verlos. Maar Jesus was skynbaar tevrede om dissipels om Hom te versamel en die volk te genees en te leer. Hy het aan die tafels van tollenaars aangesit terwyl die juk van Rome elke dag swaarder op Israel druk, terwyl koning Herodes en sy goddelose minnares maak soos hulle wil en die geroep van die armes en lydendes ten hemel styg.

Al hierdie dinge was vir die woestynprofeet 'n onverstaanbare raaisel. Daar was ure wanneer die gefluister van duiwels sy gees gefolter het en die skaduwee van 'n verskriklike vrees oor hom gekruip het. Kon dit wees dat die lank verwagte Verlosser nog nie opgedaag het nie? En wat' sou die boodskap wat hy self gedwing was om te gee, dan beteken het? Johannes was bitter teleurgesteld in die resultaat van sy sending. Hy het verwag dat die boodskap van God dieselfde uitwerking sou he as toe die wet in die dae van Josia en Esra voorgelees is (2 Kronieke 34; Nehemia 8, 9); dat daar 'n innige bekering tot God sou wees. Hy het sy hele lewe opgeoffer vir die welslae van hierdie sending. Was dit tevergeefs?

Dit het Johannes gehinder dat sy eie dissipels uit liefde vir hom in Jesus begin twyfel het. Was sy arbeid vir hulle tevergeefs? Was hy ontrou aan sy sending dat hy nou nie meer mag arbei nie? As die beloofde Verlosser verskyn en Johannes getrou aan sy roeping gevind het, sou Jesus nie nou die mag van die verdrukker breek en Sy voorloper vrystel nie?

Maar die Doper het nie geloof in Christus verloor nie. Die stem uit die hemel en die duif wat neerdaal, die vlekkelose reinheid van Jesus, die krag van die Heilige Gees wat op Johannes gerus het toe hy in die Heiland se teenwoordigheid kom, en die getuienis van die profesieë, wat alles getuig het dat Jesus van Nasaret die Beloofde is, was nog vars in sy geheue.

Johannes het geweier om sy twyfel en kommer met sy metgeselle te bespreek. Hy het besluit om by Jesus te laat verneem. Hy het die boodskap aan twee van sy dissipels toevertrou en gehoop dat hul onderhoud met die Heiland hul geloof sou bevestig en hul broeders sou oortuig. En hy het verlang dat Christus regstreeks vir hom 'n woord sou he.

Die dissipels is na Jesus met die boodskap: ,,Is U die Een wat sou kom, of moet ons 'n ander een verwag?"

Nog kort tevore het Johannes na Jesus gewys en uitgeroep: ,,Daar is die Lam van God wat die sonde van die wêreld wegneem." ,,Dit is Hy wat na my kom, wat voor my geword het" (Johannes 1:29, 27). En nou vra hy: ,,Is U die Een wat sou kom?" Dit was 'n bittere teleurstelling vir die mens. As Johannes, die getroue voorloper, nie die sending van Chris​tus kon uitmaak nie, wat kon van die selfsugtige menigte verwag word?

Jesus het die dissipels se vraag nie dadelik beantwoord nie. Terwyl hulle hul gestaan en verwonder het oor Sy swye, het die siekes en geteisterdes na Hom gekom om genees te word. Die blindes het voel-voel deur die skares aangesukkel; allerhande siekes—party op hul eie voete, party deur vriende aangedra—het gretig hul weg na Jesus gebaan. Die stem van die magtige Geneesheer het deur dowe ore gedring. Net 'n woord, die aanraking van Sy hand, en die oë van die blindes het die daglig, die natuurtonele, die gesigte van vriende en die gelaat van die Verlosser gesien. Jesus het die siekte bestraf en die koors verdryf. Sy stem het die ore van die sterwendes bereik en hulle gesond en lewenskragtig laat opstaan. Verlamde duiwelbesetenes het Sy woord gehoorsaam, hul kranksinnigheid het gewyk en hulle het Hom aanbid. Terwyl Hy hulle van hul kwale genees het, het Hy die volk geleer. Die armes en die arbeiders, wat deur die rabbi's as onrein verafsku is, het dig om Hom saamgedring terwyl Hy hulle van die ewige lewe vertel het.

So het die dag verbygegaan terwyl die dissipels van Johannes alles waarneem. Eindelik het Jesus hulle na Hom geroep en hulle aangesê om vir Johannes alles te gaan vertel wat hulle gesien het. Toe voeg Hy by: ,,Salig is elkeen wat aan My nie aanstoot neem nie." Die bewyse van Sy Godheid was sigbaar in Sy aanpassing by die behoeftes van die lydende mensdom. Sy heerlikheid is geopenbaar in Sy neerbuigende liefde teenoor ons.

Die dissipels het die boodskap geneem, en dit was genoeg. Johannes het die profesie oor die Messias onthou: ,,Die Gees van die Here Here is op My, omdat die Here My gesalf het om 'n blye boodskap te bring aan die ootmoediges; Hy het My gestuur om te verbind die gebrokenes van hart, om vir die gevangenes 'n vrylating uit te roep en vir die geboeides opening van die gevangenis; om uit te roep 'n jaar van die welbehae van die Here" (Jesaja 61:1, 2). Nie alleen het die werke van Christus verkondig dat Hy die Messias is nie, maar dit het getoon hoe Sy koninkryk gevestig sou word. Johannes het dieselfde waarheid ondervind wat Elia in die woestyn geleer het, toe 'n ,,groot en sterk wind die berge skeur en die rotse verbreek voor die Here uit; in die wind was die Here nie. En na die wind 'n aardbewing; in die aardbewing was die Here nie. En na die aardbewing 'n vuur; in die vuur was die Here nie. En na die vuur" het God met die profeet gespreek deur ,,die gesuis van 'n sagte koelte." (1 Konings 19:11, 12.) So sou Jesus ook Sy taak verrig—nie met wapen geweld en die omverwerping van trone en koninkryke nie, maar deur met 'n lewe van genade en selfopoffering tot die mensehart te spreek.

Die beginsel van die Doper se eie lewe van selfverloëning was ook die beginsel van die Messias se koninkryk. Johannes was terdeë bewus van hoe vreemd dit afgesteek het by die beginsels en aspirasies van die leiers van Israel. Wat vir hom afdoende bewys van die Godheid van Christus was, sou vir hulle geen getuienis wees nie. Hulle het gewag op 'n Messias wat nie belowe is nie. Johannes het besef dat die Heiland se sending by hulle maar net haat en veroordeling kon wek. Hy, die voorloper, het self maar net die beker gedrink wat Christus self tot die droesem sou moet ledig.

Die Heiland se woorde: ,,Salig is elkeen wat aan My nie aanstoot neem nie," was 'n sagte teregwysing vir Johannes. Dit het ook nie op dowe ore geval nie. Hy het die aard van Christus se sending nou beter begryp en het hom aan God toevertrou vir lewe of dood—welke ook al die saak wat hy liefgehad het die beste sou dien. 

Nadat die boodskappers weg is, het Jesus met die volk oor Johannes gepraat. Hy het innig jammer gevoel vir die getroue getuie wat nou in Herodes se kerker gelê het. Hy wou nie he die volk moes dink dat God Johannes in die steek gelaat het of dat sy geloof hom in sy groot beproewing gefaal het nie. ,,Wat het julle uitgegaan in die woestyn om te aanskou?" het Hy gevra. ,,'n Riet wat deur die wind beweeg word?"

Die lang riete langs die Jordaan wat voor elke windjie gebuig het, was 'n gepaste voorstelling van die rabbi's wat as kritici en regters oor die Doper se sending opgetree het. Hulle is alkante toe beweeg deur die winde van die volksmening. Hulle wou hulle nie verneder om die hart deurtastende boodskap van die Doper aan te neem nie, tog het hulle dit uit vrees vir die volk nie gewaag om sy werk openlik te veroordeel nie. Maar die boodskapper van God was nie so lafhartig nie. Die menigtes wat hulle om Christus geskaar het, was getuies van die werk van Johannes. Hulle het gehoor hoe onverskrokke hy die sonde veroordeel. Met die eiegeregtige Fariseërs, die priesterlike Sadduseërs, koning Herodes en sy hof, prinse en soldate, tollenaars en arbeiders, het Johannes ewe reguit gepraat. Hy was geen bewende riet wat deur die winde van menslike lof of vooroordeel beweeg kon word nie. In die^gevangenis het hy dieselfde trou aan God en ywer vir die geregtigheid aan die dag gelê as toe hy die boodskap van God in die woestyn verkondig het. In sy beginselvastheid was hy so onwrikbaar soos 'n rots.

Jesus het voortgegaan: ,,Maar wat het julle uitgegaan om te sien? n Man met sagte klere aan? Kyk, die wat pragtige klere dra en in weelde lewe, is in die paleise." Johannes is geroep om die sondes en buitensporighede van sy tyd te bestraf, en sy eenvoudige klere en selfverloëning het gepas by die aard van sy sending. Mooi klere en die weelde van die lewe is nie vir die diensknegte van God nie, maar vir mense wat in paleise woon, die heersers van die wêreld aan wie die mag en die rykdom behoort. Jesus wou die aandag vestig op die teenstelling tussen Johannes se kleredrag en die van die priesters en owerstes. Hierdie ampsdraers het duur klere en kosbare ornamente gedra. Hulle was lief vir vertoon en het gehoop om die volk tot groter agting te beïndruk. Hulle was meer gesteld op die bewondering van die mens as om die reinheid van hart te bereik wat die goedkeuring van God sou wegdra. Daardeur het hulle verraai dat hul trou nie aan God behoort het nie, maar aan die koninkryk van hierdie wêreld.

,,Maar wat," het Jesus gesê, ,,het julle uitgegaan om te sien? 'n Profeet? Ja, Ek sê vir julle, nog baie meer as 'n profeet! Dit is hy van wie daar geskrywe is :

,,Kyk, Ek stuur my boodskapper voor u aangesig, wat u weg voor U uit sal regmaak.”

,,Want Ek sê vir julle, onder die wat uit vroue gebore is, is daar geen profeet groter as Johannes die Doper nie." In sy aankondiging aan Sagaria voor Johannes se geboorte het die engel gesê: ,,Hy sal groot wees voor die Here" (Lukas 1:15). Wat, in die hemelse berekening, is groot​heid? Nie wat die wêreld grootheid noem nie; nie rykdom, rang, of adellike afkoms, of intellektuele gawes op sigself nie. As intellektuele grootheid afgesien van hoer oorwegings eerwaardig sou wees, dan kom ons bewondering die Satan toe, wie se intellek deur geen mens geëwenaar word nie. Maar as dit selfsugtig aangewend word, hoe groter dan die gawe, hoe groter die vloek. Dit is morele waarde wat God aansien. Liefde en reinheid is die eienskappe wat by Hom die meeste tel. Johannes was groot in die pe van God toe hy voor die boodskappers van die Sanhedrin voor die volk en voor sy eie dissipels geweier het om sy eie eer te soek maar aandag op Jesus as die Beloofde gevestig het. Sy onselfsugtige vreugde in die bediening van Christus getuig van die hoogste adel wat nog in '’'n mens geopenbaar is.

Die getuienis wat Johannes na sy dood ontvang het van diegene wat hom van Jesus hoor getuig het, was: ,, Johannes het wel geen teken gedoen nie, maar alles wat Johannes van Hom gesê het, was waar" (Johan​nes 10:41). Dit is nie aan Johannes gegee om vuur uit die hemel te laat neerdaal of om die dode op te wek soos Elia nie, of om Moses se magtige staf in die Naam van God te swaai nie. Hy is gestuur om die Heiland se koms aan te kondig en om hom op die volk te beroep om hulle voor te berei vir Sy koms. So getrou was hy aan sy roeping dat toe die volk onthou het wat hy hulle van Jesus geleer het, hulle kon sê: ,, Alles wat Johannes van Hom gesê het, was waar." So 'n getuienis vir Christus word van elke dissipel van die Meester verwag.  

As herout van die Messias was Johannes ,,baie meer as 'n profeet." Want terwyl die profete die koms van Christus van ver af gesien het, is dit aan Johannes gegun om Hom te sien en getuienis uit die hemel te hoor dat Hy die Messias is en om Hom aan Israel voor te stel as die Lam van God. Tog het Jesus gesê: ,,Maar die kleinste in die koninkryk van God is groter as hy."

Die profeet Johannes was die skakel tussen die twee bedelinge. As verteenwoordiger van God het hy na vore getree om die verhouding tus7 sen die wet en die profete en die Christelike bedeling aan~te toon. Hy was die mindere lig, wat deur die groter lig gevolg sou word. Die gees van Johannes is deur die Heilige Gees verlig om sy volk te kan leer; maar geen ander lig het ooit op die gevalle mensdom geskyn of sal ooit so helder skyn as die wat uit die leer en voorbeeld van Jesus straal nie. Christus en Sy sending is maar vaagweg in die seremoniële offers onderskei. Selfs Johannes het die toekomstige, onsterflike lewe deur die Heiland nie volkome verstaan nie.

Afgesien van die vreugde wat Johannes se sending hom besorg het, was sy lewe deur droefheid gekenmerk. Sy stem is selde gehoor, behalwe in die woestyn. Hy was 'n eensame mens. En dit was hom nie eers gegun om die vrug van sy eie arbeid te sien nie. Dit was nie sy voorreg om by Christus te wees en die openbaring van die Goddelike krag wat die grotere lig vergesel het, mee te maak nie. Hy sou nie kon sien hoe die blindes weer sien, die siekes genees en die dode opgewek word nie. Hy het nie die lig aanskou wat uit elke woord van Christus gestraal en die beloftes van die profesie met heerlikheid vervul het nie. Die geringste dissipel wat Christus se magtige dade gesien en Sy woorde gehoor het, was in hierdie opsig meer bevoorreg as Johannes die Doper, en daarom ook groter gereken as hy.

Deur die menigtes wat na Johannes se prediking geluister het, is sy roem deur die hele land versprei. Groot belangstelling is gewek as gevolg van sy gevangeneming. Tog het sy onskuld en die sterk openbare gevoel ten gunste van hom, die geloof laat ontstaan dat geen geweld teen hom" gepleeg sou word nie.

Herodes het geglo dat Johannes 'n profeet van God was en was van voorneme om hom vry te laat. Maar uit vrees vir Herodias het hy dit afgestel.

Herodias wis dat sy nooit Herodes se toestemming tot die dood van Johannes regstreeks sou kon verkry nie, en daarom het sy haar toevlug tot arglis geneem. Op die koning se verjaardag sou die staatsbeamptes en adel van die hof onthaal word. Daar sou feesgevier en gedrink word.  Herodes sou roekeloos word en kon dan moontlik beïnvloed word om haar haar sin te gee.

Toe die groot dag aanbreek en die koning en sy gaste feesgevier en gedrink het, het Herodias haar dogter die banketsaal ingestuur om vir die gaste te dans. Salome was in die eerste blos van vroulikheid en haar wellustige skoonheid het die feesdronke adelhere se sinne betower. Dit was nie gebruiklik dat die hofdames op hierdie feeste verskyn nie, en dit was 'n vleiende gebaar teenoor Herodes toe hierdie dogter van Israel se priesters en prinse kom dans het om sy gaste te vermaak.

Die koning se verstand was deur wyn benewel. Wellus het hoogty gevier en die rede is verdring. Hy het net die saal vol plesiersieke gaste, die bankettafel, die sprankelende wyn en flikkerende ligte, en die jong meisie gesien wat voor hom dans. In die onbesonnenheid van die oomblik wou hy 'n gebaar maak wat sy aansien voor die groot manne van sy ryk sou verhoog. Met 'n eed het hy belowe om die dogter van Herodias te gee wat sy ook mag vra, tot die helfte van sy koninkryk.

Salome is haastig na haar moeder om te verneem wat sy moet vra. Die antwoord was voor-die-hand-liggend—die hoof van Johannes die Doper. Salome het nie die dors na wraak in haar moeder se hart geken nie en het teruggedeins voor so 'n versoek; maar Herodias se vasberadenheid het geseëvier. Die meisie is terug met die verskriklike versoek: ,,Ek wil hê dat u my op die daad die hoof van Johannes die Doper op 'n skottel gee.

Herodes was verbysterd. Die uitgelate vrolikheid het bedaar, en 'n onheilspellende stilte het oor die toneel neergesak. Die koning is met afsku vervul by die gedagte om Johannes om die lewe te bring. Tog het hy sy woord gegee en hy wou nie wispelturig of onbesonne voorkom nie. Die eed is ter ere van sy gaste geneem, en as een van hulle maar net beswaar gemaak het teen die versoek, sou hy geredelik die profeet se lewe gespaar het. Hy het hulle die geleentheid gegee om vir die gevangene in die bresse te tree. Hulle het ver gereis om Johannes te hoor, en hulle wis dat hy 'n man sender misdaad en 'n dienskneg van God was. Maar hoewel die meisie se versoek hulle geskok het, was hulle te besope om beswaar te maak. Geen stem is verhef om die boodskapper van God se lewe te spaar nie. Hierdie marine het belangrike poste in die volk beklee en groot verantwoordelikheid het op hulle gerus; tog het hulle hul aan brassery en dronkenskap oorgegee totdat die sinne verstomp was. Hulle verstand was benewel van die bedwelmende toneel van musiek en dans, en die gewete was aan slaap gesus. Deur hul swye het hulle die doodvonnis oor die profeet van God gevel om die wraak van 'n losbandige vrou te bevredig.  

Herodes het tevergeefs gewag om van sy eed onthef te word; toe het hy onwillig beveel dat die profeet onthoof word. Weldra is die hoof van Johannes na die koning en sy gaste gebring. Die lippe wat Herodes so getrou gewaarsku het om sy sondige lewe te versaak, was vir ewig verseël. Nooit weer sou die stem gehoor word om mense tot bekering te roep nie. Die brassery van een aand het die lewe van een van die grootste profete gekos.

Hoe dikwels tog word die lewe van die onskuldiges opgeoffer weens die ongebondenheid van hulle wat die voogde van die geregtigheid moet wees! Hy wat sterk drank na sy lippe bring, maak homself verantwoordelik vir al die onreg wat hy onder die invloed daarvan mag pleeg. Deur sy verstand te benewel, maak hy dit vir hom onmoontlik om kalm te oordeel of om 'n helder insig in reg en verkeerd te hê. Hy gee die Satan toegang om deur hom op te tree om die onskuldige te onderdruk of te vernietig. ,,Die wyn is 'n spotter en sterk drank elkeen wat daardeur bedwelmd raak, is nie wys nie.” Spreuke 20:1.  “So word dan die reg teruggedring ... en wie afwyk van die kwaad, word geplunder." Jesaja 59:14, 15. Wie jurisdiksie oor die lewens van hul medemense uitoefen, moet vir 'n misdaad skuldig gehou word as hulle hul aan onmatigheid oorgee. Almal wat die wet toepas, moet wetliewend wees. Hulle moet selfbeheersing beoefen. Hulle behoort volle beheersing oor hul liggaamlike, geestelike en sedelike kragte te he, sodat hulle helder van intellek kan wees, met 'n hoe besef van reg.

Die hoof van Johannes die Doper is na Herodias geneem, wat dit met duiwelse bevrediging ontvang het. Sy het haar verlustig in haar wraak en het haar wysgemaak dat Herodes se gewete hom nou nie langer sou pla nie. Maar haar sonde het haar geen geluk gebring nie. Sy het berug en verafsku geword, terwyl Herodes deur meer gewetenswroeging gegesel is as onder die waarskuwings van die profeet. Die uitwerking van Johannes se prediking is ook nie tot niet gedoen nie; dit sal in alle geslagte strek tot aan die einde van die tyd.

Herodes se sonde het hom gedurig gefolter. Hy het voortdurend verligting van die beskuldigings van sy gewete probeer vind. Sy geloof in Johannes was onwrikbaar. As hy so teruggedink het aan sy lewe van selfverloëning, sy plegtige, ernstige beroepe, sy gesonde oordeel, en dan, hoe hy aan sy dood gekom het, kon Herodes geen rus vind nie. Hy het hom met staatsake doenig gehou, is deur die mense vereer, het met 'n glimlag en 'n waardige houding rondgegaan, terwyl hy 'n gefolterde siel en die verskriklike vrees dat 'n vloek op hom rus, verberg het.

Die woorde van Johannes, dat niks vir God verberg kan word nie, het 'n diepe indruk op Herodes gemaak. Hy was oortuig dat God orals teenwoordig was, dat Hy die brassery in die banketsaal aanskou het, en dat Hy die bevel om Johannes te onthoof gehoor het en gesien het hoe Herodias haar verlustig en hoe sy die hoof van haar teregwyser verneder het. En baie dinge wat Herodes uit die mond van die profeet gehoor het, het nou duideliker tot sy gewete gespreek as toe hy in die woestyn gepreek het.

Toe Herodes hoor van die werke van Christus, het dit hom hewig ontstel. Hy het gedink God het Johannes uit die dode opgewek en hom met nog groter mag gestuur om die sonde te veroordeel. Hy het in vrees geleef dat Johannes sy dood sou wreek deur 'n oordeel oor hom en sy huis te vel. Herodes het gepluk wat God gesê het op 'n sondige weg sal volg: ,,Die Here sal jou daar 'n bewende hart gee en smagtende oë en .'n kwynende siel. En jou lewe sal voor jou aan 'n draad hang, en jy sal nag en dag skrik en van jou lewe nie seker wees nie. In die more sal jy sê: Ag, was dit maar aand! En in die aand sal jy sê: Ag, was dit maar more! vanweë die skrik van jou hart wat jou sal aangryp, en vanweë die gesig van jou oë wat jy sal sien" (Deuteronomium 28:65-67). Die sondaar se eie gedagtes is sy beskuldiger; en daar kan geen wreder marteling wees as die prieme van 'n skuldige gewete nie, wat hom dag of nag geen rus gun nie.

Vir baie is die lot van Johannes die Doper in 'n diepe raaisel gehul. Hulle vra waarom hy toegelaat is om in die gevangenis te kwyn en te sterf. Ons menslike insig kan die geheim van die duistere voorsienigheid nie deurvors nie; maar dit kan ons geloof in God nooit skud as ons onthou dat Johannes maar net in die lyde van Christus gedeel het nie. Almal wat Christus volg, sal die kroon van opoffering dra. Hulle sal gewis deur selfsugtige mense misverstaan word en die skyf van die Satan se woede gemaak word. Dit is hierdie beginsel van selfopoffering wat sy koninkryk graag wil vernietig, en hy sal die stryd daarteen aanknoop waar dit ook geopenbaar word.

Die kinderdae, jeug en volwasse jare van Johannes is deur standvastigheid en sedelike krag gekenmerk. Toe sy stem in die woestyn gehoor is: ,,Berei die weg van die Here, maak sy paaie reguit!" (Mattheüs 3: 3), was die Satan bekommerd oor die veiligheid van sy koninkryk. Die sondigheid van die sonde is so magtig ontbloot dat die mense gebewe het. Die Satan se mag oor baie wat onder sy beheer was, is verbreek. Hy het onvermoeid gearbei om die Doper weg te lok van 'n lewe van onvoorwaardelike oorgawe aan God; maar dit het hom misluk. En hy kon Jesus ook nie oorwin nie. In die versoeking in die woestyn is die Satan verslaan en hy was verwoed daaroor. Nou was hy vasberade om Christus leed te besorg deur Johannes te tref. Die Een wat hy nie tot sonde kon verlei nie, sou hy laat ly.

Jesus het nie ingegryp om Sy dienaar te verlos nie. Hy wis dat Johan​nes die toets sou deurstaan. Die Heiland sou graag na Johannes wou kom om die donker kerker met Sy teenwoordigheid te verhelder. Maar Hy moes Hom nie in die hande van vyande plaas en Sy eie sending in gevaar stel nie. Graag sou Hy Sy getroue dienaar wou verlos het. Maar ter wille van duisende wat in die komende jare die gevangenis en dood tegemoet sou gaan, moes Johannes die martelaarsbeker drink. Terwyl die volgelinge van Jesus in eensame selle moes wegkwyn, of omkom deur die swaard, die pynbank of brandstapel, skynbaar deur God en mens verlate, watter stut sou dit nie vir hul harte wees om te dink dat Johannes die Doper, van wie se trou Christus self getuig het, deur soortgelyke waters gegaan het nie!

Dit is die Satan vergun om die aardse lewe van die boodskapper van God te verkort; maar die lewe wat ,,saam met Christus verborge [is] in God" (Kolossense 3:3) kon die verwoester nie aanraak nie. Dit het hom behaag dat hy leed oor Christus kon bring, maar hy kon Johannes nie verslaan nie. Die dood self het hom maar net vir ewig buite bereik van versoeking gestel. In hierdie stryd het die Satan sy eie karakter verraai. Ten aanskoue van die heelal het hy sy vyandigheid teenoor God en mens blootgelê.

Hoewel Johannes nie op wonderbaarlike wyse verlos is nie, is hy nie in die steek gelaat nie. Hemelse engele het hom steeds vergesel en die profesieë aangaande Christus en die kosbare beloftes van die Skrifte aan hom geopenbaar. Dit het hom ondersteun, soos dit die kindere van God deur die komende eeue sou ondersteun. Aan Johannes die Doper is, soos aan die wat na hom gekom het, die versekering gegee: ,,Kyk, Ek is met julle al die dae tot aan die voleinding van die wêreld" (Mattheüs 28:20) .

God lei Sy kinders nooit anders as wat hulle sou verkies het om gelei te word as hulle maar van die begin af die einde kon sien en die heerlike doel kon verstaan wat hulle as Sy medewerkers vervul nie. Nie Henog, wat in die hemel opgeneem is, nie Elia, wat in 'n vurige wa opgevaar het, was groter of meer geëerd as Johannes die Doper, wat eensaam in die kerker moes sterf nie. ,,Omdat dit aan julle ter wille "van Christus genadiglik gegee is om nie alleen in Hom te glo nie, maar ook vir Hom te ly." Filippense 1 :29. Van al die gawes wat die hemel aan die mens kan gee, is deelname in die lyde van Christus die grootste pand en die hoogste eer.  

23 Die Koninkryk van God Het Naby Gekom
JESUS het in Galilea gekom en die evangelie van die koninkryk van God verkondig en gesê: Die tyd is vervul en die koninkryk van God het naby gekom: bekeer julle en glo die evangelie" (Markus 1:14, 15).

Die koms van die Messias is eers in Judea aangekondig. In die tempel in Jerusalem is die geboorte van die voorloper aan Sagaria voorspel toe hy voor die altaar gedien het. In die heuwels van Betlehem het engele die geboorte van Jesus aangekondig. Na Jerusalem het die wyse manne gekom op soek na Hom. In die tempel het Simeon en Anna van Sy Godheid getuig. ,,Jerusalem en die hele Judea" het geluister na die prediking van Johannes die Doper; en die afvaardiging van die Sanhedrin het saam met die menigte sy getuienis aangaande Jesus gehoor. In Judea het Christus Sy eerste dissipels ontvang. Hier is veel van Sy vroeë bediening deurgebring. Die deurskyning van Sy Godheid met die reiniging van die tempel, Sy wondergenesings en die Goddelike waarhede wat Hy verkondig het, alles het verkondig wat Hy na die genesing te Betesda aan die Sanhedrin verklaar het—dat Hy die Seun van die ewige God is.

As Israel se leiers Christus ontvang het, sou Hy hulle die eer gegun het om Sy boodskappers te wees om die evangelie aan die wêreld te verkondig. Aan hulle is die eerste geleentheid gegee om heroute van die koninkryk en genade van God te word. Maar Israel wis nie die dag van sy besoeking nie. Die jaloesie en wantroue van die Joodse leiers het in openlike haat ontvlam en die harte van die mense is van Christus afgekeer.

Die Sanhedrin het Christus se boodskap verwerp en het Sy dood gesoek; daarom het Christus Jerusalem, die priesters, die tempel, die godsdienstige leiers, die mense wat in die wet onderrig is, verlaat en Hom na 'n ander klas gewend om Sy boodskap te verkondig en om hulle uit te soek wat die evangelie aan alle nasies sou verkondig.

Soos die lig en die lewe van die mens deur die kerklike owerhede in die tyd van Christus verwerp is, so is dit nog in elke daaropvolgende geslag verwerp. Keer op keer is die geskiedenis van Christus se onttrekking uit Judea herhaal. Toe die Hervormers die Woord van God verkondig het, het hulle geen gedagte gehad om van die gevestigde kerk af te skei nie; maar die godsdienstige leiers wou die lig nie duld nie, en die wat die lig gedra het, is gedwing om hulle na 'n ander klas te wend wat na die waarheid verlang het. Vandag word min van die erkende volgelinge van die Hervormers deur hulle gees besiel. Min luister na die stem van God en is bereid om die waarheid aan te neem, in watter vorm dit ook aangebied word. Dikwels word hulle wat in die voetstappe van die Hervormers volg, gedwing om die kerke wat hulle liefhet, te verlaat sodat hulle die duidelike leer van die Woord van God kan verkondig. En dikwels word mense wat na die Jig soek deur dieselfde leer verplig om die kerk van hul vadere te verlaat sodat hulle God kan gehoorsaam.

Die Galileërs is deur die rabbi's van Jerusalem verag as ru en ongeleerd, en tog was hulle 'n vrugbaarder akker vir die werk van die Heiland. Hulle was ernstiger en opregter; minder vatbaar vir dweepsug, en ontvankliker vir die waarheid. Jesus het nie na Galilea gegaan om afsondering te soek nie. Hierdie provinsie was destyds dig bevolk met 'n veel groter persentasie mense van ander nasies as wat die geval in Judea was,

Terwyl Jesus deur Galilea gereis en onderrig en geheel het, het groot skares uit die stede en dorpies na Hom gestroom. Baie het selfs uit Judea en aangrensende provinsies gekom. Dikwels was Hy verplig om vir die mense te gaan wegkruip. Die geesdrif het so hoog geloop dat voorsorg getref moes word om nie vrees vir 'n opstand by die Romeinse owerheid te laat ontstaan nie. Nog nooit tevore het die wêreld so 'n tydperk beleef nie. Die hemel is na die mens afgebring. Honger en dorstige siele wat lank gewag het vir die verlossing van Israel, het nou die genade van 'n liefdevolle Heiland ingedrink.

Die hooftema van Christus se prediking was: ,,Die tyd is vervul en die koninkryk van God het naby gekom. Bekeer julle en glo die evangelie." So het die evangelieboodskap wat die Heiland self verkondig het, op die profesieë berus. Die ,,tyd" wat Hy gesê het vervul is, was die tyd​perk wat deur die engel Gabriel aan Daniel bekend gemaak is. ,,Sewentig sewetalle," het die engel gesê, ,,is oor jou volk en jou heilige stad bepaal, om die goddeloosheid te voleindig en om die maat van die sondes vol te maak en om die ongeregtigheid te versoen en om ewige geregtigheid aan te bring en om gesig en profeet te beseël en om wat hoogheilig is, te salf." Daniel 9:24. 'n Dag in die profesie verteenwoordig 'n jaar (Numeri 14:34; Esegiël 4:6)T. Die sewentig weke, of vierhonderd-en-neentig dae, het vierhonderd-en-neentig jaar voorgestel. 'n Aanvangspunt vir die tydperk word verstrek: ,',Nou moet jy weet en verstaan; van die uitgang van die woord af om Jerusalem te herstel en op te bou tot op 'n Gesalfde, 'n Vors, is sewe sewetalle; en twee-en-sestig sewetalle— neën-en-sestig weke, of vierhonderd-drie-en-tagtig jaar (Daniel 9:25). Die bevel om Jerusalem te herstel en op te bou, soos voltooi deur die bevel van Artasasta Longimanus (Esra 6:14; 7: 1, 9), het in die herfs van 457 v.C. in werking getree. Van hierdie tyd af strek vierhonderd-drie-en-tagtig jaar tot in die herfs van 27 n.C. Volgens die profesie sou hierdie tydperk tot by die Messias, die Gesalfde, strek. In 27 n.C. het Jesus met Sy doop die salwing van die Heilige Gees ontvang en kort daarna met Sy bediening begin. Toe is die boodskap verkondig: ,,Die tyd is vervul."

Dan sou Hy, het die engel gesê, ,,een week lank [sewe jaar] met baie 'n sterk verbond sluit." Vir sewe jaar nadat die Heiland Sy bediening" begin het, is die evangelie hoofsaaklik aan die Jode verkondig—drie en~ 'n half jaar deur Christus self, en daarna deur die apostels. ,,Gedurende die helfte van die week sal Hy slagoffer en spysoffer laat ophou." Daniel 9:27. In die lente van 31 n.C. is Christus, die ware offerande, op Golgota geoffer. Toe het die gordyn van die tempel van bo tot onder geskeur om te toon dat die heiligheid en geldigheid van die offerandestelsel gewyk het. Die tyd het aangebreek dat die aardse slagoffers en spysoffers moet ophou.

Die een week—sewe jaar—het in 34 n.C. ten einde geloop. Toe, met die steniging van Stefanus, het die Jode hul verwerping van die evangelie finaal verseël; die dissipels wat deur vervolging verstrooi is, ,%het die land deurgegaan en die woord van die evangelie verkondig (Handelinge 8:4); en kort daarna het Saulus, die vervolger, tot bekering gekom en het hy Paulus, die apostel vir die heidene geword.

Die tyd van Christus se koms, Sy salwing deur die Heilige Gees, Sy dood, en die verkondiging van die evangelie aan die heidene, is duidelik aangedui. Dit was die voorreg van die Joodse volk om hierdie profesieë te verstaan en om die vervulling daarvan in die sending van Jesus te herken. Christus het by Sy dissipels aangedring om die profesieë te bestudeer. Met verwysing na die profesie van Daniel in verband met hul tyd, het Hy gesê: ,,Laat hy wat lees, oplet" (Mattheüs 24:15). Na Sy opstanding het Hy van ,,al die profete af" ,,die dinge wat op Hom betrekking het" aan die dissipels verduidelik (Lukas 24:27). Die Heiland het deur al die profete gepraat. ,,Die Gees van Christus wat in hulle was," het ,,vooruit getuig ... van die lyde wat oor Christus sou kom en die heerlikheid daarna" (1 Petrus 1:11).

Dit was die engel Gabriel, in rang net onder die Seun van God, wat die Goddelike boodskap aan Daniel gebring het. Dit was Gabriel, ,,sy engel," wat Christus gestuur het om die toekoms aan die geliefde Johan​nes te openbaar; en 'n seën word uitgespreek oor hulle wat die woorde van die profesie leer en hoor en bewaar wat daarin geskrywe is (Openbaring 1:3).

,,Die Here Here doen niks tensy Hy sy raadsbesluit aan sy knegte, die profete, geopenbaar het nie." Terwyl die ,,verborge dinge" vir die Here onse God is, is die ,,geopenbaarde dinge ... vir ons en ons kinders tot in ewigheid" (Amos 3:7; Deuteronomium 29:29). God het hierdie dinge aan ons gegee, en Sy seën sal op die eerbiedige en biddende bestudering van die profetiese geskrifte rus.

Soos die boodskap van Christus se eerste koms die koninkryk van Sy genade verkondig het, so kondig die boodskap van Sy wederkoms die koninkryk van Sy heerlikheid aan. En die tweede boodskap berus, soos die eerste, op die profesieë. Die woorde van die engel aan Daniel betreffende die laaste dae sou in die tyd van die einde verstaan word. Dan sal,.baie ... dit deursoek, en die kennis sal vermeerder." ,,Die goddelose sal goddeloos handel: en geeneen van die goddelose mense sal verstaan nie, maar die verstandiges sal verstaan." (Daniel 12:4, 10.) Die Heiland het self die tekens van Sy koms gegee en Hy sê: ,,So moet julle ook weet dat die koninkryk van God naby is wanneer julle hierdie dinge sien gebeur." ,.Maar pas.op vir julleself, dat julle harte nie miskien beswaar word deur swelgery en dronkenskap en sorge van die lewe nie, en die dag julle nie skielik oorval nie." ,,Waak dan en bid altyddeur, sodat julle waardig geag mag word om al hierdie dinge wat kom, te ontvlug en voor die Seun van die mens. te staan." (Lukas 21:31, 34, 36.)

Ons het die tydperk bereik wat in hierdie skrifgedeeltes voorspel word. Die tyd van die einde is hier, die gesigte van die profete is ontseël, en hul plegtige boodskappe waarsku ons dat die heerlike koms van onse Here naby gekom het.

Die Jode het die Woord van God verkeerd vertolk en wantoegepas, en hulle wis nie die dag van hul besoeking nie. Die jare van die bediening van Christus en Sy apostels—die kosbare laaste genadejare vir die uitverkore volk—het hulle deurgebring met sameswerings om die boodskappers van die Here te vernietig. Wêreldse ambisies het hulle besig gehou en die geestelike koninkryk is tevergeefs vir hulle aangebied. Ook vandag neem die koninkryk van hierdie wêreld die mensdom se gedagtes in beslag en hulle let nie op die profesieë en tekens van die spoedige koms van die koninkryk van God wat so snel vervul word me.

,,Maar julle, broeders, is nie in duisternis, dat die dag julle soos 'n dief sou oorval nie. Julle is almal kinders van die lig en kinders van die dag; ons is nie van die nag of die duisternis nie.' Hoewel ons nie die uur 9 van die Heer se wederkoms sal weet nie, kan ons wel weet wanneer dit naby is. Laat ons dan nie slaap soos die ander nie. maar laat om en nugter wees." 1 Thessalonicense 5:4-6.  

24 Is Hy Nie die Timmerman se Seun Nie?
Oor die helder dae van Christus se bediening in Galilea  het een skaduwee gestrek. Die inwoners van Nasaret het Hom verwerp. ,,Is Hy nie die timmerman se seun nie?" het hulle gevra. 

In Sy kinderdae en jeug het Jesus saam met Sy landgenote in die sinagoge van Nasaret aanbid. Sedert die aanvang van Sy bediening was Hy weg van hulle af, maar hulle was nie onbewus van Sy doen en late nie. Toe Hy weer onder hulle verskyn, het hul belangstelling en verwagting 'n hoogtepunt bereik. Hier was die bekende gestaltes en gesigte wat Hy van Sy kinderdae af geken het. Hier was Sy moeder, Sy broers en susters, en alle oë is op Hom gerig toe Hy op die Sabbat die sinagoge binnegaan en Sy plek tussen die aanbidders inneem.  

In die gewone loop van sake het 'n ouderling op die dag uit die profete voorgelees en die volk aangemoedig om steeds te bly hoop op Hom wat nog moet kom, wat sy luisterryke bewind sou aanvaar en alle onderdrukking sou beëindig. Hy het sy toehoorders probeer bemoedig deur getuienis aan te haal dat die koms van die Messias naby is. Dan het hy die heerlikheid van Sy koms beskryf en baie duidelik te kenne gegee dat Hy aan die hoof van Sy leërs sou verskyn om Israel te bevry. 

As daar 'n rabbi in die sinagoge was, is verwag dat hy 'n preek moet lewer, en enige Israeliet kon uit die profete voorlees. Hierdie Sabbat is Jesus versoek om aan die diens deel te neem, en Hy ,,staan op om te lees. En die boek van die profeet Jesaja is aan Hom oorhandig." Die skrifgedeelte wat Hy voorgelees het, is algemeen aangeneem as 'n verwysing na die Messias:  

,,Die Gees van die Here is op My, omdat Hy My gesalf het om die evangelie aan die armes te bring. Hy het My gestuur om die wat verbryseld van hart is, te genees; om aan gevangenes vrylating te verkondig en aan blindes herstel van gesig; om die wat gebroke is. in vryheid weg te stuur. om die aangename jaar van die Here aan te kondig.

,,En nadat Hy die boek toegemaak en aan die dienaar teruggegee het, gaan Hy sit, en die oë van almal in die sinagoge was op Hom~ gevestig. ... En almal het vir Hom getuienis gegee en was verwonderd oor die aangename woorde wat uit sy mond kom."

Jesus het voor die volk gestaan as 'n lewende vertolker van die profesieë aangaande Homself. Hy het die woorde wat Hy gelees het, verduidelik en van die Messias gepraat as 'n leniger van die onderdrukte, 'n bevryder van die gevangene, 'n geneesheer vir die geteisterde, wat die blindes laat sien en die lig van die waarheid aan die wêreld openbaar. Sy indrukwekkende houding en die wonderlike betekenis van Sy woorde het Sy toehoorders ontroer met 'n mag wat hulle nog nooit tevore gevoel het nie. Die gety van Goddelike invloed het elke skeidsmuur afgebreek; soos Moses het hulle die Onsienlike gesien. Met hul harte ontroer deur die Heilige Gees, het hulle met ywerige amens en lofbetuigings aan God gereageer.

Maar toe Jesus aankondig: ,,Vandag is hierdie Skrif in julle ore vervul," het hul gedagtes skielik na hulself teruggekeer, en na die aansprake van Hom wat hulle hier toespreek. Hulle, Israeliete, kinders van Abraham, word vertel dat hulle in slawerny verkeer. Hulle is aangespreek as gevangenes wat uit die mag van die Bose verlos moet word; asof hulle in duisternis verkeer en die lig van die waarheid nodig het. Hul trots is gekrenk en hul vrese aangewakker. Jesus se woorde het te kenne gegee dat Sy werk vir hulle totaal anders sou wees as wat hulle wou he. Hul dade kan dalk te deeglik ondersoek word. Ondanks hul gesteldheid op uiterlike seremonies, het hulle teruggedeins van 'n on​dersoek deur daardie helder, deurdringende oe.

Wie is die Jesus? wou hulle weet. Hy wat aanspraak op die heerlikheid van die Messias maak, is dan die timmerman se seun en het saam met Sy vader Josef Sy vak beoefen! Hulle het Hom op en af teen die heuwels sien swoeg, en het Sy broers en susters geken, en sy lewe en arbeid. Hulle het Hom sien opwas van kind tot jongeling, en van jongeling tot volwasse man. Hoewel Sy lewe vlekkeloos was, wou hulle nie glo dat Hy die Beloofde kon wees nie.  

En hoe het Sy leer oor die nuwe koninkryk afgesteek by die wat hulle van die ouderling geleer het! Jesus het nie 'n woord geopper oor bevryding van die Romeine nie. Hulle het van Sy wonderwerke gehoor en gehoop dat Sy mag tot hul voordeel aangewend sou word, maar daarvan het hulle nog geen aanduiding gesien nie.

Toe hulle toegee aan twyfel, het hul harte soveel harder geword juis .omdat hulle tydelik versag het. Die Satan was vasberade dat die oë van blindes nie daardie dag sou oopgaan of dat siele van slawerny bevry sou word nie. Hy het intens geywer om hulle in hul ongeloof te sterk. Hulle het geen ag geslaan op die teken wat reeds gegee is toe hulle ontroer is deur die oortuiging dat dit hul Verlosser is wat hulle toespreek nie;

Maar Jesus het hulle 'n aanduiding van Sy Godheid gegee deur hul ongesproke gedagtes te openbaar. ,,En Hy antwoord hulle: Julle sal My ongetwyfeld hierdie spreekwoord toevoeg: Geneesheer, genees uself! Alles wat ons hoor wat in Kapernaum gebeur het, doen dit hier in u vaderstad ook. En Hy sê: Voorwaar Ek sê vir julle, geen profeet is aangenaam in sy vaderland nie. Maar Ek sê vir julle met waarheid, daar was baie weduwees in Israel in die dae van Elia toe die hemel toegesluit was drie jaar en ses maande lank, toe daar 'n groot hongersnood gekom het in die hele land, en na nie een van hulle is Elia gestuur nie, behalwe na Sarfat in Sidon, na 'n weduwee. En daar was baie melaatse in Israel in die tyd van Elisa, die profeet, en nie een van hulle is gereinig nie, behalwe Naäman, die Siriër."

Deur hierdie voorvalle uit die lewens van die profete op te haal, het Jesus die vrae van Sy toehoorders beantwoord. Die dienaars wat God vir 'n besondere taak gekies het, is nie toegelaat om vir 'n hardvogtige, ongelowige volk te arbei nie. Maar mense met sagte harte en 'n vatbare geloof is begunstig met blyke van Sy mag deur middel van die profete. In die dae van Elia het Israel van God afgewyk. Hulle het hul sondes aangekleef en die waarskuwings van die Gees deur die boodskappers van die Here verwerp. So het hulle hulself afgesonder van die kanaal waardeur God se seën hulle kon bereik. Die Here het by die huise van Israel verbygegaan en vir Sy dienskneg in 'n vreemde land herberg gevind_bv 'n vrou wat nie aan die uitverkore volk behoort het nie. Maar hierdie vrou is begunstig omdat sy die lig wat sy ontvang het, gevolg het, en haar hart ontvanklik was vir die groter lig wat God deur Sy profeet aan haar wou gee.

Om dieselfde rede is die melaatses van Israel in die tyd van Elisa oorgeslaan. Maar Naäman, die heidense edelman, was getrou aan sy oortuigings van reg en was bewus van sy groot behoefte aan hulp. Hy was gereed om die genadegawes van God te ontvang. Hy is nie net van sy melaatsheid genees nie, maar geseën met 'n kennis van die ware God.

Ons aansien voor God hang nie af van die hoeveelheid lig wat ons ontvang het nie, maar van hoe ons die gebruik wat ons het.  Daarom verkeer selfs die heidene wat die geregtigheid verkies, sover as hulle dit kan uitmaak, in 'n gunstiger posisie as diegene wat veel lig ontvang het en voorgee om God te dien, maar wat die lig veronagsaam en hul belydenis deur hul daaglikse lewe loënstraf.,

Jesus se woorde aan Sy gehoor in die sinagoge het tot die kern van hul eiegeregtigheid deurgedring en die bittere waarheid by hulle tuisgebring dat hulle van God afgewyk het en hul reg om Sy volk genoem te word verbeur het. Elke woord het soos 'n mes gesny toe hul ware toestand vir hulle ontbloot is. Nou het hulle die geloof wat Jesus aanvanklik in hulle opgewek het, met minagting verwerp. Hulle wou nie erken dat Hy wat uit armoede en nederigheid kom,'anders as 'n gewone mens kon wees nie.

Hulle ongeloof het kwaadwilligheid gebaar. Die Satan het hulle beheers en hulle het hul woede teen die Heiland gelug. Hulle het hulle afgekeer van Hom wie se sending dit was om te genees en te herstel; nou het hulle die hoedanighede van die verwoester aan die dag gele.

Toe Jesus verwys het na die seëninge wat die heidene ontvang het, het Sy gehoor se vaderlandstrots ontstoke geraak, en Sy woorde is in 'n rumoer van stemme verdoof. Hierdie mense het hulle daarop beroem dat hulle die wet onderhou; maar noudat hul vooroordele gekwets is. was hulle bereid om moord te pleeg. Die vergadering is opgebreek en hulle het Jesus gegryp en Hom uit die sinagoge en uit die stad gewerp. Dit was asof almal Sy ondergang gesoek het. Hulle het Hom na die rand van 'n afgrond geneem met die doel om Hom daar af te slinger. 'n Geskreeu en geskel het opgeklink. Party het Hom met klippe bestook, toe Hy skielik uit hul midde verdwyn. Die hemelse boodskappers wat in die sinagoge aan Sy sy was, was nou by Hom te midde van hierdie rasende skare. Hulle het Hom teen Sy vyande beskut en Hom na 'n veilige oord gelei.

So het engele Lot beskerm en hom veilig uit Sodom begelei. So het hulle Elisa in die bergstadjie beskerm. Toe die omliggende heuwels van die perde en strydwaens van die koning van Sirië, en van sy geweldige leer gewemel het, het Elisa gesien dat die nabygeleë hellings vol was van die leërs van God—vurige strydwaens en perde rondom die dienskneg van die Here.

So was engele in alle eeue aan die sy van Christus se getroue volgelinge. Die versamelde magte van die Bose is opgestel teen almal wat wil oorwin, maar Christus wil he dat ons die ongesiene moet raaksien, die hemelse leërskare wat almal omring wat God liefhet om hulle te verlos. Van watter gevare, sienlik en onsienlik, ons deur die bemiddeling van engele gered is, sal ons nooit weet totdat ons die voorsienigheid van God in die lig van die ewigheid aanskou nie. Dan sal ons weet dat al die hemelse wesens belang gestel het in die mensdom benede, en dat boodskappers van die troon van God dag vir dag ons skrede bewaar het.

Toe Jesus in die sinagoge uit die profesie voorgelees het, het Hy die laaste omskrywing van die Messias se opdrag verswyg. Nadat Hy die woorde ,,om die aangename jaar van die Here aan te kondig," gelees het, het Hy die sinsnede ,,en 'n dag van die wraak van onse God" weggelaat (Jesaja 61:2). Dit was net soseer die waarheid as die eerste gedeelte van die profesie, en deur dit te verswyg, het Jesus nie die waarheid ontken nie. Maar dit was in hierdie laaste sinsnede wat Sy toehoorders hulle verlustig het en wat hulle graag vervul wou sien.; Hulle het die oordeel oor die heidene gevel en nie besef dat hul eie skuld selfs groter was as die van ander nie. Hulle het self die grootste behoefte aan_die genade gehad wat hulle die heidene so maklik ontsê het.  Toe Jesus daardie dag in die sinagoge tussen hulle gestaan het, was dit hulle geleentheid om die roepstem uit die hemel te gehoorsaam. Hy wat 'n ,,welbehae in goedertierenheid" het (Miga 7:18), sou hulle graag wou gered het van die ondergang waartoe hulle sondes gelei het.  

Hy kon hulle nie aan hul lot oorlaat sender nog een oproep tot bekering nie. Teen die einde van Sy bediening in Galilea het Hy die stad van Sy kinderjare weer eens besoek. Sedert Hy daar verwerp is, het die roem van Sy prediking en wonderwerke deur die hele land getrek. Nou kon niemand meer ontken dat Hy oor meer as menslike krag beskik het nie. Die Nasareners wis dat Hy oral goed gedoen en almal genees het wat deur die Satan onderdruk is. Om hulle was hele dorpies waar die gekreun van 'n sieke in geen enkele huis gehoor is nie; want Hy het daar deurgetrek en al hul siekes genees. Die genade wat in elke daad van Hom geopenbaar is, het getuig van Sy Goddelike salwing.

Weer eens het die Nasareners Sy woorde gehoor en is hulle deur die Gees van God ontroer. Maar selfs nou wou hulle nog nie erken dat hierdie mens, wat onder hulle grootgeword het, anders of groter as hulleself was nie. Die bittere herinnering het nog aan hulle geknaag dat hoewel Hy beweer het dat Hy die Beloofde is, Hy hulle 'n plek in Israel ontsê het deur aan te dui dat hulle die guns van God minder verdien as 'n heidense man en vrou. Hoewel hulle dus gewonder het: ,,Waar kry Hy hierdie wysheid en krag vandaan?" wou hulle Hom nie as die Christus van die Here aanvaar nie. Weens hul ongeloof kon die Heiland nie bale wonderwerke onder hulle verrig nie. Slegs enkele harte was ontvanklik vir Sy seën, en Hy is onwillig daar weg om nooit weer terug te keer nie.

Nadat ongeloof eers eenmaal gekoester is, het dit die mense van Nasaret steeds beheers. So het dit die Sanhedrin en die volk beheers._By_ priester en volk was die eerste verwerping van die openbaring van die Heilige Gees die begin van die einde. Om hulle eerste weerstand te regverdig, het: hulle daarna _keer_op_keer Christus se woorde gekritiseer. Hul verwerping van die Gees het uitgeloop op die kruis van Golgota, die verwoesting van hul stad en die verstrooiing van die volk na die vier windstreke.

Hoe het Christus tog verlang om die skatkis van die waarheid voor Israel oop te maak! Maar so verblind was hulle geestelik dat dit onmoontlik was om die waarhede van Sy koninkryk aan hulle te openbaar. Hulle het aan hul dogma en nuttelose seremonies bly kleef hoewel die hemelse waarheid op hulle gewag het. Hulle het hul geld aan kaf en doppe bestee toe die brood van die lewe binne hul bereik was. Waarom het hulle hul nie na die Woord van God gewend en ywerig ondersoek of hulle dit dalk mis het nie? Die Ou Testament het elke besonderheid van die bediening van Christus duidelik uiteengesit, en keer op keer het Hy uit die profete aangehaal en verklaar: ,,Vandag is hierdie Skrif in jul ore vervul." As hulle die Skrif eerlik ondersoek het en hul teorieë aan die Woord van God getoets het, sou Jesus nie hoef te geween het oor hul onboetvaardigheid nie; sou Hy nie hoef te verklaar het nie: ,,Kyk, julle huis word vir julle woes gelaat" (Lukas 13:35). Hulle kon bekend gewees het met die tekens van Sy Messiaskap, en die ramp wat hul trotse stad verwoes het, kon afgewend gewees het. Maar die Jode het verkramp geraak deur hul onredelike dweepsug. Christus se lesse het hul tekortkominge blootgelê en op bekering aangedring. Aanvaar hulle Sy leer, moet hulle hul lewens verander en afsien van hul gekoesterde hoop. Om die hemelse eer te beurt te val. moet hulle die eer van mense opoffer. Om die woorde van hierdie nuwe rabbi te gehoorsaam, moet hulle hul lynreg teen die menings van die groot denkers en leraars van hul tyd skaar.

Die waarheid was in die tyd van Christus ongewild. Dit is vandag ongewild. Dit is al ongewild sedert die Satan die mens ~se teësin die eerste keer daarvoor opgewek het met fabels wat tot selfverheffing lei. Kry ons nie vandag te doene met teorieë en leerstellings wat geen basis in die Woord van God het nie?

Die Joodse leiers was vol geestelike hoogmoed. Hul drang na selfverheerliking het hom selfs in die tempeldiens laat geld. Hulle het die voorste sitplekke in die sinagoges verkies. Hulle is graag op die markplein begroet en dit het hulle gestreel om die klank van hul titels uit die mond van die mense te hoor. Namate ware godsvrug afgeneem het, het hulle al hoe meer ywerig geword vir hul tradisies en seremonies.

Omdat hul begrip deur selfsugtige vooroordeel verstomp is, kon hulle die oortuiging van die woorde van Christus nie met die nederigheid van Sy lewe rym nie. Hulle kon nie begryp dat ware grootheid geen uiterlike vertoon nodig het nie. Die Man se armoede het net nie gestrook met Sy aanspraak op die Messiaskap nie. Hulle wou weet: As Hy is wat Hy voorgee, waarom dan so sender pretensies? En as Hy geen nodigheid vir wapengeweld sien nie, wat sal van die volk word? Hoe kan die krag en die heerlikheid wat so lank verwag word die nasies as onderdane na die stad van die Jode bring? Leer die priesters dan nie dat Israel oor die hele aarde sal heers nie? Is dit moontlik dat die groot godsdienstige leraars hulle kan misgis?

Maar dit was nie net oor die afwesigheid van uiterlike vertoon in Sy lewe dat die Jode Jesus verwerp het nie. Hy was die beliggaming van die reinheid, en hulle was onrein. Hy was onder die mense 'n toonbeeld van vlekkelose onkreukbaarheid. Sy onberispelike lewe het hul harte verlig. Sy opregtheid het hul onopregtheid aan die kaak gestel. Dit het die holheid van hul vrome voordoenery onthul en het die ongeregtigheid in al sy haatlikheid vir hulle ontbloot. Sulke lig was onwelkom.

Het Christus die Fariseërs as vernaam voorgehou en hul geleerdheid en vroomheid geprys, sou hulle Hom met blydskap aanvaar het. Maar toe Hy van die koninkryk van die hemele praat as 'n bedeling van genade vir alle mense, het Hy 'n fase van die godsdiens voorgehou wat hulle nie kon duld nie. Hul eie leer en voorbeeld het nooit die indruk gewek dat dit begeerlik is om God te dien nie. Toe hulle sien Jesus bestee aandag aan juis diegene wat hulle haat en verafsku, het dit die ergste hartstogte in hul trotse harte ontketen. Al het hulle geroem dat Israel onder die ..Leeu uit die stam van Juda" (Openbaring 5:5) oor al die nasies verhef sou word, sou hulle die teleurstelling van hul trotse hoop makliker kon verduur het as Christus se bestraffing van hul sondes en die skuldbesef wat hulle in die teenwoordigheid van Sy reinheid gevoel het.  

25 Die Roeping by die See
Dit was dagbreek oor die See van Galilea. Die dissipels, moeg van 'n nag van vrugtelose arbeid, was nog in hul visserskuite op die meer. Jesus het gekom om stil langs die water te verkeer. In die vroeë oggend wou Hy graag 'n bietjie rus van die skares wat Hom dag vir dag volg. Maar weldra het die mense om Hom begin saamdrom. Hul getalle het vinnig aangegroei en Hom van alle kante ingehok. Intussen het die dissipels aan wal gekom. Om die druk van die skare te ontkom, het Jesus in Petrus se boot geklim en hom gevra om dit van die kant af weg te trek. Hier kon Jesus deur almal beter gesien en gehoor word, en van die boot af het Hy die skare op die strand geleer.

Walter toneel vir engele om te aanskou: hul luisterryke Bevelvoerder in 'n vissersboot, heen en weer gewieg deur die rustelose golwe, besig om die goeie tyding van verlossing aan die skare op die strand te verkondig! Hy, die Geëerde van die hemel, verklaar die groot dinge van Sy koninkryk aan gewone mense in die opelug. Tog kon daar nie 'n meer gepaste toneel vir Sy arbeid gewees het nie. Die meer, die berge, die uitgestrekte landerye, die sondeurdrenkte aarde, alles materiaal om Sy lesse te illustreer en die gemoed te beïnvloed. En geen les van Christus was vrugteloos nie. Elke boodskap uit Sy mond het een of ander siel getref as die woord van die ewige lewe.

Elke oomblik het die skare op die strand aangegroei. Bejaardes wat op hul kieries leun, geharde boerevolk uit die heuwels, visserlui van hul arbeid op die meer, handelaars en rabbi's, rykes en geleerdes, oud en jonk, met hul siekes en lydendes, het saamgedruk om die Goddelike Leraar te hoor. Dit was sulke tonele wat die profete in die vooruitsig gestel het toe hulle geskryf het.  

,,Die land Sebulon en die land Naftali, na die see toe, oorkant die Jordaan, Galilea. van die heidene— die volk wat in duisternis sit, het 'n groot lig gesien, en die wat sit in die land en skaduwee van die dood, vir hulle het 'n lig opgegaan."  

Benewens hierdie skare op die strand van Genesaret, het Jesus in Sy preek langs die see ook aan ander gehore gedink. Hy het oor die eeue heen gekyk en Sy getroues in die gevangenis en regsaal gesien, in versoekings en eensaamheid en nood. Elke tafereel van vreugde en stryd en nood het voor Hom verbygesweef. In Sy boodskap aan die skare voor Hom het Hy ook aan hierdie ander siele die juiste woorde gebesig wat vir hulle 'n boodskap van hoop in beproewing, van vertroosting in droefheid en hemelse lig in die duisternis sou wees. Deur die Heilige Gees sou die stem wat uit die vissersboot op die meer van Galilea gepraat het, tot aan die einde van die tyd vrede in die harte van mense bring.

Nadat Hy klaar gepraat het, het Jesus Hom tot Petrus gewend en hom aangesê om die see in te vaar en sy net neer te laat vir 'n vangs. Maar Petrus was mismoedig. Heelnag het hy niks gevang nie. In die eensame ure het hy gedink aan Johannes die Doper wat nou alleen in sy kerker sit en kwyn. Hy het gedink aan die vooruitsigte vir Jesus en Sy volgelinge, van die mislukte sending in Judea en die kwaadwilligheid van die priesters en rabbi's. Selfs sy eie beroep het hom in die steek gelaat; en waar hy so na die leë nette gesit en kyk het, was die toekoms vir hom donker en ontmoedigend. ,,Meester," het hy gesê, ,,ons het die hele nag deur hard gewerk en niks gevang nie; maar op u woord sal ek die net laat sak."

In die helder waters van die meer kon 'n mens net snags verwag om visse met nette te vang. Nadat hulle die hele nag tevergeefs gesukkel het, was dit nutteloos om die net in die dag te laat sak; maar Jesus het die bevel gegee, en die dissipels, wat hul Meester liefgehad het, het gehoorsaam. Simon en sy broer het die net saam neergelaat. Toe hulle dit wou optrek, was daar so baie visse in dat dit begin skeur het. Hulle was verplig om Jakobus en Johannes se hulp te ontbied. Toe die vangs aan boord gebring is, was albei bote so swaar gelaai dat hulle gevaar geloop het om te sink.

Maar Petrus het nou vergeet van bote of vangs. Hierdie wonderwerk, bo enige ander wat hy nog gesien het, was vir hom die werk van 'n Goddelike mag. Jesus was vir hom iemand wat die hele natuur beheer het. Die teenwoordigheid van die Goddelike het sy eie onreinheid ontbloot. Liefde jeens sy Meester, skaamte oor sy ongeloof, dankbaarheid vir die neerbuigende liefde van Jesus, en bo alles, die besef van sy onreinheid in die aangesig van die oneindige reinheid, het hom oorweldig. Terwyl sy makkers die vangs veilig versorg het, het Petrus aan die Heiland se voete neergeval en uitgeroep: ,,Gaan weg van my, Here, want ek is 'n sondige man!"

Hierdie selfde teenwoordigheid van die Goddelike heiligheid het die profeet Daniel soos 'n dooie voor die engel van God laat neerval. ,,Geen krag het in my oorgebly nie," het hy gesê, ,,en my gesonde kleur het aan my verander en verdwyn." So het Jesaja, toe hy die heerlikheid van God aanskou het, uitgeroep: ,,Wee my, ek is verlore! Want ek is 'n man onrein van lippe en woon onder 'n volk wat onrein van lippe is; want my oë het die Koning, die Here van die leërskare, gesien!" (Daniel 10:8; Jesaja 6:5.) Die menslike, in sy sonde en swakheid, is in teenstelling met die Goddelik volmaakte gebring en hy het geheel en al ontoereikend en onheilig gevoel. Almal aan wie 'n blik van die grootsheid en majesteit van God gegun is, het nog so gevoel.

Petrus het uitgeroep: ,,Gaan weg van my ... want ek is 'n sondige man;" tog het hy vasgehou aan Jesus se voete en gevoel dat hy nie sender Hom kon leef nie. Die Heiland het geantwoord: ,,Moenie vrees nie; van nou af sal jy mense vang." Eers nadat Jesaja die heiligheid van God en sy eie onwaardigheid besef het, is die Goddelike boodskap aan hom toevertrou. Eers nadat Petrus tot selfverloëning en afhanklikheid van die mag van Bo gebring is, is hy vir die werk van Christus geroep.

Tot nou toe het nie een van die dissipels hulle nog as volwaardige samewerkers by Jesus gevoeg nie. Hulle het talle van Sy wonderwerke ge​sien en na Sy leer geluister; maar hulle het nog nie heeltemal van hul ou beroep afgesien nie. Die opsluiting van Johannes die Doper was vir hulle almal 'n bittere teleurstelling. As dit die lot van Johannes se sending was, kan daar vir hul Meester weinig hoop wees, met al die godsdienstige leiers teen hom geskaar. In die omstandighede was dit vir hulle 'n verligting om tydelik na hul visvangs terug te keer. Maar nou het Jesus hulle versoek om hul voormalige lewe te verlaat en hul belange by Syne in te werp. Petrus het gehoor gegee. Toe Hy op die strand terug is, vra Jesus die ander dissipels: ,,Kom agter My aan, en Ek sal julle vissers van mense maak." Hulle het dadelik alles gelos en Hom gevolg. Voordat Jesus hulle gevra het om hul bote en nette te verlaat, het Hy hulle verseker dat God in al hul behoeftes sou voorsien. Die gebruik van Petrus se boot vir evangeliewerk is ryklik beloon. Hy wat ,,ryk [is] oor almal wat Hom aanroep," het gesê: ,,Gee, en aan julle sal gegee word, 'n Goeie maat wat ingedruk en geskud en oorlopend is" (Romeine 10:12; Lukas 6:38). In hierdie maat het Hy die dissipels se diens beloon. En elke opoffering wat in Sy bediening gemaak word, sal beloon word, volgens die ,,uitnemende rykdom van sy genade" (Efesiërs 3:20; 2: 7).

Daardie droewige nag op die meer, toe hulle van Christus geskei was, het ongeloof swaar op die dissipels se gemoed gedruk en was hulle moeg van hul vergeefse geswoeg. Maar Sy teenwoordigheid het hul geloof versterk en hulle vreugde en sukses besorg. So gaan dit ook met ons: sonder Christus is ons werk vergeefs en is dit maklik om te wantrou en te murmureer. Maar as Hy daar is en ons onder Sy leiding arbei, verheug ons ons in die tekens van Sy mag. Dit is die Satan wat strewe om die siel te ontmoedig; dit is Christus wat met geloof en hoop besiel.

Die diepere les wat die wonderwerk vir die dissipels ingehou het, is ook 'n les vir ons—dat Hy wie se woord visse uit die see kon oproep, ook menseharte kan beïndruk en hulle met die bande van Sy liefde kan trek, sodat Sy diensknegte ,,vissers van mense" kan word.

Hulle was nederige en ongeleerde manne, hierdie Galilese vissers; maar Christus, die lig van die wêreld, was ruimskoots in staat om hulle toe te rus vir die taak waarvoor Hy hulle gekies het. Die Heiland het geleerdheid nie versmaai nie; want intellektuele kultuur word 'n seën as dit deur die liefde van God beheers en aan Sy diens gewy word. Maar Hy het die wyses van Sy dag oor die hoof gesien omdat hulle so seker van hulself was dat hulle nie met die lydende mensdom kon saamvoel en medearbeiders van die Man van Nasaret kon word nie. In hul bekrompenheid het hulle verseg om deur Christus geleer te word. Die Here Jesus verlang die samewerking van mense wat onversperde kanale vir die mededeling van Sy genade sal wees. Die eerste les wat elkeen wat 'n medewerker van God wil word, moet leer, is wantroue in homself; dan is hy gereed om die karakter van Christus te ontvang. Dit word nie deur opvoeding in selfs die mees gespesialiseerde skole verkry nie. Dit is die vrug van die wysheid wat net van die Goddelike Leraar ontvang kan word.

Jesus het ongeleerde visserslui gekies omdat hulle nie in die tradisies en foutiewe gebruike van hul tyd geskool was nie. Hulle het 'n ingebore bekwaamheid gehad en was nederig en gewillig om te leer— hulle kon Hy vir Sy werk oplei. Baie mense in die alledaagse lewe verrig geduldig hul daaglikse werk, onbewus van magte in hulle wat, indien ontwikkel, hulle sal verhef tot 'n volwaardige plek langs die mees geëerde manne van die wêreld. Daardie sluimerende vermoëns het net nodig dat 'n vaardige hand hulle sal aanraak. Dit was sulke manne wat Jesus geroep het om Sy medewerkers te word; en Hy het hulle die voordeel van gemeenskap met Hom gegee. Die wêreld se grotes het nooit so 'n onderwyser gehad nie. Toe die dissipels klaar deur die Heiland onderrig is, was hulle nie meer onkundig en onbeskaaf nie. In gees en karakter het hulle soos Hy geword, en dit het mense opgeval dat hulle by Jesus was.

Die opvoeding se hoogste taak is nie bloot om kennis mee te deel nie, maar om die lewenskrag oor te dra wat ontvang word deur die aanraking van gees met gees, siel met siel. Net die lewe kan lewe wek. Walter voorreg het hulle dus geniet om drie jaar lank daagliks in aanraking te wees met die Goddelike lewe uit wie elke lewewekkende impuls waarmee die wêreld nog geseën is, gevloei het. Meer as sy mededissipels het Johan​nes, die geliefde dissipel, hom aan die krag van daardie wonderbare lewe onderwerp. Hy sê: ,,Die lewe is geopenbaar, en ons het dit gesien, en ons getuig en verkondig aan julle die ewige lewe wat by die Vader was en aan ons geopenbaar is." ,,En uit sy volheid het ons almal ontvang, ja, genade op genade." 1 Johannes 1:2; Johannes 1:16.

Die apostels van onse Here het niks in hulself gehad wat eer verdien nie. Dit was duidelik dat die sukses van hul arbeid net aan God te danke was. Hierdie manne se lewens, die karakters wat hulle ontwikkel het, en die magtige werk wat God deur hulle verrig het, getuig van wat Hy vir almal sal doen wat gehoorsaam is en bereid is om te leer.

Hy wat Christus die liefste het, sal ook die weldadigste wees. Daar is geen perke aan die bruikbaarheid van iemand wat homself verloën en toelaat dat die Heilige Gees op sy hart inwerk en sy lewe geheel en al aan God toewy nie. As mense maar die nodige tug wil verduur sonder om te murmureer of te wil moed opgee, sal God hulle uur vir uur, dag vir dag" onderrig. Hy wil graag Sy genade openbaar. As Sy kinders net die hindernisse uit die weg wil ruim, sal Hy die waters van heil deur menslike kanale laat vloei. As gewone, nederige mense aangemoedig sou word om_ al die weldade in hul vermoë te doen, as hulle nie teëgehou en hul ywer nie gedemp word nie, sou daar 'n honderd werkers vir Christus wees waar daar nou net een is.

God neem mense soos hulle is en rig hulle af vir Sy diens, as hulle hulle maar net tot Sy beskikking wil stel. Word die Gees van God in die siel ontvang, sal Hy al die vermoëns opwek. Onder leiding van die Hei​lige Gees ontwikkel die gees wat onvoorwaardelik aan God gewy word ewewigtig en word hy versterk om die vereistes van God te begryp en te vervul. Die swak, weifelende karakter word verander na een van krag en onwrikbaarheid. Voortdurende toewyding bring so 'n intieme verhouding tussen Jesus en Sy dissipel teweeg dat die Christen in gesindheid en ka​rakter soos Hy word. Weens sy voeling met Jesus sal hy 'n helderder en breër uitkyk he. Hy sal 'n dieper insig he en 'n ewewigtiger oordeel. Hy wat Christus graag wil dien, word deur die lewegewende krag van die" Son van Geregtigheid so verkwik dat hy veel vrugte tot verheerliking van God sal kan dra.

Van die hoogste geleerdes in die kuns en wetenskap het kosbare lesse geleer van nederige Christene in die gewone lewe wat deur die wêreld as ongeleerd bestempel is. Maar hierdie onbekende dissipels het hul opvoeding in die hoogste van alle skole ontvang. Hulle het aan die voete gesit van Hom wat gespreek het soos geen mens ooit gespreek het nie.  

26 By Kapernaüm
Tussen Sy reise heen en weer het Jesus in Kapernaüm tuisgegaan, en dit het as ,,Sy eie stad" bekend geword. Dit was op die oewers van die See van Galilea en naby die grense van die skone vlakte van Genesaret, indien nie werklik daarop geleë nie.

Omdat die meer so laag geleë was, het die vlakte langs sy kus die aangename klimaat van die suide gehad. In die tyd van Christus het palms en olywe, boorde en wingerde, groen landerye en kleurvolle blomme hier weelderig gegroei, benat deur die helder strome wat uit die heuwels stort. Oral langs die meer en in die heuwels wat hom omring het, het stede en dorpies gele. Die meer was vol vissersbote. Oral het dit gegons van bedrywigheid.

Kapernaüm was by uitstek 'n geskikte middelpunt vir Christus se werk. Dit het op die grootpad van Damaskus na Jerusalem en Egipte en na die Middellandse See gele, en is druk deurreis. Uit talle lande het mense deur die stad gereis of daar vertoef om te rus op hul tog. Hier kon Jesus mense van alle range of nasies ontmoet, sowel die ryke en gesiene as die arme en nederige, en Sy lesse sou na baie huise in baie lande gedra word. So sou 'n drang opgewek word om die profesieë te ondersoek en aandag op die Verlosser gevestig word en sou Sy sending onder die wêreld se aandag gebring word.

Ondanks die Sanhedrin se optrede teenoor Jesus, het die volk die ontwikkeling van Sy sending gretig afgewag. Die hemele self was die ene belangstelling. Engele het die weg vir Sy bediening voorberei, mense se harte beïndruk en hulle na die Heiland getrek.

In Kapernaüm was die edelman wie se seun deur Jesus genees is, 'n getuie van Sy krag. En die hofbeampte en sy gesin het met blydskap van hul geloof getuig. Toe verneem word dat die Leraar self onder hulle is, was die hele stad gaande. Skares het na Hom gestroom.'Op die Sabbat het soveel mense die sinagoge volgepak dat baie voor 'n vol gebou moes omdraai.

Almal wat die Heiland gehoor het, ,,was verslae oor sy leer, want sy woord was met gesag." ,,Hy het hulle geleer soos een wat gesag het en nie soos die skrifgeleerdes nie." (Lukas 4:32; Mattheüs 7:29.) Die leer van die skrifgeleerdes en ouderlinge was koud en formeel, soos 'n les wat deur 'n masjien geleer word. Vir hulle het die Woord van God geen" lewenskrag besit nie. Sy leer is met hul eie idees en tradisies vervang. In die roetine van hul dienste het hulle voorgegee dat hulle die wet verduidelik, maar geen besieling van God het hul eie harte of die harte van hul gehoor beïndruk nie.

Jesus was nie gemoeid met die strydvrae tussen die Jode nie: Sy taak was om die waarheid te verkondig. Sy woorde het 'n vloed van lig op die leer van die patriarge en profete gewerp, en die Skrif het mense soos 'n nuwe openbaring getref. Nog nooit tevore het Sy toehoorders so 'n diepe betekenis in die Woord van God gesien nie.

Jesus het die volk op gelyke voet ontmoet, soos een wat bekend is met hul moeilikhede. Hy het die waarheid mooi laat klink deur dit in die eenvoudigste, mees regstreekse bewoording te klee. Sy taal was suiwer, verfynd en helder soos 'n bergstroom. Sy stem was musiek vir die mense wat aan die eentonige stemme van die rabbi's gewoond was. En hoewel Hy in eenvoud geleer het, het Hy soos een gepraat wat gesag het. Hierdie kenmerk het Sy onderrig van die van alle ander onderskei. Die rabbi's het onseker en weifelend gepraat, asof die Skrifte vertolk kon word om een ding, of net die teenoorgestelde, te verkondig. Daagliks het die toehoorders onsekerder gevoel. Maar Jesus het die Skrif uitgelê as iets met onteenseglike gesag. Wat ook al Sy onderwerp. Hy het dit kragtig uiteengesit, asof Sy woorde nie teengespreek kon word nie.

Hy was eerder plegtig as hartstogtelik. Hy het gepraat soos Een wat 'n bepaalde sending te vervul het. Hy het die aandag op die werklikhede van die ewige dinge gevestig. In elke tema is God geopenbaar. Jesus het getrag om die begogeling te verbreek wat die mens aan aardse dinge bind. Hy het die dinge van hierdie lewe in hulle ware perspektief gestel, as ondergeskik aan dinge van ewige belang; maar Hy het hulle nie geringgeskat nie. Hy het geleer dat die hemel en aarde aan mekaar verbonde is

en dat kennis van die hemelse waarheid die mens toerus om sy alledaagse pligte beter te kan verrig. Hy het gepraat soos Een wat die hemele ken, bewus van Sy verwantskap met God, terwyl Hy tog Sy eenheid met elke mens bely het.

Hy het Sy genadeboodskappe na sy gehoor geskoei. Hy wis om ,,die vermoeide te verkwik met woorde" (Jesaja 50:4); want Sy lippe is met genade gesalf om die skatte van die waarheid in die aantreklikste taal na die mens te bring. Bevooroordeeldes het Hy met takt gehanteer en hulle verras met illustrasies wat die aandag getrek het. Deur die verbeeldingskrag het Hy die hart bereik. Sy illustrasies het Hy uit die daaglikse lewe geneem en. eenvoudig soos hulle was, het hulle 'n merkwaardige diepte van betekenis bevat. Die voëls, die lelies, die saad, die herder en sy kudde —met hierdie voorbeelde het Jesus die onsterflike waarhede geïllustreer; en telkens daarna wanneer Sy toehoorders hierdie dinge in die natuur waargeneem het, het dit hulle aan Sy woorde herinner. Christus se illus​trasies het Sy lesse gedurig herhaal.

Christus het die mens nooit gevlei nie. Hy het nooit dinge gesê om hulle in hul eiedunk of aanmatigings te sterk nie, en Hy het hulle ook nie oor hul vernuf geprys nie; maar onbevooroordeelde, diep denkers het Sy leer ontvang en gevind dat dit hul wysheid op die proef stel. Hulle was verbaas oor die geestelike waarheid wat in sulke eenvoudige taal uitgedruk is. Selfs die geleerdstes het Sy woorde bekoorlik gevind, en die ongeleerdes het altyd daarby baat gevind. Hy het 'n boodskap vir die ongeletterde gehad; en Hy het selfs die heiden laat voel dat Hy vir hulle 'n boodskap het.

Sy tere ontferming het heling vir die vermoeide en belaste gebring.  Selfs te midde van die oproerigheid van verwoede vyande het 'n atmosfeer van vrede Hom omring. Die skoonheid van Sy gelaat, die lieflikheid van Sy karakter en bo alles, die liefde wat Sy oë en Sy stem weerspieël het, het almal wat nie deur ongeloof verhard is nie na Hom getrek. Was dit nie vir die aangename. simpatieke gees wat uit elke blik en woord gestraal het nie, sou Hy nie sulke groot gehore kon getrek het nie. Geteisterdes het na Hom gekom voelende dat Hy Hom met hulle belange vereenselwig as 'n getroue en welwillende vriend, en hulle wou meer weet van die waarhede wat Hy verkondig het. Die hemel het binne hul bereik gekom. Hulle wou graag in Sy teenwoordigheid vertoef, sodat die vertroosting van Sy liefde gedurig met hulle kon bly.  

Jesus het die gelaatsveranderinge van Sy toehoorders met diepe erns gadegeslaan. Die gelate wat belangstelling en blydskap geopenbaar het, het Hom blydskap besorg. As die pyle van die waarheid die siel deurboor het, deur die versperringe van selfsug gedring en berou en later dankbaarheid opgewek het, het die Heiland Hom verheug. As Hy Sy blik oor die skare gewerp het en gesigte herken het wat Hy voorheen gesien het, het Sy gelaat opgehelder van vreugde. In hulle het Hy hoopvolle materiaal vir Sy koninkryk gesien. Wanneer die onomwonde waarheid 'n gekoesterde afgod ontbloot, het Hy die verandering van gelaat gadegeslaan—die kille, afstotende blik wat verraai het dat die lig onwelkom is. As Hy gesien het hoe Sy vredesboodskap verwerp word, het dit Hom tot in Sy siel gegrief.

In die sinagoge het Jesus gepraat van die koninkryk wat Hy gekom het om te vestig, en van Sy sending om die Satan se gevangenes te bevry. Hy is deur 'n vreesaanjaende gil onderbreek. 'n Besetene het uit die skare na vore gestorm en uitgeroep: ,,Hou op! Wat het ons met U te doen, Jesus, Nasarener? Het U gekom om ons te verdelg? Ek ken U, wie U is: die Heilige van God!"

Verwarring het nou geheers. Die volk se aandag is van Christus afgetrek en Sy woorde het op dowe ore geval. Dit is wat die Satan beoog het toe hy sy slagoffer na die sinagoge gelei het. Maar Jesus het die duiwel bestraf deur te sê: ,,Bly stil, en gaan uit hom uit! En die duiwel het hom tussen hulle neergegooi en uit hom uitgegaan sonder om hom seer te maak."

Die gees van die geteisterde is deur die Satan verduister, maar in die Heiland se teenwoordigheid het 'n ligstraal die duisternis deurdring. 'n Verlange het in hom posgevat om van die Satan se beheer bevry te word, maar die duiwel het die mag van Christus weerstaan. Toe die man hom op Jesus wou beroep om hulp, het die bose gees woorde in sy mond gelê en het hy in angs uitgeroep. Die besetene het vaagweg besef dat hy in die teenwoordigheid van Een is wat hom kon bevry; maar toe hy probeer om binne bereik van daardie magtige hand te kom, het 'n ander se wil hom teëgehou, 'n ander se woorde sy mond ontglip. Die stryd tussen die mag van die Satan en sy eie drang na vryheid was vreeslik.

Hy wat die Satan in die woestyn oorwin het, het Sy vyand weer van aangesig tot aangesig ontmoet. Die duiwel het al sy mag gebruik om sy slagoffer te behou. Om hier skiet te gee, sou 'n oorwinning vir Jesus wees. Dit was asof die geteisterde sy lewe gaan verloor in die stryd met die vyand wat hom as mens geruïneer het. Maar die Heiland het met gesag gepraat en die gevangene vrygestel. Die man wat besete was, het voor die verbaasde gehoor gestaan, verheug in sy nuutgevonde vryheid. Selfs die duiwel het getuig van die Heiland se Goddelike mag.

Die man het God geloof oor sy verlossing. Die oë waarin die vuur van kranksinnigheid pas gegloei het, het nou intelligent gestraal, terwyl trane van dankbaarheid daaruit vloei. Die gehoor was verbysterd. Eers toe hulle hul spraak terugkry, sê hulle vir mekaar: ,,Wat is dit? Watter nuwe leer is dit, dat Hy met gesag ook aan die onreine geeste bevel gee en hulle Hom gehoorsaam is?" (Markus 1:27).

Die geheime oorsaak van die lot wat hierdie man getref en hom so "n vreesaanjaende skouspel vir sy medemens en las vir homself gemaak het, was by homself te soek. Hy het hom deur die plesier van die sonde laat verlei en gedink die lewe is vir hom een groot karnaval. Hy het nie gedroom hy kon ooit 'n skrik vir die wêreld en 'n skande vir sy familie word nie. Hy wou hom maar net aan onskuldige dwaasheid oorgee. Maar eers eenmaal op die afdraandpad, het hy vinnig afgegly. Onmatigheid en ligsinnigheid het sy geaardheid bederf, en die Satan het volkome beheer oor hom verkry.

Berou was te laat. Toe hy graag rykdom en plesier sou wou inboet cm weer 'n volwaardige mens te word, was hy reeds hulpeloos in die greep van die Bose. Hy het hom op vyandelike terrein begeef, en die Sa​tan het van al sy vermoëns besit geneem. Die verleier het hom met baie bekoorlikhede gelok; maar toe hy die arme man eers,in sy mag gehad het, het die vyand hom meedoënloos wreed behandel en verskrikking oor hom gebring. Dit is die lot van almal wat hulle aan die Bose oorgee; die betowerende plesier van hul vroeë lewe eindig in die dieptes van wanhoop of die kranksinnigheid van 'n verdorwe siel.

Dieselfde bose gees wat Christus in die woestyn versoek en die besetene van Kapernaüm beheers het, het die ongelowige Jode beheers. Maar by hulle het hy die skyn van vroomheid gewek om hulle 'n valse begrip van hul motiewe vir die verwerping van die Heiland te gee. Hul toestand was hopeloser as die van die besetene, want hulle het geen behoefte aan Christus gevoel nie, en is derhalwe vasgevang in die mag van die Satan.

Die tydperk van Christus se persoonlike bediening op aarde was ook die tyd toe die magte van duisternis op hul besigste was. Eeue lank het die Satan en sy bose engele getrag om die mens siel en liggaam te be​heers, om hulle in sonde en ellende te dompel, en om die ellende dan aan God toe te skryf. Jesus het die karakter van God aan die mense geopenbaar. Hy was besig om die Satan se mag te breek en sy gevangenes vry te laat. 'n Nuwe lewe en liefde en krag van bo het die harte van die mense begin aanraak, en dit het die vors van die duisternis aangespoor om vir sy heerskappy te veg. Die Satan het al sy magte in die stryd gewerp en het die werk van Christus stelselmatig beveg.

So sal dit ook in die groot eindbotsing tussen geregtigheid en sonde wees. Terwyl nuwe lewe en lig en mag van bo af op die dissipels van Christus neerdaal, kom daar nuwe lewe uit die onderwêreld om die sataniese magte te besiel. Intensiteit is besig om elke aardse element te betrek. Met 'n arglis wat uit eeue van stryd ontwikkel is. tree die vors van die duisternis agter 'n masker op. Hy klee hom as 'n engel van die lig, en menigtes luister na ,,verleidende geeste en leringe van duiwels"

(1 Timotheüs 4:1).

In die tyd van Christus was die leiers en leraars van Israel magteloos teen die werk van die Satan. Hulle het die een middel verwaarloos waardeur hulle bose geeste sou kon weerstaan het. Dit was deur die woord van God dat Christus die Bose oorwin het. Die leiers van Israel het voorgegee dat hulle die vertolkers van die Woord van God is, maar hulle het dit bloot bestudeer om hul tradisies te ondersteun en krag aan hul mensgemaakte gebooie te verleen. Met hul vertolking het hulle die Woord dinge laat sê wat God nooit bedoel het nie. Met hul mistieke vertolking het hulle duister gemaak wat God duidelik verklaar het. Hulle het oor onbenullige tegniese puntjies gestry en die kernwaarhede feitlik verloën. So is ongeloof breedwerpig gesaai. Die Woord van God is van sy krag beroof, en bose geeste het hulle sin gekry.

Die geskiedenis herhaal hom. Met die oop Bybel voor hulle en terwyl hulle voorgee dat hulle sy leer eerbiedig, is baie godsdienstige leiers in die wêreld vandag besig om geloof daarin as die woord van God te ondermyn. Hulle ontleed die woord, verhef hul eie menings bo die duidelikste verklarings. In hul hande verloor die Woord van God sy vernieuende krag. Dit is daarom dat ongeloof amok maak en die ongeregtigheid hoogty vier.

Wanneer die Satan geloof in die Bybel ondermyn het, lei hy die mens na ander bronne om 1'ig en krag.' So wring hy homself in. Wie die

rug draai op die duidelike leer van die Woord en die oortuigingskrag van die Heilige Gees van God, soek daarna om deur duiwels beheers te word. Kritiek en gissinge aangaande die Skrifte het die weg gebaan vir spiritisme en teosofie—hierdie gemoderniseerde vorms van die antieke heidendom—om 'n houvas in selfs die belydende kerke van ons Here Jesus Christus te verkry.

Saam met die verkondiging van die evangelie tree magte op wat slegs die mondstuk van leuenagtige geeste is. Menige mens speel met hierdie dinge uit blote nuuskierigheid, maar as hy die tekens van 'n bomenslike mag aan die werk sien, word hy verder en verder gelok totdat 'n wil sterker as syne hom beheer. Hy kan aan die geheimsinnige mag nie ontkom nie.

Die skanse van die siel word afgebreek. Hy het geen versperring meer teen die sonde nie. As die beskerming van die Woord van God en Sy Gees verwerp word, weet geen mens tot watter dieptes hy kan.daal nie. 'n Geheime sonde of beheersende hartstog kan hom net so 'n hulpelose gevangene as die besetene van Kapernaüm maak. Tog is sy toestand nie hopeloos nie.  

Die middel waarmee ons die Bose kan oorwin, is die waarmee Christus oorwin het—die mag van die Woord. God beheers nie ons gees sender ons toestemming nie; maar as ons graag Sy wil, wil ken en doen, geld Sy belofte vir ons: ,,Julle sal die waarheid ken, en die waarheid sal julle vrymaak." ,,As iemand gewillig is om sy wil te doen, sal hy aangaande die leer weet." (Johannes 8:32; 7:17.) Deur geloof in hierdie beloftes kan elke mens verlos word van die strikke van die dwaalleer"en die mag van die sonde.

Dit staan elke mens vry om te kies watter mag oor hom moet heers. Niemand het so laag gesink, niemand is so sondig, dat hy nie verlossing in Christus kan vind nie. Pleks van 'n gebed, kon die besetene slegs die woorde van die Satan besig; tog is die hart se ongesproke roepstem gehoor. Geen geroep van 'n behoeftige siel, al kan hy dit nie in woorde uitdruk nie, sal veronagsaam word nie. Wie gewillig is om 'n verbond met die hemelse God te sluit, word nie aan die mag van die Satan of die swakheid van hul eie natuur oorgelaat nie.' Die Heiland nooi hulle: ,,Hulle moet my beskutting aangryp, vrede met My maak" (Jesaja 27:5). Die magte van duisternis sal veg om die siel wat eers onder hul beheer gekom het, maar engele van God sal oor daardie siel triomfeer. Die Here sê: ,,Sal van n held die buit afgeneem word? Of sal die gevangenes van 'n regverdige ontvlug? ... so sê die Here: Ja, die gevangenes van die held sal

afgeneem word, en die buit van die tiran sal ontvlug; en jou bestryder sal Ek bestry en jou kinders sal Ek verlos" (Jesaja 49:24, 25).

Terwyl die gehoor in die sinagoge nog verbysterd gestaan het, het Jesus Hom na die huis van Petrus onttrek om bietjie te rus. Maar ook hier het 'n skaduwee geval. Petrus se skoonmoeder het siek gele—deur "n ..hewige koors" geteister. Jesus het die siekte bestraf, en die sieke het opgestaan en die Meester en Sy dissipels bedien.

Tyding van die werke van Christus het vinnig deur Kapernaüm getrek. Uit vrees vir die rabbi's het die volk dit nie gewaag om op die Sabbat genesing te kom soek nie; maar skaars het die son oor die rand gesak, of daar was 'n hele toeloop. Uit die huise, die winkels, die markpleine, het die inwoners van die stad op die nederige woning wat Jesus in herberg het, toegesak. Die siekes is op draagbare gebring, sommige het met hul kieries daar aangesukkel, of het, deur vriende ondersteun, in die Heiland se teenwoordigheid ingeskuifel.

Uur na uur het hulle gekom en gegaan; want niemand kon weet of die Geneesheer more nog daar sou wees nie. Nog nooit het Kapernaüm so n dag beleef nie. Die lug het weergalm van die stemme van triomf en die uitroepe van verlossing. Die Heiland het Hom verheug in die vreugde wat Hy opgewek het. Toe Hy die lyding aanskou van die wat na Hom gekom het, het Sy hart in medelye na hulle uitgegaan, en Hy het Hom verheug oor Sy mag om hulle weer gesond en gelukkig te maak.

Nie voor die laaste lydende genees is, het Jesus Sy werk gestaak nie. Dit was diep in die nag toe die skare weg is en Simon se huis in stilte gehul is. Die lang, opwindende dag was verby, en Jesus het rus gesoek. Maar toe.die stad nog in slaap gehul is, het die Heiland, ,,vroeg in die môre, nog diep in die nag … opgestaan en uitgegaan en na 'n eensame plek vertrek en daar gebid.”  

So het Jesus Sy dae tydens Sy aardse lewe deurgebring. Hy het Sy dissipels dikwels weggestuur om hul huise te besoek en te rus; maar Hy het hul pogings om Hom van Sy arbeid weg te kry, beleefd van die hand gewys. Hy sou heeldag arbei, die onkundige onderrig, die sieke genees, die blinde laat sien, die menigtes voed; en" dan in die aand of vroeg in die oggend na die stilte van die berge vertrek om gemeenskap met Sy Vader te hou. Dikwels het hy die hele nag in gebed en bepeinsing deurgebring en teen dagbreek na Sy arbeid onder die volk teruggekeer.

Vroeg in die more het Petrus en sy metgeselle na Jesus gekom en gesê dat die mense van Kapernaüm Hom reeds soek. Die dissipels was bitter teleurgesteld oor die ontvangs wat Christus sover te beurt geval het. • Die owerhede in Jerusalem wou Hom vermoor; selfs Sy dorpsgenote het Hom om die lewe probeer bring; maar in Kapernaüm is Hy met blye geesdrif verwelkom, en dit het die hoop van die dissipels opnuut laat opvlam. Miskien sal die ondersteuners vir die nuwe koninkryk onder die vryheidliewende Galileërs te vinde wees. Maar tot hul verbasing het Christus gesê: ,,Ek moet aan die ander stede ook die evangelie van die koninkryk van God bring, want daarvoor is Ek gestuur."

In die opwinding wat nou in Kapernaüm geheers het, was daar gevaar dat die doel van Sy sending uit die oog verloor kon word. Jesus wou nie die aandag op Homself vestig as bloot 'n verrigter van wonderwerke of geneser van liggaamlike kwale nie. Hy wou die mense na Hom trek as hul Verlosser. Waar die volk gretig was om te glo dat Hy as hul koning gekom het om 'n aardse troon te bestyg, wou Hy hul gedagtes wegtrek van die aardse na die geestelike dinge. Blote wêreldse sukses sou Sy werk benadeel.

En die verwondering van die onverskillige skares het teen Sy gees ingedruis. In Sy lewe was daar nie plek vir selfgelding nie. Die eer wat die wêreld aan rang of rykdom of talent betoon, was vir Hom vreemd. Jesus het nie een van die middele ingespan waarmee die mense lojaliteit of eerbied verseker nie. Eeue voor Sy geboorte is van Hom geprofeteer: ,,Hy sal nie skreeu of uitroep of sy stem op die straat laat hoor nie. Die geknakte riet sal Hy nie verbreek en die dowwe lamppit nie uitblus nie; met getrouheid sal Hy die reg uitbring. Hy sal nie dof brand of geknak word, totdat Hy die reg op aarde gegrond het nie." (Jesaja 42:2-4.)

Die Fariseërs wou hulle onderskei deur stiptelike uitvoering van die seremonies en die vertoon van hul godsdiens en liefdadigheid. Hul godsdiensywer het hulle bewys deur dit die onderwerp van bespreking te maak. Geskilpunte is luidkeels gedebatteer en dit was niks buitengewoons om 'n hewige woordewisseling tussen skrifgeleerdes op straat te hoor nie. 

Hierteen het die lewe van Jesus in felle kontras gestaan. Geen luidrugtige besprekings, geen godsdiensvertoon, geen daad om applous uit te lok, is ooit in die lewe van Jesus bespeur nie. Christus was in God verborge. en God is in die karakter van Sy Seun geopenbaar. Dit was na hierdie openbaring wat Jesus graag die aandag en die hulde van die volk wou rig.

Die Son van Geregtigheid het nie skielik in al sy krag oor die wêreld geskyn om die sinne met Sy heerlikheid te verblind nie. Van Christus is geskryf: ,,Sy opgang is so seker soos die dagbreek" (Hosea 6:3). Stil en geleidelik breek die dag oor die aarde en verdryf hy die skaduwees van die nag en wek hy die slapende wêreld. So het die Son van Geregtigheid opgegaan, met ,,genesing onder sy vleuels" (Maleagi 4:2).

27 U Kan My Reinig
Van al die siektes wat in die Ooste bekend was, was melaatsheid die vreeslikste.  Die ongeneeslike en aansteeklike aard daarvan, en sy afskuwelike uitwerking het die moedigste met vrees vervul. Die Jode het dit as 'n oordeel oor die sonde beskou, en daarom is dit ,,die plaag," ,,die vinger van God" genoem. Diepgewortel, onuitroeibaar, dodelik soos dit is, is dit as 'n simbool van die sonde beskou. Die seremoniewette het die melaatse onrein verklaar. Soos een wat reeds dood is, is hy uit die samelewing verban. Alles wat hy aangeraak het, was onrein. Die lug is deur sy asem besoedel. 'n Verdagte geval moes hom aan die priester vertoon, wat hom moes ondersoek en 'n oordeel moes vel. Is hy tot melaatse verklaar, is hy van sy gesin afgesonder en uit die samelewing van Israel verban, en kon hy alleen omgang he met mense wat soortgelyk geteister is. Die wet was onversetlik. Selfs konings en owerstes is nie uitgesonder nie. 'n Monarg wat die verskriklike siekte opgedoen het, moes die septer afstaan en uit die gemeenskap vlug.

Ver van sy vriende en familie verwyder, moes die melaatse die vloek van sy kwaal dra. Hy was verplig om sy eie ellende uit te roep, sy Mere te skeur en almal te waarsku om weg te vlug van sy besoedelende teenwoordigheid. Die roep: ,,Onrein! onrein!" in klaagtone van die eensame balling was 'n teken wat met vrees en afsku aangehoor is.

In die omtrek waar Christus opgetree het, was daar baie van hulle, en die tyding van Sy werk het hulle bereik en 'n flikkering hoop by hulle opgewek, maar sedert die dae van die profeet Elisa was so iets soos die reiniging van 'n melaatse onbekend. Hulle het geen reg gehad om van Jesus te verwag wat Hy nooit tevore vir enige mens gedoen het nie. Daar was nietemin een in wie se hart geloof begin opwel het. Hy wis net nie hoe om Jesus te bereik nie. Aangesien hy verbied word om in aanraking met sy medemens te kom, hoe kan hy voor die Geneesheer verskyn? En hoe weet hy of Christus hom sal genees? Sal Hy Hom verwerdig om met iemand te praat wat veronderstel is om die oordele van God te dra? Sal Hy nie, soos die Fariseërs en selfs die dokters, 'n vloek oor hom uitspreek en hom waarsku om die wyk te neem nie? Hy het aan alles gedink wat aangaande Jesus gesê is. Hy het nie een wat Sy hulp gesoek het, weggewys nie. Die ellendige was vasberade om die Heiland te vind. Hoewel hy nie in die stede mag kom nie, kon hy dalk net Sy pad êrens langs die bergpaadjies kruis, of Hom êrens in die veld teëkom. Dit sou moeilik wees, maar dis sy enigste hoop.

Die melaatse word na die Heiland gerig. Jesus gee onderrig langs die meer, en die mense is om Hom geskaar. Op 'n afstand hoor die me​laatse 'n paar woorde van Jesus. Hy sien hoe Hy die sieke hande oplê. Hy sien hoe die verlamde, die blinde, die kreupele, en mense wat aan verskillende siektes sterwend is, gesond daar wegstap terwyl hulle God loof vir hul verlossing. Geloof wel in hom op. Hy waag dit nader en nader aan die skare. Die beperkinge wat hom opgelê is, die veiligheid van die skare en die vrees waarmee almal hom bejeën, is nou vergete. Hy dink net aan die salige hoop van genesing.

Hy is 'n afskuwelike skouspel. Die siekte het hom vermink, en sy verrottende liggaam is afgryslik om te aanskou. As die skare hom sien, / deins hulle in afsku terug. Hulle verdruk mekaar om van hom af weg te kom. Party probeer hom belet om Jesus te bereik, maar tevergeefs. Hy sien en hoor hulle nie. Hy sien nie die afsku op hul gelaat nie. Hy sien net die Seun van God. Hy hoor net die stem wat sterwendes tot die lewe roep. Hy dring deur na Jesus, val voor Sy voete neer en roep uit: ,,Here, as U wil, kan U my reinig."

Dan antwoord Jesus: ,,Ek wil; word gereinig!" En Hy lê Sy hand op hom. Mattheüs 8:3.

Dadelik kom daar 'n verandering oor hom. Sy vlees word gesond, sy senuwees gevoelig, die spiere ferm. Die ruwe, dopperige vel wat eie aan melaatsheid is, is nou weg, en 'n sagte gloed, soos op die vel van 'n gesonde kind, het dit vervang.

Jesus het die man beveel om nie te vertel wat aan hom gedoen is nie, maar om hom dadelik met 'n offer by die tempel aan te meld. So 'n offer kon nie aanvaar word voordat die priesters hom ondersoek en die man as geheel en al genees van die siekte verklaar het nie. Hoe onwillig hulle ook al mag wees om hierdie diens te verrig, kon hulle nie weier om die geval te ondersoek en uitspraak te gee nie.  

Die Skrif gee duidelik te kenne hoe dringend Christus die man tot swye en onmiddellike optrede maan. ,,En nadat Hy hom ernstig aangespraak te gee. Jesus wou he die man moet hom aan die priesters toon, en niemand iets vertel nie, maar gaan vertoon jou aan die priester en offer vir jou reiniging wat Moses voorgeskryf het, tot 'n getuienis vir hulle." As die priesters bekend was met die feite van die melaatse genesing, kon hulle haat jeens Christus hulle daartoe beweeg het om 'n oneerlike uitspraak te gee. Jesus wou he die man moet hom aan die priesters toon voordat enige gerug aangaande die wonderwerk hulle kon bereik. So kon 'n onpartydige beslissing verkry word en die man weer met sy familie en vriende herenig word.

Daar was ook ander redes waarom Christus die man die swye opgelê het. Die Heiland wis dat Sy vyande steeds getrag het om Sy werk aan bande te lê en die volk teen Hom te beïnvloed. Hy wis dat as die genesing van die melaatse bekend gemaak word, ander lyers aan die verskriklike siekte op Hom sou toesak, en dan sou daar beweer word dat die volk weens hul nabyheid besoedel sou raak. Baie melaatses sou die gawe van gesondheid nie tot seën vir hulself en vir andere gebruik nie. En sou Hy die melaatses om Hom laat skaar, kon die klag teen Hom gelê word dat Hy die bepalinge van die seremoniewette verbreek. So sou Sy taak om die evangelie te verkondig bemoeilik word.

Christus se waarskuwing is deur die gebeurde geregverdig. 'n Groot skare het gesien hoe die melaatse genees is en wou graag weet wat die priesters besluit het. Toe die man na sy vriende terugkeer, het groot opgewondenheid geheers. Ondanks Jesus se waarskuwing, het die man nie verder geprobeer swyg oor hoe hy genees is nie. Dit sou in elk geval onmoontlik gewees het om dit geheim te hou, maar die melaatse het dit wyd en syd verkondig. Onder die waan dat dit net uit beskeidenheid is dat Jesus hom die swye opgelê het, het hy die mag van hierdie Groot Geneesheer oral begin verkondig. Hy het nie besef dat elke daad van hierdie aard die priesters en ouderlinge nog meer vasberade gemaak het om Jesus te vernietig nie. Die geneesde man het gevoel dat die gawe van sy gesond​heid iets kosbaar is. Hy het hom verheug in sy nuwe lewenskrag en in sy hereniging met sy familie en die samelewing, en het dit onmoontlik gevind om nie die eer te gee aan Hom wat hom genees het nie. Maar sy luidkeelse verkondiging van die gebeurde het die Heiland se taak vir Hom bemoeilik. Dit het daartoe gelei dat mense in sulke getalle om Hom saamgedrom het dat Hy verplig was om Sy arbeid voorlopig te staak.

Elke daad van Christus het 'n verreikende doel gehad. Dit het meer behels as wat uit die daad self geblyk het. So was.dit ook met die melaatse. Hoewel Jesus almal wat na Hom toe gekom het, gehelp het, het Hy ook verlang om die te seën wat nie gekom het nie. Terwyl Hy die tollenaars, die heidene en Samaritane na Hom getrek het, het Hy verlang om ook die priesters en leraars wat hulle deur hul vooroordeel en tradisie afgesonder het, te bereik. Hy het geen middel waardeur hulle bereik kon word, onbeproef gelaat nie. Deur die geneesde melaatse na die priesters te stuur, het Hy hulle 'n getuienis gestuur wat daarop bereken was om hul vooroordeel af te breek.

Die Fariseërs het beweer dat die leer van Christus strydig was met die wet wat God deur Moses gegee het; maar deur die melaatse te beveel om 'n offer volgens die wet te neem, het Hy die teendeel bewys. Dit was afdoende bewys vir enigeen wat vatbaar vir oortuiging was.

Die leiers in Jerusalem het spioene gestuur om 'n voorwendsel te soek om Christus om die lewe te bring. Hy het geantwoord deur hulle 'n bewys te gee van Sy liefde vir die mens, Sy eerbied vir die wet, en Sy mag om van die sonde en dood te verlos. Daarom het Hy van hulle getuig: ,,En hulle het My kwaad vir goed opgelê en haat vir my liefde" (Psalm 109: 5). Hy wat op die berg die gebod gegee het: ,Julle moet jul vyande lief he," het self die beginsel uitgeleef om nie ,,kwaad met kwaad of skeldwoorde met skeldwoorde" te vergeld nie, maar inteendeel te seën (Mattheüs 5:44; 1 Petrus 3:9).

Dieselfde priesters wat die melaatse tot afsondering verdoem het, het nou sy genesing gesertifiseer. Hierdie uitspraak, openlik aangekondig en geregistreer, was 'n klinkende getuienis vir Christus. En toe die ge​neesde man weer in die gemeente van Israel opgeneem is, op die priesters se eie versekering dat daar nie 'n sweem van die siekte aan hom oorbly nie, was hy self 'n lewende getuie vir sy Weldoener. Hy het sy offer met blydskap gebring en die Naam van Jesus geprys. Die priesters was oortuig van die Goddelike krag van die Heiland. Hulle het die geleentheid gehad om die waarheid te ken en die lig te ontvang. Word dit verwerp, sou dit vir altyd verbygaan. Baie het die lig verwerp; maar dit is nie tevergeefs gegee nie. Baie harte is beïndruk, wat voorlopig geen aanduiding daarvan gegee het nie. In die Heiland se leeftyd het dit gelyk asof Sy sending weinig liefde by die priesters en leraars opgewek het; maar na Sy hemelvaart het ,,'n groot menigte van priesters ... gehoorsaam geword aan die geloof" (Handeling 6:7).

Die manier waarop Christus die melaatse van sy verskriklike siekte genees het, is 'n beeld van hoe Hy die siel van sonde genees. Die man wat na Jesus gekom het, was ,,vol van melaatsheid." Die dodelike kwaad het sy liggaam deurtrek. Die dissipels wou belet dat hul Meester aan hom raak, want wie 'n melaatse aanraak, word self onrein. Maar Jesus is nie besoedel deur Sy hand op die melaatse te lê nie. Van Sy hand het die lewegewende krag gevloei. Die melaatsheid is genees. So is dit ook met die melaatsheid van die sonde—diepgewortel, dodelik en onmoontlik vir die mens om te genees. ,,Die hele hoof is siek, en die hele hart is krank. Van die voetsool af tot die hoof toe is daar geen heel plek aan nie, maar wonde en kwesplekke en vars houe." Jesaja 1:5, 6. Maar as Jesus in die mens kom woon, raak Hy nie besoedel nie. Sy teenwoordigheid bring helende krag aan die sondaar. Wie aan Sy voete kom neerval en uitroep: ,,Here, as U wil kan U my reinig," sal die antwoord verneem: ,,Ek wil, word gereinig!" (Mattheüs 8:2, 3).

In sommige gevalle van genesing het Jesus nie dadelik die verlangde seën geskenk nie. Maar in die geval van melaatsheid is die versoek skaars gestel of dit is toegestaan. Vra ons om aardse seëninge, kan die antwoord op ons gebed vertraag word, of kan God ons iets anders gee as waarvoor ons vra, maar nie as ons om verlossing van die sonde bid nie. Dit is Sy wil om ons van die sonde te reinig, om ons Sy kinders te maak en om ons in staat te stel om 'n heilige lewe te lei. Christus het ,,Homself gegee ... vir ons sondes, sodat Hy ons kan uitred uit die teenwoordige bose wêreld, volgens die wil van onse God en Vader" (Galasiërs 1:4). ,,En dit is die vrymoedigheid wat ons teenoor Hom het, dat Hy ons verhoor as ons iets vra volgens sy wil. En as ons weet dat Hy ons verhoor, dan weet ons dat, wat ons ook al vra, ons die bedes verkry wat ons van Hom gevra het." 1 Johannes 5:14, 15. ,,As ons sondes bely, Hy is getrou en regverdig om ons die sondes te vergewe en ons van alle ongeregtigheid te reinig." 1 Johannes 1:9.

Met die genesing van die verlamde te Kapernaüm het Christus weer dieselfde waarheid tuisgebring. Dit was om Sy mag om die sondes te vergewe te openbaar dat die wonderwerk verrig is. En die genesing van die verlamde illustreer ook ander kosbare waarhede. Dit is vol hoop en bemoediging, en uit die oogpunt van die vitterige Fariseërs hou dit ook 'n waarskuwing in.

Soos die melaatse, het hierdie verlamde alle hoop op herstel laat vaar. Sy siekte was die gevolg van 'n sondige lewe, en sy lyding is deur selfverwyt verbitter. Lank tevore het hy hom tot die Fariseërs en geneeshere gewend om verligting van sy geestesfoltering en sy liggaamlike pyn. Maar heel gevoelloos het hulle hom ongeneeslik verklaar en hom aan die toorn van God oorgelaat. Die Fariseërs het siekte as 'n teken van die misnoeë van God beskou en het heeltemal gevoelloos teenoor die sieke en die behoeftige gestaan. Tog was hierdie einste mense wat hulleself so heilig geag het, dikwels skuldiger as die geteisterdes wat hulle veroordeel het.

Die verlamde man was heeltemal hulpeloos, en omdat hy geen vooruitsig op enige hulp gesien het nie, het hy in wanhoop verval. Toe hoor hy van die wonderdade van Jesus. Hy het verneem dat andere wat net so sondig en hulpeloos was, genees is; selfs melaatses is gereinig. En die vriende wat hom hierdie dinge vertel het, het hom aangemoedig dat hy ook genees kon word as hy na Jesus gedra kon word. Maar sy hoop het verflou toe hy onthou hoe hy die siekte opgedoen het. Hy was bang die rein Geneesheer sou hom nie voor Sy aangesig duld nie.

Tog was dit nie soseer liggaamlike genesing wat hy begeer het nie, as verligting van sy sondelas. As hy Jesus kon sien, die versekering van vrede en vergifnis van Bo kon ontvang, sou hy bereid wees om te lewe of te sterwe, soos God wil. Die kreet van die sterwende man was: Ag, dat ek maar net in Sy teenwoordigheid kan kom! Daar was geen tyd meer oor nie; sy vlees het alreeds tekens van verval getoon. Hy het sy vriende gevra om hom op sy bed na Jesus te dra, en hulle het dit geredelik gedoen. Maar die skare was so dig in en om die huis waar die Heiland was, dat die siek man en sy vriende Hom net nie kon bereik of selfs na genoeg kon kom om Sy stem te hoor nie.

Jesus het in Petrus se huis onderrig. Volgens gebruik het Sy dissipels naby Hom gesit, en ook ,,Fariseërs en wetgeleerdes wat gekom het uit elke dorp van Galilea en Judea en uit Jerusalem, het daar gesit." Laasgenoemde het as spioene gekom om rede vir 'n aanklag teen Jesus te soek. En rondom hierdie beamptes was die bonte menigte—die gretiges, die eerbiediges, die nuuskieriges en die ongelowiges. Verskillende nasionaliteite en alle klasse van die samelewing is verteenwoordig. ,,En daar was , krag van die Here om hulle te genees." Die Gees van die lewe het oor die vergadering gesweef, maar Fariseërs en wetgeleerdes het Sy teenwoordig​heid nie bespeur nie. Hulle het geen behoefte gevoel nie, en die genesing  was nie vir hulle nie. ,,Hongeriges het Hy met goeie dinge vervul en rykes met leë hande weggestuur." Lukas 1:53.

Herhaaldelik het die verlamde se draers getrag om hul weg deur die skare te baan, maar tevergeefs. Die sieke het met onuitspreeklike sielsangs om hom heen gekyk. Hoe kan hy nou hoop opgee, wanneer die hulp so naby is? Op sy wenk het sy vriende hom op die dak van die huis gelig, die dak oopgebreek en hom voor die voete van Jesus laat neersak. Die les is onderbreek. Die Heiland het afgekyk op die smartlike gelaat en in die pleitende oë wat op Hom gerig is. Hy het verstaan; Hy het self daardie radelose en twyfelende gees na Hom getrek. Die verlamde was nog by sy huis toe die Heiland oortuiging tot sy gemoed gebring het. Toe hy berou oor sy sondes gehad en geglo het in die krag van Jesus om hom te genees, het die lewegewende genade van die Heiland alreeds sy verlangende hart begin seën. Jesus het gesien hoe die eerste opflikkering van geloof aangegroei het tot die versekering dat Hy die sondaar se enigste helper is, en Hy het dit sterker sien groei met elke poging om in Sy teenwoordigheid te kom.

Nou, in woorde wat soos musiek vir die lydende geklink het, het die Heiland gesê: ,,Seun, hou goeie moed, jou sondes is jou vergewe."

Die wanhoop rol van die sieke se siel; die vrede van vergifnis rus op sy gees en straal uit sy gelaat. Sy liggaamlike pyn is weg en sy hele wese is vernieu. Die hulpelose verlamde is genees! die skuldige sondaar vergewe!  

In kinderlike geloof het hy die woorde van Jesus aangeneem as die seën van 'n nuwe lewe. Hy het niks meer gevra nie, maar het daar salig stil gele, te gelukkig vir woorde. Hemelse lig het uit sy gelaat gestraal, en die mense het die toneel met ontsag aanskou.

Die rabbi's het gespanne gewag om te sien hoe Christus die geval sou bejeën. Hulle het onthou hoe die man by hulle om hulp gepleit het en hulle hom geen hoop of simpatie gebied het nie. Erger nog, hulle het hom vertel dat die vloek van God op hom rus weens sy sondes. Hierdie dinge het vars in hul geheue opgekom toe hulle die siek man voor hulle sien. Hulle het gesien met watter belangstelling almal die toneel dophou, en vrees het hulle beetgepak dat hulle hul eie invloed oor die volk sou verloor. v'

Die waardigheidsbekleërs het nie met mekaar gepraat nie, maar hulle het dieselfde gedagtes in mekaar se gesigte gelees — dat iets gedoen moet word om hierdie gety te keer. Jesus het verklaar dat die verlamde se sondes hom vergewe is. Die Fariseërs het hierdie woorde as godslastering beskou en gedink dat hulle dit kon voorhou as 'n sonde wat die dood verdien. In hul harte het hulle gesê: ,,Waarom praat hierdie man so godslasterlik? Wie kan sondes vergewe behalwe Een, naamlik God?" (Markus 2:7).

Met Sy blik op hulle gevestig sodat hulle teruggedeins het, het Jesus gesê: ,,Waarom bedink julle slegte dinge in julle harte? Want wat is makliker, om te sê: Die sondes is jou vergewe! of om te sê: Staan op en loop? Maar dat julle kan weet dat die Seun van die mens mag het om op aarde sondes te vergewe," wend Hy Hom tot die verlamde man en sê: ,,Staan op, neem jou bed op, en gaan na jou huis toe."

En hy wat op 'n draagbaar na Jesus gedra is, spring daar op met die. veerkragtigheid van 'n jong mens. Die lewensbloed bruis deur sy are. Elke liggaamsorgaan is skielik aktief. Die blos van gesondheid verdring die bleekheid van die naderende dood. ,,En dadelik staan hy op en neem sy bed op en gaan voor die oë van almal uit, sodat almal verbaas was en God verheerlik en sê: So iets het ons nog nooit gesien nie!"

O, wonderbare liefde van Christus, wat Hom neerbuig om die skuldige en geteisterde te genees! Die Godheid wat Hom ontferm oor die mens in sy nood en dit verlig! O, wonderbare mag wat so aan die mensekinders vertoon word! Wie kan twyfel aan die boodskap van verlossing? Wie kan die genade van 'n barmhartige Heiland versmaai?

Dit het niks minder as skeppingsmag geverg om daardie vervalle liggaam te genees nie. Dieselfde stem wat die mens, wat Hy uit die stof van die aarde gemaak het, in die lewe geroep het, het lewe aan die sterwende verlamde gebring. En dieselfde krag wat nuwe lewe aan die lig​gaam gebring het, het die hart ook vernieu. Hy wat by die skepping gespreek het, ,,en dit was," en gebied het, ,,en dit staan" (Psalm 33:9), het gespreek om lewe te bring aan 'n siel wat dood was in sonde en oortreding. Die geneesde liggaam was 'n bewys van die mag wat die hart vernieu het. Christus het gesê die verlamde moet opstaan en loop, ,,dat julle kan weet," het Hy gesê, ,,dat die Seun van die mens mag het om op die aarde sondes te vergewe."

Die verlamde het in Christus genesing vir siel en liggaam gevind. Die geestelike heling is deur liggaamlike genesing gevolg. Die les moet nie vergeet word nie. Daar is vandag duisende liggaamlike siekes wat, soos die verlamde, verlang na die boodskap: ,Jou sondes is jou vergewe." Die sondelas met sy onrus en onbevredigde begeertes, lê ten grondslag aan hul kwale. Hulle sal geen verligting vind totdat hulle na die Sielsgeneser kom nie. Die vrede wat net Hy kan gee, sal lewenskrag aan die gees en gesondheid aan die liggaam besorg.

Jesus het gekom om ,,die werke van die duiwel te verbreek." ,,In Hom was lewe," en Hy het gesê: ,,Ek het gekom, dat hulle lewe en oorvloed kan he." Hy is ,,'n lewendmakende Gees." (1 Johannes 3:8; Johannes 1:4; 10:10; 1 Korinthiërs 15:45.) En Hy het nog steeds dieselfde lewendmakende krag as toe Hy die siekes op aarde genees en die sondaars vergifnis geskenk het. Dit is Hy wat ,,al jou ongeregtigheid vergewe, wat al jou krankhede genees" (Psalm 103: 3).

Die uitwerking wat die genesing van die verlamde man op die mense gehad het, was asof die hemele oopgegaan en die heerlikheid van 'n beter wêreld geopenbaar het. Toe die geneesde man daar deur die skare stap en God met elke tree verheerlik, en sy bed dra asof dit so lig soos 'n veer is, het die mense padgegee om hom deur te laat en vol ontsag na hom gekyk en saggies onder mekaar gefluister: ,,So iets het ons nog nooit gesien nie."

Die Fariseërs was stom van verbasing en verslae oor hul neerlaag. Hulle wis dat hier geen geleentheid is om die skare in hul jaloesie op te sweep nie. Die wonderwerk op die man wat hulle aan die toorn van God oorgegee het, het so 'n indruk op die skare gemaak dat hulle die rabbi's voorlopig vergeet het. Hulle wis nou dat Christus oor 'n krag beskik wat hulle aan God alleen toegeskryf het; en tog was Sy ingetoë waardigheid 'n felle kontras met hul eie hooghartigheid. Hulle was ontsteld en van stryk gebring deur 'n besef, wat hulle nie wou erken nie, dat hier 'n hoer wese voor hulle staan. Hoe sterker die getuienis dat Jesus die mag op aarde het om sondes te vergewe, hoe meer het hulle hul verhard in hul ongeloof. Uit die huis van Petrus, waar die verlamde deur Sy woord genees is, het hulle uitgestap om nuwe planne te bedink om die Seun van God die swye op te le.  

Hoe kwaadaardig of diepgewortel liggaamlike siekte ook al mag wees, die krag van Christus het dit genees; maar die siekte van die siel het 'n dodeliker greep gehad op diegene wat hul oë vir die lig gesluit het. Melaatsheid en verlamming was nie so vreeslik soos dweepsug en ongeloof nie.

Groot blydskap het in die huis van die geneesde verlamde geheers toe hy met die draagbaar oor sy skouer by sy gesin terugkeer—die draagbaar waarop hy nog maar kort tevore met moeite weggedra is. Met trane van vreugde het hulle hul om hom geskaar terwyl hulle skaars hul oë kon glo. Voor hulle het hy in sy voile manlike fleur gestaan—die arms wat so leweloos was, gereed om sy wil te gehoorsaam; die vervalle, loodkleurige vlees nou fris en blosend, die tred veerkragtig. Vreugde en hoop was op elke lyn van sy gelaat geskrywe; en 'n uitdrukking van reinheid en vrede het die littekens van sonde en lyding vervang. Blydskap en danksegging het uit hierdie huis opgestyg, en God is deur Sy Seun verheerlik, wat hoop aan die hopelose en krag aan die geteisterde gebring het. Hierdie man en sy gesin was bereid om hul lewens vir Jesus af te le. Geen twyfel het hul geloof verdof, geen ongeloof hul trou bederf teenoor Hom wat lig in hul verdonkerde huis gebring het nie.  

28 Levi-Mattheüs
Onder die Romeinse amptenare in Palestina was niemand meer gehaat as die tollenaars nie. Die feit dat hul belastings deur 'n vreemde moondheid opgelê is, het die Jode gedurig geïrriteer, want dit het hulle aan hul onderhorigheid herinner. En die tollenaars was nie net werktuie van die Romeinse onderdrukking nie; hulle was in elk geval afpersers wat hulself ten koste van die bevolking verryk het. 'n Jood wat die pos van die Romeine aangeneem het, is as 'n verraaier van die eer van sy volk beskou. Hy is as 'n afvallige verag en tot die skuim van die samelewing gereken.

Aan hierdie klas het Levi-Mattheüs behoort wat, na die vier dissipels te Genesaret, die volgende was om deur Christus geroep te word. Die Fariseërs het Mattheüs aan sy beroep beoordeel, maar Jesus het in hierdie man 'n hart gesien wat ontvanklik was vir die waarheid. Mattheüs het na die Heiland se leer geluister. Namate die oortuiging van die Gees van God sy sondigheid aan hom geopenbaar het, het hy verlang dat Christus hom moet help; maar hy was gewoond aan die rabbi's se ongenaakbaarheid en het nie geweet die Groot Leraar sou Hom aan hom steur nie.

Toe die tollenaar nog eendag so by sy tolhuisie sit, sien hy Jesus aankom. Hy was verbaas toe hy die woorde hoor: ,,Volg My."

Mattheüs ,,het alles verlaat en opgestaan en Hom gevolg." Hy het nie geaarsel, nie vrae gevra, nie gedink aan die lonende beroep wat hy nou vir armoede en ontbering sou moet verruil nie. Vir hom was dit genoeg om by Jesus te wees, na Sy woorde te luister, en met Hom in Sy werk verenig te wees.  

So was dit ook met die dissipels gesteld wat Hy voor hom geroep het. Toe Jesus Petrus en sy metgeselle beveel het om Hom te volg, het hulle dadelik hul bote en nette gelos. Van hierdie dissipels het mense gehad wat van hulle afhanklik was; maar toe hulle die Heiland se uitnodiging ontvang, het hulle nie geaarsel en gevra: Waarvan sal ek lewe en my gesin onderhou? nie. Hulle was gehoorsaam aan Sy woord, en toe Jesus hulle later gevra het: ,,Toe Ek julle uitgestuur het sender beurs en reissak en skoene, het julle iets kortgekom?" kon hulle antwoord: ,,Niks nie" (Lukas 22:35).

Mattheüs in sy rykdom, en Andreas en Petrus in hul armoed, is aan dieselfde toets onderwerp; elk het dieselfde toewyding aan die dag gele. In die oomblik van sukses, toe hul nette vol visse en die drang van die ou lewe sterk was, het Jesus die dissipels by die see gevra om alles te los ter wille van die evangelie. So word elke siel getoets om vas te stel of tydelike voordeel of gemeenskap met Christus die swaarste by hom weeg.

Die beginsel eis altyd baie. Geen mens kan in die diens van God slaag tensy hy hart en siel in die werk is en alle dinge as niks reken ter wille van die uitnemendheid van die kennis van Christus nie. Geen mens wat enigiets terughou, kan Christus se dissipel wees nie, nog minder 'n medewerker. As die mens die groot verlossing waardeer, sal die selfopoffering van Christus ook in hul lewens te sien wees. Waar Hy heen lei, sal hulle blymoedig volg.

Die roeping van Mattheüs as een van Christus se dissipels het verontwaardiging uitgelok. Dat 'n godsdienstige leraar 'n tollenaar moet kies as een van sy onmiddellike helpers, was 'n misdaad teen die godsdiens​tige, maatskaplike en nasionale gebruik. Deur die vooroordeel van die volk uit te buit, het die Fariseërs gehoop om die heersende gevoel teen Christus te laat draai.

Onder die tollenaars is groot belangstelling opgewek. Hulle het aangetrokke gevoel tot die Goddelike Leraar. In die vreugde van sy nuwe dissipelskap wou Mattheüs graag sy voormalige makkers na Jesus bring. Daarom het hy 'n fees aan sy eie huis gereël en sy vriende en familie uitgenooi. Nie net tollenaars is uitgenooi nie, maar ook baie ander van twyfelagtige aansien, wat deur hul meer nougesette bure misken is.

Die fees is ter ere van Jesus gegee en Hy het nie geaarsel om die gebaar aan te neem nie. Hy wis maar te goed dat die Fariseërs aanstoot sou neem en dat dit Hom in die oë van die volk in 'n slegte lig sou stel. Maar Hy het Hom nie deur politieke oorwegings laat beïnvloed nie.

Uiterlike onderskeid het by Hom geen gewig gedra nie. Wat by Hom getel het, was 'n siel wat dors na die water van die lewe.  

Jesus het as geëerde gas by die tafel van die tollenaars aangesit. Deur Sy simpatieke begrip en geselligheid het Hy getoon dat Hy die waardigheid van die mens erken; en mense het verlang om Sy vertroue waardig te wees. Sy woorde het met salige, lewegewende krag op hul dorstige harte geval. Nuwe drange is aangewakker en hierdie uitworpelinge van die samelewing het die moontlikhede van 'n nuwe lewe sien deurskemer.

By sulke byeenkomste was daar baie wat deur die Heiland se leer beïndruk was, maar Hom nie voor Sy hemelvaart erken het nie. Toe die Heilige Gees uitgestort is, en drieduisend op een dag tot bekering gekom het, was daar onder hulle baie wat die waarheid die eerste keer aan die tafel van die tollenaars verneem het, en van hulle het boodskappers vir die evangelie geword. Vir Mattheüs self was die voorbeeld van Jesus op die fees 'n gedurige les. Die veragte tollenaar het een van die mees gewyde evangeliste geword en in sy bediening kort op die hakke van sy Meester gevolg.

Toe die rabbi's hoor dat Jesus op Mattheüs se fees was, het hulle dadelik die geleentheid aangegryp en Hom beskuldig—maar liefs deur die dissipels. Dit was hulle plan om hulle vooroordeel uit te buit en hulle sodoende van hul Meester te vervreem. Dit was hul beleid om Christus by die dissipels aan te kla, en die dissipels by Christus, en sodoende hul pyle te mik waar dit die seerste kan tref. Dit is hoe die Satan nog altyd sedert die afvalligheid in die hemel opgetree het; en almal wat trag om onenigheid en vervreemding te saai, word deur sy gees besiel.

,,Waarom eet julle Meester saam met tollenaars en sondaars?" wou die afgunstige rabbi's weet.

Jesus het nie gewag dat Sy dissipels die aanklag beantwoord nie, maar het self geantwoord: ,,Die wat gesond is, het die geneesheer nie nodig nie, maar die wat ongesteld is. Maar gaan leer wat dit beteken: Ek wil barmhartigheid he en nie offerande nie; want Ek het nie gekom om regverdiges te roep nie, maar sondaars tot bekering." Die Fariseërs het hulleself geestelik gesond geag, en daarom sonder behoefte aan 'n geneesheer, maar die tollenaars en heidene, het hulle gemeen, sterf aan hul geestelike siekte. Was dit dan nie Sy taak, as 'n geneesheer, om juis na die klas te gaan wat Sy hulp nodig het nie?

Maar hoewel die Fariseërs hulself so hooggeag het, was hul toestand erger as die van die mense wat deur hulle verag is. Die tollenaars was minder bekrompe en selfgenoegsaam en dus vatbaarder vir die invloed van die waarheid. Aan die rabbi's het Jesus gesê: ,,Gaan leer wat dit beteken: Ek wil barmhartigheid he en nie offerande nie. So het Hy getoon dat hoewel hulle gedink het dat hulle die woord van God vertolk, hulle die gees daarvan nie geken het nie.

Die Fariseërs is tydelik die swye opgelê, maar het net meer vasberade in hul vyandskap geword. Hierna het hulle die dissipels van Johan​nes die Doper besoek en hulle teen die Heiland probeer opsweep. Die Fariseërs het nie die sending van die Doper aanvaar nie. Hulle het sy lewe van onthouding, sy eenvoudige leefwyse, sy growwe klere met veragting bejeën en hom 'n fanatikus genoem. Omdat hy hul huigelary veroordeel het, het hulle sy woorde weerstaan en die volk teen hom probeer opstook. Die Gees van God het die harte van hierdie spotters aangeraak en hulle van sonde oortuig, maar hulle het die vermaning van God verwerp en verklaar dat Johannes 'n duiwel het.

Toe Jesus dus met die volk begin omgaan en saam met hulle eet en drink, het hulle hom 'n wyndrinker en 'n vraat genoem. Dit was juis die beskuldigers wat self skuldig was. Soos God verkeerd voorgestel is en die Satan sy eie karaktertrekke aan Hom toegedig het, so is die Here se boodskappers deur hierdie goddelose mense vals beskuldig.

Vir die Fariseërs het dit geen verskil gemaak dat Jesus saam met tollenaars en sondaars geëet het om die hemelse lig te kan bring aan diegene wat in duisternis sit nie. Hulle wou nie insien dat elke woord wat deur die hemelse Leraar gebesig word 'n lewende saad is wat sal ontkiem en vrug ter verheerliking van God sal dra nie. Hulle het besluit om die lig te verwerp; en hoewel hulle die Doper se sending beveg het, was hulle nou bereid om met sy dissipels vriende te maak in die hoop om hul samewerking teen Christus te verkry. Hulle het beweer dat Jesus die ou tradisies afbreek; en hulle het die strenge vroomheid van die Doper vergelyk met Jesus, wat saam met tollenaars en sondaars eet.

Johannes se dissipels het op hierdie tydstip in groot smart verkeer. Dit was voordat hulle Jesus met Johannes se boodskap besoek het. Hul geliefde leraar was in die gevangenis en hulle was in die rou. En Jesus het geen vinger verroer om Johannes te bevry nie en het skynbaar selfs sy leer in onguns gebring. As Johannes deur God gestuur was, waarom het Jesus en Sy dissipels dan so 'n uiteenlopende rigting gevolg?

Johannes se dissipels het Christus se werk nie duidelik verstaan nie; dalk, het hulle gemeen, het die Fariseërs tog 'n mate van regverdiging vir hul aanklagte. Hulle het baie van die reëls gevolg wat die rabbi's voorgeskryf het, en selfs gehoop om deur die werke van die wet geregverdig te word. Die Jode het gevas asof dit self verdienste inhou, en die strengstes onder hulle het twee dae per week gevas. Die Fariseërs en Johannes se dissipels het gevas toe laasgenoemde by Jesus kom verneem het: ,,Waarom vas ons en die Fariseërs dikwels, maar u dissipels vas nie?" 

Jesus het hulle baie teer geantwoord. Hy het nie hul wanbegrip van die vas probeer regstel nie, maar net Sy eie sending aan hulle verduidelik. En Hy het dieselfde beeld gebruik waarmee Johannes van Jesus getuig het. Johannes het gesê: ,,Hy wat die bruid het, is die bruidegom; maar die vriend van die bruidegom wat na hom staan en luister, verbly hom baie oor die stem van die bruidegom. So is dan hierdie blydskap van my volkome" (Johannes 3:29). Johannes se dissipels kon nie anders as om aan hul leraar se woorde te dink nie toe Jesus dieselfde beeld gebruik en sê: ,,Kan die bruilofsgaste dan treur so lank as die bruidegom by hulle is?"

Die Vors van die hemel was onder Sy volk. God se grootste gawe is aan die wêreld gegee. Vreugde aan die armes, want Christus het gekom om hulle erfgename van Sy koninkryk te maak. Vreugde aan die rykes, want Hy sou hulle leer hoe om die ewige rykdom te verkry. Vreugde aan die onkundiges; Hy sou hulle wys maak tot saligheid. Vreugde aan die geleerdes; Hy sou hulle na dieper geheimenisse lei as wat hulle nog deurvors het; waarhede wat van die grondlegging van die wêreld af verborge was, sou deur die Heiland se sending aan die mens geopenbaar word.

Johannes die Doper het hom verheug om die Heiland te sien. Hoe bly kon die dissipels dus nie wees wat bevoorreg was om saam met die Majesteit van die hemele te wandel nie! Dit was nie nou tyd vir hulle om te rou en te vas nie. Hul moes hul harte oopmaak om die lig van Sy heerlikheid te ontvang, sodat hulle lig kon werp op diegene wat in duisternis en doodskaduwee sit.

Die woorde van Christus het 'n sonnige beeld geskilder, maar reeds het 'n sombere skadu daaroor gestrek wat net Sy oog kon sien. ,,Maar daar sal dae kom," het Hy gesê, ,,wanneer die bruidegom van hulle weggeneem word, en dan sal hulle vas." Wanneer hulle sien hoe hul Here verraai en gekruisig word, sou die dissipels rou en vas. In Sy laaste woorde aan hulle in die bovertrek het Hy gesê: ,,'n klein tydjie, en julle sal My nie sien nie; en weer 'n klein tydjie, en julle sal My sien. Voorwaar, voorwaar Ek sê vir julle, julle sal ween en rou bedryf, maar die wêreld sal bly wees. En julle sal bedroef wees, maar julle droefheid sal in blydskap verander" (Johannes 16:19, 20).

Wanneer Hy uit die graf sou voortkom, sou hul droefheid in blyd​skap verander. Na Sy hemelvaart sou Hy persoonlik afwesig wees; maar deur die Trooster sou Hy nog onder hulle wees, en hulle moes nie hul tyd met roubedryf deurbring nie. Dis wat die Satan verlang het. Hy wou he hulle moet die wêreld onder die indruk bring dat hulle mislei en teleurgestel is; maar deur die geloof moes hulle na die hemelse heiligdom opkyk, waar Jesus vir hulle sou intree; hulle moes hul harte oopstel vir die Heilige Gees, Sy verteenwoordiger, en hulle in die lig van Sy teenwoordigheid verheug. Tog sou dae van versoeking en beproewing kom, wanneer hulle met die wêreldheersers en die leiers van die koninkryk van die duisternis sou bots, wanneer Christus nie persoonlik by hulle sou wees en hulle die Trooster nie sou gewaar nie, dan sou dit meer gepas vir hulle wees om te vas.

Die Fariseërs wou hulself deur 'n strenge nakoming van vorme verhef, terwyl hul harte vol twis en jaloesie was. ,,Kyk," sê die Skrif, ,,om te twis en te kyf, vas julle, en om te slaan met misdadige vuis; julle vas nie nou om julle stem in die hoogte te laat hoor nie. Is dit die vas wat Ek verkies, die dag as die mens sy siel gaan kwel: dat hy sy hoof buig soos '’'n biesie en sak en as uitsprei om sy bed te wees? Noem jy dit vas en 'n dag wat die Here welgevallig is?" Jesaja 58:4, 5. 

Die ware vas is nie blote formaliteit nie. Die Woord beskryf die vas wat God verkies soos volg: ,,Dat julle losmaak die bande van goddeloosheid, dat julle afhaal die stroppe van die juk en vry laat weggaan die verdruktes en elke juk stukkend breek;" ,,en jou siel laat uitgaan na die hongerige, en die neergeboë siel versadig" (Jesaja 58:6, 10). Hier word die gees en karakter van die werk van Christus uiteengesit. Sy hele lewe was 'n selfopoffering vir die redding van die wêreld. Of hy nou in die woestyn van versoeking gevas of saam met tollenaars op Mattheüs se fees aangesit het, Hy het Sy lewe gegee vir die redding van die verlorenes. Nie in nuttelose rou of blote liggaamlike vernedering en 'n menigte offers word die ware gees van toewyding geopenbaar nie, maar in selfoorgawe in gewillige diens aan God en mens.

Ter voortsetting van sy gesprek met Johannes se dissipels, het Jesus 'n gelykenis gegee: ,,Niemand sit 'n lap van 'n nuwe kleed op 'n ou kleed nie; anders skeur dit die nuwe ook, en die lap wat van die nuwe afkom, pas nie by die oue nie." Die boodskap van Johannes die Doper moes nie saam met tradisie en bygeloof ingevleg word nie. 'n Poging om die huigelary van die Fariseërs met die toewyding van Johannes te verenig, sou die gaping tussen hulle net meer opsigtelik maak.

Nog minder kon die beginsels van die leer van Christus met die vorms van die Fariseërs verenig word. Christus sou die gaping wat deur die leer van Johannes gemaak is, nie toestop nie. Hy sou liewer die skeiding tussen oud en nuut duideliker laat blyk. Hy het die feit verder geïllustreer deur te sê: ,,Niemand gooi nuwe wyn in ou leersakke nie; anders sal die nuwe wyn die sakke skeur, en dit sal uitloop, en die sakke sal vergaan." Die leersakke wat gebruik is om die nuwe wyn in te hou, het later droog en bros geword, en kon dan nie weer gebruik word nie.  In hierdie bekende beeld het Jesus die toestand van die Joodse leiers geskets. Priesters en skrifgeleerdes en owerstes was in 'n groef van seremonies en oorlewerings vasgevang. Hul harte het bekrompe geraak, soos die verdroogte wynsakke waarmee Hy hulle vergelyk het. Solank hulle tevrede was met hul wettiese godsdiens, was dit vir hulle onmoontlik om houers vir die lewende hemelse waarheid te word. Hulle het hul eie geregtigheid genoegsaam geag en wou nie he dat 'n nuwe element in hul godsdiens ingevoer moet word nie. Hulle het die welbehae van God in die mens nie aanvaar as iets buite hulself nie. Hulle het dit aan hul eie verdienste gekoppel op grond van hul goeie werke. Die geloof wat deur liefde optree en die siel reinig, kon geen basis vind vir 'n vereniging met die godsdiens van die Fariseërs nie, wat uit seremonies en die gebooie van mense bestaan het. Om die leer van Jesus met die gevestigde godsdiens te verenig, sou tevergeefs wees. Soos gistende wyn sou die lewende waarheid van God die ou verrottende leersakke van die Farisese oorlewering laat bars.

Die Fariseërs het gedink hulle is te wys om onderrig nodig te he, te regverdig om verlossing nodig te he, te hoog geëerd om behoefte te he aan die eer van Christus. Die Heiland het Hom van hulle afgewend na ander wat die hemelse boodskap sou aanneem. In die ongeleerde vissers, in die tollenaar op die markplein, in die Samaritaanse vrou, in die gewone lui wat met blydskap na Hom geluister het, het Hy nuwe houers gevind vir die nuwe wyn. Die werktuie wat in die evangeliewerk gebruik moet word, is siele wat die lig wat God hulle stuur met blydskap ontvang. Hulle is Sy werktuie om die wêreld 'n kennis van die waarheid te gee. As Christus se mense deur Sy genade nuwe leersakke word, sal Hy hulle met die nuwe wyn vul.

Hoewel die leer van Christus deur nuwe wyn voorgestel word, is dit nie 'n nuwe leer nie, maar die openbaring van wat reeds van die begin af gegee is. Maar vir die Fariseërs het die waarheid van God sy oorspronklike betekenis en skoonheid verloor. Vir hulle was die leer van Christus in byna elke opsig nuut, onherken en onerken.

Jesus het gewys op die mag wat valse leer het om 'n waardering van die waarheid en die verlange daarna te vernietig. ,,Niemand wat ou wyn gedrink het," het Hy gesê, ,,wil dadelik nuwe he nie; want hy sê: Die oue is beter." Al die waarheid wat deur patriarge en profete aan die wêreld gegee is, is in die woorde van Christus met nuwe skoonheid beklee. Maar die skrifgeleerdes en Fariseërs wou die kosbare nuwe wyn nie he nie. Nie voor hulle van die ou tradisies, gewoontes en gebruike geledig is, sou hulle in hart of gees plek vir die leer van Christus he nie. Hulle het dooie vorms aangekleef en die rug gedraai op die lewende waarheid en die krag van God.

Dit was die Jode se ondergang, en sal in ons tyd die ondergang van baie siele wees. Duisende begaan dieselfde fout as die Fariseërs wat op Mattheüs se fees deur Christus berispe is. Baie sal eerder die waarheid wat van die Vader van lig kom, verwerp as om van 'n gekoesterde idee of 'n verafgode sienswyse af te sien. Hulle vertrou op hulleself en maak op hul eie wysheid staat en besef nie hul geestelike bankrotskap nie. Hulle dring daarop aan om langs 'n weg gered te word waarin hulle 'n belangrike rol kan speel. As hulle sien dat hulle nie hul eie-ek in die werk kan laat geld nie, verwerp hulle die verlossing wat voorsien word.

'n Wettiese godsdiens kan siele nooit na Christus lei nie; want dit is 'n liefdelose, Christuslose godsdiens. Vas en gebed wat deur 'n eiegeregtige gees gemotiveer word, is 'n gruwel vir die Here. Die gewyde byeenkoms, die godsdienstige seremonies, die uiterlike verootmoediging, die selfopgelegde opoffering, verkondig dat die bedrywer van hierdie dinge homself regverdig ag, en op die hemel geregtig is; maar dit is alles bedrog. Ons eie werke kan nooit die verlossing koop nie.

Soos in die dae van Christus, is dit nou; die Fariseërs besef nie hul geestelike verlatenheid nie. Vir hulle is die boodskap: ,,Want jy sê: Ek is ryk en het verryk geword en het aan niks gebrek nie; en jy weet nie dat dit jy is wat ellendig en beklaenswaardig en arm en blind en naak is nie. Ek raai jou aan om van My te koop goud wat deur vuur gelouter is, sodat jy kan ryk word; en wit klere, dat jy jou kan aantrek en die skande van jou naaktheid nie openbaar word nie." Openbaring 3:17, 18. Geloof en liefde is die goud wat in die vuur gelouter is. Maar by baie het die goud dof geword en is die rykdom verlore. Die geregtigheid van Christus is vir hulle 'n kleed wat nie gedra word nie, 'n fontein waaruit nie geput word nie. Aan hulle is die vermaning: ,,Ek het teen jou dat jy jou eerste liefde verlaat het. Onthou dan waarvandaan jy uitgeval het, en bekeer jou en doen die eerste werke. Anders kom Ek gou na jou toe en sal jou kandelaar van sy plek verwyder as jy jou nie bekeer nie." Openbaring 2:4, 5.  

,,Die offers van God is 'n gebroke gees; 'n gebroke en verslae hart sal U, o God, nie verag nie!" Psalm 51:19. Die mens moet van die self geledig word voordat hy in die volste betekenis 'n gelowige in Jesus kan wees. Wanneer van die self afstand gedoen is, dan kan die Here 'n nuwe skepsel van 'n mens maak. Nuwe sakke kan die nuwe wyn bevat. Die liefde van Christus sal die gelowige met nuwe lewe besiel. In hom wat na die Leidsman en Voleinder van ons geloof opsien, sal die karakter van Christus geopenbaar word.  

29 Die Sabbat
Die Sabbat is met die skepping geheilig. Dit is vir die mens ingestel toe ,,die moresterre saam gejubel en al die seuns van God gejuig het" (Job 38:7). Vrede het oor die wêreld geheers; want die aarde was by die hemel ingestem. ,,Toe sien God alles wat Hy gemaak het, en—dit was baie goed;" en Hy het gerus in die vreugde van Sy voltooide werk (Genesis 1:31).

Omdat Hy op die Sabbat gerus het, het God ,,die sewende dag geseën en dit geheilig"—dit afgesonder vir heilige gebruik. Hy het dit as rusdag aan Adam gegee. Dit was 'n gedenkdag vir die skepping en daarom 'n teken van die mag en liefde van God. Die Skrif sê: ,,Hy het vir sy wonders 'n gedagtenis gestig." ,,Sy onsigbare dinge kan van die skepping van die wêreld af in sy werke verstaan en duidelik gesien word, naamlik sy ewige krag en goddelikheid." (Genesis 2:3; Psalm 111:4; Romeine 1:20.)

Alle dinge is deur die Seun van God geskape. ,,In die begin was die Woord, en die Woord was by God.... Alle dinge het deur Hom ontstaan, en sonder Hom het nie een ding ontstaan wat ontstaan het nie." Johannes 1:1-3. En aangesien die Sabbat 'n gedenkteken van die skepping is, is dit 'n teken van die liefde en krag van Christus.

Die Sabbat lei ons gedagtes na die natuur en bring ons in voeling met die Skepper. In voëlgesang, die geruis van die bome, die musiek van die see, kan ons nog Sy stem hoor wat in die aandwindjie met Adam in die Tuin gepraat het. En aanskou ons Sy krag in die natuur, troos dit ons, want die Woord wat alle dinge geskape het, spreek ook lewe tot die siel. ,,Want God wat gesê het dat daar uit duisternis lig moet skyn—dit is Hy wat in ons harte geskyn het om die verligting te bring van die kennis van die heerlikheid van God in die aangesig van Jesus Christus." 2 Korinthiërs 4:6.

Dit was hierdie gedagte wat die lied geïnspireer het—

,,Want U het my bly gemaak, Here, deur u dade; ek jubel oor die werke van u hande.  Hoe groot is u werke, o Here; baie diep is u gedagtes!"
Psalm 92:5-6

En die Heilige Gees spreek deur die profeet Jesaja: ,,By wie wil julle God dan vergelyk? Of watter gelykenis naas Hom stel? ... Weet julle nie? Hoor julle nie? Is dit julle nie van die begin af bekend gemaak nie? Het julle nie op die fondamente van die aarde gelet nie? Hy sit bo die kring van die aarde, en die bewoners daarvan is soos sprinkane; Hy span die hemele uit soos 'n dun doek en sprei dit uit soos 'n tent om in te woon. ... By wie sal julle My dan vergelyk, dat Ek net so kan wees? sê die Heilige. Slaan julle oë op in die hoogte en kyk! Wie het hierdie dinge geskape? Hy laat hulle leërskare uittrek volgens getal, Hy roep hulle almal by die naam, van wee die grootheid van kragte en omdat Hy sterk van vermoë is: daar word nie een gemis nie. Waarom sê jy dan, o Jakob, en spreek jy, o Israel: My weg is vir die Here verborge, en my reg gaan by my God verby? Weet jy dit nie? Of het jy dit nie gehoor nie? 'n Ewige God is die Here, Skepper van die eindes van die aarde; Hy word nie moeg of mat nie. ... Hy gee die vermoeide krag en vermenigvuldig sterkte vir die wat geen kragte het nie." ,,Wees nie bevrees nie, want Ek is met jou; kyk nie angstig rond nie, want Ek is jou God. Ek versterk jou, ook help Ek jou, ook ondersteun Ek jou met my reddende regterhand." ,,Wend julle tot My en laat julle red, alle eindes van die aarde! want Ek is God, en daar is geen ander nie." Dit is die boodskap wat in die natuur geskrywe staan, waarvoor die Sabbat ingestel is om dit voor die gees te roep. Toe die Here Israel beveel het om Sy Sabbatte te heilig, het Hy gesê: ,,Hulle sal 'n teken wees tussen My en julle, dat julle kan weet dat Ek die Here julle God is." (Jesaja 40:18-29; 41:10; 45:22; Esegiël 20:20.)

Die Sabbat word vervat in die wet wat vanaf Sinai af gegee is; maar dit is nie toe eers bekend gemaak as 'n rusdag nie. Die volk van Israel het daar kennis van gedra voor hulle by Sinai aangekom het. Op pad daarheen is die Sabbat onderhou. Toe sommiges dit geskend het, het die Here hulle berispe en gesê: ,,Hoe lank weier julle om my gebooie en my wette te onderhou?" Exodus 16:28.  

Die Sabbat was nie net vir Israel nie, maar vir die wêreld. Dit is in Eden aan die mens bekend gemaak en, soos die ander nege gebooie, is dit 'n onverganklike verpligting. Aangaande die wet waarvan die vierde gebod deel is, sê Christus: ,,Voordat die hemel en die aarde verbygaan, sal nie een jota of een titteltjie van die wet ooit verbygaan" nie. So lank die hemele en die aarde staan, sal die Sabbat steeds 'n teken van die mag van die Skepper wees. En wanneer Eden weer op aarde bloei, sal God se heilige rusdag deur almal onder die son geëerbiedig word. ,,Elke week op die sabbat," sal die bewoners van die verheerlikte nuwe aarde ,,kom om te aanbid voor my aangesig, sê die Here." (Mattheüs 5:18; Jesaja 66:23.)

Geen ander instelling wat aan die Jode gegee is, was so bereken om hulle van die omliggende nasies te onderskei as die Sabbat nie. God bet bedoel dat die onderhouding daarvan hulle sou onderskei as aanbidders van Hom. Dit moes 'n teken wees van hul afsondering van afgodery en hul verbintenis met die ware God. Maar om die Sabbat te kan heilig, moet hulle self heilig wees. Deur die geloof moet hulle deelgenote word van die geregtigheid van Christus. Toe die bevel aan Israel gegee is: ,,Gedenk die sabbatdag, dat jy dit heilig," het die Here ook aan hulle gesê;: ,Julle moet vir My heilige mense wees" (Exodus 20:8; 22:31). Alleen dan sou die Sabbat Israel as die aanbidders van God kon onder​skei.

Namate die Jode van God afgewyk en versuim het om die geregtig​heid van Christus deur die geloof aan te neem, het die Sabbat sy betekenis vir hulle verloor. Die Satan wou homself verhoog deur die mens van Christus weg te lok, en hy het getrag om die Sabbat te vervals, omdat dit die teken is van die mag van Christus. Die Joodse leiers het die wil van die Satan gedoen deur die rusdag van God met moeitevolle reëls te belas. In die tyd van Christus is die Sabbat so skeef voorgestel dat die onderhoud daarvan eerder die karakter van selfsugtige en eiemagtige mense weerspieël het as die van 'n liefdevolle hemelse Vader. Die rabbi's het God feitlik voorgestel as Een wat wette maak wat vir die mens onmoontlik is om te gehoorsaam. Hulle het die volk laat glo dat God 'n tiran is en dat die onderhouding van die Sabbat, soos Hy verwag, die mens hardvogtig en wreed maak. Christus moes hierdie wanbegrippe uit die weg kom ruim. Hoewel die rabbi's Hom meedoënloos agtervolg het, het Hy nie eens die skyn gewek dat Hy hul voorskrifte eerbiedig nie, maar het Hy openlik die Sabbat volgens die wet van God gehuldig.

Toe die Heiland en Sy dissipels een Sabbat terugkeer van hul plek van aanbidding, het hulle deur 'n graanland gestap. Jesus het tot laat gearbei, en terwyl hulle deur die land stap, het Sy dissipels van die rypwordende are begin pluk en die graan geëet nadat hulle dit in hul hande uitgevryf het. Enige ander dag sou hierdie daad geen kommentaar uitgelok het nie, want iemand wat deur 'n graanland, of boord of wingerd stap, was daarop geregtig om te pluk en te eet. Sien Deuteronomium 23:24, 25. Maar om dit op die Sabbat te doen, is as ontheiliging beskou. Nie alleen was die insameling van die are oes nie, maar om dit in jou hande uit te vryf was dan dors. Volgens die rabbi's was hier dus 'n dubbele oortreding.

Die spioene het dadelik by Jesus gekla en gesê: ;,Kyk, u dissipels doen wat nie geoorloof is om op die Sabbat te doen nie."  

Toe Hy by Betesda van Sabbatskending beskuldig was, het Jesus Homself verdedig deur te bevestig dat Hy die Seun van God is en te s£ dat Hy met die Vader saamwerk. Toe die dissipels dan nou aangeval word, noem Hy voorbeelde uit die Ou Testament—dade wat op die Sabbat gedoen is deur mense wat in die diens van God was.

Die Joodse leraars was trots op hul kennis van die Skrifte, en die Heiland se antwoord het 'n teregwysing ingehou oor hul onkunde aangaande die Heilige Skrif. ,,Het julle dan nie dit gelees," het Hy gevra, ,,wat Dawid gedoen het nie—toe hy honger gehad het, hy en die wat by hom was—hoe hy in die huis van God gegaan en die toonbrode geneem en geëet het, ... wat hulle nie geoorloof was om te eet nie, maar net vir die priesters alleen?" ,,En Hy sê vir hulle: Die sabbat is gemaak vir die mens, nie die mens vir die sabbat nie." ,,Of het julle nie in die wet gelees dat die priesters op die sabbat in die tempel die sabbat ontheilig en onskuldig is nie? En Ek sê vir julle: Een wat groter is as die tempel, is hier. ... Die Seun van die mens is Here ook van die sabbat." (Lukas 6:3, 4; Markus 2:27, 28; Mattheüs 12:4, 5, 8.)

As Dawid daarop geregtig was om sy honger te stil deur van die brood te eet wat vir 'n heilige doel daar gesit is, het die dissipels reg gehad om in hul behoefte te voorsien deur graan op die heilige Sabbature te pluk. Meer nog, die priesters in die tempel het op die Sabbat meer gewerk as op ander dae. Dieselfde arbeid sou sondig gewees het as gewone wêreldse diens, maar die priesters het in die diens van God gestaan. Hulle het dade verrig wat die reddende krag van Christus voorspel, en hul arbeid was in die gees van die Sabbat. Maar nou het Christus self gekom. Deur die werk van Christus te doen, het die dissipels in diens van God gestaan, en wat vir hulle nodig was vir die verrigting van hul werk, was op die Sabbatdag geoorloof.

Christus wou Sy dissipels en Sy vyande leer dat die diens van God bo alles kom. Die oogmerk van God in hierdie wêreld is die redding van die mens; wat dus noodwendig op die Sabbat gedoen moet word ter uitvoering van hierdie werk, strook met die Sabbatsgebod. Jesus het sy antwoord toe bekroon deur te verklaar dat Hy self ,,Here van die sabbat" is—Iemand bo alle berisping en bo alle wet. Die ewige Regter spreek die dissipels vry van blaam deur Hom te beroep op juis die gebooie waarkragtens hulle beskuldig word.

Jesus het die saak nie by 'n teregwysing vir Sy vyande gelaat nie. Hy het verklaar dat hulle in hul blindheid die doel van die Sabbat misgekyk het. ,,Maar as julle geweet het wat dit beteken: Ek wil barmhartigheid he en nie offerande nie," het Hy gesê, ,,sou julle die onskuldiges nie veroordeel het nie" (Mattheüs 12:7). Hul talle gevoellose seremonies kon nie vergoed vir die gebrek aan ware opregtheid en tere liefde, wat steeds die ware aanbidder van God sal kenmerk nie.

Weer eens het Christus bevestig dat offers op sigself geen waarde het nie. Hulle was 'n middel, nie 'n doel nie. Hul doel was om mense na die Heiland te rig en om hulle sodoende met God te versoen. Dit is liefdesdiens wat God waardeer. Ontbreek dit, is die blote seremonie vir Hom 'n aanstoot. So ook die Sabbat. Dit is bedoel om die mens tot gemeenskap met God te bring; maar word die gees deur moeitevolle rites in beslag geneem, word die doel van die Sabbat verydel. Die blote uiterlike onderhouding daarvan is 'n bespotting.

Op 'n ander Sabbat het Jesus, toe hy die sinagoge binnegaan, 'n man met 'n verdorde hand teëgekom. Die Fariseërs het Hom dopgehou, gretig om te sien wat Hy sou doen. Die Heiland het goed geweet dat Hy as 'n oortreder beskou sou word as hy iemand op die Sabbat genees, maar Hy het nie geaarsel om die muur van oorleweringe waarmee die Sabbat versper is, af te breek nie. Jesus het die geteisterde beveel om na vore te kom, en toe vra Hy: ,,Is dit geoorloof om op die sabbat goed of kwaad te doen, 'n lewe te red of dood te maak?" Die Jode het geglo dat versuim om goed te doen as mens die geleentheid het, so goed is as om kwaad te doen; dat om te versuim om 'n lewe te red, neerkom op 'n lewe neem. Jesus het die rabbi's op hul eie standpunt getoets. ,,Maar hulle het stilgebly. En nadat Hy hulle rondom met toorn aangekyk het, en tegelykertyd bedroef was oor die hardheid van hul hart, sê Hy vir die man: Steek jou hand uit! En hy het dit uitgesteek, en sy hand is herstel, gesond soos die ander een" (Markus 3:4, 5).

Toe Hy gevra is: ,,Is dit geoorloof om op die sabbat gesond te maak?" het Jesus geantwoord: ,,Walter mens sal daar onder julle wees wat een skaap het, en as dit op die sabbat in 'n sloot val, dit nie sal gryp en uithaal nie? Hoeveel meer is 'n mens dan nie werd as 'n skaap nie?  So is dit dan geoorloof om op die sabbat goed te doen"  (Mattheüs 12:10-12).

Die spioene bet dit nie gewaag om Christus voor die skare te antwoord nie, omdat hulle in die verleentheid kon beland. Hulle wis dat Hy die waarheid gepraat bet. Hulle sou liewer 'n mens laat ly as om hul oorleweringe te skend, maar 'n dier sou hulle red om skade te voorkom. Groter sorg is dus vir redelose diere gevoel as vir die mens, wat na die beeld van God geskape is. Dit is die weg van alle valse godsdiens. Dit spruit uit die mens se drang om homself bo God te verhef, maar lei daartoe dat die mens geringer as 'n dier geag word. Elke godsdiens wat teen die soewereiniteit van God veg, beroof die mens van die heerlikheid wat met die skepping aan bom toegeken is en wat in Christus aan bom terugbesorg sal word. Elke valse godsdiens leer sy aanhangers om onverskillig teenoor menslike behoeftes en regte te staan. Die evangelie heg groot waarde aan die mens, as gekoop deur die bloed van Christus, en leer tedere sorg vir die behoeftes en ellende van die mens. Die Here sê: ,,Ek sal sterwelinge skaarser maak as fyn goud, en mense as goud van Ofir" (Jesaja 13:12).

Toe Jesus die Fariseërs gevra het of dit geoorloof is om op die Sabbat goed of kwaad te doen, 'n lewe te red of lewe te neem, het Hy hulle oor hul eie goddelose planne uitgedaag. Hulle het Sy lewe met 'n bittere haat agtervolg terwyl Hy besig was om lewens te red en geluk aan 'n menigte te bring. Was dit beter om op die Sabbat dood te maak, soos hulle beoog het om te doen, as om die geteisterdes te genees, soos Hy gedoen het? Was dit regverdiger om op God se heilige dag moord in die hart te koester as om alle mense lief te hê — uitgedruk in genadedade?

Met die genesing van die verdorde hand het Jesus die gebruik van die Jode veroordeel en die vierde gebod gelaat soos God dit gegee het. ,,So is dit dan op die sabbat geoorloof om goed te doen," het Hy gesê. Deur die Jode se onsinnige beperkinge opsy te skuif, het Christus die Sabbat geëerbiedig, terwyl Sy aanklaers die heilige dag van God geskend het.

Mense wat leer dat Christus die wet afgeskaf het, leer dat Hy die Sabbat gebreek en Sy dissipels ook geregverdig het om dit te doen. Hulle neem dus dieselfde stelling in as die haarklowende Jode. Hierin weerspreek hulle die getuienis van Christus self, wat verklaar het dat Hy die gebooie van Sy Vader bewaar en in Sy liefde bly (Johannes 15: 10). Nog die Heiland nog Sy volgelinge het die Sabbatsgebod geskend. Christus was 'n lewende verteenwoordiger van die wet. Geen skending van Sy heilige insettinge was in Sy lewe te vind nie. Deur 'n hele volk wat geleentheid gesoek het om Hom te veroordeel tot getuie te roep, kon Hy sonder om uitgedaag te word sê: ,,Wie van julle oortuig My van sonde?" (Johannes 8:46).

Die Heiland het nie gekom om wat patriarge en profete verkondig het tersyde te stel nie; want Hy het self deur daardie verteenwoordigers gespreek. Al die waarhede van die Woord is van Hom afkomstig. Maar hierdie kostelike stene is in valse metaal gemonteer. Hul kosbare lig is gebruik om die dwaling te dien. God wou dat hulle uit hul foutiewe montering gehaal en weer in die raamwerk van die waarheid geplaas moes word. Net 'n Goddelike hand kon dit regkry. Deur met die dwaling verbind te word, het die waarheid die saak van die vyand van God en mens bevorder. Christus het gekom om dit te plaas waar dit God sou verheerlik en die redding van die mens sou bewerkstellig.

,,Die sabbat is gemaak vir die mens, nie die mens vir die sabbat nie," het Jesus gesê. Die insettinge van God is vir die voordeel van die mens. ,,Dit is alles om julle ontwil." ,,Of dit Paulus is of Apollos of Sefas of die wêreld of lewe of dood of teenswoordige of toekomstige dinge— alles behoort aan julle; maar julle behoort aan Christus, en Christus aan God." (2 Korinthiërs 4:15; 1 Korinthiërs 3:22, 23.) God het die tien gebooie, waarvan die Sabbat deel uitmaak, as 'n seën aan Sy volk gegee. ,,Die Here het ons beveel," het Moses gesê, ,,om al hierdie insettinge te volbring, om die Here onse God te vrees, dat dit met ons altyd goed mag gaan, om ons in die lewe te hou soos dit vandag is" (Deuteronomium 6:24). En deur die psalmdigter is die volgende boodskap aan Israel gegee: ,,Dien die Here met blydskap; kom voor sy aangesig met gejubel. Erken dat die Here God is: Hy het ons gemaak, en ons is syne, sy volk en die skape van sy weide." Psalm 100:2, 3. En van almal ,,wat die sabbat hou, sodat hy dit nie ontheilig nie," sê die Here: ,,Hulle sal Ek bring na my heilige berg, en Ek sal hulle vreugde laat smaak in my huis van gebed." Jesaja 56:6, 7.

,,Daarom is die Seun van die mens Here ook van die sabbat." Hier​die woorde is vol wysheid en vertroosting. Omdat die Sabbat vir die mens gemaak is, is dit die dag van die Here. Dit behoort aan Christus. Want ,,alle dinge het deur Hom ontstaan, en sonder Hom het nie een ding ontstaan wat ontstaan het nie" (Johannes 1:3). Aangesien Hy alle dinge gemaak het, het Hy die Sabbat gemaak. Dit is deur Hom opsygesit as 'n gedenkdag van die skepping. Dit wys Hom aan as sowel Skepper as Heiligmaker. Dit verklaar dat Hy wat alle dinge geskape het in die hemel en op aarde en deur wie alle dinge stand hou, die Hoof van die kerk is, en dat ons deur Sy krag met God versoen is. Want aangaande Israel sê Hy: ,,Daarby het Ek ook my sabbatte aan hulle gegee om 'n teken te wees tussen My en hulle, dat hulle kan weet dat dit Ek, die Here, is wat hulle heilig" (Esegiël 20:12). Die Sabbat is dus 'n teken van Christus se krag om ons heilig te maak. En dit word gegee aan almal wat Christus heilig maak. As 'n teken van Sy heiligmakende krag, word die Sabbat aan almal gegee wat deur Christus deel van die Israel van God word.

En die Here sê: ,,As jy jou voet terughou van die sabbat—om nie jou sake op my heilige dag te doen nie, en as jy die sabbat 'n verlustiging noem en die heilige dag van die Here hooghou; ... dan sal jy jou verlustig in die Here" (Jesaja 58:13, 14). Vir almal wat die Sabbat as 'n teken van Christus se skeppings en verlossingskrag aanneem, sal dit 'n verlustiging wees. Deur Christus daarin te sien, verlustig hulle hulle in Hom. Die Sabbat vestig hul aandag op die skepping as bewys van Sy geweldige mag om te verlos. Terwyl dit vertel van die verlore vrede van Eden, verkondig dit ook die vrede wat deur die Heiland herstel word. En elke voorwerp in die natuur herhaal Sy uitnodiging: ,,Kom na My toe, almal wat vermoeid en belas is, en Ek sal julle rus gee" (Mattheüs 11:28).  

30 Hy Het Twaalf Aangestel
“En Hy het op die berg geklim en na  Hom geroep die wat Hy wou

he, en hulle het na Hom gekom. En Hy het twaalf aangestel, sodat hulle saam met Hom kon wees en Hy hulle kon uitstuur om te preek."

Teen die boombeskutte berghang, 'n entjie van die See van Galilea af, is die twaalf tot apostelskap geroep, en is die Bergpredikasie gelewer. Jesus was lief vir die veld en die heuwels, en dikwels het Hy onder die ope hemel onderrig, liewer as in die tempel of in die sinagoges. Geen sinagoge was groot genoeg vir die skares wat Hom gevolg het nie; maar dis nie al rede waarom Hy verkies het om in die veld en woude te preek nie. Jesus was lief vir die natuur. Vir Hom was elke stil plekkie 'n gewyde tempel.

Dit was onder die bome van Eden wat die eerste mense hul heiligdom uitgesoek het. Daar het Christus met die Vader van die mensdom gemeenskap gehou. Nadat hulle uit die Paradys verban is, het ons aartsouers steeds in veld en woud aanbid, en daar het Christus hulle die evangelie van Sy genade aangebied. Dit was Christus wat onder die eike van Mamre met Abraham gepraat het; met Isak toe hy in die aand in die veld gaan bid het; met Jakob teen die heuwel by Betel; met Moses in die berge van Midian; en met die seun Dawid waar hy skaap opgepas het. Dit was Christus se opdrag dat die Hebreeuse volk vyftien eeue lank hul huise jaarliks vir 'n week moes verlaat om in hutte van groen takke, ,,van sierlike bome, met palmtakke en takke van digte bome en rivierwilgers" te gaan woon (Levitikus 23:40).

Vir die opleiding van Sy dissipels het Jesus Hom liefs uit die verwarring van die stad na die stilte van veld en heuwel onttrek as 'n gepaster omgewing vir die lesse van selfverloëning wat Hy hulle wou leer. En in Sy bediening bet Hy graag die volk onder die blou hemel, teen 'n grasbedekte heuwel, of op die strand langs die meer om Hom vergader. Hier, omring deur Sy eie skepping, kon Hy die gedagtes van Sy gehoor van die kunsmatige na die natuurlike rig. Die beginsels van Sy koninkryk is in die groei en ontwikkeling van die natuur geopenbaar. As die mens sy oë ophef na die berge van God en Sy wonderbare handewerk aanskou, kon by kosbare lesse van Goddelike waarheid leer. In die werking van die natuur kon die leer van Christus vir hulle herhaal word. Dit geld vir almal wat met Christus in hul harte die veld instap. Hulle sal besef dat hulle deur 'n heilige invloed omring word. Die natuur neem die gelykenisse van ons Here op en herhaal Sy onderrig. Deur gemeenskap met God in die natuur word die gees opgehef en vind die hart rus.

Die eerste stap sou nou gedoen word in die organisasie van die kerk wat na die vertrek van Christus Sy verteenwoordiger op aarde sou wees. Daar was geen kosbare tempel byderhand nie, maar die Heiland bet Sy dissipels na Sy geliefkoosde plek gelei, en in hul gedagtes is die gewyde ervarings van daardie dag vir altyd aan die skoonheid van berg en vlakte en see gekoppel.

Jesus het Sy dissipels aangestel om hulle te kan uitstuur as Sy getuies om aan die wêreld te verkondig wat hulle van Hom gesien en gehoor het. Hul amp was die belangrikste waartoe die mens nog geroep is, ondergeskik aan slegs die van Christus self. Hulle moes medewerkers van God wees vir die verlossing van die wêreld. Soos die twaalf stamvaders in die Ou Testament Israel verteenwoordig het, so moes die twaalf apostels die verteenwoordigers van die evangeliekerk word.

Die Heiland was bewus van die aard van die manne wat Hy gekies het; al hul swakhede en tekortkominge was oop en bloot voor Hom; Hy was bekend met die gevare wat vir hulle.voorgelê het, die verantwoordelikheid wat op hulle gewag het; en Sy hart het uitgegaan na hierdie gekose manne. Alleen op 'n berg by die see van Galilea het Hy die hele nag vir hulle gebid, terwyl hulle aan die voet van die berg gelê en slaap het. Toe dit lig word, het Hy hulle na Hom geroep; want Hy het belangrike nuus vir hulle gehad.

Hierdie dissipels het nou al 'n tyd lank aktief saam met Jesus gearbei. Johannes en Jakobus, Andreas en Petrus, met Filippus, Natanael en Mattheüs was nouer aan Hom verbonde as die ander, en het meer van Sy wonderwerke gesien. Petrus, Jakobus en Johannes het nog nader aan Hom gestaan. Hulle was byna gedurig by Hom en het Sy wonderwerke gesien en Sy woorde gehoor. Johannes het hom nog nader aan Jesus geskaar, sodat hy bekend geword het as die een wat Jesus liefgehad het. Die Heiland het hulle almal liefgehad, maar Johannes het die ontvanklikste gees gehad. Hy was jonger as die ander en het sy hart met meer kinderlike vertroue vir Jesus oopgestel. So het hy intiemer met Christus begin saamvoel, en deur hom het die Heiland Sy diepste geestelike waarhede aan Sy volk beskikbaar gestel.

Bo-aan een van die groepe waarin die apostels verdeel is, staan die naam van Filippus. Hy was die eerste dissipel aan wie Jesus die duidelike bevel gerig het: ,,Volg My." Filippus was van Betsaida, die stad van Andreas en Petrus. Hy het na die prediking van Johannes die Doper geluister en het gehoor hoe hy Christus aanwys as die Lam van God. Filippus het opreg na die waarheid gesoek, maar het nie maklik geglo nie. Hoewel hy hom by Christus gevoeg het, het sy woorde aan Natanael getoon dat hy nie heeltemal oortuig was van die Godheid van Jesus nie. Hoewel die stem uit die hemel Christus aangewys het as die Seun van God, was Hy vir Filippus ,,Jesus, die seun van Josef van Nasaret" (Johan​nes 1:46). En toe die vyfduisend gevoed is, is Filippus se ongeloof weer geopenbaar. Dit was om hom op die proef te stel dat Jesus gevra het: ,,Waarvandaan sal ons brood koop, sodat hierdie mense kan eet?" Filip​pus se antwoord het ongeloof verraai: ,,Brood vir tweehonderd pennings sal nie genoeg wees vir hulle, sodat elkeen van hulle 'n stukkie kan kry nie" (Johannes 6:5, 7). Jesus was teleurgesteld. Hoewel Filippus Sy werke gesien en Sy mag ondervind het, het hy tog nie geloof gehad nie. Toe die Grieke by Filippus na Jesus verneem het, het hy nie die geleentheid aangegryp om hulle aan die Heiland voor te stel nie, maar het hy dit aan Andreas vertel. En in die laaste ure voor die kruisiging het Filippus woorde gebesig wat nie bereken was om vertroue in te boesem nie. Toe Thomas aan Jesus sê: ,,Here, ons weet nie waar U gaan nie, en hoe kan ons die weg ken?" het die Heiland geantwoord: ,,Ek is die weg en die waarheid en die lewe. ... As julle My geken het, sou julle my Vader ook geken het." Toe het Filippus sy ongeloof verraai: ,,Here, toon ons die Vader, en dit is vir ons genoeg." (Johannes 14:5-8.) So traag van hart, so kleingelowig was hierdie dissipel, wat drie jaar lank by Jesus was.

'n Verkwiklike teenstelling met Filippus se ongeloof was die kinder​like vertroue van Natanael. As mens was hy intens ernstig, een wie se geloof die ongesiene werklikhede aangegryp het. Tog was Filippus 'n leerling in die skool van Christus, en die Goddelike Leraar was geduldig met sy ongeloof en trae hart. Toe die Heilige Gees op die dissipels uitgestort is, het Filippus 'n leraar na die Goddelike orde geword. Hy wis waarvan hy praat, en het met 'n oortuiging onderrig wat vertroue by sy gehoor ingeboesem het.  

Terwyl Jesus die dissipels vir hul ordening voorberei het, het een wat nie geroep is nie, hom by hulle opgedring. Dit was Judas Iskariot, 'n man wat voorgegee het dat hy 'n volgeling van Jesus is. Hy het nou na vore gekom en ,'n plek gesoek in hierdie binnekring van die dissipels. Met groot erns en oënskynlike opregtheid het hy verklaar: ,,Meester, ek sal U volg waar U ook mag gaan." Jesus het hom nie verwerp of verwelkom nie, maar het hom net met die droewige woorde beantwoord: ,,Die jakkalse het gate en die voëls van die hemel neste, maar die Seun van die mens het geen plek waar Hy sy hoof kan neerlê nie." (Mattheüs 8:19, 20.) Judas het geglo dat Jesus die Messias is; en het geglo dat hy 'n hoe posisie in die nuwe koninkryk kon beklee deur hom by die apostels te voeg. Jesus wou hom in hierdie hoop ontnugter deur te verklaar hoe arm Hy is.

Die dissipels wou Judas graag as een van hulle he. Hy het imponerend voorgekom, met 'n goeie insig en administrasievermoë, en hulle het hom by Jesus aanbeveel as een wat Hom baie in Sy werk sou help. Hulle was verbaas dat Jesus hom so koel ontvang het.

Die dissipels was baie teleurgesteld dat Jesus nie die samewerking van die leiers van Israel probeer verkry het nie. Hulle het gevoel dat dit 'n fout was om Sy saak nie te versterk deur die ondersteuning van hierdie invloedryke mense te verkry nie. As Hy Judas verwerp het, sou hulle die wysheid van hul Meester in twyfel getrek het. Die nageskiedenis van Judas sou hulle wys hoe gevaarlik dit is om toe te laat dat wêreldse oorwegings hulle beïnvloed in hul keuse van geskikte manne vir die werk van God. Die samewerking van manne soos die wat die dissipels graag wou verkry, sou die werk in die hande van sy ergste vyande verraai het.

Tog was Judas, toe hy hom by die dissipels gevoeg het, nie onbeindruk deur Christus se skoonheid van karakter nie. Hy het die invloed van die krag gevoel wat siele na die Heiland getrek het. Hy, wat nie gekom het om die geknakte riet te breek of die rokende lamppit uit te blus nie, sou hierdie siel nie verwerp terwyl die geringste begeerte daar was om na die lig te reik nie. Die Heiland het die hart van Judas gelees; Hy het geweet tot watter dieptes van ongeregtigheid Judas sou sink tensy hy deur die genade van God verlos kon word. Deur hierdie man by Hom te neem, het Hy hom die geleentheid gegee om dag na dag in aanraking met die uitvloeiing van Sy eie onselfsugtige liefde te kom. As hy sy hart vir Christus sou oopstel, sou Goddelike genade die duiwelse selfsug verdryf, en selfs Judas kon 'n onderdaan van die koninkryk van God word.

God neem die mens soos hy is, met die menslike elemente in sy karakter, en rig hom af vir Sy diens, as hy net sou toelaat dat Hy hom onderrig en dissiplineer. Hy word nie gekies omdat hy volmaak is nie, maar ondanks sy tekortkominge, sodat hy deur die kennis en beoefening van die waarheid, deur die genade van Christus, na Sy beeld omgeskep kan word.

Judas het dieselfde geleenthede as die ander dissipels gehad. Hy het dieselfde kosbare lesse gehoor. Maar die beoefening van die waarheid wat Christus vereis het, het gebots met die begeertes en doelwitte van Judas, en hy wou nie sy idees prysgee om hemelse wysheid te ontvang nie.

Hoe sag het Jesus met die man gewerk wat Hom sou verraai! In Sy onderrig het Jesus die beginsels van weldadigheid verkondig wat die hebsug tot aan die wortel ontbloot het. Hy het die afskuwelike aard van inhaligheid aan Judas verduidelik, en dikwels het die dissipel besef dat sy karakter geskets en sy sonde ontbloot word; maar hy wou nie bely en sy ongeregtigheid versaak nie. Hy was selfgenoegsaam, en pleks van die versoeking te weerstaan, het hy sy eie bedrog voortgesit. Christus was voor hom, 'n lewende voorbeeld van wat hy sou word as hy net die Goddelike bemiddeling en bediening sou benut; maar les na les het by Judas op dowe ore geval.

Jesus het hom nie skerp aangespreek oor sy hebsug nie, maar het hierdie dwalende man met Goddelike geduld verduur, selfs hoewel Hy laat blyk het dat Hy sy hart soos 'n oop boek kan lees. Hy het die hoogste dryfvere vir regskapenheid aan hom voorgehou; en as Judas die hemelse lig sou verwerp, sou hy sonder verskoning wees.

Pleks van in die lig te wandel, het Judas verkies om sy gebreke te behou. Bose begeertes, wraakgierige drange, duistere en sombere gedagtes is gekoester totdat die Satan voile beheer oor die man gehad het. Judas het 'n verteenwoordiger van die vyand van Christus geword.  

Toe Hy in aanraking met Jesus gekom het, het hy enkele goeie hoedanighede gehad wat hom maklik 'n seën vir die kerk kon gemaak het. As hy gewillig was om die juk van Christus te dra, kon hy een van die vernaamste apostels geword het; maar hy het sy hart verhard toe hy op sy swakhede gewys is, en in sy hoogmoed en rebellie het hy sy eie selfsugtige ambisies aangekleef en hom daardeur ongeskik gemaak vir die werk wat God aan hom sou opgedra het.

Al die dissipels het ernstige tekortkominge gehad toe Jesus hulle vir Sy diens geroep het. Selfs Johannes, wat in die nouste voeling met die Sagmoedige gekom het, was nie van nature sagmoedig en toegeeflik nie. Hy en sy broer is ,,die seuns van die donder" genoem. Terwyl hulle saam met Jesus was, het enige belediging wat Hom toegeslinger is, hul verontwaardiging en veglus ontketen. 'n Slegte humeur, wraaklus, vitterigheid, was alles by die geliefde dissipel te vind. Hy was trots en wou eerste in die koninkryk van God wees. Maar dag vir dag het hy, in teenstelling met sy eie opstandige gees, die teerheid en verdraagsaamheid van Jesus aanskou en Sy lesse van nederigheid en geduld aangehoor. Hy het sy hart vir die Goddelike invloed ontsluit en het nie net 'n hoorder nie maar 'n dader van die Heiland se woorde geword. Hy het sy ego in Christus verberg. Hy het geleer om die juk van Christus op te neem en Sy las te dra. :

Jesus het Sy dissipels tereggewys, vermaan en gewaarsku; maar Johannes en sy metgeselle het Hom nie verlaat nie; hulle het Jesus gekies ondanks die teregwysings. Die Heiland het Hom nie aan hulle onttrek oor hul foute en tekortkominge nie. Hulle het Sy beproewinge tot die einde toe saam meegemaak en die lesse van Sy lewe gedeel. Deurdat hulle Christus aanskou het, is hul karakters verander.

Die apostels was van baie uiteenlopende geaardheid en gewoontes. Daar was die tollenaar, Levi-Mattheiis, en die vurige yweraar, Simon, die onversetlike hater van die Romeinse gesag; die groothartige, impulsiewe Petrus, en die gemene Judas; Thomas, opreg maar inkennig en sku, Filippus, traag van hart, tot twyfel geneig, en die ywerige, uitgesproke seuns van Sebedeüs, en hul makkers. Met hul verskeidenheid foute, al hul oorgeërfde en aangekweekte neigings tot die kwade, is hulle saamgebring; maar in en deur Christus sou hulle in die gesin van God vertoef en leer om een in geloof, in leer en in gees te word. Hulle sou hul be​proewinge, hul griewe, hul meningsverskille he, maar solank Christus in hul harte woon, sou daar geen tweedrag wees nie. Sy liefde sou lei tot liefde vir mekaar; die lesse van die Meester sou lei tot die bylegging van alle geskille, om die dissipels in 'n eenheid te smee waar hulle een van gees en oordeel sou wees. Christus is die groot middelpunt, en hulle sou na mekaar beweeg in dieselfde mate as waarin hulle na die middelpunt beweeg.

Toe Jesus die dissipels klaar voorgelig het, het Hy die groepie om Hom vergader en, terwyl Hy tussen hulle kniel en Sy hande op hul hoofde le, het Hy 'n gebed opgestuur wat hulle vir Sy heilige sending toegewy het. So is die dissipels van die Here vir die evangeliebediening georden.

As Sy verteenwoordigers onder die mense kies Christus nie sondelose engele nie, maar mense, met dieselfde hartstogte as die wat hulle wil red. Christus het self mens geword sodat Hy die mensheid kon bereik. Die Goddelike het die menslike nodig gehad, want dit het sowel die Goddelike as die menslike vereis om verlossing aan die wêreld te bring. Die Goddelike het die menslike nodig gehad, sodat die menslike 'n verbindingskanaal tussen God en mens kon word. So is dit ook met die boodskappers en dienaars van Christus. Die mens het 'n behoefte aan 'n mag buite en bo homself om hom na die beeld van God te herstel en hom in staat te stel om die werk van God te verrig; maar dit maak die menslike werktuig nog nie oorbodig nie. Die menslike gryp die Goddelike mag aan, Christus woon deur die geloof in die hart; en deur samewerking met die Goddelike word die mens tot die goeie in staat.

Hy wat die vissers van Galilea geroep het, roep steeds mense tot Sy diens. En Hy is nog net so gewillig om Sy mag deur ons te openbaar as deur die eerste dissipels. Hoe onvolkome en sondig ons ook mag wees, die Here bied ons 'n vennootskap met Hom, 'n vakleerlingskap onder Christus. Hy nooi ons om deur Hom onderrig te word sodat ons ons met Christus kan verenig en die werke van God kan verrig.

,,Ons het hierdie skat in erdekruike, sodat die voortreflikheid van die krag van God mag wees en nie uit ons nie." 2 Korinthiërs 4: 7. Om hierdie rede word die verkondiging van die evangelie aan die onvolmaakte mens opgedra, eerder as aan die engele. Dit is duidelik dat die mag wat deur die menslike swakheid werk, die mag van God is; en so word ons aangemoedig om te glo dat die mag wat andere help wat net so swak soos ons is, ons ook kan help. En diegene wat self ook ,,met swak​heid bevange is" sal dan ook ,,kan saamvoel met die onwetendes en dwalendes" (Hebreërs 5:2). Omdat hulle self gevaar geken het, is hulle bekend met die gevare en moeilikhede wat voorlê, en om hierdie rede word hulle geroep om uit te reik na andere wat in gevaar verkeer. Sommige siele verkeer in twyfel en verwarring, belas met swakhede, kleingelowig en onmagtig om die Onsienlike te begryp; maar 'n vriend wat hulle kan sien, wat in die plek van Christus na hulle kom, kan die skakel wees wat hul wankelende geloof met Christus verbind.  

Ons moet saam met die hemelse engele arbei om Jesus aan die wêreld voor te stel. Die engele wag met byna ongeduldige gretigheid op ons samewerking; want die mens moet die kanaal wees waardeur die mens bereik word. En as ons onsself in onverdeelde toewyding aan Christus oorlewer, verheug die engele hulle daarin dat hulle deur ons stemme kan praat om die liefde van God te openbaar.  

31 Die Bergpredikasie
Christus het Sy dissipels selde om Hom vergader om alleen vir hulle te preek. Vir Sy gehoor het Hy nie net diegene gekies wat die weg van die lewe geken het nie. Dit was Sy sending om die menigte te bereik wat in onkunde en dwaling verkeer. Hy het die waarheid verkondig waar hulle die verduisterde begrip kon bykom. Hy was self die waarheid, met lendene omgord, die hande altyd uitgestrek om te seën, met woorde van vermaning, smeking en bemoediging, om almal wat na Hom toe kom op te hef.

Hoewel die Bergpredikasie in besonder vir die dissipels bedoel was, is dit ten aanhore van die menigte gelewer. Nadat Hy die apostels georden het, het Jesus hulle na die strand geneem. Hier het die skare vroeg in die oggend begin saamkom. Benewens die gewone skare uit die stede van Galilea, was daar mense van Judea en selfs van Jerusalem; van Perea, van Dekapolis, van Idumea onder in die suide van Judea; en van Tirus en Sidon, die Feniciese stede aan die Middellandse See. ,,Toe hulle hoor wat Hy alles doen," het hulle gekom ,,om Hom te hoor en van hulle kwale genees te word; ... omdat krag van Hom uitgegaan het, en Hy het almal gesond gemaak" (Markus 3:8; Lukas 6:17-19).

Die strandjie het nie eers staanplek binne hoorbare afstand verskaf vir almal wat Hom wou hoor nie, en toe lei Jesus hulle terug na die berghang. Op 'n gelykte wat 'n aangename vergaderplek vir die groot skare gebied het, het Hy op die gras gaan sit, en die dissipels en die skare het Sy voorbeeld gevolg.

Die dissipels het altyd na aan Jesus gebly. Die skare het gedurig om Hom saamgedrom, maar die dissipels wis dat hulle nie moes toelaat dat hulle uit Sy teenwoordigheid verdring word nie. Hulle het by Hom gesit, sodat hulle elke woord van Hom kon hoor. Hulle het aandagtig geluister, gretig om die waarhede te begryp wat hulle aan alle lande en eeue bekend moes maak.

Met buitengewone afwagting het hulle nader om hul Meester geskuif. Hulle het geglo dat die koninkryk weldra gevestig sou word, en die oggend se gebeure het hulle oortuig dat 'n aankondiging in dier voege op hande was. 'n Gevoel van afwagting het ook onder die skare geheers en hul gretige gesigte het innige belangstelling verraai. Daar teen die groen hang waar hulle gewag het op die woorde van die Goddelike Leraar, het hulle net gedink aan die toekomstige heerlikheid. Daar was skrifgeleerdes en Fariseërs wat gehoop het op die dag wanneer hulle oor die gehate Romeine sou regeer en die rykdom en glorie van die groot wêreldryk sou besit. Die arme plaasarbeiders en visserslui het gehoop op 'n versekering dat hul armoedige krotte, hul skraps voedsel, hul harde arbeid en vrees vir honger verruil sou word vir weelde en oorvloed en 'n gemaklike lewe. In die plek van die een ruwe kleed wat hulle bedags geklee en snags as kombers gedien het, het hulle gehoop dat Christus hulle die duur klere van hul veroweraars sou gee. Alle harte is met die trotse hoop vervul dat Israel weldra voor die nasies geëer sou word as die Here se uitverkorenes, en dat Jerusalem verhef sou word as hoofstad van 'n wêreldryk.

Christus het hulle oor hierdie hoop op wêreldse luister ontnugter. In die Bergpredikasie het Hy die gevolge van hul valse onderrig ongedaan probeer maak en Sy gehoor 'n juiste begrip van Sy koninkryk en Sy eie karakter probeer gee. Tog het Hy die foute van die volk nie regstreeks probeer aanval nie. Hy was bewus van die ellende waarin sonde die wêreld gedompel het, maar Hy het hul ellendige toestand nie duidelik vir hulle geskets nie. Hy het hulle iets geleer wat oneindig beter was as wat hulle geken het. Sonder om hul idees van die koninkryk van God die nek in te slaan, het Hy die voorwaardes vir toegang tot die koninkryk aan hulle verduidelik en dit aan hulle oorgelaat om hul eie gevolgtrekkings oor die aard daarvan te maak. Die waarhede wat Hy verkondig het, is net so belangrik vir ons vandag as vir die skares wat Hom destyds gevolg het. Net soseer as hulle moet ons die onderliggende beginsels van die koninkryk van God leer ken.

Sy eerste woorde aan die volk teen die berg was woorde van seën. Gelukkig is hulle, het Hy gesê, wat hul geestelike armoede besef en voel hoe nodig hulle verlossing het. Die evangelie sal aan die armes verkondig word. Nie aan die geestelik hoogmoediges wat dink dat hulle ryk is en aan niks gebrek het, sal dit geopenbaar word nie, maar aan die nederiges en berouvolle. Net een fontein is vir die sonde oopgesteek—'n fontein vir die arme van gees.

Die trotse hart wil sy heil probeer verdien; maar sowel ons aanspraak op die hemel as ons geskiktheid daarvoor berus op die geregtigheid van Christus. Die Here kan die mens nie red voordat hy oortuig is van sy eie onvermoë en hom, van alle selfgenoegsaamheid ontdaan, aan die beheer van God onderwerp nie. Dan kan hy die gawe ontvang wat God so graag wil gee. Niks word weerhou van die siel wat van sy behoefte bewus is nie. Hy het onbeperkte toegang tot Hom in wie al die volheid woon. ,,Want so sê die Hoe en Verhewene wat in die ewigheid woon, Heilig is sy Naam: Ek woon in die hoogte en in die heilige plek en by die verbryselde en nederige van gees, om te laat herlewe die gees van die nederiges en te laat herlewe die hart van die verbryseldes." Jesaja 57:15.

,,Salig is die wat treur, want hulle sal vertroos word." Met hierdie woorde bedoel Christus nie dat droefheid op sigself die sondeskuld kan wegneem nie. Hy regverdig geen voordoenery of willekeurige nederigheid nie. Die treur waarna Hy verwys, bestaan nie uit droefgeestigheid en geweeklaag nie. Hoewel ons bedroef is oor die sonde, moet ons ons verheug in die kosbare voorreg om kinders van God te wees.

Ons is dikwels bedroef omdat ons bose dade onaangename gevolge vir ons bring; maar dit is nie berou nie. Ware droefheid oor sonde is die vrug van die Heilige Gees. Die Gees lê die ondankbaarheid van die hart wat die Heiland geminag en gegrief het bloot, en bring ons berouvol na die voet van die kruis. Elke sonde wond Jesus opnuut; en as ons Hom aanskou wat ons deurboor het, is ons bedroef oor die sonde wat Sy siel gefolter het. Dis die berou wat tot die aflegging van die sonde lei.

Die wêreldling kan hierdie berou swakheid noem; maar dit is die krag wat die boetvaardige met onverbreekbare bande met die Oneindige verbind. Dit toon dat die engele van God die deugde wat deur die hardheid van die hart en oortreding verlore gegaan het, na die siel terugvoer. Die boetvaardige se trane is maar net die reëndruppels wat die sonskyn van heiligheid voorafgaan. Die droefheid gaan 'n vreugde vooraf wat 'n lewende fontein in die siel sal wees. ,,Alleenlik, ken jou ongeregtigheid, dat jy teen die Here jou God oortree het;" ,,want Ek is goedertieren, spreek die Here; Ek sal die toorn nie vir ewig behou nie" (Jeremia 3:13, 12). ,,Om vir die treurendes in Sion te beskik dat aan hulle gegee word sieraad vir as, vreugdeolie vir treurigheid, 'n gewaad van lof vir 'n verslae gees." Jesaja 61:3.

En ook vir hulle wat rou in droefheid en beproewing is daar troos. Die bittere droefheid en vernedering is beter as verlustiging in die sonde.  Deur beproewing toon God ons die swak plekke in ons karakters, sodat ons ons foute deur Sy genade te bowe kan kom. Onbekende hoofstukke aangaande onsself word aan ons geopenbaar, en dan kom die toets of ons die bestraffing en raad van God sal aanneem. As beproewing oor ons gebring word, moet ons ons nie daaroor verknies nie. Ons moet nie opstandig word of ons uit die hand van Christus kwel nie. Ons moet die siel voor God verootmoedig. Die wee van die Here is duister vir die een wat dinge in 'n vir hom behaaglike lig wil sien. Vir ons menslike natuur kom hulle maar donker en troosteloos voor. Maar die wee van God is wee van genade, en die einde is heil. Elia het nie geweet wat hy doen toe hy in die woestyn gesê het dat hy nou genoeg het en gebid het om maar liewers te sterf nie. In Sy genade het die Here hom nie sy wens gegun nie. 'n Groot taak het nog op Elia gewag; en wanneer dit afgehandel is, sou hy nie in moedeloosheid en eensaamheid in die woestyn omkom nie. Hy sou nie in die stof van die aarde neerdaal nie, maar in heerlikheid opstyg, met 'n geleide van hemelse waens, na die hemelse troon.

Die woord van God vir die bedroefde is: ,,Ek het hulle wee gesien, en Ek sal hulle genees; en Ek sal hulle lei en aan hulle weer vertroosting skenk, naamlik aan hulle treuriges." ,,Ek sal hulle rou in vreugde verander en hulle troos en hulle tot blydskap bring uit hulle kommer." Jesaja 57:18; Jeremia 31:13.

,,Salig is die sagmoediges." Die moeilikhede wat ons teëkom, kan baie versag word deur die sagmoedigheid wat in Christus skuil. As ons die nederigheid van ons Meester het, sal ons bo die beledigings, die afjakke, die ergernisse waaraan ons daagliks onderwerp word, uitstyg, en sal hulle nie meer 'n skaduwee oor die gees werp nie. Die hoogste bewys van Christelike adel is selfbeheersing. Hy wat te midde van belediging of wreedheid versuim om 'n kalm en vertrouende gees te behou, beroof God van Sy reg om Sy eie volmaakte karakter in hom te openbaar. Ne​derigheid van hart is die krag wat die volgelinge van Christus die oorwinning besorg; dit is die teken van hul verbintenis met die hemelse howe.

,,Want die Here is verhewe; nogtans sien Hy die nederige aan." Psalm 138:6. Hulle wat die sagmoedige en nederige gees van Christus openbaar, word teer deur God bejeën. Laat die wêreld hulle minag; in Sy oë is hulle waardevol. Nie net die wyse, die grote, die weldadige sal 'n paspoort na die hemelse howe verkry nie; nie net die drukke werker in sy rustelose ywer nie. Nee, die arme van gees, wat die teenwoordigheid van 'n blywende Christus begeer, die nederige van hart wie se grootste begeerte dit is om die wil van God te doen—hy sal 'n oorvloedige toegang vind. Hy sal onder diegene tel wat hul klere wit gewas het in die bloed van die Lam. ,,Daarom is hulle voor die troon van God en dien Hom dag en nag in sy tempel; en Hy wat op die troon sit, sal sy tent oor hulle oopspan." Openbaring 7:15.

,,Salig is die wat honger en dors na die geregtigheid." Die besef van eie onwaardigheid sal die hart laat honger en dors na die geregtigheid, en hierdie verlange sal nie onbeantwoord bly nie. Wie in hul harte vir Jesus plek maak, sal Sy liefde ondervind. Almal wat verlang om die ewebeeld van die karakter van God te ontvang, sal bevredig word. Die Heilige Gees laat die siel wat sy oog op Jesus vestig, nooit sonder hulp nie. Hy neem die dinge van Christus en toon dit aan hom. As die oog op Christus gevestig bly, staak die Gees nooit Sy werk totdat die siel Sy beeld weerspieël nie. Die reine element van die liefde sal die siel verruim, en dit tot hoër prestasies en 'n groter kennis van hemelse dinge in staat stel, sodat hy nie tot rus sal kom voordat hy sy volheid bereik het nie. ,,Salig is die wat honger en dors na die geregtigheid, want hulle sal versadig word."

Aan die barmhartiges sal barmhartigheid bewys word, en die reine van hart sal God sien. Elke onreine gedagte besoedel die siel, verswak die sedelike begrip, en neig om die indrukke van die Heilige Gees uit te wis. Dit verdof die geestelike insig, sodat die mens God nie kan aanskou nie. Die Here kan en sal die boetvaardige sondaar vergewe; maar al word hy vergewe, is die siel geskend. Alle onreinheid van spraak of gedagte moet vermy word deur hom wat 'n heldere insig in geestelike waarheid verlang.

Maar Christus se woorde behels meer as om van sinlike onreinheid vry te wees, meer as om vry te wees van die seremoniële besoedeling waarvoor die Jode so sku was. Selfsug belet dat ons God aanskou. Die selfsugtige gees beskou God as net soos hyself. Totdat ons dit afgelê het, kan ons Hom wat liefde is nie verstaan nie. Net die onselfsugtige hart, die nederige en vertrouende gees, sal God sien as 'n ,,barmhartige en genadige God, lankmoedig en groot van goedertierenheid en trou" (Exo​dus 34:6).

,,Salig is die vredemakers." Die vrede van Christus word uit waar​heid gebore. Dit is eensgesind met God. Die wêreld verkeer in vyandskap met die wet van God; sondaars verkeer in vyandskap met hul Maker; en gevolglik is hulle vyandig teenoor mekaar. Maar die psalmdigter sê: ,,Die wat u wet liefhet, het groot vrede, en vir hulle is daar geen struikelblok nie" (Psalm 119:165). 'n Mens kan vrede nie vervaardig nie. Menslike skemas vir die reiniging en opheffing van individue of die samelewing sal vrede nie bewerkstellig nie want hulle bereik nie die hart nie. Al mag wat ware vrede kan skep en handhaaf, is die genade van Christus. Vat dit in die hart pos, verdryf dit die bose hartstogte wat twis en tweedrag veroorsaak. ,,Vir 'n doringboom sal 'n sipres opgaan; vir 'n distel sal 'n mirteboom opgaan;" en die woestyn van die lewe ,,sal bly wees ... en bloei soos 'n narsing" (Jesaja 55:13; 35:1).

Die skare was verbaas oor hierdie leer, wat so anders was as die voorskrifte en voorbeeld van die Fariseërs. Die volk het leer glo dat geluk te vind is in die dinge van hierdie wêreld, en dat roem en die eer van die mense iets begeerliks is. Dit is baie aangenaam om ,,rabbi" genoem te word en om geprys te word as wys en godsdienstig, en om jou deugde voor die publiek ten toon te stel. Dit is as die kroon van geluk beskou. Maar voor hierdie groot menigte het Jesus verklaar dat wêreldse gewin en eer al loon is wat sulke mense ooit sal ontvang. Hy het met sekerheid en oortuiging gepraat. Die skare het stil geraak, en vrees het hulle beetgepak. Hulle het mekaar twyfelend aangekyk. Wie van hulle sou gered kan word as hierdie Man se leer waar is? Baie was oortuig dat die merkwaardige Leraar deur die Gees van God besiel word, en dat Hy Goddelike gedagtes uitspreek.

Nadat Hy verduidelik het wat ware geluk is en hoe dit verkry kan word, het Jesus Hom meer bepaal by die plig van Sy dissipels as onderwysers wat deur God gekies is om ander in die wee van geregtigheid en die ewige lewe te lei. Hy wis dat hulle dikwels teleurgestel en ontmoedig sou word, dat hulle met besliste weerstand te kampe sou he, dat hulle beledig en hul getuienis verwerp sou word. Hy wis maar al te goed dat die nederige manne wat so aandagtig na Sy woorde luister, in die vervulling van hul sending belediging, marteling, die gevangenis en die dood sou moet trotseer, en toe gaan Hy voort:

,,Salig is die wat vervolg word ter wille van die geregtigheid, want aan hulle behoort die koninkryk van die hemele. Salig is julle wanneer die mense julle beledig en vervolg en valslik allerhande kwaad teen julle spreek om My ontwil. Verbly en verheug julle omdat julle loon groot is in die hemele; want so het hulle die profete vervolg wat voor julle gewees het."

Die wêreld het die sonde lief en haat die geregtigheid; vandaar sy vyandigheid teenoor Jesus. Vir almal wat Sy oneindige liefde verwerp, sal die Christelikheid 'n hinderlike element wees. Die lig van Christus verdryf die duisternis wat hul sondes bedek en oortuig hulle van hul behoefte aan hervorming. Terwyl die wat hulle aan die invloed van die Heilige Gees onderwerp met hulself begin stry, veg die wat die sonde bly aankleef teen die waarheid en sy verteenwoordigers.

So ontstaan stryd en word die volgelinge van Christus as beroerders van die volk beskuldig. Maar dit is gemeenskap met God wat hulle die vyandskap van die wêreld op die hals haal. Hulle dra die smaad van Christus. Hulle betree die weg wat die edelstes van die aarde betree het.  Nie met droefheid nie, maar met vreugde moet hulle vervolging tegemoet gaan. Elke vuurproef is God se middel om hulle te louter. Elkeen rus hulle toe as medewerkers van Hom. Elke botsing het sy plek in die groot stryd om geregtigheid, en elkeen dra by tot die vreugde van hul eindoorwinning. Met dit voor oë sal die toets van hul geloof en geduld blymoedig aanvaar word, pleks dat dit gevrees en vermy word. Gretig om hul plig aan die wêreld na te kom, begerig om die goedkeuring van God weg te dra, moet Sy dienaars elke plig nakom, ongeag hul vrees of die guns van die mense.

,Julle is die sout van die aarde," het Jesus gesê. Onttrek julle nie aan die wêreld om vervolging te ontduik nie. Julle moet onder die mense beweeg, sodat die invloed van jul Goddelike liefde soos sout kan wees om die wêreld van bederf te bewaar.

Harte wat op die invloed van die Heilige Gees reageer, is die kanale waardeur die seën van God vloei. As die wat God dien van die aarde verwyder sou word en Sy Gees aan die mensdom onttrek sou word, sou die wêreld aan verwoesting en vernietiging oorgelaat word—die vrug van die Satan se heerskappy. Al besef die goddeloses dit nie, het hulle selfs die seëninge van hierdie lewe te danke aan die teenwoordigheid op hierdie aarde van die volk van God wat hulle verag en verdruk. Maar as Christene dit slegs in naam is, is hulle soos die sout wat sy smaak verloor het. Hulle het geen invloed ten goede in die wêreld nie. Hul wanvoorstelling van God maak hulle erger as ongelowiges.

,,Julle is die lig van die wêreld." Die Jode wou die voordele van die saligheid tot hul eie volk beperk; maar Christus het hulle getoon dat die verlossing soos die sonskyn is. Dit behoort aan die hele wêreld. Die godsdiens van die Bybel moet nie binne die omslae van 'n boek ingeperk word nie, en ook nie binne die mure van 'n kerk nie. Dit moet nie af en toe om ons eie onthalwe uitgehaal en dan weer sorgvuldig weggesit word nie. Dit moet die daaglikse lewe heilig, moet homself in alledaagse saketransaksies en in ons sosiale omgang openbaar.

Ware karakter word nie van buite gevorm of aangesit nie; dit straal van binne. As ons andere in die pad van geregtigheid wil lei, moet die beginsels van geregtigheid in ons eie harte gehuldig word. Wel kan ons geloofsbelydenis die teorie van die godsdiens verkondig, maar dis ons praktiese vroomheid wat die waarheid verteenwoordig. Die konsekwente lewe, die gewyde spraak, die onwankelbare regskapenheid, die aktiewe, weldadige gees, die godvrugtige voorbeeld—hulle is die middele waar​deur lig aan die wêreld gebring word.

Jesus het Hom nie op die spesifikasies van die wet toegespits nie, maar Hy het Sy gehoor nie onder die indruk gelaat dat Hy die vereistes daarvan opsyskuif nie. Hy wis dat spioene gereed staan om na elke woord te gryp wat tot hul voordeel verdraai kon word. Hy was bewus van die vooroordeel in die gedagtes van talle van sy toehoorders, en Hy het niks gesê om hul geloof te ondermyn in die godsdiens en instellings wat deur Moses aan hulle oorgelewer is nie. Christus het self die sedewet en seremoniewette afgekondig. Hy het nie gekom om vertroue in Sy eie voorskrifte te ondergraaf nie. Dit was juis Sy groot eerbied vir die wet en die profete wat Hom genoop het om die muur van oorlewering wat die Jode ingeperk het, af te breek. Hoewel Hy hul wanvertolkings van die wet aan die kaak gestel het, het Hy Sy dissipels versigtig gekeer om nie die lewensbelangrike waarhede tersyde te stel wat aan die Jode toevertrou is nie.

Die Fariseërs het geroem op hul gehoorsaamheid aan die wet; tog wis hulle so min van sy beginsels deur 'n daaglikse toepassing daarvan dat die Heiland se woorde vir hulle na kettery geklink het. Toe Hy die puin wegveeg waaronder die waarheid begrawe was, dag hulle dat Hy die waarheid self wegveeg. Hulle het onder mekaar gefluister dat Hy die wet gering ag. Hy het hul gedagtes gelees, en toe antwoord Hy:

,,Moenie dink dat Ek gekom het om die wet of die profete te ontbind nie. Ek het nie gekom om te ontbind nie, maar om te vervul." Hier weerlê Jesus die aanklag van die Fariseërs. Sy sending in die wêreld is om die Goddelike aansprake van die wet te bevestig wat Hy volgens hul beskuldiging sou verbreek. As die wet van God verander of afgeskaf kon word, sou dit nie vir Christus nodig gewees het om vir die gevolge van ons oortreding te ly nie. Hy het gekom om die wet se verhouding tot die mens te verduidelik en om die voorskrifte met Sy eie gehoorsame lewe te demonstreer.

God het ons Sy heilige voorskrifte gegee omdat Hy die mens liefhet. Hy openbaar die beginsels van geregtigheid om ons te beskerm teen die gevolge van oortreding. Die wet is 'n uitdrukking van die gedagte van God; en word dit in Christus ontvang, word dit ons gedagte. Dit verhef ons bo die mag van natuurlike begeertes en neiginge, bo die versoekings wat tot die sonde lei. God wil ons gelukkig sien, en Hy het ons die gebooie van die wet gegee sodat ons deur gehoorsaamheid daaraan gelukkig kan wees. Toe die engele met Jesus se geboorte gesing het—


,,Eer aan God in die hoogste hemele en vrede op aarde,
in die mense 'n welbehae" (Lukas 2:14),

het hulle die beginsels van die wet aangekondig wat Hy groot en eerbaar kom maak het.

Toe die wet vanaf Sinai afgekondig is, het God die heiligheid van Sy karakter aan die mense bekend gemaak, sodat hulle die sondigheid van hul eie in teenstelling daarmee kon sien. Die wet is gegee om hulle van sonde en die behoefte aan 'n Verlosser te oortuig. Dit sou geskied namate die beginsels van die wet deur die Heilige Gees op die hart toegepas word. Die werk moet nog steeds verrig word. Die beginsels van die wet word in die lewe van Christus geopenbaar, en waar die Heilige Gees van God die hart ontroer, waar die lig van Christus die behoefte aan Sy reinigende bloed en Sy regverdigmakende geregtigheid aan die mens openbaar, bly die wet steeds 'n middel om ons na Christus te bring, sodat ons deur die geloof geregverdig kan word. ,,Die wet van die Here is volmaak: dit verkwik die siel" (Psalm 19:8).

,,Voordat die hemel en die aarde verbygaan," het Jesus gesê, ,,sal nie een jota of titteltjie van die wet ooit verbygaan totdat alles gebeur het nie." Die son wat in die hemel skyn, die vaste aarde onder u voete, is almal God se getuies dat Sy wet ewig en onveranderlik is. Hoewel hulle kan verbygaan, sal die gebooie van God bly staan. ,,Dit is makliker dat die hemel en die aarde verbygaan as dat een tittel van die wet sou val." Lukas 16:17. Die sinnebeelde wat vooruit gewys het na Jesus as die Lam van God, sou met Sy dood afgeskaf word; maar die beginsels van die tien gebooie is so onvernietigbaar soos die troon van God.

Aangesien die wet van die Here volmaak is, moet elke afwyking daarvan sondig wees. Wie die gebooie van God ongehoorsaam is, en andere so leer, word deur Christus veroordeel. Die Heiland se gehoorsame lewe het die aansprake van die wet bekragtig; het bewys dat die wet in die mensheid uitgeleef kan word en getoon watter voortreflike karakter gehoorsaamheid ontwikkel. Almal wat soos Hy gehoorsaam is, verklaar ook dat die wet ,,heilig en regverdig en goed" is (Romeine 7:12). Maar almal wat die gebooie van God verbreek, sterk die Satan in sy stelling dat die wet onregverdig is en nie nagekom kan word nie. So ondersteun hulle die bedrog van die groot vyand en doen hulle God 'n oneer aan. Hulle is die kinders van die Bose, wat die eerste opstandeling teen die wet van God was. Om hulle in die hemel toe te laat, sou beteken dat die elemente van tweedrag en opstand weer ingevoer sal word en die welsyn van die heelal in gevaar sal stel. Geen mens wat een beginsel van die wet opsetlik veronagsaam, sal in die koninkryk van die hemel ingaan nie.

Die rabbi's het gereken hul geregtigheid is 'n paspoort na die hemel; maar Jesus het dit ontoereikend en waardeloos verklaar. Uiterlike seremonies en 'n teoretiese kennis van die waarheid is Farisese geregtigheid. Die rabbi's het gedink hulle is heilig weens hul eie pogings om die wet te onderhou; maar hul werke het geregtigheid van die godsdiens geskei. Terwyl hulle die rites nougeset nagekom het, was hul lewens snood en onsedelik. Hul gewaande geregtigheid sou nooit die hemelse koninkryk kon binnegaan nie.

Die grootste selfbedrog waaraan die mens in Christus se tyd skuldig was, was dat 'n blote erkenning van die waarheid reeds geregtigheid uitmaak. In die ondervinding van die mens het 'n teoretiese kennis van die waarheid nog altyd ontoereikend vir die redding van die siel geblyk te wees. Dit lewer nie die vrugte van geregtigheid nie. 'n Ywer vir wat teologiese waarheid genoem word, gaan dikwels gepaard met 'n haat vir die reine waarheid soos in die lewe geopenbaar. Die geskiedenis se donkerste hoofstukke is belaai met die misdade van godsdienstige dwepers. Die Fariseërs het hulle die kinders van Abraham genoem en geroem op die Godspraak in hul besit; tog het hierdie voordele hulle nie teen selfsug, kwaadwilligheid, hebsug en die snoodste huigelary gevrywaar nie. Hulle het hul as die grootste godsdienstiges in die wêreld beskou, maar hul sogenaamde ortodoksheid het hulle die Here van die leërskare laat kruisig.

Hierdie gevaar bestaan vandag nog. Baie veronderstel dat hulle Christene is bloot omdat hulle sekere teologiese leerstellings onderskryf. Maar hulle het die waarheid nie in die praktiese lewe ingevoer nie. Hulle het dit nie geglo en liefgehad nie, en daarom het hulle nie die krag en die genade ontvang wat deur die heiliging van die waarheid kom nie. Mense kan geloof in die waarheid bely; maar as dit hulle nie opreg, vriendelik, geduldig, verdraagsaam, hemelsgesind maak nie, is dit 'n vloek vir die belyer en deur sy invloed 'n vloek vir die wêreld.

Die geregtigheid wat Christus verkondig het, is die onderwerping van die hart en lewe aan die geopenbaarde wil van God. Die sondige mens kan regverdig word net as hy geloof in God het en in noue voeling met Hom bly. Dan sal ware godsvrug die gedagtes verhef en die lewe veredel. Dan stem die uiterlike godsdienstige vorms ooreen met die Chris​ten se innerlike reinheid. Dan is die seremonies wat in diens van God voorgeskryf word nie meer betekenislose rites, soos die van die geveinsde Fariseërs nie.

Jesus vat die gebooie een vir een en verduidelik die diepte en breedte van hul vereistes. Pleks van hul geldigheid van selfs 'n jota te beroof, wys Hy hoe verreikend hul beginsels is en stel Hy die Jode se noodlottige fout aan die kaak wat hulle met hul skyn van gehoorsaamheid begaan. Net 'n bose gedagte, of 'n wellustige aanblik, sê Hy, is reeds 'n oortreding van die wet van God. Een wat hom maar aan die geringste onregverdigheid skuldig maak, oortree die wet en verlaag homself. Moord ontstaan eers in die gedagte. Hy wat haat koester, volg die pad van die moordenaar en sy offer is 'n gruwel vir God.  

Die Jode het 'n gees van vergelding gekweek. Hul haat vir die Romeine het uiting gevind in krasse veroordelings, en hulle het die Bose behaag met hierdie openbaring van sy eienskappe. So het hulle hulle voorberei om die verskriklike dade te pleeg waartoe hy hulle gelei het. In die godsdienstige lewe van die Fariseërs het die heidene niks gesien wat 'n aanbeveling vir vroomheid is nie. Jesus het hulle aangeraai om hulself nie te mislei met die idee dat hulle in hul harte teen hul onderdrukkers kan opstaan en die begeerte kan koester om die onreg te wreek nie.

Daar is wel 'n verontwaardiging wat te regverdig is, selfs by die volgelinge van Christus. As hulle sien dat God 'n oneer aangedoen en agting vir Sy diens geskaad word, as hulle die onskuldige onderdruk sien word, ontstaan 'n heilige verontwaardiging in die siel. So 'n woede, gebore uit 'n gevoelige begrip van reg, is nie sonde nie. Maar wie meen dat hy hom onder die geringste provokasie aan woede of haatdraendheid kan oorgee, stel sy hart aan die Satan bloot. Bitterheid en vyandigheid moet uit die siel geweer word as ons in harmonie met die hemel wil leef.

Die Heiland gaan selfs verder. ,,As jy dan jou gawe na die altaar bring en dit jou daar byval dat jou broeder iets teen jou het," sê Hy, ,,laat jou gawe daar voor die altaar bly en gaan versoen jou eers met jou broeder, en kom dan en bring jou gawe." Baie neem ywerig aan gods​dienstige plegtighede deel terwyl ongelukkige geskille tussen hulle en hul broeders heers wat versoen kan word. God vereis dat hulle alles in hul vermoë moet doen om eensgesindheid te herstel. Tot dan kan Hy nie hul diens aanvaar nie. Die Christen se plig in hierdie saak word duidelik aangedui.

God stort Sy seëninge op almal uit. ,^Hy laat sy son opgaan oor slegtes en goeies, en Hy laat reën op regverdiges en onregverdiges." ,,Hy self is goedertieren oor die ondankbares en slegtes." Lukas 6:35. Hy wil he ons moet soos Hy wees. ,,Seën die wat vir julle vervloek," het Jesus gesê, ,,doen goed aan die wat vir julle haat, ... sodat julle kinders kan word van julle Vader wat in die hemele is." Dit is dan die beginsels van die wet, en hulle is die fonteine van die lewe.

God se ideaal vir Sy kinders is hoer as die hoogste mensegedagte. ,,Wees julle dan volmaak soos julle Vader in die hemele volmaak is." Hierdie bevel is 'n belofte. Die verlossingsplan beoog ons volkome red​ding uit die mag van die Satan. Christus skei altyd die berouvolle siel van die sonde. Hy het gekom om die werke van die duiwel te vernietig, en Hy het voorsiening gemaak dat die Heilige Gees aan elke boetvaardige siel gegee sal word om hom van die sonde te bewaar.

Die verleier se optrede moet nie as verskoning vir 'n enkele wandaad aangevoer word nie. Die Satan verheug hom as hy hoor hoe belydende volgelinge van Christus vir hul tekortkominge verskonings aanvoer. Dis hierdie ekskuse wat tot die sonde lei. Daar is geen verskoning vir sonde nie. 'n Heilige gesindheid, 'n lewe soos Christus s'n, is binne bereik van elke berouvolle, gelowige kind van God.

Die ideale Christelike karakter is Christus s'n. Soos die Seun van die mens in Sy lewe volmaak was, so moet Sy volgelinge in hulle lewe volmaak wees. Jesus was in alle opsigte gelyk aan Sy broeders. Hy het vlees geword, net soos ons. Hy het honger en dors en moeg geword. Hy is deur voedsel versterk en deur slaap verkwik. Hy het die mens se lot gedeel; tog was Hy die vlekkelose Seun van God. Hy was God in die vlees. Sy karakter moet ons s'n word. Die Here sê van die wat in Hom glo: ,,Ek sal in hulle woon en onder hulle wandel, en Ek sal hulle God wees, en hulle sal vir My 'n volk wees" (2 Korinthiërs 6:16).

Christus is die leer wat Jakob gesien het, met die voetstuk op die aarde en die bopunt tot aan die poorte van die hemel—tot aan die drumpel van die heerlikheid. As daardie leer net een sport te kort was om die aarde te bereik, was ons verlore. Maar Christus bereik ons waar ons is. Hy het ons natuur oorgeneem en oorwin, sodat ons Sy natuur kan oorneem en oorwin. Hy het in ,,die gelykheid van die sondige vlees" (Romeine 8:3) gekom en 'n sondelose lewe gelei. Deur Sy Godheid hou Hy nou aan die troon van die hemele vas, terwyl Sy mensheid tot ons reik. Hy nooi ons om deur die geloof in Hom die heerlike karakter van God te bereik. Daarom moet ons volmaak wees, soos ons ,,Vader in die hemele volmaak is."

Jesus het getoon wat geregtigheid is en het God aangewys as die bron daarvan. Nou het Hy hom tot praktiese pligte gewend. In die gee van aalmoese, in gebed en vas, het Hy gesê, moet ons geensins aandag op onsself vestig of ons eie lof soek nie. Gee in opregtheid ter wille van die armes. Laat die siel in die gebed met God verkeer. As 'n mens vas, laat dit nie met geboë hoof wees terwyl jy aldeur aan jouself dink nie. Die hart van die Fariseër is onvrugbare en armoedige grond waarin die saad van die Goddelike lewe nie kan groei nie. Dit is hy wat hom die onvoorwaardelikste aan God onderwerp wat die aanneemlikste diens aan Hom sal lewer. Want deur gemeenskap met God word mense Sy medewerkers om Sy karakter in die mensheid te weerspieël.

Daar is 'n groot beloning vir die diens wat met 'n opregte hart gelewer word. ,Jou Vader wat in die verborge sien, Hy sal jou in die openbaar vergelde." Die karakter word gevorm deur die lewe wat ons deur die genade van Christus lei. Die oorspronklike lieflikheid begin na die siel terug te keer. Die karaktertrekke van Christus word aan ons meegedeel en die beeld van die Goddelike begin uit ons te straal. Die gelaat van manne en vroue wat saam met God werk en wandel, weerspieël die hemelse vrede. Hulle word omring deur die hemelse atmosfeer. Vir hierdie siele het die koninkryk van God begin. Hulle het die blydskap van Christus, die blydskap om 'n seën vir die mensdom te wees. Hulle het die eer om aangeneem te word vir die Meester se diens; hulle word vertrou om Sy werk in Sy Naam te verrig.

,,Niemand kan twee here dien nie." Ons kan God nie met 'n verdeelde hart dien nie. Bybelse godsdiens is nie een invloed onder baie nie; sy invloed moet oorheersend wees en al die ander deurtrek en beheers. Dit is nie soos 'n bietjie kleur wat hier en daar op die doek geverf word nie; dit moet die hele lewe deurtrek, asof die doek in daardie kleur geweek is totdat elke draad in die diep, onverbleikbare tint gekleur is.

,,As jou oog dan reg is, sal jou hele liggaam verlig wees. Maar as jou oog verkeerd is, sal jou hele liggaam donker wees." Reinheid en doelbewustheid is die voorwaardes om die lig van God te ontvang. Hy wat die waarheid wil weet, moet gewillig wees om alles te aanvaar wat dit openbaar. Hy mag geen vergelyk met die dwaling tref nie. Om te weifel of die waarheid halfhartig aan te hang, is om die duisternis van die dwaling en die duiwelse misleiding te kies.

Gerieflikheidsbesluite en die onversetlike beginsels van geregtigheid vloei nie onsigbaar ineen soos die kleure van die reënboog nie. Tussen hulle trek die ewige God 'n breë, duidelike skeidslyn. Die beeld van Christus steek net so helder by die van die Satan af as die middag teen die middernag. En net diegene wat die lewe van Christus lei, is Sy medewerkers. As aan een sonde in die siel vasgekleef word of een verkeerde gewoonte in die lewe behou word, word die hele wese besoedel. Die mens word 'n werktuig van die ongeregtigheid.

Almal wat die diens van God gekies het, moet by Sy sorg berus. Christus het na die voëls in die hemel en die blomme in die veld gewys en gesê Sy gehoor moet na hierdie skepsele van God kyk. ,,Is julle nie baie meer werd as hulle nie?" het Hy gevra (Mattheüs 6:26). Die aandag wat God aan enige voorwerp bestee, staan in verhouding tot sy rang in die skepping. Die bruin mossie geniet die Voorsienigheid se aandag. Die veldblomme, die gras wat die aarde bedek, deel almal in die sorg van ons hemelse Vader. Die groot Meesterkunstenaar het sorg aan die lelies bestee en hulle met meer skoonheid as die heerlikheid van Salomo beklee. Hoeveel meer gee Hy dan nie om vir die mens, wat die afbeelding van die heerlikheid van God is nie. Hy verlang dat Sy kinders 'n karakter na Sy gelykenis moet openbaar. Soos die sonstraal die blomme hul kleure gee, so gee God die skoonheid van Sy eie karakter aan die siel.

Almal wat Christus se koninkryk van liefde en geregtigheid en vrede kies en dit belangriker as alle ander dinge in hul lewe ag, is aan die wêreld daarbo verbind, en elke seën wat hulle vir hierdie lewe nodig het, ontvang hulle. In die boek van God se voorsienigheid, die boek van die lewe, kry ons elkeen 'n bladsy. Daardie bladsy bevat elke besonderheid van ons geskiedenis; selfs die hare op ons hoofde is getel. God laat Sy kinders nooit uit Sy gedagte nie.

,,Kwel julle dus nie oor more nie." Mattheüs 6: 34. Ons moet Chris​tus dag vir dag volg. God gee nie hulp vir more nie. Hy gee Sy kinders nie al die voorligting vir hul lewensreis tegelyk nie, sodat hulle nie verward kan raak nie. Hy vertel hulle net soveel as wat hulle kan onthou en kan uitvoer. Die krag en wysheid wat gegee word, is vir die huidige behoefte. ,,As iemand van julle wysheid kortkom"—vir vandag—,,laat hom dit van God bid, wat aan almal eenvoudig gee sender om te verwyt, en dit sal aan hom gegee word" (Jakobus 1:5).

,,Moenie oordeel nie, sodat julle nie geoordeel word nie." Moenie dink u is beter as ander nie, en moenie regter oor hulle speel nie. Omdat u nie die motief kan lees nie, is u nie geskik om ander te oordeel nie. Deur hom te kritiseer, vel u 'n oordeel oor uself; want u toon dat u 'n deelgenoot is van die Satan, die aanklaer van die broeders. Die Here sê: ,,Ondersoek julself of julle in die geloof is; stel julself op die proef." Dit is ons werk. ,,Want as ons onsself beoordeel het, sou ons nie geoordeel word nie." 2 Korinthiërs 13:5; 1 Korinthiërs 11:31.  

Die goeie boom sal goeie vrugte dra. As die vrugte onsmaaklik en waardeloos is, is die boom sleg. So getuig die vrugte wat die lewe dra van die toestand van die hart en die uitnemendheid van die karakter. Goeie werke kan nooit ons redding koop nie, maar hulle is 'n bewys van die geloof wat deur die liefde werk en die siel reinig. En hoewel die ewige loon nie op grond van ons verdienste toegeken word nie, sal dit tog in verhouding tot die werk wees wat deur die genade van Christus verrig is.

So het Christus die beginsels van Sy koninkryk uiteengesit, en aan hulle getoon dat dit die groot lewensreël is. Om die les verder tuis te bring, lig Hy dit met 'n illustrasie toe. Dit is nie genoeg, sê Hy, om My woorde te hoor nie. Deur gehoorsaamheid moet julle dit die fondament van jul karakter maak. Jul eie krag is maar soos dryfsand. Bou julle op die teorieë en wysheid van mense, sal jul huis instort. Dit sal deur die winde van versoeking, die storms van beproewing, weggevoer word. Maar hierdie beginsels wat Ek julle gegee het, sal standhou. Ontvang My; bou op My woorde.

,,Elkeen wat dan na hierdie woorde van My luister en dit doen, hom sal Ek vergelyk met 'n verstandige man wat sy huis op die rots gebou het. En die reën het geval en die waterstrome het gekom en die winde het gewaai en teen daardie huis aangestorm, en dit het nie geval nie, want sy fondament was op die rots." Mattheüs 7:24, 25.  

32 Die Romeinse Offisier

Vir die koninklike beampte wie se seun Hy genees het, het Jesus gesê:  ,,As julle nie tekens en wonders sien nie, sal julle nooit glo nie" (Johan​nes 4:48). Dit het Hom gegrief dat Sy eie volk moes aandring op hierdie uiterlike tekens van Sy Messiasskap. Keer op keer was Hy verstom oor hul ongeloof. Maar Hy het Hom verbaas oor die geloof van die hoofman wat na Hom gekom het. Die hoofman het nie aan die Heiland se mag getwyfel nie. Hy het Hom nie eers gevra om persoonlik te kom om die wonderwerk te verrig nie. ,,Spreek net 'n woord," het hy gesê, ,,en my kneg sal gesond word."

Die offisier se kneg het aan verlamming gely en was op sterwe. By die Romeine was die bediendes slawe wat op die markte gekoop en verkoop is, en hulle is misbruik en mishandel; maar hierdie hoofman was geheg aan sy kneg en wou hom baie graag gesond he. Hy was oortuig dat Jesus hom kon genees. Hy het die Heiland nog nie gesien nie, maar wat hy van Hom gehoor het, het hom met geloof besiel. Ondanks die Jode se formalisme was hy oortuig dat hulle 'n voortrefliker godsdiens as syne gehad het. Hy het reeds al deur die mure van rassevooroordeel en haat wat tussen die veroweraars en die verowerdes gestaan het, gebreek. Hy het respek vir die diens van God getoon en het die Jode as Sy aanbidders vriendelik behandel. In die leer van Christus, soos aan hom berig is, het hy 'n antwoord gevind vir die behoefte van die siel. Al die geestelikheid wat in hom was, het op die Heiland se woorde gereageer. Maar hy het hom onwaardig gevoel om in die teenwoordigheid van Jesus te kom, en het die Joodse ouderlinge gevra om Jesus te versoek om sy dienskneg te genees. Hulle het die Groot Leraar geken, het hy geredeneer, en hulle sou weet hoe om Hom te nader om gunstig te reageer.

Toe Jesus Kapernaüm binnegaan, is Hy deur 'n afvaardiging ouderlinge ontmoet, wat Hom die hoofman se versoek meegedeel het. ,,Hy is dit werd dat U dit vir hom doen," het hulle gesê, ,,want hy het ons volk lief en het self die sinagoge vir ons gebou."

Jesus het dadelik na die offisier se huis vertrek, maar omdat Hy deur 'n skare omring was, het Hy maar stadig gevorder. Tyding van Sy koms het Hom vooruitgeloop, en die hoofman het, in sy gevoel van on​waardigheid, die boodskap na Hom gestuur: ,,Here, moenie moeite doen nie, want ek is nie werd dat U onder my dak inkom nie." Maar die Heiland het steeds aangekom, en uiteindelik het die hoofman dit gewaag om Hom te nader en die boodskap voltooi: ,,Daarom het ek my ook nie waardig geag om na U te gaan nie; sê dit maar met 'n woord, en my kneg sal gesond word. Want ek is ook 'n man wat aan gesag onderworpe is, en ek het soldate onder my; en vir hierdie een sê ek: Gaan! en hy gaan; en vir 'n ander een: Kom! en hy kom; en vir my slaaf: Doen dit! en hy doen dit." Soos ek die mag van Rome verteenwoordig en my soldate my oppergesag erken, so verteenwoordig U die mag van die Oneindige God, en alle geskape dinge gehoorsaam U woord. U kan 'n siekte beveel om pad te gee, en dit sal U gehoorsaam. U kan U hemelse boodskappers ontbied en hulle sal die krag van genesing bring. Spreek net die woord, en my kneg sal gesond word.

,,Toe Jesus dit hoor, was Hy oor hom verwonderd, en Hy draai Hom om en sê vir die skare wat Hom volg: Ek sê vir julle, selfs in Israel het Ek so groot 'n geloof nie gevind nie." En aan die hoofman sê Hy toe: ,,Laat dit vir jou wees soos jy geglo het. En sy kneg het gesond geword in daardie uur."

Die Joodse leiers wat die hoofman by Christus aanbeveel het, het getoon hoe ver hulle aan die gees van die evangelie te kort geskiet het. Hulle het nie besef dat ons groot behoefte ons enigste aanspraak op die genade van God is nie. In hul eiegeregtigheid het hulle die offisier aan​beveel omdat hy 'n guns gedoen het aan ,,ons volk." Maar van homself het die hoofman getuig: ,,Ek is dit nie werd nie." Sy hart is ontroer deur die genade van Christus. Hy het sy eie onwaardigheid besef; tog was hy nie bang om hulp te vra nie. Hy het nie op sy eie goedheid vertrou nie; sy aanspraak was sy groot behoefte. In die geloof het hy Christus in Sy ware karakter gesien. Hy het in Hom nie bloot as 'n verrigter van wonderwerke nie, maar as die Vriend en Verlosser van die mens geglo.

So kan elke sondaar na Christus kom. ,,Nie op grond van die werke van geregtigheid wat ons gedoen het nie, maar na sy barmhartigheid het Hy ons gered." Titus 3: 5. As die Satan u vertel dat u 'n sondaar is en nie kan hoop om die seën van God te ontvang nie, vertel hom dat Christus na die wêreld gekom het om sondaars te red. Ons het niks om ons by God aan te beveel nie; maar die een pleidooi wat ons nou en altyd kan lewer, is ons totale hulpelose toestand wat Sy verlossing noodsaaklik maak. Deur alle selfstandigheid neer te le, kan ons na die kruis van Golgota opkyk en se:

,,Ledig, slegs met sondelas, hou ek aan die kruishout vas."  Die Jode is van kleins af voorgelig oor die werk van die Messias. Die besielde woorde van die stamvaders en profete en die sinnebeeldige lesse van die offerstelsel was in hulle besit. Maar hulle het die lig veronagsaam; en nou het hulle in Jesus niks gesien wat hulle begeer het nie. Maar die hoof man, 'n gebore heiden, opgevoed in die afgodery van die Romeinse ryk, opgelei as soldaat, skynbaar deur opvoeding en omgewing afgesonder van 'n geestelike lewe, en nog verder uitgesluit deur die Jode se bekrompenheid en deur die minagting wat sy eie landgenote vir die volk van Israel gekoester het—hierdie man het die waarheid ingesien waarvoor die kinders van Abraham blind was. Hy het nie eers gekyk of die Jode self die Een wat beweer dat Hy hul Messias is, sou aanneem nie. Toe die ,,lig wat elke mens verlig" (Johannes 1:9) op hom skyn, het hy, hoewel op 'n afstand, die heerlikheid van die Seun van God gesien.

Vir Jesus was dit 'n voorsmaak van die werk wat die evangelie onder die heidene sou verrig. Hy het met blydskap vooruitgesien na die insameling van siele uit alle nasies vir Sy koninkryk. Bedroef het Hy vir die Jode die gevolge van hul verwerping van Sy genade geskilder: ,,Maar Ek sê vir julle dat baie sal kom van ooste en weste en saam met Abraham en Isak en Jakob sal aansit in die koninkryk van die hemele. Maar die kin​ders van die koninkryk sal uitgedryf word in die buitenste duisternis. Daar sal geween wees en gekners van tande." Helaas, hoe vele berei hulle nie vandag nog voor vir hierdie bittere teleurstelling nie! Terwyl siele in die heidense duisternis Sy genade aanneem, hoe vele is daar nie in Christenlande op wie die lig maar net skyn om veronagsaam te word nie.

Meer as dertig kilometer van Kapernaüm af, op 'n plato wat die breë, skilderagtige vlakte van Esdraelon beheers, het die dorpie Nain gelê, en daarheen het Jesus nou Sy skrede gewend. By Hom was baie van Sy dissipels en ander, en gaandeweg het meer mense bygekom, gretig om Sy woorde van liefde en simpatie te hoor, terwyl hulle hul siekes bring om genees te word, en steeds met die hoop dat Hy wat oor sulke wonderbaarlike mag beskik, Hom sal uitroep as die Koning van Israel, 'n Menigte het om Hom saamgedrom en dit was 'n blye groep wat Hom vol verwagting teen die rotsagtige pad na die poort van die bergdorpie vergesel het.

Terwyl hulle nader stap, kom daar 'n begrafnisstoet uit die poort. Met langsame, droewige skrede beweeg hulle na die begraafplaas. Met die lyk op 'n oop draagbaar stap die draers voor, gevolg deur die roubedrywers wat die lug skeur met hul geweeklaag. Dit skyn asof al die inwoners van die dorpie daar is om die dode die laaste eer te bewys en met die naasbestaandes te simpatiseer.

Dit was 'n jammerlike toneel. Die oorledene was sy weduweemoeder se enigste seun. Die eensame moeder het nou haar enigste aardse steun en troos grafwaarts gevolg. ,,En toe die Here haar sien, het Hy innig jammer vir haar gevoel." Terwyl sy blindelings en wenend voortstrompel en Hom nie sien nie, kom Hy tot by haar en sê saggies: ,,Moenie ween nie!" Jesus was op die punt om haar smart in vreugde te verander, en tog kon Hy nie hierdie tedere simpatie weerhou nie.

,,Hy het nadergegaan en die baar aangeraak;" selfs aanraking met die dood kon Hom nie verontreinig nie. Die draers het gaan staan, en die geweeklaag het opgehou. Die twee groepe het hulle om die baar geskaar in onsekere afwagting. Hier was Een wat siektes genees en duiwels uitgedryf het; was selfs die dood aan Hom onderworpe?

In 'n helder stem, vol gesag, vloei die woorde: ,Jongman, Ek sê vir jou, staan op!" Daardie stem dring deur die ore van die dode. Die jongeling maak sy oë oop. Jesus neem hom aan sy hand en help hom op. Hy sien haar wat langs hom geween het, en moeder en seun omhels mekaar innig en bly. Die skare kyk sprakeloos toe, asof betower. ,,Vrees het almal aangegryp." Vol heilige ontsag staan hulle 'n oomblikkie daar, asof in die teenwoordigheid van God self. Toe verheerlik hulle God en sê: ,,'n Groot profeet het onder ons opgestaan; en: God het Sy volk besoek." Die begrafnisstoet is as 'n sege-optog terug na Nain. ,,En hierdie woord aangaande Hom het uitgegaan in die hele Judea en in die hele omtrek."

Hy wat langs die bedroefde moeder by die poort van Nain gestaan het, sien elke treurende langs die baar raak. Hy voel innig met ons saam in ons droefheid. Sy hart, wat liefgehad en ontferm het, is 'n hart van onveranderlike teerheid. Sy woord, wat die dode opgewek het, is vandag nie minder kragdadig as toe dit die jongeling van Nain aangespreek het nie. Hy sê: ,,Aan My is gegee alle mag in die hemel en op aarde" (Mattheüs 28: 18). Die verloop van jare het daardie mag nie verminder nie; ook het die nimmereindigende werking van Sy oorvloedige genade dit nie uitgeput nie. Hy is nog 'n lewende Verlosser vir almal wat in Hom glo.  

Jesus het die moeder se droefheid in vreugde verander toe Hy haar seun teruggegee het; tog is die seun maar net na hierdie aardse lewe teruggeroep om sy smart, arbeid en gevare te verduur en dan weer onder die mag van die dood te beland. Maar Jesus troos ons in ons droefheid oor die dode met 'n boodskap van ewige hoop: ,,Ek is ... die lewende; en Ek was dood en kyk, Ek leef tot in alle ewigheid. ... En Ek het die sleutels van die doderyk en van die dood." ,,Aangesien die kinders dan vlees en bloed deelagtig is, het Hy dit ook op dieselfde manier deelagtig geword, sodat Hy deur die dood hom tot niet kon maak wat mag oor die dood het—dit is die duiwel—en almal kon bevry wat hulle hele lewe lank uit vrees vir die dood aan slawerny onderworpe was." Openbaring 1:17, 18; Hebreërs 2:14, 15.

Die Satan kan die dode nie in sy greep hou as die Seun van God hulle tot lewe roep nie. Hy kan nie 'n enkele siel wat in die geloof op Christus se magwoord reageer, in die geestelike dood gevange hou nie. God sê aan almal wat dood in die sonde is: ,,Ontwaak, jy wat slaap, en staan op uit die dode" (Efesiërs 5:14). Daardie woord is die ewige lewe. Soos die woord van God wat die eerste mens in die lewe geroep het, nog lewe gee; soos Christus se woord: ,Jongman, Ek sê vir jou, staan op," weer lewe aan die seun van Nain gegee het, so is die woord ,,Staan op uit die dode" lewe vir die siel wat dit ontvang. God het ons verlos ,,uit die mag van die duisternis en oorgebring ... in die koninkryk van die Seun van sy liefde" (Kolossense 1:13). Dit word ons alles in Sy Woord aangebied. As ons die Woord ontvang, het ons verlossing.

,,En as die Gees van Hom wat Jesus uit die dode opgewek het, in julle woon, dan sal Hy wat Christus uit die dode opgewek het, ook julle sterflike liggame lewendig maak deur sy Gees wat in julle woon." ,,Want die Here self sal van die hemel neerdaal met 'n geroep, met die stem van 'n aartsengel en met geklank van die basuin van God; en die wat in Christus gesterf het, sal eerste opstaan. Daarna sal ons wat in die lewe oorbly, saam met hulle in wolke weggevoer word die Here tegemoet in die lug; en so sal ons altyd by die Here wees." Romeine 8:11; 1 Thessalonicense 4:16, 17. Dit is die woord waarmee Hy ons aansê om mekaar te troos.  

33 Wie Is My Broers?

Josef se seuns het nie simpatiek teenoor Jesus in Sy werk gestaan nie. Die berigte wat hulle bereik het in verband met Sy lewe en arbeid het hulle verbaas en ontstel. Hulle het gehoor dat Hy hele nagte in gebed deurbring, maar gedurende die dag deur groot skares mense omring word en Hom nie eers tyd gun om te eet nie. Sy vriende het gevoel dat Hy Hom gedaan maak met Sy aanhoudende arbeid; hulle kon Sy houding teenoor die Fariseërs nie begryp nie, en sommige het gevrees dat Hy Sy ewewig kwytraak.

Sy broers het dit te hore gekom, asook die Fariseërs se bewering dat Hy duiwels deur die mag van die Satan uitdryf. Hulle het die smaad wat dit oor hulle gebring het weens hul verwantskap met Jesus, terdeë gevoel. Hulle wis watter opskudding Sy woorde en werke veroorsaak het en was nie net verontrus oor Sy onverbloemde uitlatings nie, maar verontwaardig oor Sy veroordeling van die skrifgeleerdes en Fariseërs. Hulle het besluit dat Hy tot besinning gebring moet word en hulle het Maria oorreed om saam te gaan, met die hoop dat Hy uit liefde vir haar oorreed sou kon word om versigtiger te werk te gaan.

Kort tevore het Jesus vir die tweede keer 'n man genees wat van die duiwel besete, blind en stom was, en die Fariseërs het die bewering herhaal: ,,Deur die owerste van die duiwels dryf Hy die duiwels uit" (Mattheüs 9:34). Christus het hulle onomwonde vertel dat hulle, hulle deur die werk van die Heilige Gees aan die Satan toe te skryf, van die bron van seëninge afsluit. Wie teen Jesus self gepraat het omdat hulle nie Sy Goddelike karakter besef het nie, kan nog vergifnis vind; want deur die Heilige Gees kan hulle dalk nog oorreed word om hul fout in te sien en tot bekering te kom. Wat die sonde ook mag wees, as die siel hom bekeer en glo, word die skuld afgewas in die bloed van Christus; maar hy wat die werk van die Heilige Gees verwerp, plaas hom in 'n posisie waar be​kering en geloof hom nie kan bykom nie. Dit is deur die Gees wat God harte aanraak; as 'n mens die Gees opsetlik verwerp en aan die Satan toeskryf, sluit hy die kanaal af waardeur God met hom gemeenskap kan hou. As die Gees eers finaal verwerp is, is daar niks meer wat God vir die siel kan doen nie.

Die Fariseërs wat so deur Jesus gewaarsku is, het self nie die bewering geglo wat hulle teen Hom gemaak het nie. Daar was nie een van hierdie waardigheidsbekleërs wat nie tot die Heiland aangetrokke gevoel het nie. Hulle het die Gees in hul eie harte hoor verklaar dat Hy die Gesalfde van Israel is en by hulle aandring om Sy dissipels te word. In die lig van Sy teenwoordigheid het hulle hul onheiligheid besef en na 'n geregtigheid verlang wat hulle nie kon skep nie. Maar nadat hulle Hom ver​werp het, sou dit te vernederend wees om Hom as die Messias aan te neem. Nadat hulle reeds die weg van ongeloof betree het, was hulle te trots om hul fout te erken. Om hul miskenning van die waarheid te regverdig, het hulle wanhopig getrag om die Heiland se leer te betwis. Die getuienis van Sy krag en genade het hulle ergerlik gemaak. Hulle kon die Heiland nie belet om wonderwerke te verrig nie, hulle kon Hom nie belet om te leer nie; maar hulle het alles in hul vermoë gedoen om Hom in 'n slegte lig te stel en Sy woorde te verdraai. Steeds het die oortuigende Gees van God hulle agtervolg, en moes hulle meer versperrings oprig om Sy mag te weerstaan. Die grootste krag wat op die menslike gees uitgeoefen kan word, het met hulle gestry, maar hulle wou nie toegee nie.

Dit is nie die Here wat mense se oë verblind of hulle harte verhard nie. Hy stuur die mens lig om sy foute te besef en om hom op 'n veilige weg te lei; dit is wanneer hierdie lig verwerp word dat die oë verblind en die hart verhard word. Die proses is dikwels geleidelik en ongemerk. Lig bereik die siel deur die Woord van God, deur Sy dienaars, of die regstreekse invloed van die Heilige Gees; maar as een ligstraal veronagsaam word, word die geestelike insig gedeeltelik verstomp en word die tweede openbaring van lig minder duidelik bespeur. So neem die duisternis toe totdat nag in die siel heers. So was dit met hierdie Joodse leiers. Hulle was oortuig dat 'n Goddelike krag in Christus werksaam was, maar om die waarheid te weerstaan, het hulle die werk van die Heilige Gees aan die Satan toegeskryf. So het hulle opsetlik bedrog verkies; hulle het hul aan die kant van die Satan geskaar, en is voortaan deur sy krag beheers.

Nou verwant aan Christus se waarskuwing in verband met die sonde teen die Heilige Gees, is 'n waarskuwing teen ydele en sondige woorde. Woorde is 'n aanduiding van wat in die hart is. ,,Uit die oorvloed van die hart praat die mond." Maar die woorde is meer as 'n aanduiding van die karakter; hulle kan ook op die karakter reageer. Mense word deur hulle eie woorde beïnvloed. Dikwels gee 'n mens onder 'n skielike ingewing van die Satan, uiting aan jaloesie of bose agterdog, sonder dat hy dit werklik self glo; maar die uitdrukking reageer op die gedagtes. Hy word deur sy eie woorde bedrieg en begin glo dat wat hy onder die Satan se ingewing gesê het, werklik waar is. Nadat 'n mens eers uiting aan 'n mening of besluit gegee het, is hy dikwels te trots om dit terug te trek, en probeer hy bewys dat hy gelyk het totdat hy dit werklik glo. Dit is gevaarlik om twyfel uit te spreek, gevaarlik om lig van Bo in twyfel te trek of te kritiseer. Die gewoonte om onbesonne en oneerbiedig te kritiseer, reageer op die karakter en werk oneerbiedigheid en ongeloof in die hand. Vele wat hulle aan hierdie gewoonte skuldig gemaak het, het onwetend van die gevaar voortgegaan totdat hulle bereid was om die werk van die Heilige Gees te kritiseer en te verwerp. Jesus het gesê: ,,Elke ydele woord wat die mense praat, daarvan moet hulle rekenskap gee in die oordeelsdag. Want uit jou woorde sal jy geregverdig word, en uit jou woorde sal jy veroordeel word."

Toe voeg Hy ook 'n waarskuwing by vir diegene wat deur Sy woorde beïndruk was, Hom met blydskap aangehoor het, maar wat hulself nie aan die inwoning van die Heilige Gees onderwerp het nie. Die siel word nie net deur weerstand vernietig nie, maar deur versuim. ,,Wanneer 'n onreine gees uit die mens uitgegaan het," het Jesus gesê, ,,gaan hy deur waterlose plekke en soek rus en vind dit nie. Dan sê hy: Ek sal teruggaan na my huis waar ek uitgegaan het. En hy kom en vind dit leeg, uitgeveeg en versier. Dan gaan hy en neem sewe ander geeste slegter as hy self met hom saam, en hulle kom in en woon daar."

Daar was baie in die tyd van Christus, soos wat daar vandag is, oor wie die beheer van die Satan tydelik skynbaar gebreek is; deur die genade van God is hulle bevry van die bose geeste wat oor die siel geheers het.

Hulle het hul verbly in die liefde van God; maar soos die klipperige grond van die gelykenis, het hulle nie in Sy liefde gebly nie. Hulle het hulle nie daagliks aan God onderwerp sodat Christus in die hart kon woon nie; en toe die bose gees terugkeer met ,,sewe ander geeste slegter as hy self," is hulle volkome deur die mag van die Bose beheer.

Sodra die siel hom aan Christus onderwerp, neem 'n nuwe mag besit van die nuwe hart, 'n Verandering word bewerk wat die mens nooit self kan bewerk nie. Dit is 'n bonatuurlike werk wat 'n bonatuurlike ele​ment in die menslike natuur inbring. Die siel wat hom aan Christus onderwerp, word Sy eie vesting wat Hy in 'n opstandige wêreld verdedig, en Hy sal geen ander gesag as Sy eie daarin duld nie. 'n Siel wat so deur hemelse magte behou word, sal bestand wees teen elke aanval van die Satan. Maar tensy ons, ons aan die beheer van Christus onderwerp, sal ons deur die Bose beheers word. Dis onvermydelik dat ons beheers sal word deur een van die twee groot magte wat om besit van die wêreld stry. Ons hoef nie opsetlik die koninkryk van die duisternis te kies om onder sy beheer te kom nie. Ons hoef maar net na te laat om ons by die koninkryk van die lig te skaar. Werk ons nie met die hemelse magte saam nie, sal die Satan van die hart besit neem en dit sy woonplek maak. Al verdediging teen die Bose is die inwoning van Christus deur geloof in Sy geregtigheid. Tensy ons 'n lewende verbintenis met God het, kan ons nooit die onheilige uitwerking van eieliefde, selfbevrediging en die versoeking tot die sonde weerstaan nie. Ons kan baie slegte gewoontes afleer, tydelik van die Satan wegbreek; maar sonder 'n lewende verbinte​nis met God, deur ons oomblik vir oomblik aan Hom te onderwerp, sal ons verslaan word. Sonder persoonlike kennis van Christus en voortdurende gemeenskap is ons aan die genade van die vyand oorgelaat, en sal ons op die ou end sy wil doen.

,,Die laaste van daardie mens word erger as die eerste. So sal dit ook wees," het Jesus gesê, ,,met hierdie bose geslag." Niemand is so verhard as die wat die uitnodiging van genade gering geag en die Gees van genade gekrenk het nie. Die mees algemene vorm van die sonde teen die Heilige Gees is om vol te hou om die uitnodiging tot bekering te weer​staan. Elke stap in die verwerping van Christus is 'n stap in die verwerping van verlossing en tot die sonde teen die Heilige Gees.

Deur Christus te verwerp het die Jode die onvergeeflike sonde gepleeg; en deur die uitnodiging van genade te weier, kan ons dieselfde fout begaan. Ons beledig die Vors van die lewe en steek Hom in die skande voor die sinagoge van die Satan en voor die hemelse heelal as ons weier om na Sy boodskappers te luister en liewers na die werktuie van die Satan luister, wat die siel wil weglok van Christus af. Solank 'n mens die weg volg, kan hy geen hoop op vergifnis vind nie, en eindelik sal hy alle begeerte verloor om met God versoen te raak.

Terwyl Jesus die skare nog toespreek, bring Sy dissipels Hom die boodskap dat Sy moeder en broers buite wag om Hom te spreek. Hy wis wat in hul harte was, en antwoord: ,,Wie is my moeder? en wie is my broers? En Hy steek sy hand oor sy dissipels uit en sê: Daar is my moeder en my broers. Want elkeen wat die wil doen van my Vader wat in die hemele is, die is my broer en suster en moeder."

Almal wat Christus deur die geloof aanneem, word met nouer bande as menslike verwantskap aan Hom verbind. Hulle word een met Hom, soos Hy een is met die Vader. As een wat Sy woorde geglo en uitgevoer het, was Sy moeder nader en meer reddend aan Hom verwant as deur haar bloedverwantskap. Hul familiebande met Hom het Sy broers niks gebaat tensy hulle Hom as hul persoonlike Saligmaker aangeneem het nie.

Watter steun sou Christus tog nie in Sy aardse familielede gehad het as hulle geglo het dat Hy van Bo is en met Hom saamgewerk het om die werk van God te doen nie! Hul ongeloof werp 'n skaduwee oor Jesus se aardse lewe. Dit was deel van die bitterheid van die beker wat Hy vir ons moes drink.

Die Seun van God het die vyandigheid wat in die mensehart teen die evangelie ontstaan het, terdeë gevoel en dit was vir Hom die pynlikste in Sy eie huis; want Sy eie hart was vol liefde en goedheid en Hy het tederheid in die gesinsverhoudinge gewaardeer. Sy broers wou he Hy moes toegee aan hulle idees, al sou sodanige optrede met Sy Goddelike sending bots. Hulle het geglo dat Hy hulle raad nodig het. Hulle het Hom uit hul menslike oogpunt beoordeel en het gemeen dat as Hy die dinge sou spreek wat vir die skrifgeleerdes en Fariseërs aanneemlik was, Hy die onaangename stryd wat deur Sy woorde ontketen word, sou vermy. Hulle het geglo dat Hy Hom te buite gaan deur Hom Goddelike gesag toe te eien en Hom die reg aan te matig om die rabbi's oor hul sondes te betig. Hulle wis dat die Fariseërs na 'n rede soek om Hom aan te kla, en het gevoel dat Hy hulle genoeg aanleiding daartoe gegee het.

Met hul kort meetsnoer kon hulle nie die sending peil wat Hy kom vervul het nie, en daarom kon hulle nie saam met Hom voel in Sy beproewing nie. Hul growwe, onsimpatieke woorde het getoon dat hulle geen insig in Sy karakter gehad het nie en nie besef het dat die Godheid hier met die mens verenig is nie. Hulle het Hom dikwels bedroef gesien, maar pleks dat hulle Hom moed inpraat, het hul woorde en gees Sy hart net gekwets. Sy gevoelige geaardheid is gefolter, Sy motiewe verkeerd vertolk en Sy werk misken.

Sy broers het dikwels die afgesaagde ou filosofie van die Fariseërs opgehaal en gedink dat hulle Hom, wat alle waarheid verstaan en alle verborgenhede geken het, kon leer. Wat hulle nie kon begryp nie, het hulle eenvoudig veroordeel. Hul verwyte het Hom tot in die siel geraak en Hy was vermoeid en ontsteld. Hulle het geloof in God bely en gedink hulle verdedig God, en al die tyd was God in die vlees by hulle en het hulle Hom nie geken nie.

Hierdie dinge het Sy lewe vir Hom bitter gemaak. So diep is Chris​tus deur die wanbegrip in Sy eie huis gegrief dat dit vir Hom 'n verligting was om daarvan weg te kom. Daar was een huis wat Hy graag besoek het —die huis van Lasarus en Maria en Martha; want in die atmosfeer van geloof en liefde het Sy gees rus gevind. Tog was daar niemand op aarde wat Sy Goddelike sending kon begryp het of bewus kon wees van die las wat Hy ter wille van die mens gedra het nie. Dikwels kon Hy verligting vind alleenlik wanneer Hy alleen en in gemeenskap met Sy hemelse Vader was.

Wie ter wille van Christus moet ly, wat misverstand en wantroue selfs in hul eie huise moet verduur, kan troos vind in die gedagte dat Jesus dieselfde moes verduur. Hy voel innig jammer vir hulle. Hy nooi hulle om gemeenskap met Hom en verligting te soek waar Hy dit gevind het, in gemeenskap met die Vader.

Wie Jesus as hul persoonlike Verlosser aanneem, word nie as wese agtergelaat om die beproewinge van die lewe alleen te trotseer nie. Hy ontvang hulle as lede van die hemelse gesin; Hy nooi hulle om Sy Vader hulle Vader te noem. Hulle is Sy ,,kindertjies," na aan die hart van God, aan Hom verbind met die sterkste en teerste bande. Hy voel uitermate teder teenoor hulle—met 'n tederheid so ver verhewe bo wat 6ns vader en moeder in ons hulpeloosheid teenoor ons gevoel het as wat die Godheid bo die menslike verhewe is.  

Christus se verwantskap met Sy volk word pragtig geïllustreer in een van die wette wat aan Israel gegee is. As 'n Hebreër weens armoede gedwing was om afstand van sy erfdeel te doen en homself as slaaf te verkoop, het die plig om hom en sy erfdeel terug te koop op die een geval wat die naaste aan hom verwant was. Lees Levitikus. 2 5:2 5, 47-49; Rut 2:20. So het die taak om ons en ons erfdeel, wat ons deur die sonde verloor het, vry te koop, op Hom geval wat ons ,,naasbestaande" is. Dit was om ons vry te koop dat Hy ons naasbestaande geword het. Nouer verwant as vader, moeder, broer, vriend of minnaar is die Here ons Verlosser. ,,Wees nie bevrees nie," sê Hy, ,,want Ek het jou verlos; Ek het jou by jou naam geroep; jy is myne!" ,,Omdat jy kostelik is in my oe, hooggeag is, en Ek jou liefhet, daarom gee Ek mense in jou plek en volke vir jou lewe" (Jesaja 43:1, 4).

Christus bemin die hemelse wesens wat Sy troon omring; maar hoe verklaar 'n mens die groot liefde waarmee Hy ons liefgehad het? Ons kan dit nie begryp nie, maar ons kan dit in ons eie ondervinding as waarheid ondervind. En as ons dan aan Hom verwant is, hoe teer moet ons nie voel teenoor diegene wat as broers en susters van ons Here beskou word nie! Behoort ons nie terstond die aansprake van ons Goddelike ver​wantskap in te sien nie? Aangeneem in die gesin van God, moet ons nie onse Vader en ons familie eer nie?  

34 Die Uitnodiging

“Kom na my toe, almal wat vermoeid en belas is, en Ek sal julle rus gee." Hierdie trooswoorde is aan die menigte gerig wat Jesus gevolg het. Die Heiland het gesê dat die mens net deur Hom 'n kennis van God kon opdoen. Hy het na Sy dissipels verwys as mense aan wie 'n kennis van hemelse dinge gegee is. Maar Hy het niemand laat voel dat hulle van Sy liefde en sorg uitgesluit is nie. Almal wat vermoeid en belas is, kan na Hom toe kom.

Skrifgeleerdes en Fariseërs, met hul nougesette aandag aan godsdiensvorme, het 'n behoefte gevoel wat nie deur rituele boetedoening bevredig kon word nie. Tollenaars en sondaars kon wel voorgee dat hulle tevrede is met hul sinlike aardse lewe, maar in hul harte het vrees en wantroue geheers. Jesus het die vermoeides en swares van hart aanskou wie se hoop vernietig is en wat die verlange van die siel met wêreldse plesier wou stilmaak, en het hulle genooi om in Hom rus te vind.

Vol ontferming het Hy aan die swoegendes gesê: ,,Neem my juk op julle en leer van My, want Ek is sagmoedig en nederig van hart; en julle sal rus vind vir julle siele."

Met hierdie woorde spreek Christus tot elke mens. Of hulle dit nou weet of nie, almal is vermoeid en belas. Almal gaan gebuk onder laste wat net Christus kan wegneem. Die swaarste las wat ons dra, is die sondelas. As ons hierdie las alleen moes dra, sou dit ons vernietig. Maar die Sondelose het ons plek ingeneem. ,,Die Here het die ongeregtigheid van ons almal op Hom laat neerkom." Jesaja 53:6. Hy het die las van ons skuld gedra. Hy sal die vrag van ons moeë skouers afhaal. Hy sal ons rus gee. Die las van sorge en droefheid sal Hy ook dra. Hy nooi ons om al ons bekommernis op Hom te werp; want Hy dra ons op die hart.  

Ons Ouer Broer is by die ewige troon. Hy sien elke siel wat die aangesig tot Hom wend as Verlosser. Hy weet uit ondervinding wat die swakhede van die mens is, wat ons behoeftes is, en waar die krag van ons versoeking le; want Hy is in alle opsigte net soos ons versoek, maar sender sonde. Hy waak oor u, bewende kind van God. Word u versoek? Hy sal verlos. Is u swak? Hy sal krag gee. Is u onkundig? Hy sal u lig gee. Is u gewond? Hy sal genees. Die Here ,,bepaal die getal van die sterre," nogtans genees Hy ,,die wat gebroke is van hart, en Hy verbind hul wonde" (Psalm 147:4, 3). ,,Kom na My toe," is Sy uitnodiging. Wat ook al u bekommernisse en beproewinge, stel u saak aan die Here. U gees sal versterk word om te verduur. Die weg sal vir u oopgemaak word om u los te woel uit verleentheid en moeilikheid. Hoe swakker en hulpeloser u weet dat u is, hoe sterker sal u in Sy krag word. Hoe swaarder u laste, hoe meer geseënd is die rus wat dit bring om hulle op die Lasdraer te werp. Die rus wat Christus aanbied, berus op voorwaardes, maar hierdie voorwaardes word duidelik uiteengesit. Almal kan daaraan voldoen. Hy vertel ons presies hoe Sy rus gevind kan word.

,,Neem my juk op julle," sê Jesus. Die juk is 'n dienswerktuig. Osse kry jukke vir arbeid en die juk is noodsaaklik om hulle doeltreffend te laat werk. Met hierdie illustrasie leer Christus ons dat ons tot diens ge​roep is solank as wat ons lewe. Ons moet Sy juk op ons neem, sodat ons saam met Hom medewerkers kan word.

Die juk wat ons vir diens inspan, is die wet van God. Die groot liefdeswet wat in Eden geopenbaar is, vanaf Sinai afgekondig is en in die nuwe verbond op die hart geskryf word, is wat die menslike arbeider aan die wil van God inspan. As ons aan ons eie begeertes oorgelaat moes word, om te volg waar ons wil ons heen lei, sou ons in die Satan se geledere beland en sy hoedanighede ontvang. Daarom bind God ons aan Sy wil, wat hoog en edel en verheffend is. Hy wil he ons moet ons diensplig geduldig en verstandig opneem. Christus het self die juk van diens as mens gedra. Hy het gesê: ,,Ek het lus, o my God, om u welbehae te doen, en u wet is binne-in my ingewande" (Psalm 40:9). ,,Ek het uit die hemel neergedaal, nie om my wil te doen nie, maar die wil van Hom wat My gestuur het." Johannes 6: 38. Liefde vir God, ywer vir Sy heerlikheid en liefde vir die gevalle mensdom, het Jesus na die aarde geroep om te kom ly en sterf. Dit was die beheersende krag van Sy lewe. Hy nooi u om hierdie beginsel te aanvaar.

Baie gaan gebuk onder 'n las van sorg omdat hulle die wêreld se standaard nastreef. Hulle het sy diens gekies, sy angste aanvaar en sy gewoontes aangeneem. So word hul karakter geskend en hul lewe 'n vermoeienis gemaak. Om hul ambisie en wêreldse begeertes te kan bevredig, kwets hulle die gewete en haal hulle hulself nog die bykomstige las van berou op die hals. Die voortdurende bekommernis mergel die lewenskrag uit. Die Here wil he hulle moet hierdie slawejuk aflê. Hy nooi hulle uit om Sy juk op hulle te neem. Hy sê: ,,My juk is sag en my las is lig." Hy nooi hulle om eers die koninkryk van God en Sy geregtigheid te soek, met die belofte dat alles wat hulle nodig het, vir hulle bygevoeg sal word. Kommer is blind en kan nie in die toekoms kyk nie; maar Jesus sien die einde van die begin af. Vir elke moeilikheid het Hy Sy oplossing gereed. Ons hemelse Vader het 'n duisend maniere om vir ons te voorsien waarvan ons niks weet nie. Almal wat die een beginsel aanvaar om die diens en eer van God bo alles te stel, sal hul radeloosheid sien verdwyn en 'n gelyk pad voor hul voete sien strek.

,,Leer van My," sê Jesus, ,,want Ek is sagmoedig en nederig van hart, en julle sal rus vind vir julle siele." Ons moet die skool van Christus bywoon om by Hom te leer om sagmoedig en nederig te wees. Verlossing is die proses waardeur die siel vir die hemel opgelei word. Hierdie opleiding beteken 'n kennis van Christus. Dit beteken bevryding van idees, gewoontes en gebruike wat in die skool van die vors van die duisternis geleer is. Die siel moet bevry word van alles wat strydig is met trou teenoor God.

In die hart van Christus, waar volkome harmonie met God geheers het, was volmaakte vrede. Hy is nooit deur applous weggevoer of deur kritiek of teleurstelling ontmoedig nie. Onder die felste weerstand en wreedste mishandeling het Hy moedig gebly. Maar baie wat hulle Sy volgelinge noem, het 'n angstige, onrustige hart, omdat hulle bang is om hulle aan God toe te vertrou. Hulle onderwerp hulle nie volkome aan Hom nie omdat hulle terugdeins vir die gevolge wat so 'n oorgawe kan meebring. As hulle nie tot hierdie oorgawe kan kom nie, sal hulle nie vrede vind nie.

Dit is die eieliefde wat die onrus baar. As ons van Bo gebore is, sal ons dieselfde gesindheid he wat Jesus gehad het — die gesindheid wat Hom tot selfvernedering gelei het sodat ons gered kan word. Dan sal ons nie die hoogste plek soek nie. Ons sal aan die voete van Jesus wil sit en van Hom wil leer. Ons sal verstaan dat die waarde van ons werk nie uit 'n vertoon en ophef in die wêreld bestaan, of in 'n koorsagtige ywer in ons eie krag nie. Die waarde van ons werk staan in verhouding tot die mate waarmee ons met die Heilige Gees vervul is. Vertroue in God veredel die gees, sodat ons ons siele in lydsaamheid kan bewaar.

Die juk word op die osse geplaas om hulle te help om die vrag te trek, om die las ligter te maak. So ook die juk van Christus. Wanneer ons wil opgeneem word in die wil van God en ons Sy gawes gebruik om andere tot seën te wees, sal ons die lewenslas lig vind. Hy wat die weg van die gebooie van God bewandel, wandel in die geselskap van Jesus, en in Sy liefde kom die hart tot rus. Toe Moses gebid het: ,,Maak my dan tog u wee bekend, dat ek U kan ken," het die Here hom geantwoord: ,,Moet Ek self meegaan om jou die rusplek te verskaf?" En deur die profete is die boodskap gegee: ,,So spreek die Here: Staan op die wee, en kyk en vra na die ou paaie, waar tog die goeie weg is, en wandel daarin; en julle sal rus vind vir julle siel." (Exodus 33: 13, 14; Jeremia 6: 16.) En Hy sê: ,,Ag, as jy maar na my gebooie geluister het, dan sou jou vrede gewees het soos 'n rivier en jou geregtigheid soos die golwe van die see" (Jesaja 48:18).

Wie Christus op Sy woord neem en hul siele aan Sy sorg en hul . lewens aan Sy voorskrifte toevertrou, sal rus en vrede vind. Niks ter wêreld kan hulle droewig stem as Jesus hulle met Sy teenwoordigheid verbly nie. In volmaakte berusting heers volmaakte vrede. Die Here sê: ,,U sal 'n standvastige gesindheid in voile vrede bewaar, want hulle vertrou op U" (Jesaja 26:3). Dit lyk soms of ons lewe 'n warboel is; maar as ons ons aan die Meesterwerker toevertrou, sal Hy die patroon van lewe en karakter uitwerk wat tot Sy eie heerlikheid strek. En die karakter wat die heerlikheid — karakter — van Christus uitdruk, sal in die Paradys van God ontvang word, 'n Vernieude geslag sal saam met Hom in wit wandel, want hulle is dit waardig.

Omdat ons deur Jesus die rus binnegaan, begin die hemel hier. Ons antwoord op Sy uitnodiging: Kom, leer van My; en deur so te kom, begin ons die ewige lewe. Die hemel is 'n eindelose nadering tot God deur Christus. Hoe langer ons in die hemelse saligheid verkeer, hoe meer en nog meer heerlikheid sal aan ons geopenbaar word; en hoe meer ons God leer ken, hoe intenser sal ons geluk wees. Waar ons met Jesus in hierdie lewe \\andel, kan ons gevul word met Sy liefde, bevredig met Sy teenwoordigheid. Al wat ons as mense kan verduur, kan ons hier ontvang. Maar wat is dit vergeleke met die hiernamaals? Daar is hulle ,,voor die troon van God en dien Hom dag en nag in sy tempel; en Hy wat op die troon sit, sal sy tent oor hulle oopspan. Hulle sal nie meer honger en nie meer dors he nie, en nooit sal die son of enige hitte op hulle val nie; want die Lam wat in die middel van die troon is, sal hulle laat wei en hulle na lewende waterfonteine lei, en God sal alle trane van hulle oë afvee." (Openbaring 7:15-17.)  

35 Swyg, Wees Stil

Dit was ‘n gebeurtenisvolle dag in die lewe van Jesus. Langs die See

van Galilea het Hy Sy eerste gelykenisse gegee waarin Hy bekende illustrasies gebruik het om weer aan die volk te verduidelik wat die aard van Sy koninkryk is en hoe dit tot stand gebring sal word. Hy het Sy eie taak met die van die saaier vergelyk; die ontwikkeling van Sy koninkryk met die groei van die mosterdsaad en die werking van suurdeeg in 'n maat meel. Die uiteindelike groot skeiding tussen die regverdiges en goddeloses het Hy uitgebeeld in die gelykenisse van die koring, die onkruid en die visnet. Hoe kosbaar die waarheid is wat Hy verkondig, het Hy uitgebeeld met die verborge skat en die kosbare pêrel, terwyl Hy Sy dissipels in die gelykenis van die huisheer geleer het hoe hulle as Sy verteenwoordigers moes arbei.

Hy het die hele dag geleer en siekes gesond gemaak; en toe dit aand word, het die skare nog om Hom saamgedring. Dag na dag het Hy hulle bedien en skaars tyd geneem vir eet of rus. Die kwaadwillige kritiek en verdraaiing waarmee die Fariseërs Hom gedurig agtervolg het, het Sy arbeid moeiliker en tergender gemaak; en nou, aan die einde van die dag, was Hy so uitgeput dat Hy vasberade was om Hom na 'n stil plekkie êrens oorkant die meer te onttrek.

Die oostelike oewer van Genesaret was nie onbewoon nie, want hier en daar was stede langs die meer; tog was dit 'n verlate streek vergeleke met die westelike oewer. Die bevolking was meer heidens as Joods, en het weinig omgang met Galilea gehad. Dit het Jesus die afsondering gebied waarna Hy verlang het, en nou het Hy Sy dissipels beveel om Hom daarheen te neem.  

Nadat Hy die skare weggestuur het, het hulle Hom in die skuit geneem ,,net soos Hy was," en haastig vertrek. Maar hulle sou nie alleen vertrek nie. Daar was ander vissersbote aan die kus, wat gou volgeloop het van mense wat Jesus gevolg het, gretig om Hom nog te sien en te hoor.

Eindelik is die Heiland van die gedrang van die skare verlos en, oorweldig deur moegheid en honger, het Hy in die agterstewe van die boot gaan lê en aan slaap geraak. Dit was 'n stil en aangename aand en die meer was kalm; maar skielik het die lug toegetrek en het 'n geweldige stormwind langs die bergklowe van die oostelike oewers afgekom en in 'n orkaan oor die meer losgebars.

Die son was onder, en skielik was dit pikdonker op die onstuimige see. Die golwe, wild opgesweep deur die loeiende wind, het meedoënloos oor die dissipels se boot geslaan en gedreig om dit te verswelg. Daardie geharde vissers het 'n leeftyd op die meer deurgebring en het hul vaartuig veilig deur menige storm geloods; maar nou was al hul krag en vaardigheid nutteloos. Hulle was hulpeloos in die greep van die orkaan, en toe hulle sien hoe hul boot vol water loop, het hul moed hul begewe.

So besig was hulle om hulself te probeer red, dat hulle vergeet het dat Jesus aan boord was. Noudat hulle die dood in die oë staar en al hul pogings misluk, onthou hulle skielik op wie se bevel hulle uitgevaar het. Jesus was hul enigste hoop. Hulpeloos en wanhopig het hulle uitgeroep: ,,Meester, Meester!" Maar in die donkerte kon hulle Hom nie sien nie. Hul stemme is gedemp deur die geloei van die orkaan en daar was geen antwoord nie. Vrees en twyfel het hulle beetgepak. Het Jesus hulle in die steek gelaat? Was Hy wat siekte en duiwels en selfs die dood oorwin het, nou magteloos om Sy dissipels te help? Of steur Hy Hom nie aan hulle nood nie?

Weer eens roep hulle, maar al antwoord is die geloei van die wind. Hul boot is al klaar aan sink. Nog 'n oomblik, skyn dit, en die hongerige dieptes verswelg hulle.

Skielik verlig 'n weerligstraal die duisternis, en daar sien hulle Jesus le, vas aan die slaap; Hy steur Hom nie aan die rumoer nie. Verstom en wanhopig roep hulle uit: ,,Meester, gee U nie om dat ons vergaan nie?" Hoe kan Hy dan so vreedsaam rus terwyl hulle in 'n stryd met die dood gewikkel is?

Hul geroep wek Jesus. As die weerlig Hom verlig, sien hulle die hemelse vrede op Sy gelaat; en in Sy aanblik sien hulle die tere, onselfsugtige liefde; en dan wend hulle hul tot Hom en roep: ,,Here, red ons, ons vergaan!"  

Daardie kreet het geen siel nog tevergeefs geuiter nie. Wanneer die dissipels hul roeispane in 'n laaste poging vasvat, staan Jesus op. Hy staan daar tussen Sy dissipels terwyl die storm voortwoed, die golwe oor hulle slaan en die weerlig Sy gelaat verlig. Hy hef Sy hand op, soos so dikwels in 'n liefdedaad, en sê vir die verwoede see: ,,Swyg, wees stil!"

Die storm bedaar. Die golwe gaan le. Die wolke trek weg, en die sterre skyn. Die boot rus op 'n kalm see. Dan wend Jesus Hom tot Sy dissipels en vra bedroef: ,,Waarom is julle so bang? Hoe het julle dan geen geloof nie?”  

Stilte heers onder die dissipels. Selfs Petrus waag dit nie om te praat van die ontsag wat sy hart vervul nie. Die bote wat saam met Jesus uitgetrek het, was in dieselfde gevaar as die dissipels s'n. Vrees en wanhoop het die insittendes oorweldig; maar Jesus se bevel het die stormagtige toneel beëindig. Die storm het die bote op 'n hoop gedryf, en almal het die wonderwerk aanskou. In die daaropvolgende stilte het hulle skoon vergeet van hul vrees. Mense het onder mekaar gefluister: ,,Wat vir 'n mens is Hy, dat selfs die winde en die see Hom gehoorsaam is?"

Toe Jesus wakker gemaak is oor die storm, was Hy volkome vreedsaam. Daar was geen sweem van vrees in woord of gelaatstrek nie, want daar was geen vrees in Sy hart nie. Maar dit was nie op Sy eie almag wat 

Hy hom verlaat het nie. Dit was nie as die ,,Meester van aarde en see en lug" dat Hy ontspan het nie. Daardie mag het Hy neergelê. Hy sê: ,,Ek kan uit Myself niks doen nie" (Johannes 5:30). Hy het op die Vader se mag vertrou. Dit was in geloof—geloof in die liefde en sorg van God—wat Jesus berus het, en die mag van die woord wat die storm stilgemaak het, was die krag van God.

Soos Jesus Hom deur die geloof aan die Vader se sorg toevertrou het, moet ons op die sorg van ons Heiland vertrou. As die dissipels Hom vertrou het, sou hulle vrede gehad het. Hul vrees te midde van gevaar het hul ongeloof verraai. In hul gespook om hulself te red, het hulle Jesus vergeet, en eers toe hulle aan selfvertroue wanhoop en hulle tot Hom wend, kon Hy hulle help.

Hoe dikwels ondervind ons dieselfde ding! As die orkaan van versoeking oplaai en die blitse uitslaan en die golwe teen ons aanklots, veg ons alleen teen die storm en vergeet ons dat daar Een is wat ons kan help. Ons vertrou op ons eie krag totdat ons moed verloor het en gereed is om te vergaan. Dan onthou ons Jesus, en as ons tot Hom roep om ons te red, sal die geroep nie vergeefs wees nie. Hoewel Hy ons bedroef moet teregwys oor ons ongeloof en selfvertroue, versuim Hy nooit om ons die nodige hulp te bied nie. Of ons nou op land of see is, as ons die Heiland in ons harte het, hoef ons nie te vrees nie. 'n Lewende geloof in die Verlosser sal die lewensee bedaar en ons van die gevaar verlos soos Hy die beste weet.

Daar is nog 'n geestelike les in die stilmaak van die storm. Elke mens se ondervinding bevestig die waarheid van die Skrif: ,,Die goddelose is soos 'n onstuimige see; want dit kan nie tot rus kom nie. ... Geen vrede, sê my God, vir die goddelose nie!" (Jesaja 57:20, 21). Die sonde het ons vrede verwoes. Totdat die self oorwin is, sal ons geen rus vind nie. Geen menslike krag kan die beheersende hartstogte aan bande lê nie. Ons is hier net so magteloos soos die dissipels was om die storm stil te maak. Maar Hy wat vrede op die meer van Galilea gebring het, het ook vrede vir elke siel gespreek. Hoe fel die orkaan ook woed, hulle wat hulle tot Jesus wend en roep: ,,Here, red ons," sal redding vind. Sy genade wat die siel met God versoen, bring die drifte tot bedaring, en in Sy liefde kom die hart tot rus. ,,Hy het die storm 'n gesuis gemaak, en hulle golwe het stil geword. Toe was hulle bly, omdat dit rustig geword het, en Hy het hulle gelei na die hawe van hul begeerte." Psalm 107:29, 30. ,,Omdat ons dan uit die geloof geregverdig is, het ons vrede by God deur onse Here Jesus Christus." ,,En die werking van die geregtigheid sal vrede wees, en die voortbrengsel van geregtigheid rus en veiligheid tot in ewigheid." Romeine 5:1; Jesaja 32:17.  

Vroegoggend het die Heiland en Sy metgeselle die oewer bereik, en die opkomende son het land en see gebaai soos met 'n seën van vrede. Maar skaars het hulle aan wal gestap, of hulle word deur 'n toneel begroet wat nog verskrikliker as die geloei van die storm is. Uit hul skuilplek tussen die grafte het twee besetenes op hulle afgestorm asof hulle hul wil verskeur. Aan hulle was nog stukke van die kettings wat hulle in hul ontsnapping gebreek het. Hul vlees was stukkend en bloeiend soos hulle hulle met skerp klippe gesny het. Hul oë het onder hul lang, gekoekte hare uit gestaar, asof die duiwels wat hulle oorgeneem het die laaste greintjie menslikheid in hulle uitgewis het; hulle het meer na wilde diere as na mense gelyk.

Die dissipels en hul metgeselle het vreesbevange op die vlug geslaan; toe sien hulle dat Jesus nie by hulle is nie, en draai hulle hul om, om te kyk waar Hy is. Hy het bly staan net waar hulle Hom gelos het. Hy wat die storm stilgemaak en wat die Satan voorheen ontmoet en verslaan het, het nie vir hierdie duiwels teruggedeins nie. Toe die manne met tandgekners en skuimende monde na Hom aankom, het Jesus dieselfde hand wat die storm bedaar het, opgehef, en die manne kon nie nader beweeg nie. Verwoed maar hulpeloos het hulle voor Hom gestaan.

Met gesag het Hy die onreine geeste gebied om uit hulle uit te kom. Sy woorde het deur die verduisterde verstande van die ongelukkige man​ne gedring. Dofweg het hulle besef dat hier Iemand is wat hulle van die martelende duiwels kan red. Hulle het voor die Heiland se voete neergeval om Hom te aanbid; maar toe hulle hul monde oopmaak om Hom om genade te smeek, praat die duiwels deur hulle en roep heftig uit: ,,Wat het ek met U te doen, Jesus, Seun van die allerhoogste God? Ek besweer U by God om my nie te pynig nie."

,,Wat is jou naam?" het Jesus gevra, en die antwoord was: ,,Legio is my naam, want ons is baie." Hulle het die geteisterde manne as me​diums gebruik en Jesus gesmeek om hulle nie uit die land uit te stuur nie. Teen die heuwels 'n entjie daarvandaan het 'n groot trop varke gewei. Die duiwels het gevra om in hulle te mag gaan, en Jesus het dit toegelaat. Dadelik het paniek die trop beetgepak. Hulle het rasend oor die krans gestorm en kon hulself nie keer voor hulle in die meer stort en vergaan nie.

Intussen het 'n merkwaardige verandering by die besetenes ingetree. Hul verstand is verlig. Hul oë het intelligent geglinster. Hul gelaat, so lank deur die beeld van die Satan misvorm, het skielik sag geword, die bloedbevlekte hande was stil, en hulle het God met blymoedige stemme verheerlik oor hul verlossing.  

Van die krans af het die varkwagters alles aanskou, en hulle is dadelik huis toe om hulle werkgewers en al die mense te vertel wat gebeur het. Vol vrees en verbasing het die hele bevolking na Jesus uitgekom. Die twee besetenes was die verskrikking van die omgewing. Niemand kon hom met veiligheid naby hul waag nie, want hulle het elke verbyganger met duiwelse woede bestorm. Nou was die manne geklee en by hul voile verstand, aan die voete van Jesus, waar hulle na Sy woorde sit en luister en die Naam prys van Hom wat hulle gereinig het. Maar die bevolking wat die wonderbare toneel aanskou het, was nie bly nie. Die skade van die varke het by hulle swaarder geweeg as die verlossing van hierdie gevangenes van die Satan.

Dit was 'n seën vir die eienaars dat die skade oor hulle toegelaat is. Hulle was behep met aardse dinge en het nie tyd gehad vir die dinge van die gees nie. Jesus wou die mag van selfsug en onverskilligheid wat hulle gevange gehou het, verbreek, sodat hulle Sy genade kon aanneem. Maar spyt en verontwaardiging oor hul stoflike verlies het hul oë vir die Heiland se genade verblind.

Die openbaring van bonatuurlike krag het die bevolking se bygeloof gaande gemaak, en hulle het bang geword. Dalk volg nog rampe met hierdie Vreemdeling in hul midde. Hulle het geldelike ondergang gevrees en was vasberade om van Hom ontslae te raak. Die groep wat die meer die vorige nag saam met Jesus oorgesteek het, het vertel wat op see gebeur het, van hul gevaar in die storm en hoe die wind en die see skielik bedaar het. Maar hul woorde het geen uitwerking gehad nie. Hulle het vol vrees om Jesus saamgedring en Hom gesmeek om weg te gaan. Hy het voldoen en dadelik weer in die skuit geklim en na die ander kant oorgevaar.

Die inwoners van Gergesa het die lewende getuienis van die krag en genade van Christus voor hulle gehad. Hulle het gesien hoe die bese​tenes genees is, maar hulle was so bang dat hul wêreldse belange in gevaar kan kom dat hulle Hom wat die vors van die duisternis voor hul oë verslaan het, as 'n indringer behandel en die Gawe uit die hemel weggewys het. Ons het nie die geleentheid om ons teen die persoon van Christus te keer soos die Gergeseners nie; maar baie weier nog om Sy woord te gehoorsaam, omdat gehoorsaamheid dalk die opoffering van een of ander wêreldse belang kan meebring. Uit vrees dat Sy teenwoordigheid hulle stoflike verliese kan bring, verwerp baie Sy genade en dryf hulle Sy Gees weg.

Maar heel anders was die reaksie van die herstelde besetenes. Hulle wou in hul Verlosser se teenwoordigheid bly. By hom het hulle veilig gevoel van die duiwels wat hulle geteister en hulle as mense verrinneweer het. Toe Jesus in die boot wou klim, was hulle aan Sy sy; hulle het by Sy voete gekniel en Hom gesmeek om hulle by Hom te hou, sodat hulle altyd na Sy woorde kon luister. Maar Jesus het hulle beveel om huis toe te gaan en te vertel watter groot dinge die Here vir hulle gedoen het.

Hier was werk vir hulle—om na 'n heidense huis te gaan en te vertel watter seën hulle van Jesus ontvang het. Hulle was onwillig om van die Heiland geskei te word. Daar sou gewis vir hulle groot moeilikhede voorlê in hul omgang met hul heidense landgenote. En dit was asof hul lange afsondering uit die samelewing hulle onbevoeg gemaak het om die werk te doen wat Hy aan hulle opgedra het. Maar toe Jesus hulle op hul plig wys, was hulle bereid om te gehoorsaam. Nie net het hulle hul eie huise en bure van Jesus gaan vertel nie, maar hulle het deur die hele Dekapolis gegaan en oral vertel van Sy reddende krag en hoe Hy hulle van die duiwels verlos het. Hierdie werk kon vir hulle 'n groter seën bring as om in Sy teenwoordigheid te bly bloot ter wille van hulself. Ons word na aan die Heiland gebring deur vir Hom te werk en die goeie tyding van verlossing te verkondig.

Die twee herstelde besetenes was die eerste sendelinge wat Christus gestuur het om die evangelie in die omtrek van Dekapolis te verkondig. Maar 'n paar oomblikke lank het hulle die voorreg gehad om na die leer van Christus te luister. Nie een maal het hulle Hom hoor preek nie. Hulle kon die volk nie onderrig soos die dissipels wat daagliks by Jesus was nie. Maar hul eie lewens was die getuienis dat Jesus die Messias is. Hulle kon vertel wat hulle wis, wat hulle self gesien en gehoor het, en dat hulle die mag van Christus ondervind het. Dit is wat elkeen kan doen wie se hart deur die genade van God aangeraak is. Johannes, die geliefde apostel, het geskryf: ,,Wat van die begin af was, wat ons gehoor het, wat ons met ons oë gesien het, wat ons aanskou het en ons hande getas het aangaande die Woord van die lewe ... wat ons gesien en gehoor het, verkondig ons aan julle." 1 Johannes 1:1-3. As getuies van Christus moet ons vertel wat ons weet, wat ons self gesien en gehoor en gevoel het. As ons Jesus stap vir stap gevolg het, sal ons iets bepaalds te vertel he aan​gaande die wyse waarop Hy ons gelei het. Ons kan vertel hoe ons Sy belofte op die proef gestel het en die belofte waaragtig gevind het. Ons kan getuig van wat ons ondervind het aangaande die genade van Chris​tus. Dit is die getuienis wat die Here verwag, en by gebrek waarvan die wêreld vergaan.

Al het die bevolking van Gadara Jesus nie ontvang nie, het Hy hulle nie oorgelaat aan die duisternis wat hulle verkies het nie. Toe hulle Hom versoek het om weg te gaan, het hulle nie Sy woorde gehoor nie. Hulle het nie besef wat hulle verwerp nie. Daarom het Hy die lig weer na hulle gestuur, en dit deur manne na wie hulle nie sou weier om te luister nie.

Die doel van die Satan met die vernietiging van die varke was om die bevolking teen die Heiland te keer en te voorkom dat die evangelie in hierdie streek verkondig word. Maar juis hierdie gebeurtenis het die belangstelling van die hele streek gaande gemaak en die aandag op Christus gevestig soos niks anders kon gedoen het nie. Hoewel die Heiland self weg is, het die manne wat Hy genees het agtergebly om van Sy krag te getuig. Van werktuie van die vors van die duisternis het hulle kanale van lig geword, boodskappers van die Seun van God. Die mense het hulle verwonder aan die merkwaardige tyding. 'n Deur het in die streek vir die evange​lie oopgegaan. Toe Jesus na Dekapolis terug is, het 'n skare Hom tegemoet gekom, en drie dae lank het nie net die inwoners van een stad nie, maar duisende uit die omliggende streke, die boodskap van verlossing gehoor. Selfs die mag van duiwels word deur ons Heiland beheer, en die werke van die bose word ten goede gekeer.

Die ontmoeting met die besetenes van Gadara het 'n les vir die dissipels ingehou. Dit het getoon tot watter dieptes die Satan die hele mens​dom wil sleep en wat die sending van Christus is om die mens van sy mag te bevry. Daardie arme wesens daar tussen die grafte, deur duiwels besete, vasgevang deur onbeheerste hartstogte en afskuwelike wellus, toon wat van die mensdom sal word as hy aan die Satan oorgelaat moet word. Die Satan trag gedurig om die mens van sy sinne te beroof, die gees ten kwade te beheer en om tot geweld en misdaad aan te hits. Hy verswak die liggaam, verdof die intellek en verlaag die siel. As die mens die Hei​land se uitnodiging verwerp, gee hy homself aan die Satan oor. Menigtes in elke afdeling van die lewe—in die huis, in die sakewêreld en selfs in die kerk—doen dit vandag. Dis daarom dat die aarde vol geweld en misdaad is en sedelike duisternis soos 'n doodskaduwee oor die mensdom strek. Deur sy arglis verlei die Satan die mens tot erger en erger euwels, met volkome ontaarding en ondergang tot gevolg. Al beskutting teen sy mag is die teenwoordigheid van Jesus. Voor die mensdom en die engele is die Satan as die vyand en vernietiger van die mens aan die kaak gestel; Christus as die mens se vriend en verlosser. Sy Gees sal in die mens alles ontwikkel wat die karakter sal veredel en die natuur met waardigheid sal beklee. Dit sal die mens opbou ter verheerliking van God in liggaam, siel en gees. ,,Want God het ons nie 'n gees van vreesagtigheid gegee nie, maar van krag en liefde en selfbeheersing." 2 Timotheüs 1:7. Hy het ons geroep ,,om die heerlikheid van onse Here Jesus Christus te verkry," naamlik die karakter van Jesus, en ,,om gelykvormig te wees aan die beeld van sy Seun" (2 Thessalonicense 2:14; Romeine 8:29).

En siele wat verlaag is tot werktuie van die Satan, word steeds deur die krag van Christus omgeskep in boodskappers van geregtigheid en deur die Seun van God uitgestuur om te vertel ,,watter groot dinge die Here aan jou gedoen het, en dat Hy jou barmhartig was."  

36 Die Aanraking van die Geloof

Toe Hy van Gadara na die westelike oewer terugkeer, tref Jesus 'n skare aan wat Hom inwag, en hulle het Hom met blydskap begroet. Hy het 'n tydjie aan die kus gebly, waar Hy onderrig en genees het, en toe is Hy na die huis van Levi-Mattheüs vir die fees van die tollenaars. Hier het Jaïrus, owerste van die sinagoge, Hom gevind.

Hierdie Joodse ouderling het in groot sielenood na Jesus gekom, hom voor Sy voete neergewerp en uitgeroep: ,,My dogtertjie is op haar uiterste; kom lê haar die hande op, sodat sy gesond kan word, en sy sal lewe."

Jesus is dadelik saam met die owerste na sy huis. Hoewel die dissipels Hom so baie wonderwerke sien verrig het, was hulle verbaas dat Hy gehoor gegee het aan die smeking van die hooghartige rabbi; tog is hulle saam met hul Meester, en 'n gretige en verwagtende skare het hulle gevolg.

Die owerste se huis was nie ver daarvandaan nie, maar Jesus en sy gevolg het langsaam gevorder, want die skare het van alkante saamgedrom. Die angstige vader was ongeduldig oor die vertraging; maar Jesus het die volk jammer gehad en het af en toe stilgestaan om iemand se lyding te versag of 'n ongelukkige te vertroos.

Hulle was nog onderweg toe 'n boodskapper sy pad deur die skare baan om aan Jaïrus te sê dat sy dogtertjie dood is en dat dit nutteloos is om die Meester verder lastig te val. Jesus het dit gehoor, en sê toe: ,,Moenie vrees nie, glo net, en sy sal gered word."

Jaïrus het nader aan Jesus gedring, en saam het hulle hul na die owerste se huis gehaas. Die gehuurde roubedrywers en fluitspelers was reeds daar om rumoer te maak. Die skare en die rumoer was pynlik vir Jesus. Hy het hulle probeer stilmaak deur te sê: ,,Waarom gaan julle so te kere en ween julle? Die kind is nie dood nie, maar slaap." Hulle was verontwaardig oor die Vreemdeling se opmerking. Hulle het die kind dan self in die doodsgreep gesien, en hulle het Hom uitgelag. Jesus het hulle almal aangesê om die huis te verlaat, en neem toe die vader en die moeder van die kind en die drie dissipels, Petrus, Jakobus en Johannes, en is saam met hulle die doodsvertrek binne.

Jesus is na die bed, waar Hy die kind se hand in Syne geneem en saggies in haar huistaal gesê het: ,,Dogtertjie, Ek sê vir jou, staan op!"

Dadelik het 'n trilling deur haar bewustelose liggaam gegaan. Die pols van die lewe het weer begin klop. Die lippe het in 'n glimlag ontplooi. Die oë het wyd oopgegaan asof na 'n slaap, en die meisie het verwonderd na die groepie om haar gestaar. Sy het opgestaan, en haar ouers het haar omhels en gehuil van blydskap.

Onderweg na die owerste se huis het Jesus 'n arme vrou in die skare teengekom wat twaalf jaar lank aan 'n siekte gely het wat haar lewe vir haar 'n las gemaak het. Sy het al haar geld aan dokters en medisyne bestee, net om te verneem dat sy ongeneeslik is. Maar haar hoop het opgevlam toe sy hoor hoe Christus kwale genees. Sy was oortuig dat sy genees sou word as sy net by Hom kon kom. Swak en siek het sy by die see aangekom waar Hy geleer het, maar sy het tevergeefs deur die skare probeer dring. Weer het sy Hom van Levi-Mattheüs se huis af gevolg, maar nog kon sy Hom nie bykom nie. Sy het net begin moed opgee toe Hy Sy pad deur die skare baan, hier vlakby waar sy staan.

Haar gulde geleentheid het gekom. Sy was in die teenwoordigheid van die Groot Geneesheer! Maar in die gedrang kon sy nie met Hom praat of selfs meer as 'n verbygaande blik op Sy figuur kry nie. Bang dat sy haar een kans op redding sou verloor, beur sy vorentoe terwyl sy vir haarself sê: ,,As ek maar net Sy Mere kan aanraak, sal ek gesond word." Toe Hy verbykom, leun sy vorentoe en kom sy net die soom van Sy kleed by. Maar op daardie oomblik wis sy dat sy gesond is. In daardie een aanraking was al die geloof van haar lewe saamgetrek, en dadelik is haar pyn en swakheid deur lewenslus en volkome gesondheid vervang.

Met 'n dankbare hart het sy uit die skare probeer wegkom, maar skielik het Jesus gaan staan, en die skare saam om Hom. Hy het Hom omgedraai, rondgekyk en in 'n stem wat helder bo die gedreun van die skare gehoor kon word, gevra: ,,Wie is dit wat My aangeraak het?" Die skare het Hom verbaas aangekyk oor hierdie vraag. Met mense wat alkante teen Hom aandring, terwyl iemand kort-kort teen Hom stamp, was dit vir hulle 'n eienaardige vraag.  

Petrus, wat maar altyd oorgehaal was om te praat, het gesê: ,,Meester, die skare druk en verdring U, en U sê: Wie is dit wat My aangeraak het?" Jesus antwoord: ,,Iemand het My aangeraak, want Ek het gemerk dat krag van My uitgegaan het." Die Heiland kon die aanraking van die geloof onderskei van die toevallige aanraking van die onverskillige skare. Sulke geloof kan Hy nie onopgemerk laat verbygaan nie. Hy sal hierdie nederige vrou woorde toevoeg wat vir haar 'n bron van vreugde sal wees —woorde wat tot die einde van die tyd ook 'n seën vir Sy volgelinge sou wees.

Jesus het na die vrou gekyk en daarop aangedring om te weet wie Hom aangeraak het. Toe sy besef dat dit onmoontlik is om dit weg te steek, het sy bewende na vore gekom en haar voor Sy voete neergewerp. Met trane van dankbaarheid het sy die verhaal van haar lyding vertel en hoe sy verligting gevind het. Jesus het vriendelik geantwoord: ,,Hou goeie moed, dogter, jou geloof het jou gered. Gaan in vrede." Hy het dadelik enige bygeloof dat daar krag in die aanraking van Sy klere skuil, die nek ingeslaan. Dit was nie die uiterlike aanraking met Hom nie, maar die geloof wat op Sy Goddelike krag vertrou het wat die genesing gebring het.

Die verbaasde skare wat dig om Christus saamgedring het, het geen lewenskrag uit Hom voel kom nie. Maar toe die lydende vrou haar hand uitsteek om Hom aan te raak, in die geloof dat sy genees sal word, het sy die genesende krag ondervind. So is dit ook in die geestelike lewe. Om gewoonweg van godsdiens te praat, om te bid sender sielehonger en 'n lewende geloof, help niks. Om maar net in naam in Christus te glo, Hom maar net te aanvaar as die Verlosser van die wêreld, kan nooit genesing vir die siel bring nie. Die geloof wat tot redding dien, is nie bloot 'n intellektuele erkenning van die waarheid nie. Hy wat op die voile kennis wag voordat hy geloof begin beoefen sal nie die seën van God ontvang nie. Dit is nie genoeg om omtrent Christus te glo nie; ons moet in Hom glo. Al geloof wat ons tot nut sal strek, is die geloof wat Hom as 'n persoonlike Saligmaker aanneem; wat Sy verdienstelikheid vir onsself toe-eien. Baie beskou die geloof as 'n sienswyse. Die reddende geloof is 'n transaksie waardeur diegene wat Christus ontvang in 'n verbondsverhouding met God tree. Die ware geloof is lewe. 'n Lewende geloof beteken groter lewenskrag, 'n innige vertroue waardeur die siel 'n krag tot oorwinning word.

Nadat Jesus die vrou genees het, wou Hy he sy moet die seën wat sy ontvang het, bely. Die gawes wat die evangelie aanbied, moet nie stilletjies verkry of in die geheim geniet word nie. Daarom vereis die Here dat ons Sy goedheid bely. ,Julle is my getuies, spreek die Here, en Ek is God." Jesaja43:12.

Ons belydenis van Sy getrouheid is die hemel se gekose middel om Christus aan die wêreld te openbaar. Ons moet Sy genade, soos deur die heilige manne van ouds geopenbaar, bekend maak; maar nog die doeltreffendste getuienis is die van ons eie ondervinding. Ons is getuies van God terwyl ons die werking van 'n Goddelike krag in ons openbaar. Elke individu het 'n lewe van sy eie en 'n ondervinding wat wesenlik van die van alle ander verskil. Die Here verlang dat ons lof tot Hom sal opstyg, gekenmerk deur ons eie individualiteit. Hierdie kosbare belydenisse tot die lof en heerlikheid van Sy genade word, as dit deur 'n Christelike lewe gerugsteun word, 'n onweerstaanbare mag vir die redding van siele.

Toe die tien melaatses na Jesus gekom het om genees te word, het Hy hulle na die priester gestuur om hulle te vertoon. Onderweg is hulle gereinig, maar net een van hulle het teruggekeer om Hom te verheerlik. Die ander het weggegaan en vergeet van Hom wat hulle genees het. Hoe vele doen nog dieselfde! Gedurig seën die Here die mens, en bewys Hy hom weldade. Hy laat die siekes opstaan uit hul siekbeddens, Hy verlos mense van gevare waarvan hulle nie bewus is nie, Hy stuur engele uit die hemel om hulle van rampspoed te red, om hulle te beskerm teen ,,die pes wat in die donker wandel," en teen ,,die siekte wat op die middag verwoes" (Psalm 91:6); maar dit laat hulle koud. Hy het al die rykdom van die hemel gegee om hulle te verlos, en tog steur hulle hul nie aan Sy groot liefde nie. Deur hul ondankbaarheid sluit hulle hul harte vir die genade van God. Soos die woestynbossie weet hulle nie wanneer die goeie kom nie, en hul siele bewoon die dor plekke van die aarde.

Dit strek tot ons eie voordeel om elke gawe van God vars in die geheue te hou. So word die geloof versterk om meer en meer te vra en te ontvang. Die geringste seën wat ons self van God ontvang, moedig ons meer aan as al die verhale wat ons kan lees van die geloof en ondervindinge van ander. Die siel wat op die genade van God reageer, sal soos 'n natgeleide tuin wees. Sy genesing sal skielik uitspruit; sy lig sal deurbreek soos die daeraad, en die heerlikheid van die Here sal sy agterhoede wees (Jesaja 58:8). Laat ons dan die goedertierenheid van die Here en Sy veelvuldige seëninge onthou. Laat ons, soos die kinders van Israel, ons gedenkklippe oprig en daarop die kosbare verhaal skryf van wat God vir ons gedoen net. Laat ons, in dankbare terugblik op die wee waarlangs Hy ons op ons pelgrimstog gelei het, verklaar: ,,Wat sal ek die Here vergeld vir al sy weldade aan my? Ek sal die beker van verlossing opneem en die Naam van die Here aanroep. My geloftes sal ek aan die Here betaal in die teenwoordigheid van sy ganse volk." Psalm 116:12-14.  

37 Die Eerste Evangeliste

Die apostels was lede van die gesin van Jesus, en hulle het Hom vergesel

terwyl Hy te voet deur Galilea gereis het. Hulle het die arbeid en ontberinge saam met Hom gedeel. Hulle het na Sy prediking geluister, het saam met die Seun van God gesels en gewandel, en daagliks by Hom geleer hoe om te werk te gaan om die mensdom op te hef. Terwyl Jesus Hom aan die groot menigtes om Hom gewy het, was Sy dissipels aan Sy sy, gretig om Sy wil te doen en Sy las te verlig. Hulle het gehelp om die skare te hanteer, die siekes na die Heiland te bring, en na almal se gerief om te sien. Hulle het hul oë vir belangstellendes oopgehou, die Skrifte aan hulle verduidelik, en hulle geestelik gehelp. Hulle het meegedeel wat hulle van Jesus geleer het en elke dag ryke ondervinding opgedoen. Maar hulle moes ook leer om alleen te arbei. Hulle het nog baie onderrig nodig gehad, en veel tedere geduld. Nou, terwyl Hy nog persoonlik by hulle was, om hulle op hul tekortkominge te wys en hulle raad te gee, het die Heiland hulle as Sy verteenwoordigers uitgestuur.

Terwyl hulle by Hom was, is die dissipels dikwels in verwarring gebring deur die leer van die priesters en Fariseërs, maar hulle kon met die nood na Jesus kom. Hy het die Skrif vir hulle uiteengesit in teenstelling met die oorlewering. So het Hy hul geloof in die Woord van God versterk en hulle in groot mate bevry van die vrees van die rabbi's en hul verslawing aan die oorlewering. Vir die opleiding van Sy dissipels was die voorbeeld van die Heiland se lewe veel doeltreffender as blote onderrig in leerstelling. Toe hulle van Hom af weg was, het hulle elke blik, intonasie en woord onthou. Dikwels wanneer hulle met die vyande van die evangelie gebots het, het hulle Sy woorde herhaal en toe hulle sien watter uitwerking dit op die mense het, was hulle verheug.

Jesus het die Twaalf na Hom geroep en hulle twee-twee na die stede en dorpies gestuur. Nie een het alleen gegaan nie, maar broer is saam met broer, vriend met vriend. So kon hulle mekaar help en bemoedig, mekaar raadgee en saam bid, terwyl die een se krag die ander se swakheid aanvul. Net so het Hy later die Sewentig uitgestuur. Die Heiland wou he dat die boodskappers van die evangelie so moes saamwerk. Ook vandag sou evangeliewerk baie geslaagder wees as hierdie metode noukeuriger nagevolg sou word.

Die dissipels se boodskap was dieselfde as die van Johannes die Doper en ook van Christus: ,,Die koninkryk van die hemele het naby gekom." Hulle moes met niemand twisgesprekke voer oor die Messiasskap van Jesus van Nasaret nie; maar in Sy Naam moes hulle dieselfde genadewerk as Hy verrig. ,,Maak siekes gesond, reinig melaatse, wek dooies op, dryf duiwels uit," het Hy beveel. ,,Julle het dit verniet ontvang, verniet moet julle dit gee."

In Sy aardse bediening het Jesus meer tyd aan die genesing van siekes bestee as aan prediking. Sy wonderwerke het die waarheid van Sy woorde bevestig — dat Hy nie gekom het om te oordeel nie, maar om te red. Sy geregtigheid het Hom vooruitgegaan, en die heerlikheid van die Here was Sy agterhoede. Waar Hy ook gegaan het, het die tyding van Sy genade Hom vooruitgeloop. Waar Hy verby is, het die wat deur Hom begenadig is, hulle verheug in gesondheid en het hulle hul nuutgevonde kragte op die proef gestel. Skares het om hulle vergader om die werke van die Here uit hul monde te verneem. Sy stem was die eerste klanke wat baie gehoor het, Sy Naam die eerste woord wat baie uitgespreek het, Sy aangesig die eerste wat hulle ooit aanskou het. Waarom sou hulle Jesus dan nie liefhê en loof nie? In Sy deurtog deur stede en dorpies was Hy soos 'n lewenstroom wat oral lewe en vreugde gebring het.

Christus se volgelinge moet soos Hy arbei. Ons moet die hongeres voed, die wat naak is, klee en die lydende en geteisterde troos. Ons moet die wanhopige bemoedig en die hopelose hoop gee. En ook aan ons sal die belofte vervul word: ,,Jou geregtigheid sal voor jou uit gaan, die heer​likheid van die Here jou agterhoede wees" (Jesaja 58:8). Die liefde van Christus, in onselfsugtige bediening geopenbaar, sal doeltreffender as die swaard of die geregshof wees om die kwaaddoener te hervorm. Laasgenoemde is nodig om skrik oor die oortreder te bring, maar die liefdevolle sendeling kan meer as dit doen. Dikwels verhard die hart hom onder bestraffing; maar versmelt dit onder die liefde van Christus. Die sende​ling kan nie net liggaamlike kwale genees nie, maar kan die sondaar ook na die Groot Geneesheer lei wat die siel van die melaatsheid van die sonde kan reinig. Die Here beoog dat die sieke, die ongelukkige, die wat deur die duiwel besete is, Sy stem deur Sy dienaars moet hoor. Hy wil deur Sy menslike werktuie !n Trooster wees soos die wêreld nie ken nie.

Die dissipels moes op hul eerste sendingreis net na ,,die verlore skape van die huis van Israel" gaan. As hulle nou die evangelie na die heidene of Samaritane geneem het, sou hulle hul invloed onder die Jode verloor het. Deur die vooroordeel van die Fariseërs op te wek, sou hulle in 'n stryd beland het wat hulle uit die staanspoor sou ontmoedig het. Selfs die apostels het nie gou besef dat die evangelie aan alle nasies verkondig moet word nie. Nie voordat hulle hierdie waarheid begryp het, sou hulle gereed wees om onder die heidene te arbei nie. As die Jode die evangelie sou ontvang, sou God hulle Sy boodskappers na die heidene maak. Daarom moes hulle eers die boodskap hoor.

Dwarsdeur Christus se arbeidsveld het siele hul behoefte begin besef en het hulle gehonger en gedors na die waarheid. Die tyd het aangebreek om die boodskap van Sy liefde aan hierdie verlangende harte oor te dra. Die dissipels moes as Sy verteenwoordigers na al hierdie mense gaan. Dan sou die gelowiges hulle as deur God aangestelde leraars ontvang, en wanneer die Heiland van hulle weggeneem word, sou hulle nie sonder leraars agtergelaat word nie.

Op hul eerste reis moes die dissipels net gaan waar Jesus reeds was en vriende gemaak het. Hulle moes die eenvoudigste voorbereiding vir die reis tref. Niks moes hul aandag van hul groot taak aftrek of enigsins weerstand uitlok en die deur vir latere arbeid sluit nie. Hulle moes nie die kleredrag van die godsdienstige leiers navolg of enige klere dra wat hulle van die gewone werkers sou onderskei nie. Hulle moes nie die sinagoges binnegaan en mense saamroep vir openbare dienste nie; hulle moes net van huis tot huis arbei. Hulle moes nie tyd verkwis met groetery of om vir onthaal van huis tot huis te gaan nie. Op elke plek moes hulle die gasvryheid van waardige mense aanneem—mense wat hulle hartlik sou verwelkom asof hulle Christus self ontvang. Hulle moes die woning met die pragtige groet binnegaan: ,,Vrede vir hierdie huis" (Lukas 10:5). Daardie huis sou geseën word deur hul gebede, hul lofliedere en die lees van die Skrif in die huiskring.  

Hierdie dissipels moes voorlopers van die waarheid wees, om die weg vir die koms van hul Meester voor te berei. Hul boodskap was die woord van die ewige lewe, en die bestemming van die mense het daarvan afgehang of hulle dit sou aanneem of verwerp. Om die volk met die erns van die saak te beïndruk, het Jesus die dissipels beveel: ,,En almal wat julle nie ontvang of na julle luister nie, gaan daarvandaan weg en skud die stof onder julle voete af tot 'n getuienis teen hulle. Voorwaar Ek sê vir julle, dit sal vir Sodom en Gomorra verdraagliker wees in die oordeelsdag as vir daardie stad."

Dan werp die Heiland 'n blik in die toekoms; Hy aanskou die wyer velde waarin die dissipels na Sy dood vir Hom sal getuig. Sy profetiese oog sien die ondervindinge van Sy dienaars deur die eeue heen totdat Hy weer kom. Hy toon Sy volgelinge die stryd wat op hulle wag; Hy openbaar die aard en plan van die stryd. Hy vestig hul aandag op die gevare wat hulle sal moet trotseer, die selfverloëning wat vereis sal word. Hy wil he hulle moet die koste bereken, sodat die vyand hulle nie kan oorval nie. Hul stryd is nie teen vlees en bloed nie, maar teen ,,die owerhede, teen die magte, teen die wêreldheersers van die duisternis van hierdie eeu, teen die bose geeste in die lug" (Efesiërs 6:12). Hulle sal te doen kry met bonatuurlike magte, maar hulle kan op bonatuurlike hulp steun. Al die magte van die hemel is in hierdie leer. En meer as engele is in hul geledere. Die Heilige Gees, die verteenwoordiger van die Leërowerste van die Here, kom die stryd aanvoer. Ons swakhede is wel baie, ons sondes en foute groot, maar die genade van God is beskikbaar vir almal wat dit met berouvolle harte soek. Die krag van die Almagtige tree op ten behoewe van hulle wat op God vertrou.

,,Kyk," het Jesus gesê, ,,Ek stuur julle soos skape onder die wolwe in; wees dan versigtig soos die slange en opreg soos die duiwe." Christus het self nie 'n enkele waarheid weerhou nie, maar het dit altyd met liefde verkondig. Hy het die grootste takt, bedagsaamheid en vriendelike belangstelling aan die dag gelê in Sy omgang met mense. Hy was nooit onbeleefd, nooit onnodig kras nie, het nooit 'n gevoelige siel onnodig seergemaak nie. Hy het nie menslike swakheid veroordeel nie. Hy het huigelary, ongeloof en ongeregtigheid onomwonde veroordeel, maar daar was trane in Sy oë wanneer Hy so priemend bestraf het. Hy het geween oor Jeru​salem, die stad wat Hy liefgehad het maar wat geweier het om Hom, die weg, die waarheid en die lewe, aan te neem. Hulle het Hom, die Verlosser, verwerp, maar Hy het hulle innig bejammer met 'n verdriet wat Sy hart gebreek het. Elke siel was kosbaar in Sy oe. In al Sy Goddelike waardigheid het Hy Hom met die teerste sorg tot elke lid van die gesin van God geneig. Alle mense was vir Hom sondige siele wat Hy kom red het.

Die diensknegte van Christus moet nie optree soos hul natuurlike harte vir hulle voorskryf nie. Hulle moet in noue gemeenskap met God verkeer, sodat die eie ek nie onder provokasie na vore kom en 'n stortvloed van woorde uiter wat onvanpas is en wat nie soos die dou of die sagte reën is wat die verwelkende plante verkwik nie. Dit is waartoe die Satan hulle wil lei; want dit is sy metodes. Dit is die draak wat vertoornd is; dit is die gees van die Satan wat hom in woede en beskuldiging openbaar. Maar die diensknegte van God moet Sy verteenwoordigers wees. Hy wil he dat hulle net in die hemelse munt moet handeldryf—die waarheid wat Sy eie afbeelding en opskrif dra. Die krag waardeur hulle die kwade moet oorwin, is die mag van Christus. Die heerlikheid van Christus is hul sterkte. Hulle moet hul oë op Sy lieflikheid vestig. Dan kan hulle die evangelie met Goddelike takt en vriendelikheid aanbied. En die gees wat sagmoedig onder provokasie kan bly, sal kragtiger vir die waarheid getuig as die sterkste argument.

Wie in 'n stryd met die vyande van die waarheid beland, het nie net met die mens te kampe nie, maar met die Satan en sy trawante. Dus moet hulle die Heiland se woorde onthou: ,,Kyk, Ek stuur julle soos skape onder die wolwe in" (Lukas 10:3). Laat hulle in die liefde van God berus, en die gees sal bedaard bly, selfs onder persoonlike belediging. Die Here sal hulle met 'n Goddelike harnas beklee. Sy Heilige Gees sal hart en gees beïnvloed sodat hul stemme nie die gehuil van die wolwe opvang nie.

Ter voortsetting van Sy onderrig aan die dissipels het Jesus gesê: ,,Pas op vir die mense." Hulle moes hulle nie verlaat op mense wat God nie ken en hulle planne aan hulle bekend maak nie; want dit sou die Satan se handlangers 'n voorsprong gee. Die mens se versinsels werk dikwels die planne van God tee. Wie aan die tempel van die Here bou, moet bou volgens die patroon wat op die berg getoon is—die Goddelike gelykenis. God word 'n oneer aangedoen en die evangelie verraai as Sy diensknegte staat maak op die raad van mense wat nie deur die Heilige Gees gelei word nie. Wêreldse wysheid is dwaasheid by God. Wie daarop vertrou, sal foute begaan.

,,Hulle sal jul oorlewer aan regbanke, ... en ook voor goewerneurs en konings sal julle gebring word om My ontwil tot 'n getuienis vir hulle en vir die heidene" Mattheüs 10:17, 18. Vervolging sal die lig versprei. Die diensknegte van Christus sal voor die grotes van die wêreld gebring word wat andersins moontlik nie die evangelie sal hoor nie. Die waarheid is verdraaid aan hierdie manne voorgestel. Hulle moes valse beskuldigings aangaande die geloof van Christus se dissipels aanhoor. Dikwels is hul enigste geleentheid om die ware aard daarvan te.hore te kom, die getuienis van diegene wat vir hul geloof teregstaan. Onder kruisverhoor word van hulle verwag om te antwoord en moet hul regters die getuienis aanhoor. God sal Sy genade aan Sy diensknegte beskikbaar stel om die nood die hoof te bied. ,,Dit sal julle in daardie uur gegee word wat julle moet spreek," het Jesus gesê, ,,want dit is nie julle wat spreek nie, maar die Gees van julle Vader wat in julle spreek." Soos die Gees van God die verstand van Sy diensknegte verlig, sal die waarheid in sy Goddelike krag en kosbaarheid uiteengesit word. Wie die waarheid verwerp, sal die dis​sipels aankla en onderdruk. Maar te midde van verlies en lyding, selfs tot die dood toe, moet die kinders van die Here die sagmoedigheid van hul Goddelike Voorbeeld openbaar. So sal die kontras tussen die Satan se agente en die verteenwoordigers van Christus sigbaar word. Die Heiland sal verhef word voor die owerhede en volk.

Die dissipels het nie die moed en vasberadenheid van die martelare ontvang voor die genade nodig geword het nie. Toe is die Heiland se belofte vervul. Toe Petrus en Johannes voor die Sanhedrin getuig het, was die mense verwonderd en is ,,hulle as metgeselle van Jesus herken" (Handelinge 4:13). Van Stefanus is geskryf: ,,Terwyl almal wat in die Raad sit, hul oë stip op hom hou, sien hulle dat sy gesig soos die gesig van 'n engel was." ,,Hulle kon die wysheid en die Gees waardeur hy gespreek het, nie weerstaan nie." (Handelinge 6:15, 10.) En Paulus vertel van sy eie verhoor voor die hof van die keiser: ,,In my eerste verdediging het niemand my bygestaan nie, maar almal het my verlaat. ... Maar die Here het my bygestaan en my krag gegee, sodat deur my die prediking heeltemal volbring kan word en al die heidene dit kan hoor; en ek is uit die bek van die leeu verlos." 2 Timotheus 4:16, 17.

Die diensknegte van Christus moes geen toespraak voorberei as hul​le voor die gereg gedaag word nie. Hul voorbereiding moes dag vir dag gemaak word in die bestudering van die kosbare waarhede van die Woord van God, en deur die gebed wat hul geloof versterk. Wanneer hulle moet teregstaan, sal die Heilige Gees juis die waarhede wat hulle nodig het by hulle in herinnering roep.

'n Daaglikse, opregte strewe om God te ken, en Jesus Christus wat Hy gestuur het, sal die siel sterk en vaardig maak. Die kennis wat deur ywerige studie van die Skrif verkry is, sal op die regte oomblik die geheue te binne skiet. Maar as iemand nagelaat het om hom op hoogte van die woorde van Christus te stel, as hy nooit die krag van Sy genade op die proef gestel het nie, kan hy nie verwag dat die Heilige Gees Sy woorde in herinnering sal roep nie. Hulle moet God daagliks met onverdeelde liefde dien en Hom dan vertrou.

So bitter sou die vyandigheid teenoor die evangelie wees dat selfs die innigste aardse bande veronagsaam sou word. Christus se dissipels sou selfs deur hul eie gesinslede tot die dood verraai word. ,Julle sal deur almal gehaat word ter wille van my Naam," het Hy gesê, ,,maar wie volhard tot die einde toe, hy sal gered word" (Markus 13:13). Maar Hy het hulle vermaan om hulle nie onnodig aan vervolging bloot te stel nie. Hy het dikwels van een arbeidsveld na 'n ander vertrek om die wat Sy lewe soek, te vermy. Toe Hy in Nasaret verag is en Sy eie stadsgenote Hom probeer doodmaak het, is Hy na Kapernaüm, en daar was die volk verbaas oor Sy leer; ,,want sy woord was met gesag" (Lukas 4:32). So moet Sy diensknegte nie deur vervolging ontmoedig word nie, maar verhuis na waar hulle nog vir die redding van siele kan arbei.

Die dienskneg is nie groter as sy meester nie. Die hemelse Vors is Beëlsebul genoem, en Sy dissipels sal net so vals beskuldig word. Ondanks gevare, egter, moet die volgelinge van Christus hul beginsels bely. Hulle moet dit nie wegsteek nie. Hulle kan dit nie verswyg totdat dit eers veilig is om die waarheid te bely nie. Hulle is as wagte aangestel om die mensdom teen sy gevaar te waarsku. Die waarheid wat van Christus ontvang word, moet aan almal vryelik en openlik meegedeel word. Jesus het gesê: ,,Wat Ek vir julle in die donker sê, vertel dit in die lig; en wat julle in die oor hoor, verkondig dit op die dakke."

Jesus het self nooit vrede met kompromie gekoop nie. Sy hart het oorgeloop van liefde vir die ganse mensdom, maar Hy het nooit hul sondes vergoelik nie. Hy was te veel van 'n vriend om te swyg as hulle 'n rigting sou inslaan wat hul siele sou verwoes—siele wat Hy met Sy eie bloed gekoop het. Sy strewe was dat die mens sy ware self moes word, getrou aan sy hoër en ewige roeping. Die diensknegte van Christus word tot dieselfde werk geroep, en hulle moet oppas dat hulle nie die waarheid inboet in 'n poging om tweedrag te vermy nie. Hulle moet die dinge najaag ,,wat tot vrede en onderlinge stigting dien" (Romeine 14:19); maar ware vrede kan nooit verkry word deur beginsels prys te gee nie. En geen mens kan beginselgetrou wees sender om teenstand uit te lok nie. 'n Christendom wat geestelik is, sal deur die kinders van die ongehoorsaamheid weerstaan word. Maar Jesus het vir Sy dissipels gesê: ,,Moenie vrees vir die wat die liggaam doodmaak, maar die siel nie kan doodmaak nie." Wie aan God getrou is, hoef nie te vrees vir die mag van die mens of die vyandskap van die Satan nie. In Christus is hul ewige lewe verseker. Hul enigste vrees moet wees dat hulle dalk die waarheid sal verloën en sodoende die vertroue wat die Here in hulle gestel het, sal verraai.

Dit is die Satan wat twyfel in die hart saai. Hy laat die mens God as 'n strenge regter aansien. Hy verlei tot die sonde, en laat hulle dan glo dat hulle te sondig is om hul hemelse Vader te nader of Sy genade af te smeek. Die Here verstaan alles. Jesus verseker Sy dissipels dat God saam met hulle voel in hul swakheid en behoefte. Geen sug word geslaak, geen pyn gevoel, geen smart tref die siel nie, of die trilling bereik die Vader se hart.

Die Bybel openbaar God aan ons in Sy hoë en verhewe plek, nie stil of onaktief of afgesonder nie, maar omring deur tienduisend maal tien-duisend en duisende der duisende heilige wesens, almal gereed om Sy wil te doen. Deur kanale wat ons nie ken nie, is Hy gedurig in voeling met elke deeltjie van Sy skepping. Maar dit is op hierdie spikkeltjie van 'n wêreld, in die siele waarvoor Hy Sy eniggebore Seun gegee het, dat Sy belangstelling en die van die ganse hemel toegespits is. God neig Hom vanaf Sy troon om die geroep van die verdrukte te verhoor. Elke opregte gebed beantwoord Hy met: ,,Hier is Ek." Hy hef die ellendiges en verdruktes op. In al ons beproewinge is Hy beproef. In elke versoeking of beproewing is die engel van Sy teenwoordigheid by om te verlos.

Nie eens 'n mossie val op die aarde sender die Vader se wete nie. Die Satan se haat jeens God maak dat hy elke wese in die sorg van Chris​tus haat. Hy wil die handewerk van God skend, en dit gee hom behae om selfs die stomme diere te vernietig. Dit is net die beskerming van God wat die voëls bewaar om ons met hul vreugdegesang te verbly. Maar Hy vergeet selfs nie eens die mossies nie. ,,Wees dan nie bevrees nie: julle is meer werd as baie mossies."

Jesus gaan voort: Soos julle My voor die mense bely, so sal Ek julle voor God en die heilige engele bely. Julle sal My getuies op die aarde wees, kanale waardeur My genade kan vloei vir die genesing van die wêreld. So sal Ek julle verteenwoordiger in die hemel wees. Die Vader kyk nie na julle gebrekkige karakter nie, maar Hy sien julle asof met My volmaaktheid beklee. Ek is die middel deur wie die Hemel se seëninge na julle sal vloei. En elkeen wat My bely deur My opoffering vir die verlores te deel, sal bely word as 'n deelgenoot in die heerlikheid en vreugde van die verlostes.

As iemand Christus wil bely, moet Christus in hom woon. Hy kan nie meedeel wat hy nie ontvang het nie. Die dissipels kan wel die leerstellings welsprekend uiteensit, hulle kan die woorde van Christus self herhaal; maar tensy hulle die sagmoedigheid en liefde van Christus het, bely hulle Hom nie. 'n Gees wat strydig is met die gees van Christus, sal Hom verloën, wat ook al die belydenis. Die mens kan Christus verloën deur kwaadpratery, ydele praatjies, deur onware en onvriendelike woor​de. Hulle kan Hom verloën deur die laste van die lewe te ontduik, deur sondige plesier na te jaag. Hulle kan Hom verloën deur aan die wêreld gelykvormig te wees, deur onbeleefd op te tree, deur behep met hul eie idees te wees, deur eiegeregtigheid, deur twyfel te koester, hulle onnodig te bekommer en in duisternis te wandel. In al hierdie dinge verklaar hulle dat Christus nie in hulle woon nie. En ,,elkeen wat My verloën voor die mense," sê Hy, ,,hom sal Ek ook verloën voor my Vader wat in die hemele is."

Die Heiland het Sy dissipels laat verstaan dat hulle nie moet hoop dat die wêreld se vyandskap teen die evangelie oorwin sal word en dat die weerstand later sal ophou nie. ,,Ek het nie gekom om vrede te bring nie, maar die swaard," het Hy gesê. Hierdie opwekking van vyandskap is nie die uitwerking van die evangelie nie, maar van die verset daarteen. Van alle vervolging is die swaarste tweedrag in die huis, die vervreemding van dierbare aardse vriende. Maar Jesus sê: ,,Wie vader of moeder bo My lief het, is My nie waardig nie; en wie seun of dogter bo My liefhet, is My nie waardig nie. En wie sy kruis nie neem en agter My volg nie, is My nie waardig nie."

Die sending van Christus se diensknegte is 'n hoe eerbewys en 'n heilige pand. ,,Wie julle ontvang," het Hy gesê, ,,ontvang My; en wie My ontvang, ontvang Hom wat My gestuur het." Geen weldaad wat in Sy Naam aan hulle bewys word, sal onerken en onbeloon bly nie. En by dieselfde innige erkenning sluit Hy die swakste en nederigstes van die gesin van God in: ,,Elkeen wat een van hierdie kleintjies"—diegene wat nog kinders in hul geloof en kennis van Christus is—,,net 'n beker kou water laat drink omdat hy 'n dissipel is, voorwaar Ek sê vir julle, hy sal sy loon sekerlik nie verloor nie.  

So het die Heiland Sy onderrig beëindig. In die Naam van Christus is die Twaalf uitgestuur, soos Hy uitgegaan het, ,,om die evangelie aan die armes te bring ... om die wat verbryseld van hart is, te genees; om aan gevangenes vrylating te verkondig en aan blindes die herstel van gesig; om die wat gebroke is, in vryheid weg te stuur; om die aangename jaar van die Here aan te kondig." (Lukas 4:18, 19.)  

38 Kom Rus 'n Bietjie

Terug van hul sendingreis, het die apostels ,,by Jesus saamgekom en Hom alles vertel wat hulle gedoen sowel as wat hulle geleer het. En Hy sê vir hulle: Kom julle self in die eensaamheid na 'n verlate plek en rus 'n bietjie. Want daar was baie wat kom en gaan, en hulle het selfs geen geskikte tyd gehad om te eet nie."  

Die dissipels het na Jesus gekom en Hom alles vertel. Hul intieme verwantskap met Hom het hulle die vrymoedigheid gegee om Hom van sowel hul ongunstige as hul gunstige ondervindinge te vertel, van hul blydskap om die vrugte van hul arbeid te sien, en hul droefheid oor hul mislukkings, hul tekortkominge en hul swakhede. Hulle het foute begaan in hul eerste uittog as evangeliste, en terwyl hulle Christus openhartig van hul ondervindinge vertel het, het Hy besef dat hulle nog baie onderrig nodig het. Hy het ook gesien dat hul arbeid hulle uitgeput het, en dat hulle rus nodig het.  

Maar waar hulle nou was, kon hulle nie privaat wees nie; ,,want daar was baie wat kom en gaan, en hulle het selfs geen geskikte tyd gehad om te eet nie." Mense het om Christus saamgedrom, gretig om genees te word, gretig om na Sy woorde te luister. Baie het tot Hom aangetrokke gevoel, want Hy was vir hulle soos 'n fontein van seëninge. Baie van die wat om Jesus saamgedring het om genees te word, het Hom as hul Verlosser aangeneem. Baie ander, wat toe weens die Fariseërs bang was om Hom te bely, het met die uitstorting van die Heilige Gees tot bekering gekom en het Hom voor verwoede priesters en owerstes as die Seun van God bely.  

Maar nou wou Christus graag alleen met Sy dissipels wees, want daar was baie wat Hy vir hulle wou sê. Op hul sending het hulle die toets van botsings deurstaan en weerstand van allerlei aard teengekom. Tot dusver het hulle Christus oor alles geraadpleeg; maar nou was hulle 'n tyd lank alleen, en soms het hulle nie geweet watter kant toe nie. Hulle het veel bemoedigends uit hul werk geput, want Christus het hulle nie sonder Sy Gees uitgestuur nie, en deur geloof in Hom het hulle wonderwerke verrig; maar nou het hulle die Brood van die Lewe nodig gehad. Hulle moes na 'n verlate plek gaan om gemeenskap met Jesus te he en vir hul toekomstige taak opgelei te word.

,,En Hy sê vir hulle: Kom julle self in die eensaamheid na 'n verlate plek en rus 'n bietjie." Christus is teder en sorgsaam teenoor almal in Sy diens. Hy wil he Sy dissipels moet begryp dat God nie offerandes vereis nie, maar barmhartigheid. Hulle het hulle heelhartig in diens van die volk gewy, en dit het hulle liggaamlik en geestelik uitgeput. Dit was hul plig om te rus.

Toe die dissipels in hul arbeid sukses ondervind, was daar gevaar dat hulle die eer vir hulself sou toe-eien en geestelik trots sou word, om sodoende in die Satan se versoeking te val. 'n Groot taak het op hulle gewag, en bo alles moes hulle leer dat hul krag nie in hulself gelê het nie, maar in God. Soos Moses in die woestyn van Sinai, soos Dawid in die heuwels van Judea, of Elia by die spruit Krit, moes die dissipels ook, wegkom van die toneel van hul bedrywigheid om gemeenskap met Chris​tus, met die natuur, en met hul eie harte te he.

Terwyl die dissipels op hul sendingreis uit was, het Jesus ander stede en dorpe besoek en die evangelie van die koninkryk verkondig. Dit was ongeveer hierdie tyd dat Hy tyding van die dood van Johannes die Doper ontvang het. Hierdie gebeurtenis het Hom weer duidelik laat besef waarheen Sy eie skrede Hom lei. Skaduwees het donker oor Sy pad toegesak. Priesters en rabbi's het Hom dopgehou om Hom dood te maak, spioene het Hom oral agtervolg, en aan alle kante is komplotte vir Sy ondergang gesmee. Tyding van die apostels se sending deur Galilea het Herodes bereik en sy aandag op Jesus en Sy werk gevestig. ,,Hierdie man is Johannes die Doper," het hy gesê, ,,hy het uit die dode opgestaan," en hy het te kenne gegee dat hy Jesus graag wou sien. Herodes het gedurig gevrees dat 'n opstand heimlik uitgevoer kon word met die doel om hom te onttroon en die Romeinse juk van die Joodse volk af te werp. Onder die volk was daar 'n algemene gees van onrus en opstand. Dit was duidelik dat Christus se openbare werk in Galilea nie lank sou kon voortgaan nie. Sy lydingstonele het nou voor Hom opgedoem en Hy wou graag 'n rukkie wegkom van die gedrang van die skare.  

Met bedroefde harte het Johannes se dissipels sy verminkte lyk na die graf gedra. Toe het hulle ,,gegaan en dit aan Jesus vertel." Hierdie dissipels was eers jaloers op Christus toe dit lyk asof Hy die volk van Johannes af weglok. Hulle het Hom saam met die Fariseërs beskuldig toe Hy saam met die tollenaars op Mattheüs se fees aangesit het. Hulle het Sy Goddelike sending in twyfel getrek omdat Hy Johannes die Doper nie bevry het nie. Maar noudat hul leraar dood was en hulle troos in hul groot droefheid gesoek het, en leiding vir hul toekomswerk, het hulle na Jesus gekom en hul belange by Syne ingewerp. Ook hulle het behoefte aan 'n tydjie van stille gemeenskap met die Heiland gehad.

Naby Betsaida, aan die noordelike oewer van die meer, was 'n eensame streek, nou pragtig groen in die lente, wat 'n welkome oord vir Jesus en Sy dissipels gebied het. Hierheen het hulle nou per boot oorgevaar. Hier sou hulle weg wees van die besige paaie en die rustelose gewerskaf van die stede. Die natuurtonele het op sigself al rus gebied — 'n verandering wat die sinne goed gedoen het. Hier kon hulle na die woorde van Christus luister sender die heftige tussenwerpsels en beskuldigings’ van die skrifgeleerdes en Fariseërs. Hier kon hulle 'n kort rukkie die/ kosbare gemeenskap met hul Here geniet.

Dit was nie uit selfbevrediging dat Christus en Sy dissipels gaan rus het nie. Hulle het die tyd van afsondering nie aan plesier gewy nie. Hulle het gesels oor die werk van God en hoe om die werk doeltreffender te verrig. Die dissipels het Christus geken en kon Hom verstaan; Hy het nie nodig gehad om met hulle in gelykenisse te praat nie. Hy het hulle op hul ., foute gewys en vir hulle verduidelik hoe om met mense te werk. Hy het die kosbare Goddelike waarheid vir hulle vollediger uiteengesit. Hulle is deur Goddelike krag aangevuur en met hoop en moed besiel.

Hoewel Jesus wonderwerke kon verrig en Sy dissipels die mag gegee het om dit te doen, het Hy Sy diensknegte beveel om die platteland in te gaan en te rus. Toe Hy gesê het dat die oes groot is en die arbeiders min, het Hy nie vir die dissipels gesê dat hulle ononderbroke moet arbei nie, maar Hy het gesê: ,,Bid dan die Here van die oes, dat Hy arbeiders in sy oes mag uitstuur" (Mattheüs 9:38). God het elke mens sy taak aangewys, na gelang van sy vermoë (Efesiërs 4:11-13), en Hy wil nie he dat enkeles gebuk moet gaan onder verantwoordelikheid terwyl andere geen sielelas dra nie.  

Christus se simpatieke woorde word net so gewis aan Sy werkers van vandag gerig as tot Sy dissipels destyds. ,,Kom julle self in die eensaamheid ... en rus 'n bietjie," sê Hy vir die vermoeide en uitgeputte.  Dit is nie verstandig om altyd in spanning en opwinding te verkeer — selfs in arbeid vir die mensdom se geestelike behoeftes nie; want so word persoonlike vroomheid verwaarloos, en siel, liggaam en gees word ooreis. Selfverloëning word van die dissipels van Christus vereis, en opofferinge moet gemaak word; maar sorg moet gedra word dat die Satan nie die menslike swakheid weens oorywer kan uitbuit en die werk van God skade ly nie.

Die rabbi's bet geglo dat die uitnemendheid van godsdiens in gedurige koorsagtige bedrywigheid gelê het. Hulle bet op uiterlike bedrywigheid staatgemaak om hul uitnemende vroomheid te bewys. Sodoende het hulle hul siele van God afgesonder en selfgenoegsaam geword. Dieselfde gevare bestaan nog. Namate werksaamhede toeneem en die mens sukses behaal in enige werk vir God, bestaan die gevaar om op menslike planne en metodes te vertrou. Daar is 'n neiging om minder te bid en minder geloof te he. Soos die dissipels, loop ons gevaar om te vergeet dat ons afhanklik is van God en om 'n redder van ons bedrywigheid te maak. Ons moet gedurig na Jesus opsien en besef dat dit Sy krag is wat die werk verrig. Hoewel ons ernstig moet arbei vir die redding van siele, moet ons ook tyd bestee aan bepeinsing, gebed en die bestudering van die Woord van God. Net die werk wat met veel gebed verrig word en wat deur die verdienste van Christus geheilig is, sal op die ou end doeltreffend blyk te wees.

Geen ander lewe was ooit so volgepak van arbeid en verantwoordelikheid as die van Jesus nie; maar hoe dikwels het Hy in gebed verkeer!  Hoe gedurig was Hy in verbinding met God! Oor en oor in die verhaal van Sy aardse lewe word verslae soos die gevind: ,,En vroeg in die more, nog diep in die nag, het Hy opgestaan en uitgegaan en na 'n eensame plek vertrek en daar gebid." ,,En groot menigtes het bymekaargekom om te luister en deur Hom van hulle siektes genees te word. Maar Hy het Hom in verlate plekke teruggetrek en gebid." ,,En Hy het daardie dae uit​ gegaan na die berg om te bid en die nag in die gebed tot God deurgebring." Markus 1:35; Lukas 5:15, 16; 6:12.  

In 'n lewe wat geheel en al aan die welsyn van andere gewy is, het die Heiland dit nodig geag om Hom aan die grootpaaie en van die skares wat Hom dag na dag volg, te onttrek. Hy moet wegkom van 'n lewe van eindelose bedrywigheid en voeling met menslike behoeftes, om stilte en onafgebroke gemeenskap met Sy Vader te soek. As een met ons, wat gedeel het in ons behoeftes en swakhede, was Hy geheel en al van God afhanklik, en op afgeleë bidplekke het Hy krag van Bo gesoek, sodat Hy plig en beproewing met nuwe krag tegemoet kon gaan. In 'n sondige wêreld het Jesus sieleworsteling en stryd geken. In gemeenskap met God kon Hy die smarte wat Hom neergedruk het voor God uitstort. Hier het Hy troos en vreugde gevind.

In Christus het die geroep van die mens die Vader van eindelose ontferming bereik. As mens het Hy Hom tot die troon van God gewend totdat Hy met 'n hemelse stroom gelaai was wat die Goddelike met die menslike verbind het. Deur gedurige gemeenskap het Hy lewe van God ontvang om lewe aan die wêreld te kan gee. Sy ondervinding moet ook ons s'n wees.

,,Kom julle self in die eensaamheid," sê Hy aan ons. As ons op Sy' woord ag slaan, sal ons sterker en nuttiger wees. Die dissipels het Jesus opgesoek en Hom alles vertel; en Hy het hulle aangemoedig en onderrig. As ons vandag tyd sou neem om na Jesus te gaan en Hom van ons behoeftes te vertel, sal Hy ons nie teleurstel nie; Hy sal aan ons sy wees om ons te help. Ons het meer eenvoud, meer vertroue in ons Heiland nodig. Hy wat genoem word ,,Sterke God, Ewige Vader, Vredevors;" Hy van wie geskryf is: ,,Die heerskappy is op sy skouer;" Hy is die wonderbare Raadsman. Ons word genooi om Hom om wysheid te vra. Hy sal ,,aan almal eenvoudig gee sonder om te verwyt." (Jesaja 9:5; Jakobus 1:5.)

In almal wat deur God opgelei word, sal 'n lewe geopenbaar word wat nie inpas by die wêreld, sy gewoontes of sy gebruike nie; en almal moet persoonlik ondervind wat dit is om 'n kennis van die wil van God op te doen. Ons moet Hom individueel tot die hart hoor praat. Wanneer al die ander stemme stil is en ons stil voor Hom wag, laat die stilte van die siel die stem van God helderder klink. Hy sê vir ons: ,,Laat staan en weet dat Ek God is" (Psalm 46:11). Net hier kan ware rus gevind word. En dit is die doelmatige voorbereiding vir almal wat vir God arbei. In die koorsagtige gedrang en die spanning van die gejaagde lewe sal die siel wat so verkwik is, deur 'n atmosfeer van lig en vrede omring word. Die lewe sal 'n soete geur versprei en sal 'n Goddelike krag openbaar wat tot menseharte sal deurdring.  

39 Gee Julle vir Hulle Iets om te Eet
Christus is met Sy dissipels na 'n afgeleë plek, maar die sonderlinge oomblikkie van vreedsame stilte is gou verbreek. Die dissipels het gedink hulle sou nie hier gesteur word nie; maar sodra die skare die hemelse Leraar gemis het, het hulle begin uitvra: ,,Waar is Hy?" Sommige van hulle het gesien in watter rigting Christus en Sy dissipels gevaar het. Baie is oor land om Hom te gaan soek, terwyl andere in hul bote oor die meer gevaar het. Die Paasfees was ophande en van heinde en ver het groepe pelgrims op pad na Jerusalem vergader om Jesus te sien. Hul getalle het aangegroei totdat daar naderhand vyfduisend mans byeen was, afgesien van vroue en kinders. Voor Christus nog die kus bereik het, het 'n menigte Hom al ingewag. Maar Hy kon tog ongesiens land en 'n tydjie alleen met die dissipels deurgebring.

Van die berghelling af het Hy op die malende menigte neergekyk, en Sy hart het na hulle uitgegaan. Hoewel Hy gesteur en van Sy rus beroof is, was Hy nie ongeduldig nie. Toe Hy die mense sien aankom en steeds aankom, het Hy net 'n groter nood gesien, wat Sy aandag vereis. ,,Hy het vir hulle innig jammer gevoel, omdat hulle soos skape sender herder was." Hy het Sy skuilplek verlaat en 'n geskikte plek gevind vanwaar Hy hulle kon bedien. Van die priesters en owerstes het hulle geen hulp ontvang nie; maar die helende waters van die lewe het uit Christus gevloei toe Hy die menigte die weg van die saligheid geleer het.

Die volk het na die woorde van genade geluister wat so spontaan van die lippe van die Seun van God gevloei het. Hulle het geluister na die kosbare woorde, so eenvoudig en so duidelik dat dit soos die balsem van Gilead vir hulle siele was. Sy Goddelike genesende hand het vreugde en lewe aan die sterwende en krag en gesondheid aan die siekes gebring. Die dag was vir hulle soos hemel op aarde, en hulle het totaal vergeet hoe lank hulle nou al sender kos was.

Eindelik het dit aand geword. Die son het in die weste gesak, en nog het die menigte getalm. Die hele dag het Jesus sonder voedsel of rus gearbei. Hy was bleek van honger en uitgeputheid, en die dissipels het by Hom aangedring om te rus. Maar Hy kon nie die menigte van Hom afskud nie.

Toe dring die dissipels by Hom aan om die skare om hul eie ontwil weg te stuur. Baie het van ver af gekom en het sedert die oggend nog niks geëet nie. In die omliggende stede en dorpe sou hulle miskien voedsel kon koop. Maar Jesus sê: ,,Gee julle vir hulle iets om te eet." Toe wend Hy Hom na Filippus en vra: ,,Waarvandaan sal ons brood koop, sodat hierdie mense kan eet?" Dit het Hy gesê om die dissipel se geloof te toets. Filippus het oor die see van mense heengekyk en gedink hoe onmoontlik dit sou wees om genoeg voedsel vir hierdie skare te vind. Hy het geantwoord dat tweehonderd pennings se brood nie naastenby genoeg sou wees om onder hulle te verdeel sodat elkeen darem 'n ietsie kry nie. Hierna vra Jesus toe hoeveel kos daar onder die skare gevind kon word. Andreas het geantwoord: ,,Hier is 'n seuntjie wat vyf garsbrode en twee vissies het, maar wat is dit vir so baie mense?" Jesus het beveel dat dit na Hom gebring moet word. Toe beveel Hy die dissipels om die skare in groepe van vyftig of honderd op die gras te laat sit, ter wille van orde, en sodat almal kon sien wat Hy nou gaan doen. Toe dit gereed was, het Jesus die voedsel geneem en, ,,nadat Hy opgekyk het na die hemel, seën Hy dit en breek dit en gee dit aan die dissipels om dit aan die skare voor te sit." ,,En hulle het geëet en is almal versadig, en van wat vir hulle van die brokstukke oorgebly het, is daar twaalf mandjies vol opgetel."

Hy wat die volk die weg na vrede en geluk geleer het, was net so begaan oor hul stoflike benodigdhede as oor hul geestelike behoeftes. Die volk was moeg en honger. Daar was moeders met babetjies in hul arms en klein kindertjies wat aan hul rokke vasklou. Baie het al ure lank gestaan. Hulle het so intens belang in Christus se woorde gestel dat hulle nie eens daaraan gedink het om te gaan sit nie, en die skare was so groot dat daar gevaar was dat hulle mekaar sou vertrap. Jesus wou hulle kans gee om te rus, en het hulle laat sit. Daar was baie gras en almal kon gerieflik ontspan.

Christus het nooit 'n wonderwerk verrig behalwe om in 'n egte behoefte te voorsien nie, en elke wonderwerk was van so 'n aard dat dit die mense na die boom van die lewe gelei het waarvan die blare vir die genesing van die nasies is. Die eenvoudige voedsel wat deur die dissipels se hande aangegee is, het baie kosbare lesse bevat. Dit was nederige voedsel; die visse en garsbroodjies was die daaglikse voedsel van die vissersvolk by die see van Galilea. Christus kon 'n ryk maaltyd voorgesit het, maar voedsel wat bloot ter bevrediging van die eetlus dien, sou vir hulle geen les ingehou het nie. Christus het hulle in die les geleer dat die natuurlike dinge wat God vir die mens voorsien, verderwe word. En nooit het mense nog die wellustige feeste wat vir die bevrediging van 'n verdorwe smaak voorberei is, so geniet as wat hierdie skare die rus en die eenvoudige voedsel geniet het wat Christus so ver van hul wonings af vir hulle voor​sien het nie.

As die mens vandag eenvoudige gewoontes sou volg, in harmonie met die natuurwette, soos Adam en Eva in die begin, sou daar oorvloed wees vir die behoeftes van alle mense. Daar sou minder denkbeeldige behoeftes gewees het, en meer geleentheid om God te dien. Maar selfsug en toegewing aan onnatuurlike smaak het die wêreld in sonde en ellende gedompel, weens oordadigheid aan die een kant, en gebrek aan die ander.

Jesus het nie mense na Hom probeer trek deur hul drang na weelde te bevredig nie. Vir daardie groot skare, honger en moeg na 'n lang, opwindende dag, was die eenvoudige voedsel nie net 'n versekering van Sy mag nie, maar van Sy tedere sorg vir hulle in die alledaagse behoeftes. Die Heiland het aan Sy volgelinge nie die weelde van hierdie wêreld belowe nie; hul voedsel kan eenvoudig en selfs skraps wees; armoede kan moontlik hul lot wees; maar Hy het Sy woord gegee dat in hul behoeftes voorsien sal word, en Hy het iets belowe wat oneindig beter is as wêreldse gewin—die blywende vertroosting van Sy eie teenwoordigheid.

Met die voeding van die vyfduisend lig Christus die sluier oor die natuurwêreld en openbaar Hy die mag wat gedurig om ons ontwil uitgeoefen word. God verrig daagliks 'n wonderwerk in die oeste van die wêreld. Deur natuurlike middele word dieselfde werk verrig as wat tot die voeding van die menigte gelei het. Mense berei die grond voor en saai die saad, maar dit is die lewe van God wat die saad laat ontkiem. Dit is God se reën en lug en sonskyn wat dit laat groei, ,,eers 'n halm, dan 'n aar, dan die voile koring in die aar." Markus 4:28. Dit is God wat elke dag miljoene uit die wêreld se oeslande voed. Van die mens word verwag om met God saam te werk ter versorging van die graan en die bereiding van die brood, en as gevolg daarvan verloor hulle die Goddelike oorsprong uit die oog. Hulle gee aan God nie die eer wat Sy heilige Naam toekom nie. Die uitoefening van Sy mag word aan natuurlike oorsake of menslike arbeid toegeskryf. Die mens word verheerlik pleks van God, en Sy genadegawes word selfsugtig gebruik en word 'n vloek pleks van 'n seën gemaak.  God wil dit alles verander. Hy wil dat ons verstompte sinne opgewek word sodat ons Sy liefdevolle genade kan besef en Hom kan verheerlik oor die werking van Sy krag. Hy wil dat ons Hom in Sy gawes erken, sodat hulle vir ons 'n seën kan wees, soos Hy beoog het. Dit was om hierdie doel te dien dat die wonderwerke van Christus verrig is.

Nadat die skare gevoed is, was daar volop voedsel oor. Maar Hy wat oor al die hulpbronne van Sy almag beskik, het beveel: ,,Maak die brokstukke bymekaar wat oorgeskiet het, sodat niks verlore gaan nie." Hier was meer by betrokke as net die opgaar van die brood in die mandjies. Hier was 'n tweevoudige les. Niks moet verkwis word nie. Ons moet geen stoflike voordeel deur die vingers laat glip nie. Ons moet niks verwaarloos waarby 'n mens kan baat nie. Laat alles bymekaargemaak word wat die behoefte van die wêreld se hongeres kan lenig. En dieselfde sorg moet in geestelike dinge gehandhaaf word. Toe die mandjies vol stukke bymekaar​gemaak is, het die mense aan hul vriende tuis gedink. Hulle wou hulle laat deel in die brood wat Christus geseën het. Die inhoud van die mandjies is onder die gretige skare uitgedeel, en is deur hulle saamgeneem na die omliggende streke. Die wat op die fees was, moes die brood wat uit die hemel neerdaal aan ander gee om die honger van die siel te bevredig. Hulle moes oorvertel wat hulle gehoor het aangaande die voortreflike dinge van God. Niks moes verlore gaan nie. Nie een woord wat hul ewige verlossing raak, moes nutteloos op die grond val nie.

Die wonderwerk van die brode toon ons, ons afhanklikheid van God. Toe Christus die vyfduisend gevoed het, was daar nie voedsel ter hand nie. Oënskynlik het Hy oor geen middele beskik nie. Hier was Hy, met vyfduisend mans, afgesien van vroue en kinders, in die woestyn. Hy het die menigte nie genooi om Hom te volg nie; hulle het uit eie beweging gekom; maar Hy wis dat hulle, nadat Hy hulle so lank onderrig het, honger en moeg sou wees; want Hy het saam met hulle die behoefte aan voedsel gehad. Hulle was ver van huis af, en die nag was ophande. Baie het nie geld gehad om voedsel te koop nie. Hy wat om hulle ontwil veertig dae in die woestyn gevas het, wou nie he dat hulle honger huis toe moes gaan nie. Die voorsienigheid van God het Jesus geplaas waar Hy was; en Hy was van Sy hemelse Vader afhanklik vir die middele om in die be​hoefte te voorsien.

En wanneer ons in die nood beland, moet ons op God vertrou. Ons moet wysheid en oordeelkunde in elke daad aan die dag le, sodat ons ons nie roekeloos beproewings op die hals haal nie. Ons moet ons nie in die moeilikheid begeef deur die middele wat God voorsien het te verwaarloos of die vermoëns wat Hy ons gegee het te misbruik nie. Christus se werkers moet Sy opdragte stiptelik nakom. Dit is God se werk, en as ons 'n seën vir ander wil wees, moet ons Sy planne volg. Ons self mag nie die middelpunt word nie; ons self moet geen eer ontvang nie. As ons volgens ons eie idees beplan, sal die Here ons aan ons flaters oorlaat. Maar as ons in die nood beland nadat ons Sy opdrag gevolg net, sal Hy ons verlos. Ons moet nie mismoedig raak nie, maar moet in elke nood hulp soek by Hom wat oor onuitputlike bronne beskik. Ons sal dikwels in moeilike omstandighede beland; dan moet ons met die volste vertroue op God staatmaak. Hy sal elke siel bewaar wat in die nood beland omdat hy probeer om die weg van die Here te bewandel.

Deur die profeet het Christus ons beveel: ,,dat jy jou brood breek vir bom wat honger het," en die ,,neergeboë siel versadig;" ,,as jy iemand sien wat naak is, dat jy hom klee," en ,,ellendiges, swerwelinge in die huis inbring" (Jesaja 58: 7-10). Hy het ons beveel: ,,Gaan die hele wêreld in en verkondig die evangelie aan die ganse mensdom" (Markus 16:15). Maar hoe dikwels sak ons moed en versaak die geloof ons as ons sien hoe groot die behoefte en hoe gering die middele in ons hande is. Soos Andreas wat die vyf garsbroodjies en twee vissies so bekyk het, roep ons uit: ,,Maar wat is dit vir so baie mense?" Dikwels aarsel ons, onwillig om al wat ons het te gee, bang om aan andere te gee en self uitgeput te word. Maar Jesus het beveel: ,,Gee julle vir hulle iets om te eet." Sy bevel is 'n belofte; gerugsteun deur dieselfde mag wat die menigte langs die see gevoed het.

In Christus se daad om in die stoflike behoeftes van 'n honger skare te voorsien, lê 'n diep geestelike les vir al Sy werkers opgesluit. Christus het van die Vader ontvang; Hy het aan die dissipels uitgedeel; hulle het aan die menigte uitgedeel, en die volk onder mekaar. So sal almal wat met Christus verenig is, die brood van die lewe,. die hemelse voedsel, ontvang en aan andere uitdeel.

In volkome vertroue op God het Jesus die paar broodjies geneem; en hoewel daar maar 'n klein porsie vir Sy eie kring dissipels was, het Hy hulle nie genooi om te eet nie, maar aan hulle begin uitdeel, met die bevel dat hulle die volk moet bedien. Die voedsel het in Sy hande vermenigvuldig, en die hande van die dissipels wat reik na Christus, wat self die Brood van die Lewe is, was nooit leeg nie. Die klein bietjie was vir almal genoeg. Nadat die skare versadig is, is die stukkies opgetel en het Christus en Sy dissipels saam van die kosbare Godgegewe voedsel geëet.

Die dissipels was die verbindingskanaal tussen Christus en die volk. Dit dien as 'n groot bemoediging vir Sy dissipels vandag. Christus is die groot middelpunt, die bron van alle krag. Sy dissipels moet hul voorrade van Hom ontvang. Die mees intelligente, die mees geestelik gesinde, kan net gee namate hy ontvang. Vanself kan hy niks vir die behoefte van die siel gee nie. Ons kan net gee wat ons van Christus ontvang; en ons kan net ontvang namate ons aan andere uitdeel. En namate ons aanhou uitdeel, hou ons aan ontvang; en hoe meer ons uitdeel, hoe meer sal ons ontvang. So kan ons voortdurend glo, vertrou, ontvang en uitdeel.

Die uitbreiding van die koninkryk van Christus sal voortgaan, al wil dit voorkom asof dit langsaam vorder en onmoontlikhede sy weg skyn te versper. Die werk is van God, en Hy sal die middele voorsien en die helpers stuur—opregte, ernstige dissipels wie se hande ook vol voedsel vir die hongerige menigte sal wees. God vergeet nie diegene wat in liefde arbei om die woord van die lewe uit te deel aan verlore gaande siele, wat op hul beurt hul hande uitstrek om voedsel vir ander honger siele te ontvang nie.

In ons arbeid vir God is daar gevaar dat ons te veel staat sal maak op wat die mens met sy talente en bekwaamheid kan verrig. So verloor ons die een Meesterwerker uit die oog. Te dikwels besef die werker vir Christus nie sy persoonlike verantwoordelikheid nie. Hy loop gevaar om sy las op organisasies af te skuif, pleks van staat te maak op Hom wat die bron van alle krag is. Dis 'n groot fout om op menslike wysheid of getalle staat te maak in die werk van God. Sukses vir Christus hang nie soseer van getalle of talent af nie, as van suiwerheid van doel, die ware eenvoud van opregte, afhanklike geloof. Persoonlike verantwoordelikhede moet gedra word, persoonlike pligte opgeneem, persoonlike pogings moet aangewend word vir hulle wat Christus nie ken nie. Pleks van u verant​woordelikheid af te skuif op iemand wat na u mening ryker bedeeld is as u, werk volgens u vermoë.

As die vraag by u opkom: ,,Waarvandaan sal ons brood koop, sodat hierdie mense kan eet?" laat u antwoord nie uit on geloof spruit nie. Toe die dissipels die Heiland se opdrag: ,,Gee julle vir hulle iets om te eet," hoor, het al die struikelblokke voor hulle opgedoem. Sal ons na die dorpies gaan en voedsel koop, het hulle gevra. Net so vra die kinders van die Here vandag, ten aanskoue van 'n mensdom honger aan die brood van die lewe: Sal ons iemand van ver af ontbied om hulle te kom voed? Maar wat het Jesus gesê? ,,Laat die mense gaan sit," en Hy het hulle daar gevoed. Wanneer u dus omring word deur behoeftige siele, weet dat Chris​tus daar is. Tree in verbinding met Hom. Bring u garsbroodjies na Jesus.

Moontlik lyk dit nie of die middele in ons besit toereikend is vir die taak nie; maar as ons in die geloof uitgaan en glo in die algenoegsame krag van God, sal oorvloedige hulpbronne voor ons oopgaan. As die werk van God is, sal Hy self die middele voorsien vir die verrigting daarvan. Hy sal 'n eerlike, eenvoudige vertroue in Hom beloon. Die bietjie wat verstandig en oordeelkundig in diens van die hemelse God gebruik word, sal juis met die uitdeling daarvan vermeerder. In die hand van Christus het die klein voorraadjie voedsel onverminderd gehou totdat die honger menigte versadig was. As ons na die Bron van alle krag gaan, met ons geloofshande uitgestrek om te ontvang, sal ons in ons werk onderskraag word, selfs in die mees afskrikwekkende omstandighede, en sal ons in staat gestel word om die brood van die lewe aan andere te gee.

Die Here sê: ,,Gee, en aan julle sal gegee word." ,,Wie spaarsaamlik saai, sal ook spaarsaamlik maai; en wie volop saai, sal ook volop maai. ... En God het mag om alle genade oorvloedig oor julle te laat wees, sodat julle altyd in alle opsigte volop kan he en oorvloedig kan wees tot elke goeie werk. Soos geskrywe is:

,,Hy het uitgestrooi, Hy het aan die armes gegee, sy geregtigheid bly tot in ewigheid.

,,En mag Hy wat saad verskaf aan die saaier, ook brood verskaf om te eet en julle saad vermeerder en die vrug van julle geregtigheid laat toeneem, sodat julle in alles ryk kan word tot alle milddadigheid, wat danksegging aan God deur ons bewerk." Lukas 6:38; 2 Korinthiërs 9:6-11.  

40 'n Nag op die Meer
Daar op die groen gras, in die skemerende lenteaand, het die skare gesit en eet aan die voedsel wat Christus verskaf het. Die woorde wat hulle die dag gehoor het, was soos die stem van God. Die genesings wat hulle die dag aanskou het, kon alleen 'n Goddelike mag verrig. Maar die wonder van die brode het elkeen in daardie groot menigte ontroer. Almal het in daardie wonder gedeel. In die dae van Moses het God Israel met manna in die woestyn gevoed; en wie is Hy wat hulle vandag hier gevoed het anders as die Een wat Moses voorspel het? Geen mensekrag kon uit vyf garsbroodjies en twee vissies genoeg voedsel skep om duisende honger mense te voed nie. En hulle het vir mekaar gesê: ,,Hy is waarlik die profeet wat in die wêreld sou kom."

Die hele dag het die oortuiging toegeneem. Hierdie laaste groot daad is die versekering dat die lank verwagte Verlosser onder hulle is. Die volk se hoop styg al hoer. Dit is Hy wat Judea in 'n paradys sal omskep, 'n land wat vloei van melk en heuning. Hy kan alle verlangens bevredig. Hy kan die mag van die gehate Romeine verbreek. Hy kan Judea en Jerusalem bevry. Hy kan die soldate wat in die stryd gewond word, genees. Hy kan hele leërs voed. Hy kan die nasies verower en aan Israel die lank verwagte heerskappy gee.

In hul geesdrif is die volk gereed om Hom dadelik tot koning uit te roep. Hulle sien dat Hy glad nie probeer om aandag op Homself te vestig of eer soek nie. In die opsig is Hy so anders as die priesters en owerstes, en hulle vrees Hy sal nooit Sy regmatige plek op die troon van Dawid opeis nie. Hulle beraadslaag onder mekaar en besluit om Hom met geweld koning van Israel te maak. Die dissipels ondersteun die skare en beweer dat die troon van Dawid hul Meester se regmatige erfdeel is. Dit is uit pure beskeidenheid, sê hulle, dat Hy weier om Hom die eer te laat welgeval. Laat die volk hul Verlosser verhef. Laat die verwaande priesters en owerstes gedwing word om eer te bewys aan Hom wat met die gesag van God beklee is.

Hulle begin gretig organiseer om hul doel te verwesenlik; maar Jesus sien wat aan die gang is en besef, soos hulle nie kan nie, wat die gevolg van so 'n stap sou wees. Op hierdie einste oomblik soek die pries​ters en owerstes Sy lewe. Hulle beskuldig Hom daarvan dat Hy die volk van hulle af weglok. Geweld en opstand sou volg op enige poging om Hom op die troon te plaas, en die werk van die geestelike koninkryk sou skade ly. Die beweging moet dadelik in die kiem gesmoor word. Toe ontbied Jesus Sy dissipels en beveel hulle om dadelik die boot te vat en na Kapernaüm terug te keer, terwyl Hy die volk wegstuur.

Nog nooit het dit so onmoontlik gelyk om 'n bevel van Christus uit te voer nie. Die dissipels het al lank gehoop op 'n volksbeweging om Je​sus op die troon te plaas; hulle kon dit nie oor hul harte kry om te dink dat al hierdie geesdrif nou tevergeefs kon wees nie. Die menigte wat byeengekom het om die Pasga te vier, was gretig om die nuwe profeet te sien. Sy volgelinge het dit die gulde geleentheid geag om hul geliefde Meester op die troon van Israel te plaas. In hierdie opwelling van ywer het hulle dit swaar gevind om alleen weg te gaan en Jesus alleen daar op die verlate strand agter te laat. Hulle het begin teëpraat, maar Jesus het nou met 'n gesag gepraat wat Hy nog nooit teenoor hulle aan die dag gelê het nie. Hulle wis dat verdere teenstand nutteloos sou wees, en draai toe maar stil om see toe.

Nou beveel Jesus die skare om uiteen te gaan; en Sy optrede is so beslis dat hulle nie durf ongehoorsaam nie. Die woorde van lof en verheffing sterf op hul lippe. Wanneer hulle nog nader kom om Hom met geweld te neem, kom hul skrede tot stilstand, en die blye, gretige verwagting verdwyn van hul aangesigte. Daar is manne van wil en vasberadenheid in daardie skare; maar Jesus se koninklike houding en Sy paar bedaarde woorde van gesag bring die opskudding tot bedaring en verydel hul planne. Hulle herken in Hom 'n mag bo alle aardse gesag, en sender teenkanting gehoorsaam hulle.

Toe Hy alleen agtergebly het, het Jesus ,,na die berg gegaan om te bid." Ure lank het Hy by God gepleit. Nie vir Homself nie, maar vir die mensdom het Hy gebid. Hy het om krag gebid om die Goddelike aard van Sy sending aan die mense te openbaar, sodat die Satan hul begrip nie verblind en hul oordeel verdraai nie. Die Heiland wis dat die dae van Sy persoonlike bediening op aarde byna verby was en dat weiniges Hom as hul Verlosser sou aanvaar. In sieleangs en stryd het Hy vir Sy dissipels gebid. Hulle sou swaar beproef word. Hul lank gekoesterde hoop, gebaseer op 'n populêre wanopvatting, sou op die pynlikste, vernederendste wyse verydel word. Pleks van Sy verheffing tot die troon van Dawid, sou hulle Sy kruisiging sien. Dit sou inderdaad Sy kroning wees. Maar dit het hulle nie besef nie, en daarom sou hulle in hewige versoekings beland wat hulle kwalik as versoekings sou herken. Sender die Heilige Gees om die verstand te verlig en die begrip te verbreed, sou die dissipels se geloof hulle versaak. Dit was vir Jesus pynlik dat hul begrip van Sy koninkryk in so 'n hoe mate tot wêreldse selfverheerliking en eer beperk moet wees. Hulle het swaar op Sy hart gerus en Hy het Sy siel in bittere foltering en trane uitgestort.

Die dissipels het nie dadelik weggevaar soos Jesus beveel het nie. Hulle het 'n rukkie gewag in die hoop dat Hy na hulle sou kom. Maar toe hulle sien dat dit vinnig donker word, het hulle in die skuit geklim en ,,oor die see gevaar na Kapernaum." Hulle is met ontevrede gemoedere van Jesus af weg, meer ongeduldig met Hom as ooit sedert hulle Hom as hul Here erken het. Hulle het gemor omdat hulle nie toegelaat is om Hom tot koning uit te roep nie. Hulle het hulself verwyt omdat hulle so maklik voor Hom geswig het. As hulle meer vasberade was, het hulle geredeneer, kon hulle hul doel bereik het.

Ongeloof het hulle nou oormeester. Eersug het hulle verblind. Hul​le wis dat die Fariseërs Jesus haat en hulle was gretig dat Hy verhef moet word soos hulle gevoel het Hy moes. Om met 'n leraar verenig te wees wat wonderwerke kan verrig en om tog vir bedrieërs uitgemaak te word, was 'n beproewing wat hulle skaars kon verduur. Sal hulle altyd die volgelinge van 'n valse profeet genoem moet word? Sal Christus dan nooit Sy gesag as koning uitoefen nie? Waarom wil Hy wat oor sulke krag beskik dan nie Sy ware karakter openbaar en die weg vir hulle minder pynlik maak nie? Waarom het Hy Johannes die Doper nie van sy gewelddadige dood gered nie? So het die dissipels geredeneer totdat hulle hul groot geestelike duisternis op die hals gehaal het. Hulle het gewonder: Kan Jesus dalk 'n bedrieër wees, soos die Fariseërs beweer?

Die dissipels het nog daardie dag die wonderdade van Christus aanskou. Dit was asof die hemel op die aarde neergedaal het. Die herinnering aan daardie kosbare, luisterryke dag behoort hulle met geloof en hoop te gevul het. As hulle uit die oorvloed van hul harte hierdie dinge onder mekaar bespreek het, sou hulle nie in die versoeking gekom het nie. Maar hul teleurstelling het hul gedagtes oorheers. Aan die woorde van Chris​tus: ,,Maak die brokstukke bymekaar ... sodat niks verlore gaan nie," het hulle nie gedink nie. Dit was ure van groot seëninge vir die dissipels, maar hulle het dit alles vergeet. Hulle het hulle in troebel waters bevind. Hul gedagtes was stormagtig en onredelik, en die Here het hulle iets anders gegee om hul siele te teister en hul gedagtes besig te hou. God doen dit dikwels as die mens vir homself laste en moeilikhede skep. Dit was nie vir die dissipels nodig om moeilikheid te maak nie. Die gevaar was alreeds voor die deur.

'n Geweldige orkaan het hulle oorval, en hulle was nie daarop voorbereid nie. Dit was 'n skielike kontras, want die dag was volmaak; en toe die storm tref, was hulle bang. Hulle het hul wrewel, hul ongeloof en ongeduld vergeet. Almal het geworstel om die boot drywende te hou. Dit was maar 'n kort afstandjie oor see van Betsaida af na die plek waar hulle verwag het om Jesus te ontmoet, en gewoonweg sou die reis maar 'n paar uur duur; maar hulle is nou al verder van hul mikpunt af gedryf. Hulle het tot die vierde nagwaak met hul spane geworstel. Toe het die moeë manne die stryd gewonne gegee. In stormnagte het die see hulle geleer hoe hulpeloos hulle is, en hulle het verlang dat hul Meester by hulle moet wees.

Jesus het hulle nie vergeet nie. Die Wag op die kus het gesien hoe die vreesbevange manne worstel teen die storm. Geen oomblik het Hy Sy dissipels uit die oog verloor nie. Met die grootste sorg het Sy oë die stormgeteisterde boot met sy kosbare vrag dopgehou; want hierdie manne sou die lig van die wêreld word. Soos 'n moeder haar kind teer oppas, so het die liefdevolle Meester Sy dissipels dopgehou. Toe hul harte versag het, hul onheilige ambisie gedemp is en hulle nederig om hulp gebid het, is dit hulle geskenk.

Net wanneer hulle glo dat hulle verlore is, openbaar 'n ligstraal 'n geheimsinnige figuur wat op die water na hulle toe aankom. Maar hulle weet nie dis Jesus nie. Hulle beskou die Een wat hulle te hulp snel as 'n vyand. Skrik oorweldig hulle. Die hande wat die spane met ysere spiere vasgehou het, verloor hul greep. Die boot word weerloos deur die golwe rondgeslinger; alle oë is genael op die gesig van 'n man wat op die witgekruinde golwe van die skuimende see aangeloop kom.

Hulle dink dis 'n skim wat hul ondergang voorspel, en skreeu van die vrees. Jesus gee voor dat Hy gaan verbystap; maar hulle herken Hom en roep uit en smeek Hom om hulp. Hul geliefde Meester keer Hom na hulle, Sy stem stil hulle vrees: ,,Hou goeie moed, dit is Ek! Moenie vrees nie."

Skaars het hulle die wonderbare feit besef, of Petrus was byna oorstelp van die vreugde. Asof hy nog skaars kon glo, roep hy uit: ,,Here, as dit U is, beveel my om op die water na U te kom. En Hy sê: Kom!"  

Met sy oë op Jesus gevestig, loop Petrus veilig; maar toe hy selfvoldaan omkyk na sy metgeselle in die boot, is sy oë van die Heiland afgewend. Die wind loei. Die golwe slaan hoog en kom regstreeks tussen hom en die Meester; en hy word bang. Een oomblik is Christus vir hom onsigbaar, en sy geloof swig. Hy begin sink. Maar terwyl die golwe die dood spel, wend Petrus sy oë van die onstuimige waters af, vestig sy blik op Jesus en roep: ,,Here, red my!" Dadelik gryp Jesus die uitgestrekte hand en sê: ,,Kleingelowige, waarom het jy getwyfel?"

Sy aan sy, met Petrus se hand in die van sy Meester, het hulle saam in die boot getree. Maar Petrus was nou stil en gedwee. Hy het geen rede gehad om hom oor sy metgeselle te verhef nie, want deur ongeloof en selfverheffing het hy byna sy lewe verloor. Toe hy sy oë van Jesus afge​wend het, het die see onder hom padgegee en het hy gesink.

Hoe dikwels, wanneer ons in die moeilikheid verkeer, is ons soos Petrus! Ons kyk na die golwe, pleks van die oë op die Heiland gevestig te hou. Ons voete gly en die trotse waters vloei oor ons siele. Jesus het Petrus nie na Hom laat kom sodat hy kon vergaan nie; Hy roep ons nie om Hom te volg, net om ons in die steek te laat nie. ,,Wees nie bevrees nie," sê Hy, ,,want Ek het jou verlos; Ek het jou by jou naam geroep; jy is myne! As jy deur die water gaan, is Ek by jou; en deur die riviere— hulle sal jou nie oorstroom nie; as jy deur vuur gaan, sal jy jou nie skroei nie, en die vlam sal jou nie brand nie. Want Ek is die Here, jou God, die Heilige van Israel, jou Heiland." Jesaja 43:1-3.

Jesus lees die karakter van Sy dissipels. Hy weet hoe swaar hul geloof beproef is. In hierdie voorval op see wou Hy Petrus op sy eie swakheid wys—om hom te toon dat sy veiligheid gedurig van die Goddelike krag afhanklik is. In die storms van versoeking sou hy veilig kon loop net as hy homself volkome wantrou en op die Heiland staatmaak. Dit was toe Petrus gedink het dat hy sterk is, dat hy sy swakheid verraai het; en nie voordat hy sy swakheid besef het, kon hy besef hoe noodsaaklik dit vir hom is om hom op Christus te verlaat nie. As hy die les geleer het wat Jesus hom in daardie ondervinding op see wou leer, sou hy nie gefaal het toe die groot toets vir hom aangebreek het nie.

Dag vir dag onderrig God Sy kinders. Deur hul daaglikse omstandighede berei Hy hulle voor om hul rol te speel op die groter verhoog waartoe Hy hulle in Sy voorsienigheid geroep het. Dit is die uitslag van die daaglikse toets wat bepaal of hulle 'n oorwinning of neerlaag in die groot krisis van die lewe sal behaal.

Wie versuim om hul gedurige afhanklikheid van God te besef, sal deur versoeking oorweldig word. Ons kan ons nou verbeel dat ons op veilige aarde staan en nooit sal struikel nie. Ons kan met vertroue sê:  Ek weet op wie ek vertrou het; niks sal my geloof in God en Sy Woord laat wankel nie. Maar die Satan smee planne om ons aangebore en aangeleerde karaktertrekke uit te buit en ons oë te verblind vir ons eie behoeftes en tekortkominge. Ons kan veilig wandel alleenlik as ons ons eie swakhede besef en die oog voortdurend op Jesus gevestig hou.

Skaars het Jesus in die boot geklim, of die wind het gaan le, ,,en dadelik het die skuit by die land aangekom waar hulle na toe gaan." Die nag van verskrikking is deur die daeraad opgevolg. Die dissipels en andere wat ook aan boord was, het met dankbare harte aan die voete van Jesus gekniel en uitgeroep: ,,Waarlik, U is die Seun van God!"

41 Die Krisis in Galilea
Toe Christus die volk belet het om tot koning uit te roep, wis Hy dat 'n keerpunt in Sy geskiedenis bereik is. Menigtes wat Hom vandag tot koning wou verhef, sou more teen Hom draai. Die teleurstelling van hul selfsugtige ambisie sou hul liefde in haat en hul lof in vervloeking verander. Tog het Hy niks gedoen om die krisis af te weer nie. Uit die staanspoor het Hy Sy volgelinge laat verstaan dat Hy geen wêreldse loon vir hulle voorhou nie. Aan een wat Sy dissipel wou word, het Hy gesê: ,,Die jakkalse het gate en die veels van die hemel neste, maar die Seun van die mens het geen plek waar Hy sy hoof kan neerlê nie" (Mattheüs 8:20). As die mens die wêreld saam met Christus kon ontvang het, sou menigtes trou aan Hom gesweer het; maar die soort diens kon Hy nie aanvaar nie. Onder diegene wat Hom nou gevolg het, was daar baie wat deur die hoop op 'n wêreldse koninkryk aangetrokke was. Hulle moet ontnugter word. Hulle het die diepe geestelike les in die vermenigvuldiging van die brode nie verstaan nie. Dit moet duidelik gestel word. En hierdie nuwe openbaring sou nog 'n kwaaier toets meebring.

Die wonderwerk van die brode het wyd en syd bekend geword, en vroeg die volgende oggend het skares na Betsaida gestroom om Jesus te sien. Hulle het in groot getalle oor land en see gekom. Diegene wat Hom die vorige aand verlaat het, is terug daarheen met die hoop dat Hy nog daar sou wees; want daar was geen boot waarmee Hy kon oorgevaar het nie. Maar hul soektog was vrugteloos en baie het na Kapernaüm vertrek, steeds op soek na Hom.

Intussen het Hy in Genesaret aangekom, na 'n afwesigheid van net een dag. Sodra dit bekend was dat Hy geland het, het die mense ,,in daardie hele omtrek rondgeloop en die wat ongesteld was, op beddens begin ronddra na die plek waar hulle hoor dat Hy is" (Markus 6:55).

Later is Hy na die sinagoge, en daar het die mense wat van Betsaida af gekom het, Hom gevind. Hulle het van Sy dissipels verneem hoe Hy die see oorgesteek het. Die geweld van die storm, die ure van vergeefse geroei teen die wind op, die verskyning van Christus al wandelende op die water, hul vrees, Sy gerusstellende woorde, Petrus se avontuur en die gevolg daarvan, die skielike bedaring van die storm en die landing van die boot is alles haarfyn aan die verbaasde skare beskryf. Nog nie tevrede nie, het baie hulle om Jesus geskaar en gevra: ,,Rabbi, wanneer het U hier gekom?" Hulle het gehoop om uit Sy mond meer van die wonderwerk te verneem.

Jesus het hul nuuskierigheid nie bevredig nie. Hy het bedroef gesê:,Julle soek My nie omdat julle tekens gesien het nie, maar omdat julle van die brode geëet en versadig geword het." Hulle het Hom nie uit 'n waardige motief gesoek nie; maar omdat hulle met die brode gevoed is, het hulle gehoop om meer stoflike voordele te ontvang deur by Hom te bly. ,,Moenie werk om die spys wat vergaan nie, maar om die spys wat bly tot in die ewige lewe," het die Heiland voorts gesê. Moenie net stoflike voordele soek nie. Laat die hoofdoel nie wees om vir die huidige lewe te voorsien nie, maar strewe na die geestelike voedsel—die wysheid wat tot die ewige lewe lei. Dit kan net die Seun van God gee; ,,want Hom het God, die Vader, verseël."
:

Oombliklik was die skare die ene belangstelling. ,,Wat moet ons doen om die werke van God te volbring?" wou hulle weet. Hulle het reeds swaar laste gedra om God te probeer behaag; en hulle was gereed vir enige nuwe insetting waardeur hulle groter verdienste kon bereik. Hul vraag het neergekom op: Wat kan ons doen om die hemel te verdien? Watter prys moet ons betaal om die toekomstige lewe te verkry?

,,Jesus antwoord en sê vir hulle: Dit is die werk van God, dat julle in Hom glo wat Hy gestuur het." Die prys van die hemel is Jesus. Die weg na die hemel is deur geloof in ,,die Lam van God wat die sonde van die wêreld wegneem" (Johannes 1:29).

Maar die volk was nie geneë om hierdie Goddelike waarheid te aanvaar nie. Jesus het presies die werk gedoen wat van die Messias geprofeteer is; maar hulle het Hom nie die werk sien doen wat hulle in hul selfsugtige hoop van Hom verwag het nie. Christus het wel eenmaal die garsbrode vermenigvuldig; maar in die tyd van Moses" is Israel veertig jaar lank met manna gevoed, en veel groter seëninge word van die Messias verwag. Hul ontevrede harte wou weet waarom, as Jesus sulke wondere kon verrig soos hulle aanskou het, kon Hy dan nie krag, gesondheid en rykdom aan Sy hele volk gee, hulle van hul onderdrukkers bevry en hulle tot mag en eer verhef nie? Dat Hy beweer dat Hy die Een is \vat deur God gestuur is, en tog weier om Israel se koning te wees, kon hulle nie begryp nie. Sy weiering is verkeerd opgevat. Baie het tot die slotsom geraak dat Hy Sy aansprake nie durf opvolg nie omdat Hy self twyfel aan die Goddelike aard van Sy sending. So het hulle hul harte vir ongeloof blootgestel, en die saad wat die Satan gesaai het, het sy bose vrugte gedra in misverstand en afvalligheid.

Nou het 'n rabbi, half spottend, gevra: ,,Walter teken doen U dan, sodat ons kan sien en U glo? Wat werk U? Ons vaders het manna in die woestyn geëet, soos geskrywe is: Hy het brood uit die hemel aan hulle gegee om te eet."

Die Jode het Moses vereer as die gewer van die manna en sodoende die lof aan die instrument gegee en Hom deur wie dit bewerkstellig is, uit die oog verloor. Hul vaders het teen Moses gemurmureer en het sy Goddelike sending betwyfel of dit ontken. In dieselfde gees het die kinders nou die Een verwerp wat die boodskap van God aan hulle gebring het. ,,En Jesus sê vir hulle: Voorwaar, voorwaar Ek sê vir julle, dit is nie Moses wat die brood uit die hemel aan julle gegee het nie." Die gewer van die manna het op daardie oomblik tussen hulle gestaan. Dit was Christus self wat Israel deur die woestyn gelei het en hulle daagliks met brood uit die hemel gevoed het. Daardie voedsel was sinnebeeldig van die ware brood uit die hemel. Die lewewekkende Gees, wat uit die perkelose volheid van God vloei, is die ware manna. Jesus het gesê: ,,Die brood van God is Hy wat uit die hemel neerdaal en aan die wêreld die lewe gee."

Nog onder die waan dat Jesus na stoflike voedsel verwys, het sommige van Sy gehoor uitgeroep: ,,Here, gee ons altyd hierdie brood." Toe sê Jesus duidelik: ,,Ek is die brood van die lewe."

Met die beeld wat Christus gebruik het, was die Jode bekend. Mo​ses het onder die besieling van die Heilige Gees gesê dat ,,die mens nie van brood alleen lewe nie, maar dat die mens lewe van alles wat uit die mond van die Here uitgaan." En die prof eet Jeremia het geskryf: ,,Toe u woorde gevind is, het ek hulle opgeëet, en u woord was vir my vreugde en vrolikheid vir my hart." (Deuteronomium 8:3; Jeremia 15:16.) Die rabbi's het self 'n gesegde gehad dat die eet van brood in sy geestelike betekenis die studie van die wet en die doen van goeie werke is; en daar is dikwels gesê dat die hele Israel met die koms van die Messias gevoed sou word. Die leer van die profete het die diep geestelike les van die wonderwerk met die brode verduidelik. Dit is die les wat Christus daar in die sinagoge by Sy gehoor wou tuisbring. As hulle die Skrif verstaan het, sou hulle verstaan wat Hy bedoel het toe hy gesê het: ,,Ek is die brood van die lewe." Nog maar die vorige dag is die groot menigte, toe hulle moeg en honger was, gevoed met die brood wat Hy gegee het. Soos daardie brood hulle liggaamlik gesterk en verkwik het, so kan hulle geestelike krag en die ewige lewe van Christus ontvang. ,,Wie na My toe kom," het Hy gesê, ,,sal nooit honger kry nie; en wie in My glo, sal nooit dors kry nie. Maar Ek het vir julle gesê dat julle My gesien het, en tog glo julle my nie.”  

Hulle het Christus gesien deur die getuienis van die Heilige Gees, deur die openbaring van God aan hul siele. Die lewende bewyse van Sy mag kon hulle dag na dag aanskou, en tog vra hulle na nog 'n teken. Al het Hy dit gegee, sou hulle nog net so ongelowig gebly het. As hulle nog nie oortuig was deur wat hulle gesien en gehoor het nie, sou dit nutteloos wees om hulle nog wonderwerke te toon. Die ongeloof sal altyd 'n verskoning vir twyfel vind en sal die duidelikste bewys wegredeneer.

Weer eens het Christus Hom op hul harde harte beroep: ,,Ek sal hom wat na My toe kom, nooit uitwerp nie." Almal wat Hom in die geloof aanneem, het Hy gesê, sal die ewige lewe he. Nie een kan verlore raak nie. Fariseërs en Sadduseërs hoef nie meer oor die hiernamaals te twis nie. Mense hoef nie langer in hopelose smart oor hul dode te rou nie. ,,Dit is die wil van Hom wat My gestuur het, dat elkeen wat die Seun aanskou en in Hom glo, die ewige lewe mag he; en Ek sal hom opwek in die laaste dag."

Maar die leiers van die volk het aanstoot geneem, ,,en hulle sê: Is Hy nie Jesus, die seun van Josef, wie se vader en moeder ons ken nie? Hoe sê Hy dan: Ek het uit die hemel neergedaal?" Hulle het vooroordeel probeer skep deur minagtend na Jesus se nederige afkoms te verwys. Hulle het neerhalend verwys na Sy lewe as 'n Galilese arbeider, en na Sy nederige, arm familie. Die aansprake van hierdie onopgevoede timmerman, het hulle gesê, verdien nie eers oorweging nie. En as gevolg van Sy geheimsinnige geboorte het hulle geskimp dat Hy onseker is wie Sy ouers is; die menslike omstandighede van Sy geboorte het hulle dus as 'n klad op Sy geskiedenis voorgehou.

Jesus het nie die verborgenheid van Sy geboorte probeer verduidelik nie. Hy het nie geantwoord op hul vrae oor Sy neerdaling uit die hemel nie, net soos Hy nie geantwoord het op die vrae oor hoe Hy die see oorgesteek het nie. Hy het hul aandag nie gevestig op die wonderwerke wat Sy lewe gekenmerk het nie. Hy het Hom vrywillig geledig en die gestalte van 'n dienskneg aangeneem. Maar Sy woorde en werke het Sy aard geopenbaar. Almal wie se harte vatbaar is vir Goddelike verligting sou Hom herken as die ,,Eniggeborene wat van die Vader kom—vol van genade en waarheid" (Johannes 1:14).

Die vooroordeel van die Fariseërs het dieper gelê as wat hul vrae verraai het; dit het sy wortel in hul verwronge harte gehad. Elke woord en daad van Jesus het hulle vyandig gestem, omdat die gees wat hulle gekoester het geen weerklank in Hom gevind het nie.

,,Niemand kan na My toe kom as die Vader wat My gestuur het, hom nie trek nie; en Ek sal hom opwek in die laaste dag. Dit is geskrywe in die profete: En hulle sal almal deur God geleer wees. Elkeen dan wat dit van die Vader gehoor en geleer het, kom na My toe." Niemand sal ooit na Christus kom nie, behalwe hy wat reageer op die Vader se trekkende liefde. Maar God trek alle harte na Hom, en net diegene wat Sy aantrekking weerstaan, sal weier om na Christus te kom.

Met die woorde: ,,Hulle sal almal deur God geleer wees," het Jesus na die profesie van Jesaja verwys: ,,En al jou kinders sal deur die Here geleer wees, en die vrede van jou kinders sal groot wees." Jesaja 54:13. Die Jode het hierdie Skriftuur vir hulself toegeëien. Hulle het daarop geroem dat God hul leermeester is. Maar Jesus het vir hulle gewys hoe hoi hierdie aanspraak is; want Hy het gesê: ,,Elkeen dan wat dit van die Vader gehoor en geleer het, kom na My toe." Net deur Christus kon hulle 'n kennis van die Vader opdoen. Die mens kan dit nie verduur om Sy heerlikheid te aanskou nie. Wie van God geleer het, het na die stem van Sy Seun geluister, en in Jesus van Nasaret sou hulle Hom eien wat die Vader deur die natuur en die openbaring verklaar het.

,,Voorwaar, voorwaar Ek sê vir julle, wie in My glo, het die ewige lewe." Deur die geliefde Johannes, wat na hierdie woorde geluister het, het die Heilige Gees aan die gemeentes verklaar: ,,En dit is die getuienis: dat God ons die ewige lewe gegee het, en die lewe is in sy Seun. Hy wat die Seun het, het die lewe." 1 Johannes 5:11, 12. En Jesus het gesê: ,,Ek sal hom opwek in die laaste dag." Christus het een vlees met ons geword, sodat ons een gees met Hom kon word. Dit is uit hoofde van hierdie vereniging dat ons uit die graf sal voortkom—nie bloot as 'n openbaring van die mag van Christus nie, maar omdat Sy lewe deur die geloof ons lewe geword het. Wie Christus in Sy ware aard sien en Hom in die hart ontvang, het die ewige lewe. Dit is deur die Gees dat Christus in ons woon; en die Gees van God, deur die geloof in die hart ontvang, is die begin van die ewige lewe.

Die volk het Christus verwys na die manna wat hul vaders in die woestyn geëet het, asof die gee van daardie voedsel 'n groter wonder was as wat Jesus verrig het; maar Hy toon hulle hoe skraal daardie gawe was vergeleke met die seëninge wat Hy op hulle kan uitstort. Die manna kon maar net die aardse lewe onderhou; dit kon die dood nie afweer of onsterflikheid verseker nie; maar die Brood uit die hemel sal die siel tot die ewige lewe voed. Die Heiland het gesê: ,,Ek is die brood van die lewe. Julle vaders het die manna in die woestyn geëet en het gesterwe. Dit is die brood wat uit die hemel neerdaal, sodat iemand daarvan kan eet en nie sterwe nie. Ek is die lewende brood wat uit die hemel neergedaal het. As iemand van hierdie brood eet, sal hy lewe tot in ewigheid." By hierdie beeld het Christus nou 'n ander gevoeg. Net deur te sterwe kon Hy lewe aan die mens gee, en in die daaropvolgende woorde wys Hy na Sy dood as die middel tot verlossing. Hy sê: ,,En die brood wat Ek sal gee, is my vlees wat Ek vir die lewe van die wêreld sal gee."

Die Jode het op die punt gestaan om die Pasga in Jerusalem te vier ter herdenking van die nag toe Israel verlos is, toe die doodsengel die huise van Egipte getref het. In die paaslam wou God dat hulle die Lam van God aanskou en dat hulle deur hierdie simbool Hom wat Homself vir die lewe van die wêreld gegee het, sou ontvang. Maar die Jode het al die verdienste aan die simbool self geheg en die betekenis misgekyk. Hulle het nie die Here se liggaam geëien nie. Dieselfde waarheid wat in die Paasdiens voorgestel is, is in die woorde van Christus vervat. Nog het hulle dit nie besef nie.

Die rabbi's het nou gebelgd uitgeroep: ,,Hoe kan Hy ons sy vlees gee om te eet?" Hulle het voorgegee dat hulle Sy woorde net so letterlik verstaan as Nikodemus toe hy gevra het: ,,Hoe kan 'n mens as hy oud is, gebore word?" (Johannes 3:4). In 'n mate het hulle die betekenis van Christus se woorde gesnap, maar hulle wou dit nie erken nie. Deur Sy woorde verkeerd te vertolk, wou hulle die volk teen Hom beïnvloed.

Christus het Sy simboliese voorstelling nie versag nie. Hy het die waarheid in nog sterker taal gestel: ,,Voorwaar, voorwaar Ek sê vir julle, as julle nie die vlees van die Seun van die mens eet en sy bloed drink nie, het julle geen lewe in julleself nie. Hy wat my vlees eet en my bloed drink, het die ewige lewe, en Ek sal hom opwek in die laaste dag. Want my vlees is waarlik spys, en my bloed is waarlik drank. Wie my vlees eet en my bloed drink, bly in My en Ek in hom."

Om die vlees van Christus te eet en Sy bloed te drink is om Hom as persoonlike Saligmaker te ontvang, te glo dat Hy ons ons sondes vergewe, en dat ons in Hom volkome is. Dit is deur Sy liefde te aanskou, dit te oorpeins, dit in te drink, dat ons Sy natuur deelagtig word. Wat voedsel vir die liggaam is, moet Christus vir die siel wees. Voedsel is van geen nut vir ons tensy ons dit eet, tensy dit deel van ons wese word nie. So is Christus vir ons ook van geen waarde as ons Hom nie as persoonlike Verlosser ken nie. 'n Teoretiese kennis sal niks baat nie. Ons moet ons voed met Hom, Hom in die hart ontvang, sodat Sy lewe ons lewe kan word. Sy liefde, Sy genade, moet geassimileer word.

Maar selfs hierdie beelde kan die gelowige se bevoorregte verhouding met Christus nie behoorlik weergee nie. Jesus het gesê: ,,Soos die lewende Vader My gestuur het, en Ek deur die Vader lewe, so sal hy wat My eet, ook deur My lewe." Soos die Seun van God deur geloof in die Vader geleef het, so moet ons deur die geloof in Christus lewe. So volkome het Christus Hom aan die wil van God onderwerp, dat net die Vader in Sy lewe sigbaar was. Hoewel Hy in alle opsigte net soos ons versoek is, het Hy onbevlek deur die sonde wat Hom omring het voor die wêreld gestaan. So moet ons ook oorwin, soos Christus oorwin het.

Is u 'n volgeling van Christus? Dan is alles wat aangaande die geestelike lewe geskrywe is, vir u geskryf en kan u dit verkry deur u met Jesus te verenig. Is u ywer aan kwyn? Het u eerste liefde verflou? Neem weer die liefde aan wat Christus aanbied. Eet van Sy vlees, drink van Sy bloed, en u sal een met die Vader en met die Seun word.

Die ongelowige Jode het geweier om enigiets anders as die letterlikste betekenis aan die Heiland se woorde te heg. Die seremoniewette het hulle verbied om bloed te eet, en hulle het Christus se taal nou as heiligskennis vertolk en onder mekaar daaroor gestry. Selfs baie van die dissipels het gesê: ,,Hierdie woord is hard, wie kan daarna luister?"

Die Heiland het hulle geantwoord: ,,Is dit julle tot 'n aanstoot? Hoe dan as julle die Seun van die mens daarheen sien opvaar waar Hy tevore was? Dit is die Gees wat lewend maak, die vlees is van geen nut nie; die woorde wat Ek tot julle spreek, is gees en is lewe."

Die lewe van Christus wat lewe aan die wêreld gee, is in Sy woord. Deur Sy woord het Jesus siekes genees en duiwels uitgedryf; deur Sy woord het Hy die see stilgemaak en die dode opgewek; en die volk het getuig dat daar krag in Sy woord was. Hy het die woord van God gespreek soos Hy deur al die profete en leraars van die Ou Testament gespreek het. Die hele Bybel is 'n openbaring van Christus, en die Heiland wou die geloof van Sy volgelinge op die woord vestig. Wanneer Hy nie meer sigbaar in hul midde is nie, moet die woord hul kragbron wees. Soos hul Meester, moet hulle lewe ,,van elke woord wat deur die mond van God uitgaan" (Mattheüs 4:4).

Soos ons liggaamlike lewe deur voedsel onderhou word, so word ons geestelike lewe deur die Woord van God onderhou. En elke siel moet afsonderlik vir hom lewe uit die Woord van God put. Ons moet dit nie bloot deur middel van 'n ander se verstand ontvang nie. Ons moet die Bybel grondig bestudeer en God vra om die voorligting van die Heilige Gees, sodat ons Sy Woord kan verstaan. Ons moet een teks neem en ons daarop toespits om die gedagte wat God in daardie teks vir ons uitdruk, vas te stel. Ons moet daardie gedagte deurpeins totdat dit ons eie word, en ons weet wat die Here spreek.

In Sy beloftes en waarskuwings bedoel Jesus ek. So lief het God die wêreld gehad dat Hy Sy eniggebore Seun gegee het sodat ek, deur in Hom te glo, nie mag sterf nie maar die ewige lewe kan he. Die ondervindinge waarvan in die Woord van God vertel word, moet my ondervindinge word. Bede en belofte, voorskrif en vermaning, is myne. ,,Ek is met Christus gekruisig, en ek leef nie meer nie, maar Christus leef in my. En wat Ek nou in die vlees lewe, leef ek deur die geloof in die Seun van God wat my liefgehad het en Homself vir my oorgegee het." Galasiërs 2:20. Namate die geloof dus die beginsels van die waarheid assimileer, word hulle deel van die wese en die dryfkrag van die lewe. Die Woord van God, in die siel ontvang, vorm die gedagtes en ontwikkel die karakter.

Deur met die geloofsoog gedurig na Jesus op te sien, sal ons versterk word. Die Here sal die kosbaarste dinge aan Sy hongerige, dorstige kinders openbaar. Hulle sal Christus 'n persoonlike Verlosser vind. Soos hulle hul met Sy Woord voed, vind hulle dat dit gees en lewe is. Die Woord vernietig die aardse natuur en voorsien nuwe lewe in Christus Jesus. Die Heilige Gees kom as 'n Trooster in die siel. Deur die vernieuende werking van Sy genade word die beeld van God in die dissipel weergegee; hy word 'n nuwe skepsel. Liefde vervang haat, en die hart ontvang die Goddelike gelykenis. Dit is wat dit beteken om te lewe ,,van elke woord wat deur die mond van God uitgaan." So word die brood Wat uit die hemel neerdaal, geëet.

Dit was 'n heilige, ewige waarheid wat Christus gebesig het in verband met die verhouding tussen Hom en Sy volgelinge. Hy was bekend met die karakter van diegene wat hulle Sy dissipels genoem het, en Sy woorde het hul geloof op die proef gestel. Hulle moet Sy leer glo en daarop handel, het Hy verklaar. Almal wat Hom ontvang, sal Sy natuur deelagtig word en Sy karakter ontvang. Hiervoor was die aflegging van hul gekoesterde ambisies noodsaaklik. Dit het vereis dat hulle hul volkome aan Jesus onderwerp. Hulle is geroep om selfopofferend, sagmoedig en nederig van hart te word. Hulle moet die noue pad betree wat die Man van Golgota bewandel het as hulle wil deel in die gawe van die lewe en die hemel se heerlikheid.

Die toets was te swaar. Die geesdrif van diegene wat Hom met geweld wou koning maak, was gedemp. Hierdie gesprek in die sinagoge, het hulle verklaar, het hul oë oopgemaak. Nou is hulle ontnugter. Na hul mening was Sy woorde 'n regstreekse belydenis dat Hy nie die Messias is nie en dat geen aardse voordele uit Sy hand verwag kon word nie. Hulle het Sy wonderwerkende krag verwelkom; hulle wou graag van siekte en lyding verlos word; maar met Sy selfopofferende lewe kon hulle hul nie vereenselwig nie. Hulle het onverskillig gestaan teenoor die geheimsinnige geestelike koninkryk waarvan Hy gepraat het. Die onopregtes, die selfsugtiges wat Hom opgesoek het, het Hom nie langer begeer nie. As Hy nie Sy krag en invloed wil gebruik om hulle van die Romeine te bevry nie, wil hulle niks met Hom te doen he nie.

Jesus het reguit met hulle gepraat: ,,Daar is sommige van julle wat nie glo nie. ... Om hierdie rede het Ek vir julle gesê dat niemand na My toe kan kom as dit hom nie deur my Vader gegee is nie." Hy wou he hulle moet besef dat as hulle nie na Hom toe aangetrokke voel nie, dit is omdat hulle harte nie vir die Heilige Gees oopgestel is nie. ,,Die natuurlike mens neem die dinge van die Gees van God nie aan nie; want dit is vir hom dwaasheid, en hy kan dit nie verstaan nie, omdat dit geestelik beoordeel word." 1 Korinthiërs 2:14. Dit is deur die geloof dat die siel die heerlikheid van Jesus aanskou! Hierdie heerlikheid is verberg totdat die geloof, deur die Heilige Gees, in die siel opgewek word.

Die openbare bestraffing van hul ongeloof het hierdie dissipels nog verder van Jesus vervreem. Hulle was baie ontevrede en, met die doel om die Heiland seer te maak en die kwaadwilligheid van die Fariseërs te voed, het hulle die rug op Hom gedraai en Hom minagtend verlaat. Hulle het hul keuse gemaak—hulle het die vorm sonder die gees gekies, die dop sonder die kern. Hul besluit was onherroeplik; want hulle het nie meer met Jesus gewandel nie.

,,Sy skop is in sy hand, en Hy sal sy dorsvloer deur en deur skoonmaak en sy koring in die skuur saambring." Mattheüs 3:12. Dit was een van die tye van loutering. Deur middel van die waarheid is die kaf van die koring geskei. Omdat hulle te verwaand en eiegeregtig was om bestraffing te verduur, te wêreldsgesind om 'n nederige lewe te aanvaar, het baie Christus verlaat. Baie doen dit nog steeds. Siele word vandag getoets soos daardie dissipels in die sinagoge van Kapernaüm. Wanneer die waar​heid hulle op die hart gedruk word, besef hulle dat hul lewens nie ooreenkomstig die wil van God is nie. Hulle besef die behoefte aan 'n algehele verandering in hul lewens; maar hulle is onwillig om hulself te verloën. Dan word hulle kwaad as hul sondes vir hulle blootgelê word. Hulle neem aanstoot, net soos Jesus se dissipels destyds, en gaan weg met die klag: ,,Hierdie woord is hard, wie kan daarna luister?"

Lof en vleitaal sal hulle welgeval; maar die waarheid is onwelkom; hulle kan dit nie verduur nie. Terwyl die skares volg en die menigte gevoed word en triomfkrete opklink, verkondig hulle luide lof; maar as die deurtastende Gees van God hul sonde aan die kaak stel en by hulle pleit om dit te versaak, draai hulle die rug op die waarheid en wandel hulle nie meer met Jesus nie.

Toe daardie ontnugterde dissipels Jesus verlaat het, het 'n ander gees van hulle besit geneem. Hulle kon nou niks aantrekliks vind aan Hom wat hulle eens so aantreklik gevind het nie. Hulle het Sy vyande opgesoek, met wie hulle een in gees en werk was. Hulle het Sy woorde verkeerd vertolk, Sy verklarings verdraai en oneerbare motiewe aan Hom toegedig. Hulle het hierdie rigting opgevolg deur elke moontlike ding wat teen Hom gebruik kon word op te raap; en so 'n verontwaardiging is deur hierdie valse berigte ontketen dat Sy lewe in gevaar was.

Die tyding het vinnig versprei dat Jesus van Nasaret self bely het dat Hy nie die Messias is nie. En so het die populêre gevoel in Galilea teen Hom gekeer, net soos die vorige jaar in Judea gebeur het. Helaas vir Israel! Hulle het hul Verlosser verwerp omdat hulle 'n oorwinnaar wou he wat hulle wêreldse heerskappy sou gee. Hulle wou die verganklike voedsel he, en nie die wat tot die ewige lewe duur nie.

Met 'n brandende hart het Jesus aanskou hoe Sy vorige dissipels Hom verlaat—Hy wat die Lewe en die Lig van die mensdom is. Die besef dat Sy ontferming nie gewaardeer word nie, Sy liefde onbeantwoord bly, Sy genade versmaai is en Sy heil verwerp word, het Hom met onuitspreeklike droefheid vervul. Dit was verwikkelinge soos die wat Hom 'n man van smarte, bekend met krankheid, gemaak het.

Sender 'n poging om die wat Hom verlaat het te keer, het Jesus Hom tot die Twaalf gewend en gesê: ,,Wil julle nie ook weggaan nie?"

Petrus het geantwoord: ,,Here, na wie toe sal ons gaan? U het die woorde van die ewige lewe. En ons glo en erken dat U die Christus is, die Seun van die lewende God."

,,Na wie toe sal ons gaan?" Israel se leraars was die slawe van vormgodsdiens. Die Fariseërs en Sadduseërs was gedurig in die harnas teen mekaar. Om Jesus te verlaat sou beteken om tussen yweraars vir rites en seremonies te verval—mense wat net hul eie verheerliking soek. Die dissipels het meer vrede en blydskap ondervind sedert hulle Jesus aangeneem het as enige ander tyd in hul lewens. Hoe kon hulle terugkeer na diegene wat die Sondaarsvriend versmaai en vervolg? Hulle het lank op die Messias gewag; nou is Hy hier; hulle kan Hom nie verlaat ten gunste van diegene wat Sy lewe soek en hulle vervolg het omdat hulle Sy volgelinge geword het nie.

,,Na wie toe sal ons gaan?" Nie van die leer van Christus, Sy lesse van liefde en genade, na die duisternis van ongeloof, die goddeloosheid van die wêreld nie. Ondanks baie wat die Heiland se wonderwerke aanskou het Hom verlaat het, het Petrus die geloof van die dissipels uitgespreek: ,,U is die Christus." Net die gedagte om hierdie anker vir hul siele te verloor het hulle met vrees en pyn vervul. Om sender 'n Verlosser te wees, is om weerloos op die stormsee rond te dobber.

Baie van Jesus se woorde en dade kom vir die mensegees raaiselagtig voor, maar elke woord en daad het 'n bepaalde doel in ons verlossingstaak gehad; elkeen was bereken om sy eie resultaat te lewer. As ons maar Sy doel kon begryp, sou alles belangrik, volkome en in harmonie met Sy sending voorkom.

Hoewel ons nie nou die wee en werk van God kan verstaan nie, kan ons Sy oneindige liefde begryp wat die grondslag van al Sy handelinge met die mens vorm. Wie in noue voeling met Jesus leef, sal veel van die verborgenheid van die geregtigheid verstaan. Hy sal die genade herken wat bestraf, wat die karakter toets en die oordenkinge van die hart aan die lig bring.

Toe Jesus die toetswaarheid gebesig het wat veroorsaak het dat so baie van Sy dissipels Hom verlaat, het Hy geweet wat die uitwerking van Sy woorde sou wees; maar daar was 'n genadewerk wat Hy moes vervul. Hy wis dat elkeen van Sy geliefde dissipels in die uur van versoeking hewig beproef sou word. Sy sielesmart in Getsémané, die verraad en kruisiging, sou vir hulle 'n uiterste beproewing wees. As hulle nie vooraf getoets is nie, sou bale wat Hom uit selfsugtige motiewe gevolg het, nog saam met hulle gewandel het. Wanneer hul Here voor die regbank veroordeel sou word; wanneer die skare wat Hom as hul koning verwelkom het Hom sou uitjou en uittart; wanneer die honende menigte sou uitroep: ,,Kruisig Hom!"—wanneer hulle in hul wêreldse ambisie teleurgestel sou word, sou hierdie onopregte volgelinge Jesus verlaat en 'n bittere, verterende smart oor die dissipels bring, afgesien nog van hul smart en teleurstelling oor die vernietiging van hul innigste verwagtinge. In daardie donkere uur kon die voorbeeld van diegene wat hulle teen Hom gekeer het, andere saam met hulle wegvoer. Maar Jesus het hierdie krisis ontketen terwyl Hy nog persoonlik teenwoordig was om die geloof van Sy ware volgelinge te versterk.

Barmhartige Heiland, wat met die voile wete van die verskriklike lot wat op Hom gewag het, die pad vir die dissipels vergemaklik het, hulle voorberei het vir hul geweldige beproewing, en hulle vir die finale toets gestaal het!  

42 Oorlewering
Die Skrifgeleerdes en Fariseërs het verwag om Jesus met die Pasga te sien, en het 'n strik vir Hom gestel. Maar Jesus was bewus van hul planne en het van die vergadering weggebly. ,,Toe kom daar skrifgeleerdes en Fariseërs van Jerusalem na Jesus." Aangesien Hy nie na hulle gekom het nie, het hulle na Hom gegaan. Dit het 'n tyd lank voorgekom of Galilea Jesus as die Messias gaan aanvaar en dat die priesters se gesag in daardie gebied verbreek sou word. Die sending van die Twaalf het op 'n uitbreiding van Christus se werk gedui en het die dissipels meer regstreeks in botsing met die rabbi's gebring, en dit het die jaloesie van die leiers in Jerusalem opnuut ontketen. Die spioene wat vroeg in Sy bediening na Kapernaüm gestuur is en wat 'n klag van Sabbatskending teen Hom aanhangig probeer maak het, is in verwarring terug; maar die rabbi's was vasberade om hul doel te bereik. Nou is nog 'n afvaardiging gestuur om Sy bewegings dop te hou en 'n aanklag teen Hom te vind.  Soos die vorige keer, is die klag gegrond op Sy veronagsaming van die oorleweringe waarmee die wet van God beswaar is. Die oogmerke daarmee was om te verseker dat die wet nagekom word, maar hulle is heiliger as die wet self geag. As hulle gebots het met die wet wat van Sinai afgekondig is, is voorkeur aan die voorskrifte van die rabbi's gegee.  

Een van die insettinge wat die strengste toegepas is, was die seremoniële reiniging. Om hierdie rites voor die ete te veronagsaam, is as 'n verskriklike sonde beskou wat in sowel hierdie wêreld as die toekomstige strafbaar was; en om die oortreder te dood, is as 'n deug beskou.

Die reëls in verband met die reiniging was legio. 'n Leeftyd was skaars lank genoeg om hulle almal te leer. Wie die voorskrifte van die rabbi's probeer nakom het, se lewe was een lang stryd teen seremoniële verontreiniging en 'n eindelose string wassinge en reinigings. Terwyl die volk hulle met hierdie beuselagtige seremonies wat God nie vereis het nie, besig gehou het, is hul aandag afgetrek van die groot beginsels van die wet.

Christus en Sy dissipels het hierdie seremoniële wassinge nie nagekom nie, en die spioene het dit die grondslag van hul aanklag gemaak. Hulle het Christus nie regstreeks aangeval nie, maar het Sy dissipels by Hom aangekla. Voor die skare het hulle gevra: ,,Waarom oortree u dis​sipels die oorlewering van die ou mense? Want hulle was nie hulle hande as hulle brood eet nie."

Telkens as die boodskap van die waarheid met besondere krag by siele tuisgebring word, stook die Satan sy werktuie op om 'n twisvraag van 'n beuselagtigheid te maak. So wil hy die aandag van die hoofsaak aftrek. Sodra 'n goeie werk aangevoor word, is daar haarklowers wat 'n geskil oor vorms en tegniese puntjies aan die gang wil sit om die aandag van die lewende werklikhede af te trek. Wanneer dit voorkom asof God op besondere wyse vir Sy volk gaan intree, moet hulle hulle nie in twisvrae laat lok wat net siele ruïneer nie. Die belangrikste vrae vir ons is: Glo ek met 'n reddende geloof in die Seun van God? Is my lewe op die Goddelike wet ingestel? ,,Hy wat in die Seun glo, het die ewige lewe; maar hy wat die Seun ongehoorsaam is, sal die lewe nie sien nie." ,,En hieraan weet ons dat ons Hom ken: as ons Sy gebooie bewaar." Johannes 3:36; 1 Johannes 2:3.

Jesus het Hom of Sy dissipels nie probeer verdedig nie. Hy het nie verwys na die aanklagte teen Hom nie, maar Hy het hulle getoon deur watter gees hierdie yweraars vir menslike gebooie gemotiveer word. Hy het hulle 'n voorbeeld gegee van wat hulle gedurig doen en gedoen het net voor hulle Hom kom opsoek het. ,Julle verstaan dit goed om die gebod van God opsy te sit," het Hy gesê, ,,en so julle oorlewering te onderhou. Want Moses het gesê: Eer jou vader en jou moeder; en: Hy wat vader of moeder vloek, moet sekerlik sterwe. Maar julle sê: As 'n mens aan vader of moeder sê: Enige voordeel wat u van my mag geniet, is korban, dit is 'n offergawe—dan laat julle hom nie meer toe om iets vir sy vader of sy moeder te doen nie." Hulle het die vyfde gebod tersyde gestel asof dit van geen betekenis was nie, maar was baie nougeset op die nakoming van die oorlewering van die ou mense. Hulle het die volk geleer dat dit 'n heiliger plig was om hul eiendom aan die tempel te wy as om selfs hul ouers te onderhou; en dat, hoe groot die nood ook mag wees, dit heiligskennis is om enige deel van wat so toegewy is aan vader en moeder te gee. 'n Onverskillige kind kon maar net die woord ,,korban" oor sy eiendom uitspreek en dit so aan God wy, en hy kon dit lewenslank vir homself gebruik. Na sy dood moes dit dan vir die tempeldiens gebruik word. Dit het hom dus vrygestaan om sy ouers sowel in die lewe as in die dood te onteer en te beroof, onder die dekmantel dat dit aan God gewy word.

Nooit het Jesus deur woord of daad die mens se verpligting om gawes aan God te offer, geringgeag nie. Dit was Christus wat al die voorskrifte van die wet in verband met tiendes en offergawes gegee het. Op aarde het Hy die arm weduwee geprys omdat sy haar enigste in die tempelskatkis gegooi het. Maar die oënskynlike ywer van die priesters en rabbi's vir God, was net 'n voorwendsel om hul drang na selfverheerliking te verberg. Hulle het die volk mislei. Hulle het onder swaar laste gebuk gegaan wat God nie opgelê het nie. Selfs Christus se dissipels was nie heeltemal vry van die juk wat deur oorgeërfde vooroordeel en rabbynse gesag op hulle gelê is nie. Deur nou die ware gees van die rabbi's aan die kaak te stel, wou Jesus almal wat werklik verlang om .God te dien, bevry van die bande van die oorlewering.

,,Geveinsdes," het Hy aan die listige spioene gesê, ,,tereg het Jesaja oor julle geprofeteer toe hy gesê het: Hierdie volk nader My met hulle mond en eer My met die lippe, maar hulle hart is ver van My af. Maar tevergeefs vereer hulle My deur leringe te leer wat gebooie van mense is." Christus se woorde was 'n aanklag teen die hele Farisese stelsel. Hy het verklaar dat die rabbi's hulself bo God verhef deur hulle voorskrifte wat hulle bo die wet van God vereer.

Die afvaardiging uit Jerusalem was woedend. Hulle kon Christus nie as 'n skender van die wet van Sinai beskuldig nie, want Hy het die wet teen hul oorlewerings verdedig. Die groot beginsels van die wet, wat Hy voorgehou het, het 'n treffende teenstelling gevorm met die beuselagtige reëls wat die mens versin het.

Aan die skare, en later vollediger aan Sy dissipels, het Jesus verduidelik dat verontreiniging nie van buite kom nie, maar van binne. Reinheid en onreinheid is van die siel. Dit is die bose daad, die slegte woord, die sondige gedagte, die oortreding van die wet van God, nie die verwaarlosing van die uiterlike, mensgemaakte seremonies nie wat 'n mens verontreinig.
;

Die dissipels het gesien hoe woedend die spioene word toe hul valse leer aan die kaak gestel word. Hulle het die verergde gelate gesien en die onderdrukte woorde van ontevredenheid en wraak gehoor. Hulle het vergeet hoe dikwels Christus bewys het dat Hy die hart soos 'n ope boek lees, en hulle vertel Hom toe watter uitwerking Sy woorde gehad het. Met die hoop dat Hy die ontstelde ampsdraers se woede sou sus, het hulle vir Jesus gesê: ,,Weet U dat die Fariseërs, toe hulle die woord hoor, aanstoot geneem het?"

Sy antwoord was: ,,Elke plant wat my hemelse Vader me geplant het nie, sal ontwortel word." Die gewoontes en tradisies waaraan die rabbi's soveel waarde geheg het, was van hierdie wêreld en nie van Bo nie. Hoe groot hul gesag ook by die volk mag wees, kon hulle die toets van God nie weerstaan nie. Elke versinsel van die mens wat in die plek van die gebooie van God gestel word, sal waardeloos bevind word op die dag wanneer ,,God elke werk [sal] bring in die gerig wat kom oor al die verborge dinge, goed of sleg" (Prediker 12:14).

Die vervanging van die gebooie van God met gebooie van die mens het nog nie opgehou nie. Selfs onder Christene kom instellings en gebruike voor wat geen sekerder grondslag as die tradisies van die vaders het nie. Instellings soos die, wat bloot op menslike gesag berus, het die gebooie van God vervang. Die mensdom kleef aan sy tradisies vas en eerbiedig sy gewoontes en koester haat teenoor diegene wat hulle op hul dwaling probeer wys. Vandag, waar ons die taak opgedra is om die aandag op die gebooie van God en die getuienis van Jesus te vestig, ondervind ons dieselfde vyandigheid wat in die tyd van Christus geopenbaar is. Van die oorblyfselvolk van God staan geskryf: ,,En die draak was vertoornd op die vrou, en hy het weggegaan om oorlog te voer met haar ander nakomelinge wat die gebooie van God bewaar en die getuienis van Jesus Christus hou." Openbaring 12:17.

Maar ,,elke plant wat my hemelse Vader nie geplant het nie, sal ontwortel word." In die plek van die gesag van die sogenaamde kerkvaders, beveel God ons om die woord van die ewige Vader, die Here van hemel en aarde, aan te neem. Hier alleen is onvervalste waarheid. Dawid het gesê: ,,Ek is verstandiger as al my leermeesters, want u getuienisse is my bepeinsing. Ek het meer verstand as die ou mense, want ek bewaar u bevele" (Psalm 119:99, 100). Laat almal wat die gesag van die mens, die gebruike van die kerk, of die tradisies van die vaders aanvaar, ag gee op die waarskuwing wat die woorde van Christus bevat: ,,Tevergeefs vereer hulle My deur leringe te leer wat gebooie van mense is."  

43 Skeidsmure Afgebreek
Na die botsing met die Fariseërs het Jesus Kapernaum verlaat, deur Galilea getrek en Hom na die bergstreek op die grense van Fenicië begewe. In die weste kon Hy die ou stede Tirus en Sidon uitgestrek op die vlakte benede sien lê met hul heidense tempels, manjifieke paleise en markte, en die hawens vol skepe. Daar agter het die blou Middellandse See gestrek, waaroor die evangelieboodskappers die blye tyding na die stede van die wêreld se groot ryk moes dra. Maar die tyd was nog nie daar nie. Sy taak nou was om Sy dissipels voor te berei vir hul sending. Hy het na hierdie geweste gekom met die hoop om die rus te kom vind wat Hom nie in Betsaida gegun is nie. Maar dit was nie die enigste doel van Sy reis nie.

,,En 'n Kananese vrou het van daardie gebied gekom en na Hom geroep en gesê: Wees my barmhartig, Here, Seun van Dawid! My dogter is erg van die duiwel besete." Die bevolking van hierdie geweste was afstammelinge van die ou Kanaäniete. Hulle was afgodedienaars en is deur die Jode verag en gehaat. Die vrou wat nou na Jesus gekom het, was van hierdie groep. Sy was 'n heidin en kon dus nie deel in die daaglikse voordele van die Jode nie. Baie Jode het onder die Fenisiërs gewoon, en tyding van die werk van Christus het tot hier ook deurgedring. Van die inwoners het Sy woorde gehoor en het getuig van Sy wonderwerke. Hier​die vrou het gehoor van die profeet wat, na berig is, allerhande soorte siektes gesond maak. Toe sy van Sy mag verneem, het hoop in haar opgevlam. Deur moederliefde besiel, het sy haar voorgeneem om die geval van haar dogter aan Hom voor te le. Sy was vasberade om met haar kwelling na Jesus te kom. Hy moet haar kind genees. Sy het by die heidense gode hulp gesoek en het niks gevind nie. Soms het die gedagte haar gekwel:   Wat kan hierdie Joodse leraar vir my doen? Maar tyding is ontvang dat Hy allerhande siektes genees, of die hulpsoekers nou ryk of arm is. Sy sou haar enigste hoop nie deur die vingers laat glip nie!

Christus was bewus van hierdie vrou se nood. Hy wis dat sy Hom graag wou sien en het Hom binne haar bereik gestel. Deur haar in haar leed te help, kon Hy die les wat Hy wou tuisbring met 'n lewende voorbeeld illustreer. Daarom het Hy Sy dissipels hierheen gebring. Hy wou he hulle moes sien watter onkunde in die dorpe en stede aan die grense van Israel heers. Die volk wat alle moontlike geleenthede gegun is om die waarheid te verstaan, was onbewus van die behoeftes van volke rondom hulle. Geen vinger is verroer om siele in duisternis te hulp te kom nie. Die skeidsmuur wat die Joodse trots opgerig het, het selfs die dissipels verblind vir die behoefte van die heidense wêreld. Maar hierdie skeidsmure sou afgebreek word.

Christus het nie dadelik die vrou se versoek beantwoord nie. Hy het hierdie verteenwoordigster van 'n veragte volk behandel soos die Jode sou gedoen het. Sy doel hiermee was om die dissipels 'n indruk te gee van hoe kil en gevoelloos die Jode in so 'n geval sou optree—soos Hy nou— en daarteenoor die simpatieke wyse waarop Hy wil he hulle moet sulke gevalle bejeën soos Hy sou illustreer met die vergunning van haar versoek. Maar hoewel Jesus nie geantwoord het nie, het die vrou nie moed verloor nie. Toe Hy aanstap asof Hy haar nie hoor nie, het Sy Hom gevolg en aangehou pleit. Vererg oor haar vermetelheid het die dissipels Jesus gevra om haar weg te jaag. Hulle het gesien hoe onverskillig hul Meester teenoor haar slaan en het dus vermoed dat die vooroordeel van die Jode teenoor die Kanaäniete die Heiland geval het. Maar dit was 'n simpatieke Heiland tot wie die vrou haar versoek gerig het, en Jesus het die versoek van die dissipels beantwoord deur te sê: ,,Ek is net gestuur na die verlore skape van die huis van Israel." Hoewel die antwoord oënskynlik gestrook het met die Jode se vooroordeel, het dit 'n teregwysing vir die dissipels ingehou, wat hulle later herken het as 'n herinnering aan wat Hy hulle dikwels vertel het—dat Hy na die wêreld gekom het om almal te red wat Hom wil aanneem.

Die vrou het al ernstiger gepleit, haar voor Christus se voete neergebuig en uitgeroep: ,,Here, help my!" Jesus het steeds voorgegee dat Hy haar smekinge verwerp, soos die gevoellose, bevooroordeelde Jode, en het geantwoord: ,,Dit is nie mooi om die brood van die kinders te neem en dit vir die hondjies te gooi nie." Die woorde het daarop neergekom dat dit nie reg is om die seëninge wat die uitverkore volk van God toekom op vreemdelinge te verkwis nie. Hierdie antwoord sou 'n minder opregte persoon totaal ontmoedig het. Maar die vrou het besef dat haar geleentheid aangebreek het. Agter die skynbare weiering van Jesus het sy 'n ontferming gewaar wat Hy nie kon verberg nie. ,Ja, Here," het sy gesê, ,,maar die hondjies eet darem van die krummels wat van die tafel van hulle base afval." Terwyl die kinders van die huis aan hul vader se tafel sit, word selfs die honde nie honger gelaat nie. Hulle het reg op die krummels wat oorvloedig van die tafel kom. Aangesien daar dan so baie seëninge vir Israel is, sal daar nie ook vir haar 'n seën wees nie? Sy word vir 'n hond aangesien—het sy dan nie 'n hond se aanspraak op 'n krummel van Sy oorvloed nie?

Jesus het pas Sy arbeidsveld verlaat omdat die skrifgeleerdes en Fariseërs Hom wou doodmaak. Hulle het gemurmureer en gekla. Hulle het ongeloof en bitterheid aan die dag gelê en die verlossing wat hulle so vryelik aangebied is, verwerp. En hier ontmoet Christus iemand van 'n veragte en ongelukkige ras wat nie eers met die lig van die Woord van God begunstig is nie; en tog onderwerp sy haar dadelik aan die Goddelike invloed van Christus en het sy onwrikbare geloof in Sy vermoë om haar haar wens te gun. Sy smeek om die krummels wat van die Meester se tafel afval. As sy maar die voorreg van 'n hond kan geniet, kan sy maar 'n hond genoem word. Sy het geen volks- of godsdienstige vooroordeel of trots om haar reaksie te beïnvloed nie, en sy erken Jesus dadelik as die Verlosser wat in staat is om alles te doen wat sy Hom vra.

Die Heiland is tevrede. Hy het haar geloof in Hom op die proef gestel. In Sy handeling het Hy getoon dat sy, wat as 'n uitgeworpene van Israel beskou word, nie langer 'n vreemdeling is nie, maar 'n kind in die huis van God. As 'n kind is dit haar voorreg om in die gawes van die Vader te deel. Dan gun Christus haar haar versoek en rond Sy les aan die dissipels af. Hy wend Hom tot haar met innige meegevoel en liefde in Sy blik en sê: ,,o Vrou, groot is jou geloof; laat dit vir jou wees soos jy wil he." Van daardie uur af is haar dogter genees. Die bose gees het haar nie verder gepla nie. Die vrou is daar weg, bly dat haar versoek toegestaan is, terwyl sy haar Heiland bely.

Dit was Jesus se enigste wonderwerk op hierdie reis. Dit was ter wille van hierdie daad dat Hy na die grens van Tirus en Sidon gegaan het. Hy wou die geteisterde vrou help, en ook 'n voorbeeld van Sy genade teenoor iemand uit 'n veragte volk vir Sy dissipels nalaat vir die dag wanneer Hy nie meer by hulle sou wees nie. Hy wou hulle uit die dop van hul Joodse afsondering kry om ook vir ander volke behalwe hul eie te wil arbei.

Jesus het gehunker om die diep geheimenisse van die waarheid wat vir eeue verborge gebly het, te ontvou, naamlik dat die heidene erfgename saam met die Jode moet wees en ,,mededeelgenote aan sy belofte in Christus deur die evangelie" (Efesiërs 3:6). Die dissipels was traag om die waarheid te leer, en die hemelse Leraar het hulle een les na die ander gegee. Deur die geloof van die hoofman in Kapernaum te beloon en die evangelie aan die inwoners van Sigar te verkondig, het Hy reeds getoon dat Hy nie die onverdraagsaamheid van die Jode huldig nie. Maar die Samaritane het wel kennis van God gedra; en die hoofman was vrygewig teenoor Israel. Nou het Jesus die dissipels in aanraking met 'n heidense vrou gebring wat na hul oordeel geen aanspraak bo enige van haar volk gehad het om 'n guns van Hom te verwag nie. Hy wou 'n voorbeeld stel van hoe so 'n mens behandel moet word. Die dissipels het gemeen dat Hy te vrygewig met Sy genadegawes was. Hy wou hulle wys dat Sy liefde nie tot ras of volk beperk is nie.

Toe Hy gesê het: ,,Ek is net gestuur na die verlore skape van die huis van Israel," het Hy die waarheid vertel, en in Sy werk vir die Kananese vrou het Hy Sy opdrag nagekom. Hierdie vrou was een van die verlore skape wat Israel moes gered het. Dit was hul aangewese taak wat hulle verwaarloos het, wat Christus kom doen het.

Hierdie daad het die dissipels 'n duideliker begrip gegee van die werk wat vir hulle onder die heidene gewag het. Hulle het 'n uitgestrekte arbeidsveld buite die grense van Judea gesien. Hulle het siele in smart gesien wat iets ongekends onder die begunstigdes was. Onder diegene wat hulle geleer het om te verag, was siele wat gehunker het na hulp van die magtige Geneesheer, wat honger was na die lig van die waarheid wat so oorvloediglik aan die Jode gegee is.

Later, toe die Jode hulle nog hardnekkiger teen die dissipels versit het omdat hulle Jesus verkondig het as die Verlosser van die wêreld, en toe die skeidsmuur tussen Jood en heiden deur die dood van Christus afgebreek is, het hierdie les en ander dergelikes wat gedui het op evangeliewerk wat deur geen gewoonte of nasionaliteit beperk word nie, 'n kragtige invloed op die verteenwoordigers van Christus uitgeoefen in die verrigting van hul arbeid.

Die Heiland se besoek aan Fenicië en die wonderwerk wat Hy daar verrig het, het nog 'n breër doel gehad. Nie net ter wille van die ongelukkige vrou nie, of selfs net vir Sy dissipels en diegene vir wie hulle sou arbei, is die werk verrig nie; maar ook ,,dat julle kan glo dat Jesus die Christus is, die Seun van God; en dat julle deur te glo die lewe kan he in sy Naam" (Johannes 20: 31). Dieselfde magte wat mense twintig eeue gelede van Christus weggehou het, is vandag aan die werk. Die gees wat 'n skeidsmuur tussen Jood en heiden opgerig het, is nog aan die werk. Trots en vooroordeel het sterk skeidsmure tussen verskillende klasse mense opgerig. Christus en Sy sending is skeef voorgestel, en menigtes voel dat hulle letterlik uitgesluit word uit die bediening van die evangelie. Hulle moet egter nie voel dat hulle van Christus afgesonder is nie. Daar is geen versperrings wat die mens of die Satan kan oprig waardeur die geloof nie kan dring nie.

In die geloof het die Feniciese vrou haar teen die skeidsmuur gewerp wat tussen Jood en heiden opgestapel is. Ontmoediging en alle skyn wat haar kon laat twyfel het ten spyt, het sy op die Heiland se liefde vertrou. So, wil Christus he, moet ons in Hom glo. Die seëninge van verlossing is vir elke siel. Niks behalwe 'n mens se eie keuse kan belet dat enige mens 'n deelgenoot van die belofte in Christus deur die evan​gelie word nie.

Die Here haat klasse-onderskeid. Hy veronagsaam alles van daardie aard. Voor Sy oë is die siele van alle mense van gelyke waarde. ,,Hy het uit een bloed al die nasies van die mensdom gemaak om oor die hele aarde te woon, terwyl Hy vooraf bepaalde tye en die grense van hulle woonplek vasgestel het, sodat hulle die Here kon soek, of hulle Hom miskien kon aanraak en vind, al is Hy nie ver van elkeen van ons nie." Sonder onderskeid in ouderdom, rang of nasionaliteit, of godsdienstige voorreg, word almal uitgenooi om na Hom te kom en te lewe. ,,Elkeen wat in Hom glo, sal nie beskaam word nie. Want daar is geen onderskeid ... nie." ,,Daar is nie meer Jood of Griek nie, daar is nie meer slaaf of vryman nie." ,,Rykes en armes ontmoet mekaar, die Here het hulle almal gemaak." ,,Dieselfde Here tog is Here van almal en is ryk oor almal wat Hom aanroep. Want: Elkeen wat die Naam van die Here aanroep, sal gered word." Handelinge 17:26, 27; Galasiërs 3:28; Spreuke 22:2; Romeine 10:11-13.  

44 Die Ware Teken
En Hy het weer uit die gebied van Tirus en Sidon vertrek en na die see van Galilea gegaan, deur die gebied van Dekapolis."  

Dit was in die gebied van Dekapolis dat die besetenes van Gadara genees is. Hier bet die bevolking, ontsteld oor die verlies van die varke, Jesus gesmeek om van hulle weg te gaan. Maar hulle het geluister na die boodskappers wat Hy agtergelaat het, en toe wou hulle Hom graag weer sien. Toe Hy weer in daardie streek kom, het 'n skare om Hom vergader en is 'n dowe wat swaar gepraat het, na Hom gebring. Jesus het nie, soos gewoonlik, die man met net 'n bevel genees nie. Hy het hom opsy geneem, Sy vingers in sy ore gesteek en sy tong aangeraak. Hy het na die hemel opgekyk en gesug oor die ore wat nie wil oopgaan vir die waarheid nie en die tonge wat weier om die Verlosser te erken. Op die bevel: ,,Gaan oop!" is die man se spraak herstel en, ondanks die bevel om dit vir niemand te vertel nie, het hy sy genesing wyd en syd bekend gemaak.

Jesus het op 'n berg geklim, en daar het die skare Hom gevolg en hul siekes en verlamdes gebring en aan Sy voete neergelê. Hy het almal gesond gemaak, en hierdie heidense skare het die God van Israel verheerlik. Drie dae lank het hulle om die Heiland saamgedrom en snags in die buitelug geslaap terwyl hulle bedags gretig om Hom was om na Sy woorde te luister en Sy werke te aanskou. Na drie dae was hul voedsel gedaan. Jesus wou hulle nie honger wegstuur nie, en het Sy dissipels versoek om hulle kos te gee. Weer het hulle ongeloof aan die dag gele. By Betsaida het hulle gesien hoe hul klein voorraadjie, met die seën van Christus, voldoende was om die menigte te voed; tog het hulle nie nou hul enigste gebring en op Sy mag vertrou om dit vir die honger skare te vermenigvuldig nie. Bowendien was dit Jode wat Hy by Betsaida gevoed het; hierdie mense was heidene. Die Joodse vooroordeel was nog sterk by die dissipels aanwesig, en hulle het geantwoord: ,,Waar sal ons in die woestyn soveel brode vandaan kry om so 'n groot skare te versadig?" Maar gehoorsaam aan Sy woord het hulle na Hom gebring wat hulle gehad het—sewe brode en twee visse. Die skare ^is gevoed en sewe groot mandjiesvol brokkies het oorgebly. Vierduisend mans, afgesien van vroue en kinders, is so versadig en Jesus het hulle met blye en dankbare harte weggestuur.

Toe klim Hy saam met Sy dissipels in 'n boot en vaar oor die meer na Magdala, aan die suidpunt van die vlakte van Genesaret. Op die grens van Tirus en Sidon is Sy gees verkwik deur die geloof van die Siro-Feniciese vrou. Die heidense bevolking van Dekapolis het Hom met blydskap ontvang. Maar noudat Hy in Galilea aangekom het, waar Hy Sy kragtigste dade verrig het, waar Hy die meeste van Sy genadewerk verrig het en onderrig gegee het, is Hy met minagting en ongeloof begroet.

Verteenwoordigers van die ryk en heerssugtige Sadduseërs, die priesterlike party, die skeptici en aristokrasie van die volk, het hulle by 'n afvaardiging Fariseërs gevoeg. Hierdie twee sektes was bittere vyande. Die Sadduseërs het guns by die heersers gesoek om hul eie posisie en gesag te handhaaf. Die Fariseërs, daarenteen, het die volk se haat teen die Romeine aangeblaas en verlang na die dag wanneer hulle die oorwinnaar se juk sou kon afgooi. Maar nou het Fariseër en Sadduseër teen Christus verenig. Soort soek soort; en waar dit ook bestaan, verenig kwaad met kwaad vir die vernietiging van die geregtigheid.

Nou het die Fariseërs en Sadduseërs na Christus gekom en om 'n teken uit die hemel gevra. Toe Israel in die dae van Josua by Bet-Horon teen die Kanaäniete geveg het, het die son op bevel van die leier gaan stilstaan totdat die oorwinning behaal is; en baie soortgelyke wondere is in hul geskiedenis verrig. So 'n soort teken is nou van Jesus gevra. Maar dit is nie wat die Jode nodig gehad het nie. Geen uiterlike teken kon hulle tot nut strek nie. Wat hulle nodig gehad het, was nie intellektuele verligting nie, maar geestelike vernieuing.

,,Geveinsdes," het Jesus gesê, ,,julle weet wel om die voorkoms van die lug te onderskei"—deur die lug te bestudeer kon hulle die weer voorspel—,,en kan julle nie die tekens van die tye onderskei nie?" Chris​tus se eie woorde, gespreek in die krag van die Heilige Gees wat hulle van sonde oortuig het, was die teken wat God vir hulle redding gegee het. En tekens is regstreeks uit die hemel gegee om te getuig van die sending van Christus. Die lied van die engele vir die herders, die ster wat die wyses gelei het, die duif en die stem uit die hemel tydens Sy doop, het alles vir Hom getuig.

,,Toe sug Hy swaar in sy gees en sê: Waarom begeer hierdie geslag 'n teken?" ,,Geen teken sal aan hom gegee word nie, behalwe die teken van Jona, die profeet." Soos Jona drie dae en drie nagte in die buik van die vis was, sou Christus dieselfde tydperk ,,in die hart van die aarde" wees. En soos die prediking van Jona 'n teken vir Nineve was, so is Christus se prediking 'n teken vir Sy geslag. Maar watter kontras in die ontvangs van die woord! Die bevolking van die groot heidense stad het gesidder toe hulle die waarskuwing van God hoor. Konings en edelliede het hulle verneder; die vername en die geringe het saam die hemelse God aangeroep, en Hy het hulle begenadig. ,,Die manne van Nineve sal in die oordeel opstaan saam met hierdie geslag en dit veroordeel," het Chris​tus gesê, ,,want hulle het hul op die prediking van Jona bekeer, en—meer as Jona is hier" (Mattheüs 12:40, 41).

Elke wonderwerk wat Christus verrig het, was 'n teken van Sy Godheid. Hy het juis die werk verrig wat van die Messias voorspel is; maar hierdie genadewerk was vir die Fariseërs 'n steen des aanstoots. Die Joodse leiers het totaal onverskillig teenoor menslike lyding gestaan. In baie gevalle was dit hulle selfsug en onderdrukking wat die lyding veroorsaak het wat Christus gelenig het. Sy wonderwerke was dus 'n aanklag teen hulle.

Wat die Jode beweeg het om die Heiland se werk te verwerp, was die hoogste bewyse van Sy Goddelike aard. Die grootste betekenis van Sy wonderwerke is die feit dat hulle ten behoewe van die mensheid was. Die hoogste bewys dat Hy van God was, is dat Sy lewe die karakter van God geopenbaar het. Hy het die werke van God gedoen en Sy woorde gespreek. So 'n lewe is die grootste van alle wonderwerke.

Waar die boodskap vandag verkondig word, is daar baie wat soos die Jode roep: Gee ons 'n teken. Toon ons 'n wonderwerk. Christus het geen wonderwerk op versoek van die Fariseërs verrig nie. Hy het geen wonderwerk in die woestyn verrig ten antwoord op die Satan se insinuasies nie. Hy gee ons nie die mag om ons te regverdig of om aan die eise van hoogmoed en ongeloof te voldoen nie. Maar die evangelie is nie sonder 'n teken van sy Goddelike oorsprong nie. Is dit nie 'n wonderwerk dat ons kan wegbreek uit die slawehuis van die Satan nie? Vyandskap teen die Satan is nie 'n natuurlike ding vir die mensehart nie; dit word deur . die genade van God ingegee. Wanneer iemand wat deur 'n koppige, weerspannige wil beheers is, bevry word en hom heelhartig aan die aantrekking van die hemelse magte onderwerp, word 'n wonderwerk verrig; so ook as 'n misleide mens die morele waarheid insien. Telkens as 'n siel tot bekering kom en God leer liefkry en Sy gebooie onderhou, word die belofte van God vervul: ,,Ek sal julle 'n nuwe hart gee en 'n nuwe gees in jul binneste gee" (Esegiël 36:26). Om die mensehart te verander, die menslike karakter te vernieu, is 'n wonderwerk wat 'n ewiglewende, siele-reddende Verlosser openbaar. 'n Bestendige lewe in Christus is 'n groot wonderwerk. Waar die woord van God verkondig word, is die teken wat nou en immer sigbaar moet wees, die teenwoordigheid van die Heilige Gees om die woord 'n herskeppende krag te maak onder diegene wat dit hoor. Dit is God se getuienis aan die wêreld vir die Goddelike sending van Sy seun.

Die wat 'n teken van Jesus gevra het, het hul harte so in ongeloof verhard dat hulle nie die beeld van God in Sy karakter kon sien nie. Hulle wou nie insien dat Sy sending 'n vervulling van die Skrif was nie. In die gelykenis van die ryk man en Lasarus het Jesus vir die Fariseërs gesê: ,,As hulle na Moses en die Profete nie luister nie, sal hulle nie oortuig word nie, al sou iemand ook uit die dode opstaan" (Lukas 16:31). Geen teken wat in hemel of op aarde gegee kon word, sou hulle tot voordeel kon strek nie.

Toe sug Jesus ,,swaar in sy gees," wend Hom van die groep haarklowers af, en klim saam met Sy dissipels in die boot. Hartseer en stil het hulle die meer oorgesteek. Hulle het egter nie teruggekeer na die vorige plek nie, maar het in die rigting van Betsaida gestuur, naby waar die vyf-duisend gevoed was. Toe hulle die ander kant bereik, sê Jesus: ,,Pas op en wees op julle hoede vir die suurdeeg van die Fariseërs en Sadduseërs." Dit was die gebruik van die Jode, sedert die tyd van Moses, om tydens die Pasga alle suurdeeg uit hul huise te verwyder, en hulle het dus geleer om dit as 'n soort sonde te beskou. Tog het die dissipels Jesus nie begryp nie. In hul skielike vertrek uit Magdala het hulle vergeet om brood in te neem en het hulle net een brood by hulle gehad. Hulle het gemeen dat Christus hierna verwys en hulle waarsku om nie brood van 'n Fariseër of Sadduseër te koop nie. Hul gebrek aan geloof en geestelike insig het dikwels tot 'n wanbegrip van Sy woorde gelei. Nou het Jesus hulle bestraf omdat hulle dink dat Hy wat duisende met 'n paar vissies en garsbrode gevoed het, in daardie plegtige waarskuwing bloot na gewone kos kon verwys het. Daar was gevaar dat die listige argumente van die Fariseërs en Sadduseërs Sy dissipels met ongeloof kon insuur sodat hulle die werke van Christus nie in 'n ernstige lig sou beskou nie.

Die dissipels was geneig om te dink dat hul Meester hul versoek om 'n teken uit die hemel moes toegestaan het. Hulle het geglo dat Hy dit kon doen en dat so 'n teken Sy vyande sou stilmaak. Hulle het nie die huigelary van hierdie mense besef nie.  

Maande later, ,,toe duisende van die skare ondertussen saamkom, sodat hulle mekaar vertrap het," het Jesus dieselfde waarskuwing herhaal. Hy het aan Sy dissipels gesê: ,,Pas veral op vir die suurdeeg van die Fariseërs, dit is geveinsdheid" (Lukas 12: 1).

Suurdeeg werk onsigbaar in die meel en verander die hele massa na sy eie aard. So is geveinsdheid as dit in die hart toegelaat word; dit deurtrek die karakter en die lewe. Christus het reeds 'n treffende voorbeeld van die geveinsdheid van die Fariseërs aan die kaak gestel toe Hy die ,,korban" veroordeel het, waardeur pligsversuim teenoor mens se ouers onder die dekmantel van milddadigheid teenoor die tempel toegelaat is. Die skrifgeleerdes en Fariseërs het valse beginsels geïnsinueer. Hulle het die ware strekking van hul leer verberg en listig te werk gegaan om hul hoorders daarmee te indoktrineer. As hierdie valse beginsels eers aanvaar is, het dit soos suurdeeg in die meel gewerk en die karakter deurtrek en verander. Dit is hierdie bedrieglike leer wat dit vir die volk so moeilik gemaak het om die woorde van Christus aan te neem.

Dieselfde invloede is vandag aan die werk onder diegene wat die wet van God so probeer verduidelik dat dit by hul gebruike pas. Hierdie mense val die wet nie openlik aan nie, maar verkondig vernuftige teorieë wat sy beginsels ondergrawe. Hulle verduidelik dit so dat die krag daarvan ondermyn word.

Die Fariseërs se geveinsdheid was die produk van selfsug. Selfverheerliking was hul lewensambisie. Dit is wat hulle daartoe beweeg het om die Skrif te verdraai en verkeerd te vertolk en wat hulle blind gemaak het vir die doel van Christus se sending. Selfs die dissipels van Christus het gevaar geloop om hierdie subtiele dwaling te koester. Wie hulle by die volgelinge van Jesus gevoeg het maar nie alles verlaat het om Sy dissipels te word nie, is in 'n groot mate deur die redenasie van die Fariseërs beïnvloed. Hulle het dikwels tussen geloof en ongeloof geweifel, en het nie die skat van wysheid wat in Christus opgesluit was, raakgesien nie. Selfs die dissipels het, hoewel hulle uiterlik alles ter wille van Jesus verlaat het, nie opgehou om in hul harte grootsheid vir hulself te koester nie. Dit was die gees wat aanleiding gegee het tot hul strewe om die grootste te wees. Dit is wat tussen hulle en Christus gestaan het en veroorsaak het dat hulle so weinig met Sy sending van selfopoffering saamgevoel het en so traag was om die verborgenheid van die saligheid te begryp. Soos suurdeeg verderf en ontaarding sal veroorsaak as dit toege​laat word om ongehinderd voort te werk, so bewerkstellig die selfsugtige gees, as dit gekoester word, ook die besoedeling en ondergang van die siel.

En hoe wydvertak is hierdie subtiel bedrieglike sonde nie vandag onder die volgelinge van onse Here nie! Hoe dikwels word ons diens aan Christus, ons gemeenskap met mekaar, bederf deur 'n geheime drang tot selfverheffing! Hoe geneë is ons tot selfgelukwensing, en verlang ons na die goedkeuring van mense! Dit is die eieliefde, die drang na 'n makliker weg as wat God beskik het, wat lei tot die vervanging van die Goddelike instellinge met menslike teorieë en oorleweringe. Christus waarsku Sy eie dissipels: ,,Pas op en wees op julle hoede vir die suurdeeg van die Fariseërs."

Die godsdiens van Christus is die opregtheid self. Ywer vir die verheerliking van God is die motief wat deur die Heilige Gees ingegee word; en net die kragdadige werking van die Gees kan hierdie motief by ons laat posvat. Net die krag van God kan selfverheerliking en geveinsdheid verdryf. Hierdie verandering is die teken van Sy werking. As die geloof wat ons aanneem selfsug en huigelary vernietig, as dit ons beweeg om die heerlikheid van God en nie ons eie nie te soek, kan ons weet dat dit van die regte soort is. ,,Vader, verheerlik u Naam" (Johannes 12:28), was die grondtoon van die lewe van Christus, en as ons Hom volg, sal dit die grondtoon van ons lewe wees. Hy beveel ons om ,,self ook so te wandel soos Hy gewandel het," en ,,hieraan weet ons dat ons Hom ken, as ons sy gebooie bewaar" (1 Johannes 2:6, 3).  

45 Die Skaduwee van; die Kruis
Christus se taak op aarde het vinnig ten einde geloop. Voor Hom, duidelik afgeteken, het die tonele gestrek waarheen Sy skrede Hom moet lei. Selfs nog voor Sy menswording het Hy die hele ent pad gesien wat Hy sou moet aflê om wat verlore is te kan red. Elke steek wat Sy hart sou laat krimp, elke belediging wat Hy sou verduur, elke ontbering wat Hy sou deurmaak, het duidelik voor Sy geestesoog gestrek voordat Hy Sy kroon en koninklike kleed neergelê, van die troon afgestap en Sy Godheid met mensheid beklee het. Die pad van die krip na die kruis was alles duidelik voor Hom. Hy was bewus van die smart wat Hy sou moet deurmaak. Hy het dit alles geweet, en tog het Hy gesê: ,,Kyk, ek kom; in die boekrol is dit my voorgeskrywe. Ek het lus, o my God, om u welbehae te doen, en u wet is binne-in my ingewande" (Psalm 40: 8, 9).

Die gevolge van Sy sending was Hom immer voor die oe. Sy aardse lewe, so vol arbeid en selfopoffering, is verhelder deur die vooruitsig dat Hy al hierdie moeitevolle lyding nie vergeefs sou deurmaak nie. Deur Sy lewe vir die lewe van die mens te gee, sou Hy die wêreld weer vir God terugwen. Hoewel Hy eers die bloeddoop sou moet deurloop, hoewel die sondes van die wêreld op Sy onskuldige siel moet rus, hoewel die skaduwee van 'n onuitspreeklike wee op Hom gerus het, het Hy tog, vir die vreugde wat aan Hom voorgehou is, die kruis verdra en die skande verag.

Vir Sy gekose metgeselle was hierdie tonele voor Hom nog verborge; maar die tyd was ophande dat hulle Sy lyde moet aanskou. Hulle moet sien hoe Hy wat hulle so liefhet en vertrou, oorgelewer word in die hande van Sy vyande en op Golgota aan die kruis gehang word. Weldra sal Hy hulle moet agterlaat om die wêreld die hoof te bied sonder die troos van Sy sigbare teenwoordigheid. Hy wis hoe bittere haat en ongeloof hulle sou agtervolg, en Hy wou hulle voorberei vir hul beproewings.

Jesus en Sy dissipels het nou in een van die dorpe van Cesarea-Filippi aangekom. Dit was oorkant die grense van Galilea, in 'n streek waar afgode gedien is. Hier was die dissipels weg van die beheersende invloed van die Judaïsme, en was hulle in nouer voeling met die heidense godsdiens. Om hulle was vorms van bygeloof waar te neem wat verteenwoordigend van die hele wêreld was. Jesus het verlang dat die aanskouing van hierdie dinge hulle 'n verantwoordelikheid teenoor die heidene sou laat voel. Tydens Sy verblyf hier het Hy geprobeer om nie die bevolking te onderrig nie, maar om Hom in groter mate aan Sy dissipels te wy.

Hy was gereed om hulle te vertel van die lyding wat op Hom wag. Maar eers het Hy alleen eenkant gegaan en gebid dat hul harte voorberei mag word om Sy woorde te ontvang. Toe Hy Hom weer by hulle voeg, het Hy hulle nie dadelik begin vertel wat op Sy hart is nie. Eers moes Hy hulle die geleentheid gee om hul geloof in Hom te bely, sodat hulle krag vir die komende beproewing kon ontvang. ,,Wie sê die mense dat Ek, die Seun van die mens, is?" het Hy gevra.

Met droefheid is die dissipels gedwing om te erken dat Israel versuim het om hul Messias te herken. Sommige het Hom inderdaad, toe hulle Sy wonderwerke sien, die Seun van Dawid genoem. Die menigte wat by Betsaida gevoed is, wou Hom koning van Israel gemaak het. Baie was bereid om Hom as 'n profeet te aanvaar; maar hulle het nie geglo dat Hy die Messias is nie.

Nou het Jesus 'n tweede vraag gestel, wat op die dissipels self betrekking gehad het: ,,Maar julle, wie sê julle is Ek?" Petrus het geantwoord: ,,U is die Christus, die Seun van die lewende God."

Petrus het van die begin af geglo dat Jesus die Messias is. Baie ander wat deur die prediking van Johannes die Doper oortuig is en Chris​tus aangeneem het, het oor Johannes se sending begin twyfel toe hy opgesluit en gedood is; en nou het hulle getwyfel dat Jesus die Messias is op wie hulle al so lank gewag het. Baie van die dissipels wat vuriglik gehoop het dat Jesus Sy plek op die troon van Dawid sou inneem, het Hom verlaat toe dit duidelik geword het dat Hy nie sulke planne het nie. Maar Petrus en sy metgeselle het getrou aan Hom gebly. Die weifeling van hulle wat gister prys en vandag veroordeel, het nie die geloof van die ware volgeling van die Heiland vernietig nie. Petrus het verklaar: ,,U is die Christus, die Seun van die lewende God." Hy het nie op koninklike eer gewag om sy Heer te bekroon nie, maar het Hom in Sy vernedering aangeneem.

Petrus het uiting aan die geloof van die Twaalf gegee. Tog het die dissipels Christus se sending nog lank nie verstaan nie. Die teenstand en wanvoorstellings van die priesters en owerstes het, hoewel dit hulle nie —— van Christus kon vervreem nie, tog groot onsekerheid oor hulle gebring. Dinge was vir hulle nie duidelik nie. Die invloed van hul vroeë opleiding, die leer van die rabbi's, die mag van die oorlewering, het nog die waarheid vir hulle verdoesel. Van tyd tot tyd het kosbare ligstrale van Jesus hul gees verlig, maar dikwels was hulle soos manne wat in die skaduwees rondtas. Maar nou, voordat hulle van aangesig tot aangesig met die groot vuurdoop van hul geloof gebring sou word, het die Heilige Gees kragtig op hulle gerus. 'n Oomblik is hul oë afgewend van die ,,sigbare dinge," om die ,,onsigbare dinge" te sien (2 Korinthiërs 4:18). Onder die mantel van die mensheid het hulle die heerlikheid van die Seun van God herken.

Jesus het Petrus geantwoord: ,,Salig is jy, Simon Bar-Jona, want vlees en bloed het dit nie aan jou geopenbaar nie, maar my Vader wat in die hemele is."

Die geloof wat Petrus bely het, is vir die gelowige die grondslag van die geloof. Dit is wat Christus self die ewige lewe genoem het. Maar die besit van hierdie kennis is nog geen rede vir selfverheerliking nie. Die openbaring aan Petrus is deur geen wysheid of goedheid van sy eie verwerf nie. Nooit kan die mens vanself 'n kennis van die hemelse opdoen nie. ,,Hoogtes van die hemel is dit—wat kan jy doen? Dieper as die doderyk—wat kan jy weet?" Job 11:8. Net die gees van aanneming kan die diep dinge van God aan ons openbaar, wat ,,die oog nie gesien en die oor nie gehoor en in die hart van 'n mens nie opgekom het nie. ... Maar God het dit aan ons deur sy Gees geopenbaar, want die Gees ondersoek alle dinge, ook die dieptes van God" (1 Korinthiërs 2:9, 10). ,,Die verborgenheid van die Here is vir die wat Hom vrees," en die feit dat Petrus die heerlikheid van Christus gesien het, is bewys dat hy ,,deur God geleer" is (Psalm 25:14; Johannes 6:45). Ja gewis, ,,Salig is jy, Simon Bar-Jona, want vlees en bloed het dit nie aan jou geopenbaar nie."

Jesus het voortgegaan: ,,Ek sê ook vir jou: Jy is Petrus, en op hierdie rots sal Ek my gemeente bou, en die poorte van die doderyk sal dit nie oorweldig nie." Die woord Petrus beteken 'n klip—'n los klip. Petrus was nie die rots waarop die kerk gebou is nie. Die poorte van die doderyk het hom wel oorweldig toe hy sy Here met 'n gevloek verloën het. Die kerk is gebou op Een wat die poorte van die doderyk nie kon oorweldig nie.

Eeue voor die koms van die Heiland het Moses na die Rots van Israel se heil verwys. Die psalmdigter het gedig: ,,Hy is my rots en my heil." Jesaja het geskryf: ,,So sê die Here Here: Kyk, Ek lê in Sion 'n grondsteen, 'n beproefde steen, 'n kosbare hoeksteen wat vas gegrondves is." (Deuteronomium 32:4; Psalm 62:7; Jesaja 28:16.) Petrus self het hierdie profesie onder ingewing op Jesus toegepas. Hy het gesê: ,,Kom na Hom toe, die lewende steen wat deur die mense wel verwerp is, maar by God uitverkore en kosbaar is; en laat julle ook soos lewende stene opbou, tot 'n geestelike huis." 1 Petrus 2:4, 5.

,,Niemand kan 'n ander fondament lê as wat daar gelê is nie; dit is Jesus Christus." 1 Korinthiërs 3:11. ,,Op hierdie rots," het Jesus gesê, ,,sal Ek my gemeente bou." In die teenwoordigheid van God en al die hemelse wesens, in die teenwoordigheid van die onsigbare leer van die hel, het Christus Sy kerk op die lewende Rots gevestig. Daardie Rots is Hy—Sy eie liggaam, wat vir ons gebreek is. Teen die kerk wat op hierdie fondament gebou is, sal die poorte van die doderyk nie seëvier nie.

Hoe swak het die kerk nie gelyk toe Christus hierdie woorde gebesig het nie! Daar was net 'n handjievol gelowiges, teen wie al die mag van duiwels en bose manne geslinger sou word; tog moes die volgelinge van Christus nie vrees nie. Gebou op die Rots van hul sterkte, kon hulle nie oorweldig word nie.

Sesduisend jaar het die geloof hom op Christus gevestig. Sesduisend jaar het die storms en vloedgolwe van sataniese toorn teen die Rots van ons heil aangeslaan; maar dit bly onwrikbaar staan.

Petrus het die waarheid gebesig wat die grondslag van die kerk se geloof is, en Jesus het hom nou vereer as die verteenwoordiger van die hele liggaam van gelowiges. Hy het gesê: ,,Ek sal jou die sleutels van die koninkryk van die hemele gee; en wat jy ook op die aarde mag bind, sal in die hemel gebonde wees, en wat jy ook op die aarde mag ontbind, sal in die hemel ontbonde wees."

,,Die sleutels van die koninkryk van die hemele" is die woorde van Christus. Al die woorde van die Heilige Skrif is Syne, en word hier ingesluit. Hierdie woorde het die mag om die hemel te open of te sluit. Hulle verklaar die voorwaardes waarop die mens aangeneem of verwerp word. So is die werk van diegene wat die Woord van God verkondig 'n reuk van die lewe tot die lewe of van die dood tot die dood. Hul sending dra die gewig van ewige gevolge.

Die Heiland het nie die evangelietaak aan Petrus as individu opgedra nie. Toe Hy later die woorde wat Hy teenoor Petrus gebesig het, herhaal het, het Hy hulle regstreeks op die kerk toegepas. En dieselfde is wesenlik ook aan die Twaalf gesê as verteenwoordigers van die gelo​wiges. As Jesus enige besondere gesag aan een van die apostels bo die ander gedelegeer het, sou hulle nie so dikwels gestry het oor wie die vernaamste behoort te wees nie. Hulle sou hulle aan die wens van hul Meester onderwerp het en die een wat Hy gekies het, geëerbiedig het.

Pleks van een oor hulle aan te stel, het Christus vir die dissipels gesê: ,,Laat julle nie rabbi noem nie;" ,,julle moet julle ook nie leermeesters laat noem nie, want een is julle leermeester: Christus" (Mattheüs 23:8, 10).

, Julle moet weet dat Christus die hoof is van elke man." God, wat alle dinge onder die Heiland se voete onderwerp het, het ,,Hom as Hoof bo alle dinge aan die gemeente gegee, wat sy liggaam is, die volheid van Hom wat alles in almal vervul." (1 Korinthiërs 11:3; Efesiërs 1:22, 23.) Die kerk is gebou op Christus as fondament; hy moet Christus as hoof gehoorsaam. Hy moet nie op 'n mens staatmaak of deur 'n mens beheer word nie. Baie beweer dat 'n verantwoordelike pos in die kerk hulle die gesag gee om aan andere voor te skryf wat hulle moet glo en wat hulle moet doen. God magtig nie so 'n aanspraak nie. Die Heiland sê: ,,Julle is almal broeders." Almal is aan versoeking blootgestel en almal maak foute. Ons kan op geen mens om leiding steun nie. Die Rots van die geloof is die lewende teenwoordigheid van Christus in die kerk. Hierop kan die swakste vertrou, en wie homself die sterkste ag, sal die swakste blyk te wees, tensy hy volkome op Christus steun. ,,Vervloek is die man wat op die mens vertrou en vlees sy arm maak." Hy is ,,die Rots—vol​kome is sy werk." ,,Welgeluksalig is almal wat by Hom skuil." (Jeremia 17: 5;'Deuteronomium 32:4; Psalm 2:12.)

Na die belydenis van Petrus het Jesus die dissipels beveel om niemand te vertel dat Hy die Christus is nie. Hierdie opdrag is met die oog op die vasberade weerstand van die skrifgeleerdes en Fariseërs gegee. Bowendien het die volk, en selfs die dissipels, so 'n verwronge begrip van die Messias gehad dat Sy bekendmaking hulle geen werklike idee van Sy aard of Sy werk sou gegee het nie. Dag vir dag het Hy Hom as hul Verlosser geopenbaar, en op die manier wou Hy hulle 'n ware begrip van Hom as die Messias gee.

Die dissipels het nog verwag dat Christus as 'n wêreldse vors sou regeer. Hoewel Hy Sy planne so lank stil gehou het, het hulle geglo dat Hy nie altyd arm en onbekend sou bly nie; die tyd was ophande wanneer Hy Sy koninkryk sou vestig. Dat die haat van die priesters en rabbi's nooit te bowe gekom sou word nie, dat Christus deur Sy eie volk verwerp sou word, as 'n bedrieër veroordeel en as kwaaddoener gekruisig sou word— so 'n gedagte het nooit by die dissipels opgekom nie. Maar die uur van die mag van die duisternis was ophande, en Jesus moes Sy dissipels inlig oor die botsing voor hulle. Die gedagte aan die beproewing het Hom met droefheid vervul.

Tot dusver het Hy niks in verband met Sy lyding en dood aan hulle bekend gemaak nie. In Sy gesprek met Nikodemus het Hy gesê: ,,Soos Moses die slang in die woestyn verhoog het, so moet die Seun van die mens verhoog word, sodat elkeen wat in Hom glo, nie verlore mag gaan nie, maar die ewige lewe kan he" (Johannes 3:14, 15). Maar die dissipels het hierdie woorde nie gehoor nie, en as hulle dit gehoor het, sou hulle dit nie verstaan het nie. Maar nou was hulle by Jesus, het hulle na Sy woorde geluister, Sy werke aanskou totdat hulle ondanks die nederigheid van Sy omgewing en die teenstand van priesters en volk, die getuienis van Petrus kon beaam: ,,U is die Christus, die Seun van die lewende God." Die tyd het nou aangebreek om die sluier oor die toekoms te lig. ,,Van toe af het Jesus begin om sy dissipels te toon dat Hy na Jerusalem moes gaan en veel van die ouderlinge en owerpriesters en skrifgeleerdes moes ly en gedood en op die derde dag opgewek word."

Stom van droefheid en verbasing het die dissipels Hom aangehoor. Christus het Petrus se belydenis dat Hy die Seun van God is, bevestig; en Sy verwysing na Sy lyding en dood het nou onbegryplik geklink. Petrus kon nie swyg nie. Hy het sy Meester gevat asof hy Hom wou wegsleep van die naderende onheil, en uitgeroep: ,,Mag God dit verhoed, Here, dit sal U nooit oorkom nie."

Petrus het sy Here liefgehad; maar Jesus het hom nie geprys oor hierdie drang om Hom teen lyding te beskerm nie. Petrus se woorde was Jesus tot geen hulp of troos in die groot beproewing voor Hom nie. Hulle was nie in voeling met God se genadedoel vir 'n verlore wêreld nie, of met die les van selfopoffering wat Hy met Sy voorbeeld kom leer het nie. Petrus wou nie die kruis in die werk van Christus sien nie. Die indruk wat sy woorde sou laat, het regstreeks gebots met die indruk wat Jesus op Sy volgelinge wou maak, en die Heiland was verplig om een van die strafste teregwysings wat ooit uit Sy mond gekom het, te maak: ,,Gaan weg agter My, Satan! Jy is vir My 'n struikelblok, omdat jy nie die dinge van God bedink nie, maar die dinge van die mense."

Die Satan wou Jesus ontmoedig en Hom laat afwyk van Sy sending; en in sy blinde liefde het Petrus uiting aan die stem van die versoeking gegee. Die gedagte was van die vors van die bose afkomstig. Hy het die impulsiewe woorde besiel. In die woestyn het die Satan Christus die heerskappy van die wêreld aangebied op voorwaarde dat Hy die weg van vernedering en opoffering versaak. Nou het hy dieselfde versoeking aan Christus se dissipel herhaal. Hy wou Petrus se blik op aardse luister vestig, sodat hy nie die kruis kon sien waarop Jesus hul oë wou vestig nie. En deur Petrus het die Satan weer die versoeking aan Jesus gebied. Maar die Heiland het nie daarop ag geslaan nie; Hy het aan Sy dissipel gedink. Die Satan het tussen Petrus en sy Meester gekom, sodat die dissipel se hart nie deur die gesig van Christus se vernedering om sy onthalwe aangeraak kon word nie. Christus het die woorde nie aan Pe​trus gerig nie, maar aan die een wat hom van sy Verlosser wou skei. ,,Gaan weg agter My, Satan." Moenie langer tussen My en My misleide dienskneg kom nie. Laat My Petrus van aangesig tot aangesig aansien, sodat Ek die verborgenheid van My liefde aan hom kan openbaar.

Vir Petrus was dit 'n bittere les, en een wat hy maar langsaam geleer het, dat die pad van Christus op aarde deur smart en vernedering loop. Die dissipel het teruggedeins vir 'n vennootskap van lyding met sy Here. Maar in die hitte van die smeltkroes sou hy die seën daarvan leer ken. Lank daarna, toe sy gestalte geboë was van die las van die jare en van arbeid, het hy geskryf: ,,Geliefdes, verbaas julle nie oor die vuurgloed van vervolging onder julle wat tot julle beproewing dien, asof iets vreemds oor julle kom nie; maar namate julle gemeenskap het aan die lyde van Christus, moet julle bly wees, sodat julle ook by die openbaring van sy heerlikheid met blydskap kan jubel." 1 Petrus 4:12, 13.

Toe het Jesus aan Sy dissipels verduidelik dat Sy eie lewe van selfverloëning vir hulle as voorbeeld moet dien. Teenoor die dissipels en ander mense wat om Hom getalm het, het Hy uitgeroep: ,,As iemand agter My aan wil kom, moet hy homself verloën en sy kruis opneem en My volg." Die kruis is met die mag van Rome geassosieer. Dit was die instrument van die wreedste en vernederendste vorm van doodstraf. Die gemeenste misdadigers moes self hul kruis na die plek van teregstelling dra; en dikwels het hulle hul hewig verset sodra die kruis op hul skouers gelê is en moes hulle oorweldig word en die marteltuig aan hulle vasgebind word. Maar Christus se raad aan Sy volgelinge was om die kruis op te neem en agter Hom aan te dra. Hoewel die dissipels Sy woorde maar vaagweg verstaan het, het hulle dit tog gesien as onderwerping aan die bitterste" vernedering—selfs tot die dood toe ter wille van Christus. 'n Meer volkome oorgawe kon die Heiland nie uitgebeeld het nie. Maar dit het Hy ter wille van hulle onderneem. Jesus het die hemel nie begeerlik geag terwyl ons verlore was nie. Hy het die hemelse howe verruil vir 'n lewe van belediging en verwyt, en 'n skanddood. Hy wat ryk was aan die hemel se onberekenbare skatte, het arm geword, sodat ons deur Sy armoede ryk kan word. Ons moet volg in die pad wat Hy betree het.

Liefde vir siele vir wie Christus gesterf het; beteken selfkruisiging. Wie 'n kind van God is, moet homself voortaan beskou as 'n skakel in die ketting wat neergelaat word om die wêreld te red, een met Christus in Sy genadeplan, wat saam met Hom uitgaan om die verlorenes te soek en te red. Die Christen moet immer onthou dat hy hom aan God gewy het, en dat hy in sy karakter Christus aan die wêreld moet openbaar. Die selfopoffering, die simpatie, die liefde wat in die lewe van Christus geopenbaar is, moet in die lewe van die werker vir God herverskyn.

,,Want elkeen wat sy lewe wil red, sal dit verloor; maar elkeen wat sy lewe om My ontwil en om die evangelie ontwil verloor, hy sal dit red." Selfsug is die dood. Geen liggaamsdeel sou kon leef as dit net homself wou bedien nie. As die hart nie sy lewensbloed na die hand en die hoof uitstuur nie, sal hy gou sy krag verloor. Die liefde van Christus word soos ons lewensbloed na elke deel van Sy mistieke liggaam versprei. Ons is lede van mekaar, en die siel wat weier om mee te deel, sal vergaan. ,,Wat sal dit 'n mens baat," het Jesus gevra, ,,as hy die hele wêreld win en aan sy siel skade ly? Of wat sal 'n mens gee as losprys vir sy siel?"

Hy het die dissipels se oë verby die armoede en vernedering van die teenswoordige gerig na Sy koms in heerlikheid, nie in die luister van 'n aardse troon nie, maar met die heerlikheid van God en die hemelse heir. En dan, het Hy gesê, ,,sal Hy elkeen vergeld volgens sy dade." Om hulle te bemoedig het Hy die belofte gegee: ,,Voorwaar, Ek sê vir julle, daar is sommige van die wat hier staan, wat die dood sekerlik nie sal smaak voordat hulle die Seun van die mens in sy koninkryk sien kom het nie." Maar die dissipels het Sy woorde nie verstaan nie. Dit was asof die heerlikheid ver weg was. Hulle oë was gevestig op die onmiddellike voor hulle—die aardse lewe van armoed, vernedering en lyding. Moet hulle afsien van die hoe verwagtinge wat hulle van die Messias se koninkryk gekoester het? Moes hulle nie hul Heer die troon van Dawid sien bestyg nie? Kan dit wees dat Christus 'n nederige, daklose swerwer moet bly om verag, verwerp en doodgemaak te word? Hulle harte het bedroef geraak, want hulle het hul Meester liefgehad. Twyfel het hulle ook geteister, want dit was onverstaanbaar dat die Seun van God aan so 'n wrede vernedering blootgestel moet word. Hulle wou weet waarom Hy vrywillig na Jerusalem wou gaan om die behandeling waarvan Hy hulle vertel het, te gaan soek. Hoe kon Hy Hom aan so 'n lot onderwerp en hulle in groter duisternis los as die waarin hulle rondgetas het voor Hy Hom aan hulle geopenbaar het?

In die omtrek van Cesarea-Filippi was Christus buite bereik van Herodes en Kajafas, het die dissipels geredeneer. Hier het Hy niks te vrees gehad vir die haat van die Jode of die mag van die Romeine nie. Waarom nie hier optree nie—weg van die Fariseërs nie? Hoekom moet Hy Hom aan die dood oorlewer? As Hy moet sterf, hoe kan Sy koninkryk so stewig gevestig word dat die poorte van die doderyk dit nie sal kan oorweldig nie? Die dissipels kon dit net nie begryp nie.

Hulle was alreeds op reis langs die kus van die See van Galilea na die stad waar al hul hoop verpletter sou word. Hulle het nie gedurf redeneer met Christus nie, maar hulle het op gedempte, bedroefde toon die onsekere toekoms bespreek. Selfs onder hul vrae het hulle nog aan die gedagte gekleef dat een of ander onvoorsiene omstandigheid die lot wat op hul Heer wag, sou afweer. So het hulle ses lange, donkere dae gerou en getwyfel, gehoop en gevrees.  

46  Die Verheerliking
Dit is aand as Jesus drie van Sy dissipels na Hom roep—Petrus, Jakobus en Johannes—en hulle oor die veld heen lei, langs 'n ruwe bergpaadjie op, na 'n eensame plek in die berge. Die Heiland en Sy dissipels het die hele dag gereis en onderrig gegee, en die klimmery maak hulle nog moeër. Christus het die laste van liggaam en gees van menige lydendes verlig; Hy het die polsing van nuwe lewe deur hul verswakte liggame gestuur; maar Hy is ook mens, en saam met Sy dissipels put die klim Hom uit.

Die aandson verlig vir laas nog die bergtop en verguld die paadjie wat hulle bestyg met kwynende glorie. Weldra sterf die lig op berg en dal, die son verdwyn agter die westerkim, en die eensame reisigers word in die duisternis van die nag gehul. Hul duistere omgewing skyn aan te pas by hul bedroefde lewens, waarom wolke dik saampak.

Die dissipels waag dit nie om Christus te vra waar Hy heen gaan, of waarom nie. Hy het dikwels hele nagte in gebed in die berge deurgebring. Hy wie se hand berg en dal geskape het, voel Hom tuis in die natuur en geniet sy stilte. Die dissipels volg waar Christus lei; tog wonder hulle waarom hul Meester hulle langs hierdie moeisame bergpaadjie op lei wanneer hulle reeds moeg is en Hy ook rus nodig het.

Eindelik vertel Christus hulle dat hulle ver genoeg gegaan het. Dan sonder Hy Hom 'n entjie af, en die Man van Smarte stort Sy siel uit met roerende smekinge en geween. Hy bid om krag om die toets ten behoewe van die mensheid te kan verduur. Hy moet self weer 'n nuwe houvas op die Almagtige kry, want alleen dan kan Hy die toekoms in die oë sien.  En Hy stort Sy hart uit in 'n drang vir Sy dissipels, dat hulle geloof hulle in die uur van die mag van die duisternis nie in die steek sal laat nie. Sy geboë liggaam is nat van die dou, maar Hy voel dit nie. Die skaduwees van die nag lê diep om Hom heen, maar Hy is skaars bewus daarvan. Die ure sleep verby. Aanvanklik voeg die dissipels hul opregte gebede by Syne, maar spoedig oorweldig die moegheid hulle, en terwyl hulle nog probeer belang stel in die toneel, raak hulle aan die slaap. Jesus het hulle van Sy lyding vertel; Hy het hulle saamgebring sodat hulle saam met Hom kan bid; en selfs nou is Hy besig om vir hulle te bid. Die Heiland het gesien hoe neerslagtig Sy dissipels geword het en wou graag hul droefheid verlig met 'n versekering dat hul geloof nie tevergeefs is nie. Nie almal, selfs onder die Twaalf, kan die openbaring ontvang wat Hy graag wil gee nie. Net die drie wat Sy smart in Getsémané sal aanskou, is gekies om by Hom op die berg te wees. Sy innige bede nou is dat hulle 'n idee gegee sal word van die heerlikheid wat Hy van voor die wêreld af saam met die Vader geniet het, dat Sy koninkryk aan mense-oë geopenbaar sal word en dat Sy dissipels die krag sal ontvang om dit te kan aanskou. Hy pleit dat hulle 'n manifestasie van Sy Godheid sal ontvang wat hulle in die uur van Sy hoogste lyde sal versterk met die wete dat Hy gewis die Seun van God is en dat Sy skanddood deel van die verlossingsplan is.

Sy gebed word verhoor. Terwyl Hy nog laag op die klipperige aarde neerbuig, gaan die hemele skielik oop, die goue poorte van die Godstad word wyd oopgegooi en 'n heilige lig straal op die berg neer en omhul die Heiland se gedaante. Die Godheid van binne glans deur Sy mensheid en ontmoet die heerlikheid van bo. Dan kom Christus orent en Hy staan daar in Goddelike majesteit. Die sielefoltering is weg. Sy gelaat ,,blink soos die son," en Sy klere is wit ,,soos die lig."  :

Die dissipels word wakker en sien die vloed van heerlikheid wat die berg verlig. Vol vrees en verbystering aanskou hulle die stralende gedaante van hul Meester. Namate hulle die wonderbaarlike lig kan verduur, sien hulle dat Jesus nie alleen is nie. Langs Hom is twee hemelse wesens in ernstige gesprek met Hom gewikkel. Hulle is Moses, wat op die berg Sinai met God gepraat het; en Elia, wat die sonderlinge voorreg te beurt geval het—wat maar net aan een ander seun van Adam gegun is—om nooit die dood te smaak nie.  

Op die berg Pisga, vyftien eeue tevore, het Moses oor die Beloofde Land gestaan en kyk. Maar weens sy sonde te Meriba was dit hom nie gegun om dit binne te gaan nie. Nie aan hom was die vreugde gegun om die leërskare van Israel die erfenis van hul vaders binne te lei nie. Sy pynigende smeking: ,,Laat my tog oortrek en die mooi land sien wat oorkant die Jordaan le, daardie goeie bergland en die Libanon" (Deuteronomium 3:25), is hom geweier. Die hoop wat veertig jaar lank die troostelose woestyntogte opgehelder het, is hom ontsê. 'n Graf in die wildernis was die bestemming van al die jare se geswoeg en hartbrekende sorg. Maar Hy ,,wat mag het om te doen ver bo alles wat ons bid of dink" (Efesiërs 3:20), het in die mate Sy dienskneg se gebede verhoor. Moses moes die doderyk binnegaan, maar hy sou nie in die graf bly nie. Christus het hom self opgewek. Die Satan het die liggaam van Moses geëis weens sy sonde; maar Christus die Verlosser het hom uit die graf uit opgeroep (Judas 9).

Op die berg van verheerliking was Moses 'n getuie van Christus se oorwinning oor die sonde en die dood. Hy stel diegene voor wat in die opstanding van die regverdiges uit die grafte sal opstaan. Elia, wat in die hemel opgeneem is sonder om te sterwe, het diegene voorgestel wat met die wederkoms van Christus op die aarde sal leef en wat ,,in 'n oomblik, in 'n oogwink, by die laaste basuin" verander sal word, wanneer ,,hierdie sterflike ... met onsterflikheid beklee word," en ,,hierdie verganklike ... met onverganklikheid beklee word" (1 Korinthiërs 15: 51-53). Jesus is met hemelse lig beklee, soos Hy sal voorkom wanneer Hy ,,vir die tweede maal sonder sonde verskyn ... tot saligheid." Want Hy sal kom ,,in die heerlikheid van sy Vader met die heilige engele" (Hebreërs 9:28; Markus 8:38). Die Heiland se belofte aan die dissipels is nou vervul. Die toekomstige koninkryk van die heerlikheid is hier op die berg in miniatuur voorgestel—Christus die Koning, Moses, 'n verteenwoordiger van die herrese heiliges, en Elia van die wat verander sal word.

Die dissipels begryp nog nie die toneel nie, maar verheug hulle daarin dat die geduldige Leraar, die nederige en sagmoedige, wat soos 'n vreemdeling rondgeswerf het, deur die begunstigdes van die hemel vereer word. Hulle glo Elia het gekom om die Messias se bewind aan te kondig en dat die koninkryk van Christus op die punt staan om op aarde gevestig te word. Hulle sal nooit weer dink aan hul vrees en teleurstelling nie. Hulle wil graag lank hier vertoef waar die heerlikheid van God geopenbaar is. Petrus roep uit: ,,Rabbi, dit is goed dat ons hier is. Laat ons dan drie hutte maak: vir U een en vir Moses een en vir Elia een." Die dissipels is oortuig dat Moses en Elia gestuur is om hul Meester te beskerm en Sy koninklike gesag te vestig.

Maar voor die kroon kom eers die kruis. Dis nie om die bevestiging van Christus as koning wat die gesprek hier met Jesus gaan nie, maar oor die dood wat in Jerusalem op Hom wag. Belas met die swakheid van die mens en met sy droefheid en sonde, het Jesus alleen onder die mense gewandel. Namate die komende beproewing al swaarder op Hom gedruk het, was Hy eensaam van gees in 'n wêreld wat Hom nie geken het nie. Selfs Sy geliefde dissipels, behep met hul eie droefheid, hul twyfel en ambisies, het nie die verborgenheid van Sy sending begryp nie. In die hemel was Hy met liefde en kameraadskap omring; maar in die wêreld wat Hy geskape het, was Hy eensaam. Nou is hemelse boodskappers na Jesus gestuur—nie engele nie, maar manne wat lyding en smart geken het en met die Heiland kon saamvoel in Sy aardse beproewinge. Moses en Elia was medearbeiders van Christus. Hulle het Sy drang na die verlossing van die mens gedeel. Moses het vir Israel gepleit: ,,Nou dan, as U tog maar hulle sonde wou vergewe! En so nie, delg my dan maar uit u boek wat U geskryf het!" (Exodus 32:32). Elia het die eensaamheid van gees geken toe hy deur die drie en 'n half jaar van hongersnood belaai was met die volk se haat en sy wee. Hy het alleen op die berg Karmel vir God in die bresse getree. Alleen het hy in angs en wanhoop na die woestyn gevlug. Hierdie manne, wat bo elke engel om die troon uitgekies is, het gekom om met Jesus te gesels oor Sy komende lyding en om Hom te troos met die versekering dat die hemel met Hom is. Die hoop van die wêreld, die verlossing van elke mens, was die onderwerp van hul onderhoud.

Die dissipels het, deur die slaap oorval, weinig gehoor van wat deur Christus en die hemelse boodskappers bespreek is. Omdat hulle versuim het om te waak en te bid, het hulle nie ontvang wat God hulle graag wou gegee het nie: 'n begrip van die lyding van Christus en die heerlikheid wat daarop sou volg. Hulle het die seën misgeloop wat hulle kon ontvang het deur in Sy selfopoffering te deel. Hulle was traag om te glo en het die skat waarmee die hemel hulle wou verryk, maar kwalik gewaardeer.

Tog het hulle groot lig ontvang. Hulle is verseker dat die ganse hemel bewus is van die sonde van die Joodse volk om Christus te verwerp. Hulle is 'n duideliker insage in die werk van die Verlosser gegee. Hulle het met hul oë en met hul ore dinge gesien en gehoor wat bo menslike begrip staan. Hulle was ,,aanskouers van sy majesteit" (2 Petrus 1:16), en hulle het besef dat Jesus in der waarheid die Messias is van wie die patriarge en profete getuig het, en dat Hy as sodanig deur die heelal erken word.

Terwyl hulle die toneel op die berg nog so beskou, ,,oordek 'n helderligte wolk hulle meteens, en daar sê 'n stem uit die wolk: Dit is my geliefde Seun in wie Ek 'n welbehae het. Luister na Hom!" Toe hulle die wolk van heerlikheid aanskou—helderder as die een wat Israel in die woestyn gelei het—en toe hulle die stem van God met vreeswekkende majesteit hoor praat, wat die berg laat bewe, het die dissipels op die aarde neergeslaan. Hulle het platgeval en hul gesigte verberg, totdat Jesus nadergekom, hulle aangeraak en hul vrees verdryf het met Sy bekende stem: ,,Staan op en moenie vrees nie." Toe hulle dit waag om hul oë oop te maak, sien hulle dat die hemelse heerlikheid weg is en die gedaantes van Moses en Elia verdwyn het. Hulle was op die berg, alleen met Jesus.  

47 Diens
Die hele nag het hulle in die berg deurgebring, en toe die son opkom, het Jesus en Sy dissipels na die vlakte afgedaal. Die dissipels was diep in gedagte versonke, en in stille ontsag. Selfs Petrus het me gepraat nie. Hulle sou graag in daardie heilige plek wou getalm het waar die hemelse lig neergeskyn het en waar die Seun van God Sy heerlikheid geopenbaar het, maar daar was werk om te doen vir die volk, wat reeds oral na Jesus gesoek het. 

Aan die voet van die berg het 'n groot groep bymekaar gekom wat daarheen gelei is deur die dissipels wat agtergebly het maar wis waar Jesus heen was. Toe die Heiland hulle nader, het Hy Sy drie metgeselle beveel om te swyg oor wat hulle gesien het, met die opdrag: ,Julle moet vir niemand iets van die gesig sê voordat die Seun van die mens uit die dode opgestaan het nie." Die openbaring wat aan die dissipels gemaak is, moes hulle in hul eie harte oordink en nie rugbaar maak nie. As dit aan die menigtes vertel sou word, sou dit net spot of ydele verbasing uitgelok het. En selfs die ander nege apostels sou die toneel nie verstaan het voordat Christus uit die dode opgestaan het nie. Hoe beswaarlik selfs die drie bevoorregte dissipels dit verstaan het, blyk uit die feit dat ondanks alles wat Christus hulle vertel het van wat voorlê, hulle mekaar nog uitgevra het oor wat die opstanding uit die dood tog kon beteken. Tog het hulle Jesus nie om 'n verduideliking gevra nie. Sy woorde oor die toekoms het hulle met droefheid vervul; hulle wou liefs geen verdere openbaring ontvang aangaande iets waarvan hulle graag wou glo dat dit nooit sou gebeur nie.  

Toe die mense op die vlakte Jesus sien, het hulle Hom tegemoet gehardloop en Hom met eerbied en vreugde begroet. Tog het Hy gou gesien dat alles nie pluis is nie. Sy dissipels het bekommerd gelyk. Iets het pas gebeur wat hulle bittere teleurstelling en vernedering besorg het.

Terwyl hulle aan die voet van die berg gewag het, het 'n vader sy seun na hulle gebring om verlos te word van 'n stom gees wat hom geteister het. Die gesag om onreine geeste uit te dryf, is aan die dissipels gegee toe Jesus die Twaalf uitgestuur het om met die boodskap deur Galilea te gaan. Hulle is toe met 'n sterk geloof daar weg en die bose geeste het hulle gehoorsaam. Nou het hulle in die Naam van Christus beveel dat die teisterende gees sy slagoffer, moet verlaat; maar die duiwel het hulle net met 'n nuwe magsvertoon getrotseer. Die dissipels kon nie begryp waarom hulle gefaal het nie en het gevoel dat hulle oneer oor hulself en hul Meester gebring het. En in die skare was daar skrifgeleerdes wat die geleentheid uitgebuit het om hulle te verneder. Hulle het om die dissipels saamgedring, hulle met vrae bestook en probeer bewys dat die dissipels en hul Meester bedrieërs is. Hier, het die rabbi's triomfantelik uitgeroep, was 'n bose gees wat nog die dissipels nog Christus self kon oorwin. Die volk was geneig om met die skrifgeleerdes saam te stem, en daar was 'n gees van minagting onder die skare.

Maar skielik het die beskuldiginge opgehou. Jesus en Sy dissipels het aangestap gekom, en in 'n skielike ommeswaai het die skare Hom tegemoet gehardloop. Die nag van gemeenskap met die hemelse heerlikheid het sy stempel op die Heiland en Sy metgeselle gelaat. Daar was 'n lig op hul gelaat wat die aanskouers met ontsag vervul het. Die skrifgeleerdes het hulle in vrees onttrek, en die volk het Jesus verwelkom.

Asof Hy alles aanskou het wat gebeur het, het die Heiland op die toneel aangekom, Sy oë op die skrifgeleerdes gevestig en gevra: ,,Waarom redetwis julle met hulle?"

Maar die stemme wat so tartend en uitdagend was, was nou stil. Die hele groep het stil geword. Toe het die bedroefde vader sy weg deur die skare gebaan, voor die voete van Jesus kom neerval en Hom van sy moeilikheid en teleurstelling vertel.

,,Meester," het hy gesê, ,,ek het my seun wat 'n stomme gees het, na U gebring; en waar hy hom ook aangryp, skeur hy hom ... en ek het u dissipels gevra om hom uit te dryf, en hulle kon nie."

Jesus het om Hom been gekyk op die eerbiedige skare, die vitterige skrifgeleerdes, die verbysterde dissipels. In elke hart kon Hy ongeloof lees; en in 'n bedroefde stem het Hy uitgeroep: ,,o Ongelowige en verdraaide geslag, hoe lank sal Ek by julle wees, hoe lank sal Ek julle verdra?" Toe sê Hy aan die bekommerde vader: ,,Bring jou seun hier!"  

 Die seun is gebring, en toe die Heiland se oë op hom rus, het die bose geeste hom in pynlike stuiptrekkings teen die grond geslinger. Daar het hy rondgerol en onaards gegil terwyl skuim by sy mond uitkom.

Weer was die Vors van die lewe en die vors van die magte van die duisternis in 'n stryd gewikkel—Christus ter vervulling van Sy sending om ,,aan die gevangenes vrylating te verkondig ... om die wat gebroke is, in vryheid weg te stuur" (Lukas 4:19), en die Satan wat trag om sy slagoffer onder sy mag te hou. Engele van lig en die leer van bose engele het ongesien nader gedring om die botsing te aanskou. Net vir 'n oomblik het Jesus toegelaat dat die bose gees sy mag vertoon, sodat die aanwesiges die verlossing wat kom des te beter kon waardeer.

Die skare het asem opgehou; die vader het tussen hoop en vrees gewankel. Jesus het gevra: ,,Hoe lank is dit al dat dit hom oorgekom het?" Die vader het vertel van die jare van lyding en toe, asof hy dit nie langer kan verduur nie, roep hy uit: ,,As U iets kan doen, ontferm U oor ons en help ons." ,,As U iets kan doen"!—Selfs nou nog het die vader aan die mag van Christus getwyfel.

Jesus het geantwoord: ,,As jy kan glo, alle dinge is moontlik vir die een wat glo." Daar is geen gebrek aan krag by Christus nie; die genesing van die seun hang van die vader se geloof af. Hy bars skielik in trane uit as hy sy eie swakheid besef, en werp hom op die genade van Christus met die uitroep: ,,Ek glo, Here, kom my ongeloof te hulp!"

Jesus wend Hom na die slagoffer en sê: ,Jou stom en dowe gees, Ek gebied jou, gaan uit hom uit en kom nooit weer in hom nie." Daar is 'n kreet en 'n wrede worsteling. Dit is asof die gees met sy vertrek die lewe uit sy slagoffer wil pers. Toe bly die seun roerloos le, asof dood. Die skare fluister: ,,Hy is dood." Maar Jesus neem hom by die hand, lig hom op en laat hom volkome in gees en liggaam voor sy vader staan. Vader en seun loof die Naam van die Verlosser. Die skare is ,,verslae oor die majesteit van God," terwyl die skrifgeleerdes vernederd wegstap.

,,As U iets kan doen, ontferm U oor ons en help ons." Hoe vele sondebelaste siele het daardie gebed nie gebid nie. En vir almal is die ontfermende Heiland se antwoord: ,,As jy kan glo, alle dinge is moontlik vir die een wat glo." Dit is die geloof wat ons met die hemel verbind en ons die krag bring om die duistere mag te beveg. In Christus het God die middele voorsien om elke sondige neiging te onderdruk en elke versoeking, hoe sterk ook al, die hoof te bied. Maar baie voel dat hulle nie geloof het nie en daarom bly hulle weg van Christus af. Laat hierdie siele hulle in hul hulpelose onwaardigheid op die genade van 'n liefdevolle Heiland werp. Moenie na uself kyk nie, kyk na Christus. Hy wat die siekes genees en duiwels uitgedryf het toe Hy op aarde gewandel het, is vandag nog dieselfde magtige Verlosser. Geloof kom deur die woord van God. Gryp dan Sy belofte aan: ,,Ek sal hom wat na My toe kom, nooit uitwerp nie" (Johannes 6:37). Werp u aan Sy voete neer met die uitroep: ,,Ek glo, Here, kom my ongeloof te hulp!" U kan nooit vergaan terwyl u dit doen nie—nooit.

In die korte tydjie het die bevoorregte dissipels die uiterstes van heerlikheid en verwording aanskou. Hulle het die mensheid gesien soos verander na die beeld van God, en soos verlaag tot die beeld van die Satan. Vanaf die berg waar Hy met die hemelse boodskappers gepraat het, en waar Hy deur die stem uit die stralende lig as die Seun van God uitgeroep is, het hulle gesien hoe Jesus neerdaal na hierdie mees ontstellende en weersinwekkende spektakel, die besetene, met sy verwronge gelaat wat sy tande kners in pynlike krampe wat geen mens kon verlig nie. En hierdie magtige Verlosser, wat nog maar 'n paar uur tevore verheerlik voor Sy verbysterde dissipels gestaan het, buk om die Satan se slagoffer van die aarde af op te hef waar hy rondgerol het, en hom met 'n gesonde gees en liggaam aan sy vader en sy gesin terug te gee.

Dit was 'n aanskouingsles van verlossing—die Heilige uit die heer​likheid van Sy Vader, wat buk om die verlorene te red. Dit het ook die dissipels se sending voorgestel. Die diensknegte van Christus moet hul lewe nie net op die bergkruin in ure van geestelike verligting deurbring nie. Daar is ook werk vir hulle onder op die vlakte. Siele wat deur die Satan verslaaf is, wag op die woord van die geloof en gebed om hulle te bevry.

Die nege dissipels kon nog nie die bittere vernedering van hul eie mislukking te bowe kom nie; en toe Jesus weer eens alleen by hulle is, vra hulle: ,,Waarom kon ons hom nie uitdryf nie?" ,,Deur julle ongeloof," het Jesus geantwoord, ,,want, voorwaar Ek sê vir julle, as julle geloof het soos 'n mosterdsaad, sal julle vir hierdie berg sê: Gaan weg hiervandaan daarnatoe! en hy sal weggaan, en niks sal vir julle onmoontlik wees nie. Maar hierdie geslag gaan nie uit behalwe deur gebed en vas nie." Hul ongeloof wat hulle weggehou van 'n nouer voeling met Christus, en die onverskilligheid waarmee hulle die heilige werk bejeën het wat aan hulle toevertrou is, het hulle laat faal in die botsing met die duistere magte.

Christus se verwysing na Sy dood het droefheid en twyfel geskep. En die keuse van die drie dissipels om Jesus bergop te vergesel, het die ander nege jaloers gemaak. Pleks van hul geloof te versterk met gebed en bepeinsing van die woorde van Christus, het hulle hul oor hul terneergedruktheid en persoonlike griewe verknies. In hierdie sieleduisternis het hulle die Satan die stryd aangesê.  

 Om in so 'n botsing te kan slaag, moet hulle die taak in 'n ander gees benader. Hul geloof moet met ernstige gebed en vas en met nederigheid van hart versterk word. Hulle moet van selfsug geledig word en gevul word met die Gees en krag van God. 'n Ernstige, volhardende gebed tot God in die geloof—'n geloof wat lei tot volkome afhanklikheid van God—en onverdeelde toewyding aan Sy werk alleen kan die hulp van die Heilige Gees verseker in die stryd teen die owerhede en magte en werkers van die duisternis van hierdie eeu en bose geeste in die lug.

,,As julle geloof het soos 'n mosterdsaad," het Jesus gesê, ,,sal julle vir hierdie berg sê: Gaan weg hiervandaan daarnatoe! en hy sal weggaan." Hoewel die mosterdsaad so klein is, bevat hy dieselfde geheimsinnige lewensbeginsel wat aan die hoogste boom sy groeikrag gee. As die mosterdsaad in die grond val, gryp die klein saadjie elke element wat God vir sy voeding voorsien het aan, en groei hy vinnig en sterk. As u so 'n geloof het, sal u die Woord van God en al die hulpmiddels wat Hy voor​sien het aan gryp. U geloof sal sterk word en die krag uit die hemel tot u beskikking stel. Die struikelblokke wat die Satan in u pad opstapel, sal, selfs al lyk hulle so onoorkomelik soos die ewige berge, voor die aanspraak van die geloof wyk. ,,Niks sal vir julle onmoontlik wees nie."  

48 Wie Is die Grootste?
Terug in Kapernaum, het Jesus nie weer na die bekende oorde gegaan waar Hy die volk geleer het nie, maar saam met Sy dissipels is Hy stil na die huis wat Sy tydelike verblyf sou wees. Die res van Sy dae in Galilea het Hy Hom daarop toegelê om die dissipels te onderrig liewer as om vir die skares te arbei.

Op Sy tog deur Galilea het Christus weer geprobeer om Sy dissipels voor te berei vir die komende krisis. Hy het hulle vertel dat Hy na Jerusalem moet gaan om doodgemaak te word en weer op te staan. Toe doen Hy die vreemde en plegtige mededeling dat Hy in die hande van Sy vyande verraai sou word. Selfs nou het Sy dissipels Hom nog nie verstaan nie. Hoewel die skaduwee van 'n groot leed oor hulle gehang het, het hulle tog nog onder mekaar gewedywer. Hulle het onder mekaar gestry oor wie die grootste in die koninkryk moet wees. Hulle het gedink hulle kon hierdie wedywering vir Jesus wegsteek, en hulle het nie soos gewoonlik digby Hom gebly nie, maar 'n bietjie gedraal sodat Hy voor hulle was toe hulle Kapernaüm binnegaan. Jesus het hul gedagtes gelees en wou hulle dringend raad gee en onderrig. Maar hiervoor het Hy op 'n stille uurtjie gewag, wanneer hul harte ontvanklik vir Sy woorde sou wees.

Kort nadat hulle die stad bereik het, het die gaarder van die tempelbelasting na Petrus gekom en gevra: ,,Betaal julle Meester nie die tempelbelasting nie?" Hierdie bydrae was nie 'n siviele belasting nie, maar 'n godsdienstige bydrae, en van elke Jood is vereis dat hy dit jaarliks betaal vir die onderhoud van die tempel. Weiering om te betaal sou as ontrouheid aan die tempel beskou word—wat in die oë van die rabbi's 'n ernstige sonde was. Die Heiland se houding teenoor die rabbynse wette en Sy onomwonde bestraffings aan die verdedigers van die oorlewering, het hulle die voorwendsel verskaf om Hom daarvan te beskuldig dat Hy die tempeldiens omver wil werp. Nou het Sy vyande 'n geleentheid gevind om Hom in diskrediet te bring. Die gaarder van die tempelbelasting was 'n gewillige bondgenoot.

In die gaarder se vraag het Petrus 'n skimp op Christus se lojaliteit aan die tempel gelees. In sy ywer vir die eer van sy Meester het Petrus dadelik sender om Hom te raadpleeg, geantwoord dat Jesus sou betaal.

Maar Petrus het die doel van sy ondervraer net gedeeltelik begryp. Sekere klasse is vrygestel van die belasting. Toe die Leviete in die tyd van Moses afgesonder is vir diens in die heiligdom, is geen erfporsie aan hulle toegeken nie. Die Here, het gesê: ,,Daarom het Levi geen deel of erfenis saam met sy broers nie; die Here is sy erfdeel" (Deuteronomium 10:9). In Christus se dae was dit nog die beskouing dat die priesters en Leviete veral aan die tempel gewy is, en is dit nie van hulle verwag om die jaarlikse belasting te betaal nie. Profete was ook vrygestel van die tempelonderhoud. Deur 'n bydrae van Jesus te verg, het die rabbi's Sy aanspraak as profeet of leraar veronagsaam en het hulle Hom soos 'n gewone mens behandel. Weier Hy om die belasting te betaal, sou dit Hom verkwalik word as ontrouheid teenoor die tempel; maar betaal Hy dit, sou dit hul verwerping van Hom as 'n profeet bevestig.

Nog maar kort tevore het Petrus erken dat Jesus die Seun van God is; maar nou het hy 'n geleentheid laat verbyglip om die aard van Sy Meester se sending te verduidelik. Deur aan die gaarder te antwoord dat Jesus sou betaal, het hy feitlik die valse status bevestig wat die priesters en owerstes Hom probeer toedig het.

Toe Petrus die huis binnegaan, het die Heiland nie na die gebeurde verwys nie, maar het gevra: ,,Wat dink jy, Simon? Van wie neem die konings van die aarde tol of belasting—van hulle seuns, of van die vreemdelinge?" Petrus het geantwoord: ,,Van die vreemdelinge," waarop Jesus geantwoord het: ,,Dan is die seuns vry." Hoewel die volk van 'n land belas word vir die onderhoud van hul koning, word die vors se eie kinders vrygestel. So is van Israel, wat hulle die volk van God genoem het, verwag om Sy diens te onderhou; maar Jesus, die Seun van God, was nie onder so 'n verpligting nie. As priesters en Leviete vrygestel was weens hul verband met die tempel, hoeveel te meer Hy vir wie die tempel Sy Vader se huis was!

As Jesus die belasting sender protes betaal het, sou Hy feitlik hul bewering erken het en sodoende Sy Godheid verloën het. Maar hoewel Hy dit goed geag het om die geld te stort, het Hy die eis waarop dit berus het, ontken. Selfs in Sy voorsiening vir die betaling van die geld het Hy Sy Goddelike aard bewys. Hy het getoon dat Hy een met God is, en daarom nie belasbaar as 'n gewone onderdaan van die koninkryk nie.

,,Gaan na die see toe," het Petrus beveel, ,,gooi 'n hoek uit en neem die eerste vis wat opkom; en as jy sy bek oopmaak, sal jy 'n stater kry; neem dit en gee dit aan hulle vir My en vir jou."

Hoewel Sy Godheid met die menslike beklee is, het Hy Sy heerlikheid in hierdie wonderwerk geopenbaar. Ongetwyfeld was dit Hy wat deur Dawid verklaar het: ,,Die wilde diere van die bos is myne, die vee op berge by duisende. Ek ken al die voëls van die berge, en wat roer op die veld is van My. As Ek honger het, sal Ek jou dit nie sê nie; want die wêreld is myne en sy volheid" (Psalm 50:10-12).

Hoewel Jesus duidelik te kenne gegee het dat Hy nie belasting hoef te betaal nie, het Hy hom nie in 'n getwis met die Jode daaroor laat sleep nie; hulle sou tog Sy woorde verdraai en teen Hom gebruik. Om nie aanstoot te gee deur die belasting te weier nie, het Hy gedoen wat nie tereg van Hom verwag kon word nie. Hierdie les sou vir Sy dissipels van groot waarde wees. Groot veranderinge in hul verhouding tot die tempeldiens het vir hulle voorgelê, en Christus het hulle geleer om nie onnodig die vyandskap van die gevestigde orde uit te lok nie. So ver moontlik moes hulle situasies vermy waarin hul geloof verkeerd vertolk sou word. Hoewel Christene nie 'n enkele beginsel van die waarheid moet prysgee nie, moet hulle sover moontlik twispunte vermy.

Toe Christus en die dissipels alleen in die huis was en Petrus na die meer is, het Jesus die ander na Hom geroep en gevra: ,,Wat het julle op die pad met mekaar geredeneer?" Die aanwesigheid van Jesus, en Sy vraag, het die saak nou in 'n totaal ander lig gestel as wat dit vir hulle voorgekom het terwyl hulle met mekaar langs die pad geredeneer het. Skaamte en selfveroordeling het hulle laat swyg. Jesus het hulle te verstane gegee dat Hy om hulle onthalwe sou sterf, en hul selfsugtige ambisie was 'n pynlike teenstelling met Sy onselfsugtige liefde.

Toe Jesus hulle meegedeel het dat Hy doodgemaak sou word en weer sou opstaan, het Hy getrag om hulle in 'n gesprek te wikkel oor die groot toets vir hul geloof. As hulle gereed was om te ontvang wat Hy graag aan hulle bekend wou maak, sou dit hulle bittere sielestryd en wanhoop gespaar het. Sy woorde sou hulle krag gegee het in die uur van teleurstelling en rou. Ondanks Hy so duidelik te kenne gegee het wat op Hom wag, het Sy aankondiging dat Hy weldra weer na Jerusalem moet gaan weer die hoop by hulle laat herleef dat Hy op die punt staan om Sy koninkryk te vestig. Vandaar die redenasie oor wie die hoogste poste sou vul. Toe Petrus van die meer af terugkeer, het die dissipels Hom vertel van Jesus se vraag, en eindelik het iemand dit gewaag om Jesus te vra: ,,Wie is tog die grootste in die koninkryk van die hemele?"

Die Heiland het Sy dissipels nader geroep en gesê: ,,As iemand die eerste wil wees, moet hy die laaste van almal en almal se dienaar wees." In hierdie woorde het 'n plegtigheid en erns geskuil wat bo die dissipels se begrip was. Wat Christus geweet het, kon hulle nie insien nie. Hulle het nie die aard van Christus se koninkryk verstaan nie, en dit was hier​die onkunde wat tot hul wedywering gelei het. Maar die ware oorsaak het dieper gele. As Christus die aard van Sy koninkryk verduidelik het, kon Hy hul struweling voorlopig' beëindig het; maar dit sou nie die onderliggende oorsaak aangeraak het nie. Selfs nadat hulle die volste kennis opgedoen het, kon enige oorweging van voorrang die moeilikheid laat herleef het. Dit sou 'n ramp oor die kerk gebring het na die vertrek van Christus. Die wedywering om die hoogste plek is deur dieselfde gees besiel wat die groot stryd in die wêrelde daarbo ontketen het en wat Christus genoop het om hier te kom sterf. Voor Sy geestesoog het Lucifer opgedoem, die ,,seun van die dageraad," wie se heerlikheid die van al die engele om die troon oortref het en wat met die nouste bande met die Seun van God verbind was. Lucifer het gesê: ,,Ek wil ... my gelykstel met die Allerhoogste (Jesaja 14:12, 14); en die drang na selfverheffing het stryd in die hemelse howe ontketen en tot die verbanning van 'n menigte van die hemelse leërskare gelei. As Lucifer werklik begeer het om soos die Allerhoogste te wees, sou hy nooit sy aangewese plek in die hemel versaak het nie; want die gees van die Allerhoogste word in onselfsugtige diens geopenbaar. Lucifer wou die mag van God he, maar nie Sy karakter nie. Hy wou die hoogste plek he, en elke wese wat deur sy gees besiel word, sal dieselfde doen. Vervreemding, tweedrag en stryd is die onvermydelike gevolg. Die heerskappy word die prys van die sterkste. Die koninkryk van die Satan is 'n koninkryk van geweld; elke individu beskou elke ander as 'n struikelblok in die pad van sy eie vooruitgang, of iemand op wie se rug hy kan trap om hoer te klim.

In teenstelling met Lucifer, wat gereik het na gelykheid met God, het Christus, die Verhewene, ,,Homself ontledig deur die gestalte van 'n dienskneg aan te neem en aan die mense gelyk geword; en in gedaante. gevind as 'n mens, het Hy Homself verneder deur gehoorsaam te word tot die dood toe, ja, die dood van die kruis" (Filippense 2:7, 8). Nou het die kruis op Hom gewag; en Sy eie dissipels was so behep met hul eie belange—juis die beginsel van die koninkryk van die Satan—dat hulle nie met hul Here kon saamvoel of selfs kon verstaan as Hy praat van Sy vernedering om hulle ontwil nie.  

Baie teer, maar met ernstige nadruk, het Jesus die kwaad probeer verwyder. Hy het hulle die beginsel getoon wat in die koninkryk van die hemele heers en waaruit ware grootheid bestaan, volgens die hemelse norm. Wie deur hoogmoed en 'n sug om onderskeiding gemotiveer word, dink aan hulself en die loon wat hulle moet geniet, pleks van hoe hulle die gawes wat hulle ontvang het aan God kan wy. Vir hulle sal daar geen plek in die koninkryk van die hemele wees nie, want hulle word onder die geledere van die Satan getel.

Nederigheid kom voor eer. Vir 'n hoe pos voor die mense kies die Hemel die werker wat hom, soos Johannes die Doper, voor God verneder. Die kinderlikste dissipel is die doeltreffendste werker vir God. Die hemelse wesens kan saamwerk met hom wie se drang nie is om homself te verhef nie, maar om siele te red. Hy wat die behoefte aan hulp van bo die sterkste voel, sal daarom pleit; en die Heilige Gees sal hom glimpe van Jesus laat sien wat die siel sal versterk en ophef. Van gemeenskap met Christus sal hy uitgaan om te arbei vir diegene wat in hul sondes vergaan. Hy is gesalf vir sy sending; en hy slaag waar baie van die geleerdes en intellektueel verstandiges sou faal.

Maar mense wat hulself verhef en voel dat hulle noodsaaklik is vir die welslae van die werk van God, word deur die Here opsygeskuif. Dit blyk dan duidelik dat die Here nie van hulle afhanklik is nie. Die werk word nie gestaak omdat hulle daaruit verwyder is nie, maar gaan met groter krag vorentoe.

Dit was nie genoeg dat die dissipels van Jesus voorgelig word oor die aard van Sy koninkryk nie. Wat hulle nodig gehad het, was 'n verandering van hart om hulle in harmonie met sy beginsels te bring. Toe roep Jesus 'n kindjie nader en laat hom voor hulle staan; Hy het die kindjie teer in Sy arms geneem en gesê: ,,As julle nie verander en soos die kindertjies word nie, sal julle nooit in die koninkryk van die hemele ingaan nie!" Die eenvoud, die onbaatsugtigheid en die vertrouende liefde van 'n kindjie is die hoedanighede wat die Hemel waardeer. Dit is die eienskappe van ware grootheid.

Weer eens het Jesus vir die dissipels verduidelik dat Sy koninkryk nie deur aardse waardigheid en vertoon gekenmerk word nie. Aan die voete van Jesus word al hierdie onderskeidings vergeet. Ryk en arm, geleerd en onkundig kom byeen sonder 'n gedagte aan rang of wêreldse voorkeur. Almal kom byeen as met bloed gekoopte siele, almal ewe afhanklik van die Een wat hulle vir God vrygekoop het.

Die opregte, boetvaardige siel is kosbaar vir God. Hy plaas Sy eie seel op die mens, nie volgens rang of rykdom, nie na gelang van intellektuele grootheid nie, maar uit hoofde van hul eenheid met Christus. Die Here der heerlikheid is tevrede met die sagmoedige en nederige van hart. ,,Ook het U my die skild van u uitredding gegee," sê Dawid, ,,en u neerbuigende goedheid het my groot gemaak" (Psalm 18:36).

,,Elkeen wat een van sulke kindertjies in my Naam ontvang," het Jesus gesê, ,,ontvang My. En elkeen wat My ontvang, ontvang nie My nie, maar Hom wat My gestuur het." ,,So sê die Here: Die hemel is my troon en die aarde die voetbank van my voete. ... Maar op hierdie een sal Ek let: op hom wat arm is en verslae van gees, en wat bewe vir my woord." Jesaja 66:1, 2.

Met hierdie woorde het die Heiland 'n gevoel van wantroue in hulself by die dissipels gewek. Sy antwoord was op niemand in die besonder gemik nie; maar dit het Johannes beweeg om te vra of hy in 'n sekere geval reg opgetree het. In die gees van 'n kind het hy die saak aan Jesus voorgelê. ,,Meester," het hy gesê, ,,ons het iemand gesien wat in u Naam duiwels uitdryf en wat ons nie volg nie; en ons het hom belet, omdat hy ons nie volg nie."

Jakobus en Johannes het gedink dat hulle hierdie man met die oog op die eer van hul Here belet het; nou het hulle besef dat hulle jaloers op hulle eie was. Hulle het hul fout erken en Jesus se teregwysing ter harte geneem: ,,Moet hom nie belet nie, want daar is niemand wat 'n krag in my Naam sal doen en gou van My sal kan kwaadspreek nie." Niemand wat hom enigsins vriendelik teenoor Christus toon moes verstoot word nie. Talle was diep ontroer deur die karakter en werk van Christus, en in die geloof het hul harte vir Hom oopgegaan; en die dissipels, wat motiewe nie kan lees nie, moet oppas dat hulle hierdie siele nie ontmoedig nie. Wanneer Jesus nie langer persoonlik onder hulle is nie en die werk aan hulle toevertrou is, moet hulle nie 'n enge, uitsluitende gees openbaar nie, maar dieselfde verreikende meegevoel wat hulle by hul Meester gevind het.

Dat iemand nie aan ons persoonlike idees of menings voldoen nie, gee ons nog nie die reg om hom te belet om vir God te arbei nie. Christus is die groot Leermeester; ons moet nie oordeel of beveel nie, maar nederig moet elkeen aan die voete van Jesus sit en van Hom leer. Elke siel wat God gewillig gemaak het, is 'n kanaal waardeur Christus Sy vergewende liefde sal openbaar. Ons moet baie versigtig wees om nie een van die ligdraers van God te ontmoedig en sodoende die strale wat Hy op die wêreld wil laat val, onderbreek nie.

Om onvriendelik of kil te staan teenoor een wat deur Christus getrek word—'n daad soos die van Johannes om iemand te belet om wonderwerke in die Naam van Christus te verrig—kan die voete in die pad van die vyand laat indraai en so 'n siel laat verlore gaan. Liewer as dat 'n mens so iets moet doen, het Jesus gesê, is dit ,,beter vir hom as 'n meulsteen om sy nek gehang en hy in die see gegooi word." Toe voeg Hy by: ,,As jou hand jou laat struikel, kap dit af. Dit is beter vir jou om vermink die lewe in te gaan, as om twee hande te he en in die hel te gaan in die onuitbluslike vuur. ... En as jou voet jou laat struikel, kap dit af. Dit is beter vir jou om kreupel die lewe in te gaan, as om twee voete te he en in die hel gewerp te word" (Markus 9:43-45).

Waarom sulke uiters sterke taal? ,,Want die Seun van die mens het gekom om te soek en te red wat verlore was." Sal Sy dissipels dan 'n geringer agting vir die siele van hul medemense toon as die Majesteit in die hemele? Elke siel het 'n onberekenbare prys gekos, en hoe verskriklik is die sonde om een siel van Christus weg te keer sodat die Heiland se liefde en vernedering en smart vir hom tevergeefs sal gewees het!

,,Wee die wêreld weens die struikelblokke! Want dit is noodsaaklik dat daar struikelblokke kom." Aangevoer deur die Satan, sal die wêreld gewis die volgelinge van Christus beveg en hul geloof probeer vernietig; maar wee hom wat Christus se Naam aanroep en tog hierdie ding doen. Ons Heiland word in die skande gesteek deur mense wat beweer dat hulle Hom volg maar wat 'n wanvoorstelling van Sy karakter gee; en menigtes word bedrieg en in valse paaie gelei.

Van enige gewoonte of gebruik wat tot die sonde sal lei en Christus 'n oneer sal aandoen, moet afgesien word, teen welke prys ook al. Wat God tot oneer strek, kan die siel nie tot nut wees nie. Die hemelse seën kan nie op 'n mens rus wat die ewige beginsels van geregtigheid skend nie. En een gekoesterde sonde is genoeg om die karakter te laat ontaard en ander te mislei. As die hand of die voet afgekap moet word en selfs die oog uitgepluk moet word om die liggaam van die dood te red, hoeveel te meer behoort ons nie ontslae te raak van sonde wat die siel laat sterf nie.

In die seremoniële dienste is sout by elke offerande gevoeg. Soos die wierook het dit te kenne gegee dat net die geregtigheid van Christus die offer vir God aanneemlik maak. Jesus het hierna verwys toe Hy gesê het: ,,Elke offerande sal met sout gesout word." ,Julle moet sout in julle he en vrede hou met mekaar." Almal wat hulle as 'n ,,lewendige, heilige en aan God welgevallige offer" (Romeine 12:1) beskikbaar wil stel, moet die reddende sout, die geregtigheid van ons Heiland, ontvang. Dan word hulle ,,die sout van die aarde" wat bose mense teëhou soos sout teen bederf bewaar (Mattheüs 5:13). Maar as die sout smaakloos geword het, as daar net 'n skyn van godsaligheid is, sonder die liefde van Chris​tus, is daar geen krag ten goede nie. So 'n lewe kan geen reddende invloed op die wêreld uitoefen nie. Jul energie en doeltreffendheid in die opbouing van My koninkryk, sê Jesus, hang daarvan af dat julle My Gees ontvang. Julle moet deelgenote van My genade word om 'n reuk van die lewe tot die lewe te wees. Dan sal daar geen wedywering, geen eiebelang, geen strewe na die hoogste posisie wees nie. Julle sal die liefde he wat nie sy eie voordeel soek nie, maar 'n ander se welsyn.

Laat die berouvolle sondaar sy oë vestig op ,,die Lam van God wat die sonde van die wêreld wegneem" (Johannes 1:29); en deur te aanskou, word hy verander. Sy vrees word vreugde, sy twyfel hoop. Dankbaarheid ontstaan. Die harde hart word gebreek. 'n Gety van liefde vloei die siel binne. Christus is in hom 'n fontein van water wat uitvloei tot die ewige lewe. As ons sien hoe Jesus, 'n Man van Smarte en bekend met krankheid, in Sy arbeid om die verlorenes te red, gekleineer, verag, gehoon en van stad tot stad gedryf word totdat Sy sending voleindig is; as ons Hom in Getsémané groot druppels bloed sien sweet en op die kruis in foltering sien sterf—as ons dit sien, sal ons nie langer na erkenning sug nie. As ons na Jesus kyk, sal ons ons skaam oor ons koudheid, ons lusteloosheid, ons selfsug. Ons sal bereid wees om alles of niks te doen, sodat ons die Meester van harte kan dien. Ons sal die kruis van Jesus met blydskap opneem en om Sy ontwil beproewing, skande of vervolging verduur.

,,En op ons wat sterk is, rus die verpligting om die swakhede te dra van die wat nie sterk is nie, en nie onsself te behaag nie." Romeine 15:1. Geen siel wat in Christus glo, al is sy geloof swak en sy skrede waggelend soos 'n kindjie s'n, moet gering geag word nie. Alles wat ons van andere onderskei—of dit nou opvoeding en verfyndheid, 'n edele karakter, Christelike opleiding, godsdienstige ondervinding is—is ons verskuldig aan die minder begunstigdes, en sover dit in ons vermoë is, moet ons hulle help. As ons sterk is, moet ons die arms van die swakke ondersteun. Hemelse engele, wat altyd die aangesig van die Vader in die hemel aanskou, werk met blydskap vir Sy kindertjies. Bewende siele met baie afstootlike karaktertrekke, word spesiaal aan hulle toevertrou. En​gele is altyd te vinde waar hulle die nodigste is, by diegene wat die hewigste moet veg teen hul selfsug, en wie se omgewing die neerdrukkendste is. En by hierdie bediening sal die ware volgelinge van Christus hul kragte voeg.

As een van hierdie kleintjies sou struikel en u 'n onreg aandoen, is dit u taak om hom te help herstel. Moenie op hom wag om eerste versoening te soek nie. ,,Wat dink julle?" het Jesus gevra, ,,As iemand honderd skape het en een van hulle verdwaal, sal hy nie die negen-en-negentig laat staan en op die berge die verdwaalde een gaan soek nie? En as hy hom kry, voorwaar Ek sê vir julle dat hy blyer is oor hom as oor die negen-en-negentig wat nie verdwaal het nie. So is dit nie die wil van julle Vader wat in die hemele is, dat een van hierdie kleintjies verlore gaan nie."

Gaan in sagmoedigheid van gees, ,,terwyl jy op jouself let, dat jy ook nie versoek word nie" (Galasiërs 6:1), na die een wat gesondig het, en ,,bestraf hom tussen jou en hom alleen." Moenie hom beskaamd maak deur sy fout voor andere openbaar te maak, of Christus 'n oneer aandoen deur die sonde of fout van iemand wat Sy Naam dra, openbaar te maak nie. Dikwels moet daar reguit met die dwalende gepraat word; hy moet op sy fout gewys word, sodat hy hom kan hervorm. Maar u mag nie oordeel of verdoem nie. Moenie uself probeer regverdig nie. Spits u poging toe op sy herstel. Om die wonde van die siel te behandel, vereis die sagste hande, die gevoeligste aanraking. Net liefde wat van die Lydende van Golgota vloei, kan hier help. Laat broer in die mees simpatieke teerheid met broer te werk gaan, wetende dat indien u slaag, u ,,'n siel uit die dood sal red en 'n menigte sondes sal bedek" (Jakobus 5:20).

Maar selfs so 'n poging kan misluk. In so 'n geval, het Jesus gesê, ,,Neem nog een of twee met jou saam." Dalk kan hul gesamentlike invloed slaag waar die eerste misluk het. Omdat hulle nie by die moeilikheid betrokke is nie, sal hulle makliker onpartydig kan optree, en dit sal groter gewig aan hul raad aan die dwalende kan gee.

Alleenlik as hy ook nie na hulle wil luister nie moet die saak aan die hele gemeente voorgelê word. Laat die lede van die gemeente, as verteenwoordigers van Christus, hulle in gebed en innige pleidooie verenig dat die oortreder gehoor sal gee. Die Heilige Gees sal deur Sy dienaars spreek en by die oortreder pleit om na God terug te keer. Onder ingewing verklaar die apostel Paulus: ,,Ons tree dan op ... asof God deur ons vermaan. Ons bid julle om Christus wil: Laat julle met God versoen" (2 Korinthiërs 5:20). Hy wat hierdie gesamentlike pleidooi verwerp, het die band verbreek wat hom met Christus verbind en hom sodoende afgeskei van die kerklike gemeenskap. ,,Laat hom vir jou wees soos die heiden en die tollenaar," het Jesus gesê. Maar daar moet nie geoordeel word dat hy nou van die genade van God geskei is nie. Sy voormalige broeders moet hom nie nou verag of verwaarloos nie, maar moet hom simpatiek behandel, soos een van die verlore skape wat Chris​tus graag in Sy kudde wil terugbring.

Christus se voorskrif vir die behandeling van oortreders is 'n meer spesifieke toepassing van die opdragte aan Israel deur Moses: ,,Jy mag jou broer in jou hart nie haat nie. Jy moet jou naaste vrymoedig berispe, sodat jy om sy ontwil geen sonde op jou laai nie." Levitikus 19:17. Met ander woorde, as iemand die plig versuim wat Christus ons oplê om diegene wat foute en sonde begaan het, te probeer terugwin, word hy 'n deelgenoot aan die sonde. Ons is net so verantwoordelik vir kwaad wat gekeer kon geword het asof ons die dade self gepleeg het.

Maar ons moet die kwaad met die kwaaddoener self bespreek. Ons moet nie die saak onder mekaar bespreek en kritiseer nie; selfs nie nadat dit aan die gemeente voorgelê is, staan dit ons vry om dit aan andere oor te vertel nie. Om te weet van die foute van Christene sal net 'n struikelblok vir die ongelowige wêreld wees; en deur ons met hierdie dinge besig te hou, kan ons onsself net skade berokken; want dit is deur aanskouing dat ons verander word. Terwyl ons probeer om 'n broeder van sy verkeerde weg te laat afsien, sal die Gees van Christus ons beweeg om hom so ver moontlik te beskerm teen die kritiek van selfs sy eie broeders

—hoeveel te meer dan nie van die veroordeling van die ongelowige wêreld nie? Ons maak self foute en het behoefte aan Christus se ontferming en vergifnis, en net soos ons verlang dat Hy met ons moet werk, so moet ons mekaar behandel.

,,Alles wat julle op die aarde bind, sal in die hemel gebonde wees; en alles wat julle op die aarde ontbind, sal in die hemel ontbonde wees." Julle moet optree as gesante van die hemel en die gevolge Van jul werk is ewig.

Maar ons moet hierdie groot verantwoordelikheid nie alleen dra nie. Waar Sy woord ook al met 'n opregte hart gehoorsaam word, daar woon Christus. Hy is nie net in die byeenkomste van die kerk aanwesig nie, maar oral waar Sy dissipels, hoe weinig ook al, in Sy Naam vergader, daar sal Hy wees. En Hy sê: ,,As twee van julle saamstem op die aarde oor enige saak wat hulle mag vra, dit sal hulle ten deel val van my Vader wat in die hemele is."

Jesus sê: ,,My Vader wat in die hemele is," om Sy dissipels daaraan te herinner dat hoewel Hy deur Sy mensheid met hulle verbonde is as 'n deelgenoot in hul beproewinge en een wat saamvoel in hul smarte, is Hy deur Sy Godheid met die troon van die Oneindige verbind. Wonderbare versekering! Die hemelse wesens verenig met die mens in meegevoel en arbeid vir die redding van verlorenes. En alle mag in die hemel word by die menslike vermoë gevoeg om siele na Christus te trek. 

49 By die Huttefees
Drie maal per Jaar moes die Jode vergader vir godsdienstige feeste in Jerusalem. In die wolkkolom gehul, het Israel se onsigbare Leier hulle opdragte gegee in verband met hierdie byeenkomste. Tydens die ballingskap van die Jode kon hulle nie nagekom word nie, maar toe die volk in hul eie land herstel is, is die nakoming van hierdie gedenkfeeste hervat. God het hiermee beoog dat die feeste die volk aan Hom moes laat dink. Met weinig uitsonderinge, egter, het die priesters en leiers van die volk die doel daarvan uit die oog verloor. Hy wat hierdie volksfeeste verorden het en hul betekenis geken het, moes hul wantoepassing gadeslaan.

Die Huttefees was die laaste byeenkoms van die jaar. Die doel van God was dat die volk in hierdie dae moes dink aan Sy goedheid en genade. Die hele land is deur Hom gelei en het Sy seën ontvang. Dag en nag het Hy oor hulle gewaak. Die son en reën het die aarde laat voortbring. Uit die vlaktes en dale van Palestina was die oes klaar ingesamel. Die olywe was gepluk en hul kosbare olie in die kruike. Die palm het sy oorvloed gelewer. Die persrooi druiwetrosse was in die parskuip getrap.

Die fees het sewe dae geduur, en vir hierdie feestelikheid het die inwoners van Palestina, met talle uit ander lande, hul huise verlaat en na Jerusalem gekom. Van heinde en ver het mense opgedaag met 'n simbool van hul vreugde in hul hande. Oud en jonk, ryk en arm, almal het een of ander dankoffer gebring vir Hom wat die jaar met Sy goedertierenheid bekroon het en wat Sy spore laat drup het van vettigheid. Alles waaraan die oog hom kon verlustig en uitdrukking aan die algemene vreugde kon gee, is uit die woude gebring; die stad het soos 'n pragtige woud gelyk.  

Dit was nie net 'n oesfees nie, maar 'n aandenking aan die Here se beskerming oor Israel in die woestyn. Ter herdenking aan hul tentlewe het die Israeliete tydens die Huttefees in hutte van groen takke gewoon. Dit is in die strate, in die voorhowe van die tempel en op die dakke van huise opgerig. Die heuwels en valleie rondom Jerusalem was ook gestippel van hierdie takwonings, wat gewemel het van mense.

Gewyde gesang en danksegging het by die geleentheid opgestyg. Kort voor die fees was die Versoendag, wanneer die volk hul sondes bely het en in vrede met die Hemel verkeer het. So is die weg gebaan vir die vreugde van die Huttefees. ,,Loof die Here, want Hy is goed, want sy goedertierenheid is tot in ewigheid" (Psalm 106:1) het triomfantelik opgestyg, terwyl allerhande musiekinstrumente, gemeng met uitroepe van hosanna, die gemeentelike sang begelei het. Die tempel was die middelpunt van groot vreugde. Hier was die seremonie van die offerandes te sien, Hier was die koor van Leviete wat die sangdiens gelei het aan weerskante van die wit marmertrappe opgestel. Hier het die groot skare aanbidders hul palm en mirtetakke geswaai en saamgesing en die refrein aangehef; en weer het die melodie van heinde en ver weerklink totdat die omliggende heuwels weergalm het van lof.

Snags het die tempel en sy hof gegloei van kunsmatige lig. Die musiek, die swaaiende palmtakke, die blye hosannas, die groot gedrang van mense oor wie die lig uit hanglampe gestraal het, die rye priesters, en die prag en praal van die seremonies het alles saamgespan om dit 'n indrukwekkende gebeurtenis te maak. Maar die indrukwekkendste sere​monie van almal, wat die grootste vreugde uitgelok het, was een wat 'n gebeurtenis in die woestyn herdenk het.

By die eerste daglumier het die priesters lank en skril op hul silwertrompette geblaas, en dan het ander trompette geantwoord en het die blye geroep van die skare uit hul hutte oor berg en dal weerklink om die feesdag te verwelkom. Dan het die priester 'n kan volgemaak met water wat uit die Kedron vloei, dit hoog opgelig terwyl die trompette blaas, die breë trappe van die tempel bestyg, op maat van die musiek met langsame, afgemete tred, terwyl hy sing-praat: ,,Ons voete staan in jou poorte, o Jerusalem" (Psalm 122:2).

Hy het die kruik dan na die altaar gedra wat in die middel van die priesterhof gestaan het. Hier was twee silwerkomme, met 'n priester by elk. Die waterkruik is in die een uitgegiet, en 'n kan wyn in die ander; en die inhoud van albei het met 'n pyp na die Kedron gevloei, vanwaar dit in die Dooie See geloop het. Hierdie vertoon van gewyde water het die fontein voorgestel wat op bevel van God uit die rots gestroom het om die dors van die kinders van Israel te les. Dan het die blye gesang weer opgeklink: ,,Die Here Here is my krag en my psalm. ... Julle sal water skep met vreugde uit die fonteine van heil" (Jesaja 12:2, 3).

Toe die seuns van Josef hulle klaarmaak om na die Huttefees te gaan, sien hulle dat Jesus geen aanstaltes maak om dit by te woon nie. Hulle het Hom bekommerd dopgehou. Sedert Hy die man by Betesda genees het, het Hy nog nie weer die volksbyeenkomste bygewoon nie. Om nodelose botsing met die leiers in Jerusalem te vermy, het Hy Sy arbeid tot Galilea beperk. Sy oënskynlike onverskilligheid teenoor die groot godsdiensfeeste en die vyandigheid waarmee die priesters en rabbi's Hom bejeën het, het die mense naaste aan Hom, en selfs Sy eie dissipels en familie, kommer besorg. In Sy leer het Hy klem gelê op die seën wat gehoorsaamheid aan die wet van God bring, en tog was Hy self skynbaar so onverskillig teenoor die Godgegewe dienste. Sy omgang met tollenaars en ander berugte karakters, Sy veronagsaming van die insettinge van die rabbi's, en die gemak waarmee Hy die tradisionele reëls in verband met die Sabbat opsygestoot het—alles dinge wat Hom die vyandigheid van die godsdienstige owerhede op die hals gehaal het—het baie onsekerheid uitgelok. Sy broers het gedink Hy maak 'n fout om die groot en geleerde manne van die volk te vervreem. Hulle het gevoel dat hierdie manne gelyk moet he en dat Jesus 'n fout begaan om hul toorn uit te lok. Maar hulle het Sy vlekkelose lewe geken, en hoewel hulle hul nie onder Sy dissi​pels getel het nie, was hulle diep beïndruk deur Sy werke. Sy gewildheid in Galilea het hul ywer gestreel; hulle het nog gehoop dat Hy Sy krag so sou openbaar dat die Fariseërs sal besef dat Hy is waarop Hy aanspraak maak. Sê nou maar Hy is die Messias, die Vors van Israel! Hierdie gedagte het hulle met tevrede trots gekoester.

So gretig was hulle dat Hy dit moes doen dat hulle by Hom aangedring het om na Jerusalem te gaan. ,,Vertrek hiervandaan en gaan na Judea, sodat u dissipels ook u werke kan sien wat U doen," het hulle gesê, ,,want niemand doen iets in die geheim, en soek tegelykertyd om in iedereen se mond te wees nie. As u hierdie dinge doen, vertoon Uself aan die wêreld." Hierdie ,,as" het twyfel en ongeloof te kenne gegee. Hulle het Hom vir lafhartig en swak aangesien. As Hy weet dat Hy die Messias is, waarom dan so teruggetrokke en onaktief? As Hy werklik oor sulke mag beskik, waarom dan nie onverskrokke na Jerusalem gaan en Sy reg opeis nie? Waarom nie in Jerusalem die wonderwerke vertoon wat in Galilea van Hom vertel word nie? Moenie in afgelê uithoeke wegkruip en jou magtige werke op onkundige arbeiders en visserslui verkwis nie, het hulle gesê. Gaan vertoon jou in die hoofstad, wen die steun van die priesters en owerstes en verenig die volk om die nuwe koninkryk te vestig!

Hierdie broers van Jesus was deur die selfsug gemotiveer wat so dikwels in die harte van mense voorkom wat van vertoon hou. Die gees was die heersende gees van die wêreld. Hulle het aanstoot geneem omdat Christus, pleks van 'n wêreldse troon te eis, Hom die Brood van die Lewe genoem het. Hulle was diep teleurgesteld toe so baie van Sy dissipels Hom verlaat het. Hulle self het teen Hom gekeer om nie te hoef erken wat Sy werke geopenbaar het nie, naamlik dat Hy die Een is wat deur God gestuur is.

,,Toe sê Jesus vir hulle: My tyd is nog nie daar nie. Maar julle tyd is altyd daar. Die wêreld kan julle nie haat nie; maar My haat hy, omdat Ek van hom getuig dat sy werke boos is. Gaan julle op na hierdie fees. Ek gaan nog nie op na hierdie fees nie, omdat my tyd nog nie daar is nie. En nadat Hy dit aan hulle gesê het, het Hy in Galilea gebly." Sy broers het Hom gebiedend aangespreek en vir Hom voorgeskryf wat Hy moet doen. Hy het hulle teregwysing vir hulle teruggeslinger en hulle nie onder Sy selfverloënende dissipels geklassifiseer nie, maar met die wêreld. ,,Die wêreld kan julle nie haat nie," het Hy gesê, ,,maar My haat hy, omdat Ek van hom getuig dat sy werke boos is." Die wêreld haat nie sy geesgenote nie, maar het hulle lief soos sy eie.

Die wêreld was vir Christus nie 'n plek van gemak en selfverheerliking nie. Hy het nie geleentheid gesoek om Sy mag en Sy heerlikheid te gryp nie. So 'n prys het dit nie vir Hom ingehou nie. Dit was die plek waar Sy Vader Hom heen gestuur het. Hy is vir die lewe van die wêreld gegee om die groot verlossingsplan uit te voer. Hy was besig met Sy werk vir die gevalle mensdom. Maar Hy moes nie voorbarig wees en Hom onnodig aan gevaar blootstel of die krisis verhaas nie. Elke gebeurtenis van Sy sending het sy aangewese uur. Hy moes geduldig wag. Hy wis dat die wêreld se haat op Hom sou neerkom; Hy wis dat dit tot Sy dood sou lei; maar dit sou nie die wil van Sy Vader wees om Hom ontydig bloot te stel nie.

Vanaf Jerusalem het berigte van Christus se wonderwerke oral versprei waar die Jode verstrooi was; en hoewel Hy maande lank van die feeste af weggebly het, het die belangstelling in Hom voortgeduur. Uit alle dele van die wêreld het mense na die Huttefees gekom in die hoop om Hom te sien. By die aanvang van die fees het baie na Hom verneem. Die Fariseërs en owerstes het ook op Hom gewag in die hoop om Hom veroordeel te kry. Hulle het gretig verneem: ,,Waar is Hy?" maar niemand wis nie. Hy was in almal se gedagtes. Uit vrees vir die priesters en owerstes het niemand dit gewaag om Hom as die Messias te erken nie, maar oral is Hy op gedempte toon druk bespreek. Baie het Hom verdedig as die Een wat deur God gestuur is, maar andere het hom veroordeel as 'n bedrieër van die volk.

Intussen het Jesus ongemerk in Jerusalem aangekom. Hy het 'n minder gebruikte roete gekies om die reisigers wat uit alle oorde na Je​rusalem op pad was, te vermy. As Hy Hom by die karavane sou gevoeg het wat na die fees opgetrek het, sou Hy onmiddellik aandag getrek het by Sy aankoms in die stad en enige populêre demonstrasie ten gunste van Hom sou die owerhede se toorn teen Hom laat opvlam het. Om dit te voorkom, het Hy verkies om alleen te reis.

In die middel van die fees, toe die opgewondenheid oor Hom 'n hoogtepunt bereik het, het Hy die tempelhof voor die hele skare betree. Weens Sy afwesigheid van die fees is daar gesê dat Hy dit nie kan waag om Hom in die hande van die priesters en owerstes te plaas nie. Almal was verbaas oor Sy teenwoordigheid. Almal was stil. Almal was verbaas oor die waardigheid en moed waarmee Hy Hom begeef het te midde van die magtige vyande wat Sy lewe soek.

Daar voor hulle, die middelpunt van belangstelling vir die ontsaglike skare, het Jesus hulle toegespreek soos geen mens nog ooit gepraat het nie. Sy woorde het 'n kennis van die wette en insettinge van Israel, van die seremoniedienste en die leer van die profete geopenbaar wat die van die priesters en rabbi's ver oortref het. Hy het die mure van formalisme en oorlewering afgebreek. Dit was of Hy die toekoms helder voor Hom sien strek. Soos een wat die Onsienlike sien, het Hy met onmiskenbare gesag gepraat oor die aardse en die hemelse, die menslike en die Goddelike. Sy woorde was duidelik en oortuigend; en weer eens, soos te Kapernaüm, was die volk verslae oor Sy leer; ,,want sy woord was met gesag" (Lukas 4:32). Met verskillende beelde het Hy Sy gehoor gewaarsku teen die ramp wat op almal wag wat die seëninge verwerp wat Hy vir hulle bring. Hy het hulle elke moontlike bewys gegee dat Hy van God kom en het alles in Sy vermoë gedoen om hulle tot bekering te bring. Hy sal nie deur Sy eie volk verwerp en vermoor word as Hy hulle van die skuld van so 'n daad kon onthef nie.

Almal was verbaas oor Sy kennis van die wet en die profete; en een na die ander het gevra: ,,Hoe kom Hy aan die geleerdheid terwyl Hy geen onderwys ontvang het nie?" Niemand is bevoeg geag om 'n godsdiensleraar te wees as hy nie in die rabbynse skole opgevoed is nie, en sowel Jesus as Johannes die Doper is as onkundig voorgehou omdat hulle nie hierdie opleiding ontvang het nie. Die wat hulle hoor praat het, was verbaas oor hul kennis van die Skrif, aangesien hulle ,,geen onderwys ontvang het nie." Van die mense het hulle gewis nie geleer nie; maar die hemelse God was hul leermeester, en van Hom het hulle die hoogste wysheid ontvang.

Die skare daar in die tempelhof het verruk na Jesus geluister. Selfs die manne wat die hewigste teen Hom gekant was, het magteloos voor Hom gestaan. Alle ander belange was hierdie oomblik vergete.

Dag vir dag het Hy die volk geleer, totdat ,,die groot dag van die fees" eindelik aangebreek het. Die skare was teen daardie oggend al moeg van al die feesvierdery. Skielik het Jesus Sy stem verhef in 'n toon wat deur die tempelhowe weerklink het:

,,As iemand dors het, laat hom na My toe kom en drink! Hy wat in My glo, soos die Skrif sê: strome van lewende water sal uit sy binneste vloei." In hulle toestand het hierdie uitnodiging die volk met krag getref. Hulle het die een tafereel van vertoon en seremonie na die ander beleef, 'n fantasie van lig en kleur aanskou en die indrukwekkendste musiek gehoor; maar in al hierdie seremonies was daar niks wat die gees kon bevredig nie, niks om die dors van die siel na die onverganklike te les nie. Jesus het hulle genooi om uit die fontein van die lewe die water te kom drink wat opwel tot die ewige lewe.

Die priester het daardie oggend die seremonie uitgevoer wat die slaan van die rots in die woestyn herdenk. Daardie rots was 'n sinnebeeld van Hom wat deur Sy dood sou maak dat lewende strome van heil na alle dorstiges uitvloei. Christus se woorde was die water van die lewe. Daar in teenwoordigheid van die menigte, het Hy Hom beskikbaar gestel om geslaan te word, sodat die water van die lewe na die wêreld kon uit​vloei. Deur Christus te tref, het die Satan gedink hy kon die Vors van die lewe vernietig; maar uit die geslaande Rots het lewende water gevloei. Hierdie woorde van Jesus het 'n vreemde ontsag by die volk laat ontstaan. Baie was gereed om soos die Samaritaanse vrou uit te roep: ,,Here, gee my daardie water, sodat ek nie dors kry ... nie" (Johannes 4:15).

Jesus het die behoeftes van die siel geken. Prag en praal,~rykdom en eer kan die hart nie bevredig nie. ,,As iemand dors het, laat hom na My toe kom." Ryk en arm, vernaam en gering, almal is ewe welkom. Hy belowe om die vermoeide gees op te beur, om die bedroefde te troos en die neerslagtige hoop te gee. Baie wat die dag na Jesus geluister het, het gerou oor teleurstellings, baie het met 'n geheime droefheid rondgeloop, baie het getrag om hul rustelose verlange te versadig met die dinge van die wêreld en die aansien van mense; maar nadat hulle dit alles verkry het, het hulle ontdek dat hulle maar net by 'n gebarste reënbak aangekom het waaruit hulle hul dors nie kon les nie. Te midde van al hierdie prag en praal van die vreugdefees het hulle onversadig en neerslagtig gestaan. Daardie skielike uitroep: ,,As iemand dors het," het hulle met 'n ruk uit hul droefgeestige mymering wakkergeskud, en toe hulle die woorde hoor wat daarop volg, het 'n nuwe hoop in hul harte opgelaai. Die Heilige Gees het die simbool vir hulle verlig totdat hulle daarin die aanbod van die kosbare gawe van verlossing gesien het.

Hierdie roepstem van Christus tot die dorstige siel klink nog steeds op, en dit tref ons met nog groter krag as selfs diegene wat op daardie laaste dag van die fees in die tempel gestaan het. Die fontein is vir almal oop. Die moeë en uitgeputte word die verkwikkende teug van die ewige lewe aangebied. Jesus roep steeds: ,,As iemand dors het, laat hom na My toe kom en drink." ,,Laat hom wat dors het, kom; en laat hom wat wil, die water van die lewe neem, verniet." ,,Elkeen wat drink van die water wat Ek hom sal gee, sal in ewigheid nooit dors kry nie, maar die water wat Ek hom sal gee, sal in hom word 'n fontein van water wat opspring tot in die ewige lewe." Openbaring 22:17; Johannes 4:14.  

50 Tussen Strikke 

Terwyl Jesus tydens die fees in Jerusalem was, is Hy gedurig deur spioene agtervolg. Dag na dag is nuwe komplotte oorweeg om Hom die swye op te le. Die priesters en owerstes het Hom dopgehou om Hom in 'n val te lei. Hulle wou Hom met geweld stilmaak. Maar nie net dit nie. Hulle wou hierdie Galilese rabbi voor die volk verneder.

Die eerste dag toe Hy op die fees aangekom het, het die owerstes Hom kom vra op wie se gesag Hy leer. Hulle wou die aandag aftrek van Hom na die kwessie of Hy reg het om te onderrig, en sodoende na hul eie belangrikheid en gesag.

,,My leer is nie myne nie," het Jesus gesê, ,,maar van Hom wat My gestuur het. As iemand gewillig is om sy wil te doen, sal hy aangaande die leer weet of dit uit God is, en of Ek uit myself spreek." Jesus het hierdie twisgieriges se vraag beantwoord deur nie op hul twisvraag te antwoord nie, maar om die waarheid wat onontbeerlik vir die redding van die siel is, by hulle op die hart te druk. Om die waarheid te begryp en te waardeer, het Hy gesê, hang meer van die hart as van die verstand af. Die waarheid moet in die siel ontvang word; dit vereis die onderwerping van die wil. As die waarheid net tot die rede gerig kon word, sou hoogmoed nie Verhinder dat dit aanvaar word nie. Maar dit moet deur die werk van genade in die hart ontvang word; en die aanvaarding hang af van die versaking van elke sonde wat die Gees van God openbaar. Die mens se voorreg om 'n kennis van die waarheid op te doen sal, hoe groot dit ook al mag wees, vir hom nutteloos wees tensy die hart ontvanklik is vir die waarheid en daar 'n doelbewuste versaking van elke gewoonte en gebruik is wat in stryd is met sy beginsels. Aan diegene wat hulle so aan God onderwerp, met 'n eerlike verlange om Sy wil te ken en te doen, word die waarheid geopenbaar as die krag van God vir hul verlossing. Hulle sal kan onderskei tussen hom wat namens God praat en hom wat bloot namens homself praat. Die Fariseërs het nie hul wil met die wil van God verenig nie. Hulle het nie na waarheid gesoek nie, maar het verskonings gesoek om dit te ontwyk; Christus het hulle gewys dat dit die rede is waarom hulle nie Sy leer begryp nie.

Toe het Hy 'n toets verskaf waarmee die ware leermeester van die bedrieër onderskei kon word. ,,Hy wat uit homself spreek, soek sy eie eer; maar Hy wat die eer soek van die Een wat Hom gestuur het, Hy is waaragtig en daar is geen ongeregtigheid in Hom nie." Hy wat sy eie eer soek, spreek net uit homself. Die gees van selfverheerliking verraai sy oorsprong. Maar Christus het die heerlikheid van God nagestreef. Hy het die woorde van God gespreek. Dit was die bewys van Sy gesag as 'n leermeester van die waarheid.

Jesus het die rabbi's 'n bewys van Sy Godheid gegee deur te toon dat Hy hul harte lees. Sedert die genesing te Betesda het hulle aanhoudend geprobeer om Hom om die lewe te bring. So het hulle self die wet gebreek wat hulle voorgegee het om te verdedig. ,,Het Moses julle nie die wet gegee nie?" het Hy gevra, ,,en niemand van julle hou die wet nie. Waarom wil julle My om die lewe bring?"

Soos 'n ligflits het hierdie woorde aan die rabbi's die afgrond getoon waarin hulle op die punt staan om te stort. Vir 'n oomblik is hulle met vrees vervul. Hulle wis dat hulle in stryd met die Almagtige was. Maar hulle wou hul nie laat waarsku nie. Om hul invloed onder die volk te handhaaf, moet hul moordgedagtes verberg word. Hulle het Jesus se vraag ontwyk en uitgeroep: ,,U is van die duiwel besete; wie wil U om die lewe bring?" Hulle het geïnsinueer dat Jesus se wonderwerke deur 'n bose gees besiel word.

Christus het Hom nie aan hierdie insinuasie gesteur nie. Hy het hulle getoon dat Sy genesing te Betesda in die gees van die Sabbat was, en dat dit geregverdig word deur die vertolking wat die Jode self aan die wet heg. Hy het gesê: ,,Daarom het Moses julle die besnydenis gegee ... en op die sabbat besny julle 'n mens." Volgens wet moet elke kind op die agtste dag besny word. En val dit op 'n Sabbat, moet die rite uitgevoer word. Hoeveel te meer moet dit dan in die gees van die wet wees om ,,'n mens op die sabbat heeltemal gesond" te maak? Hy het hulle gewaarsku: ,,Moenie oordeel volgens wat julle sien nie, maar oordeel 'n regverdige oordeel."

Die owerstes is die swye opgelê en baie mense het uitgeroep: ,,Is dit nie Hy wat hulle soek om dood te maak nie? En kyk, Hy spreek openlik en hulle se vir Hom niks nie! Sou die owerstes dan waarlik weet dat Hy werklik die Christus is?"

Baie van die wat Christus gehoor en wat in Jerusalem gewoon het, en geweet het van die sameswerings van die owerstes teen Hom, het hulle met 'n onweerstaanbare mag tot Hom aangetrokke gevoel. Die oortuiging het hulle getref dat Hy die Seun van God is. Maar die Satan was byderhand om twyfel te saai; en hiervoor is die weg berei deur hul eie verwronge idees van die Messias en Sy koms. Daar is algemeen geglo dat Christus in Betlehem gebore sou word, maar dat Hy later sou verdwyn, en dat niemand met Sy wederkoms sou weet waar Hy vandaan kom nie. Etlikes het geglo dat die Messias geen natuurlike verwantskap met die mens sou he nie. En omdat Jesus van Nasaret nie aan hierdie populêre begrip van die heerlikheid van die Messias voldoen het nie, het baie hulle laat mislei deur die vraag: ,,Hierdie man—ons weet vanwaar Hy is; maar die Christus, wanneer Hy kom, weet niemand vanwaar Hy is nie."

Terwyl hulle nog so hink tussen twyfel en geloof, het Jesus hul gedagtes gelees en geantwoord: ,Julle ken My en julle weet ook vanwaar Ek is; tog het Ek nie uit Myself gekom nie; maar Hy wat My gestuur het, is waaragtig, vir wie julle nie ken nie." Hulle het beweer dat hulle wis wat die oorsprong van Christus sou wees, maar hulle was totaal onkundig daaromtrent. As hulle volgens die wil van God geleef het, sou hulle Sy Seun herken het wanneer Hy aan hulle geopenbaar is.

Die gehoor kon nie anders as om Christus se woorde te verstaan nie. Klaarblyklik was dit 'n herhaling van die aanspraak wat Hy maande tevore voor die Sanhedrin gemaak het toe Hy verklaar het dat Hy die Seun van God is. Net soos die owerstes toe Sy lewe probeer neem het, wou hulle Hom nou weer doodmaak, maar 'n ongesiene mag het hulle teëgehou, hul woede aan bande gelê en vir hulle gesê: Tot hiertoe en nie verder nie.

Baie onder die skare het in Hom geglo en het gesê: ,,Wanneer die Christus kom, sal Hy meer tekens doen as wat hierdie man gedoen het?" Die leiers van die Fariseërs, wat die verwikkelinge noukeurig dopgehou het, was bewus van die skare se simpatieke gesindheid. Hulle is haastig na die hoofpriesters met planne om Hom gevange te neem. Hulle sou Hom egter gryp wanneer Hy alleen was, want hulle het dit nie in die teenwoordigheid van die skare durf doen nie. Jesus het weer duidelik getoon dat Hy hul voornemens ken. ,,Nog 'n klein tydjie is Ek by julle," het Hy gesê, ,,en Ek gaan na Hom wat My gestuur het. Julle sal My soek en nie vind nie; en waar Ek is, kan julle nie kom nie." Eerlank sou Hy 'n skuilplek vind waar hulle boon en haat nie kan bykom nie. Hy sou opvaar na die Vader, om weer deur die engele aanbid te word; en daar sou Sy moordenaars nooit kon kom nie.

Smalend het die rabbi's gesê: ,,Waar wil Hy heengaan, dat ons Hom nie sal vind nie? Hy wil tog nie na die verstrooides onder die Grieke gaan en die Grieke leer nie?" Weinig het hierdie twissoekers gedroom dat hulle in hul gespot die sending van Christus uitgebeeld het! Heeldag het Hy Sy hande uitgesteek na 'n ongehoorsame en teësprekende volk; maar Hy sou Hom laat vind deur wie Hom nie gesoek het nie; Hy sou verskyn aan die wat nie na Hom gevra het nie (Romeine 10:20, 21).

Baie wat oortuig geraak het dat Jesus die Seun van God is, het hulle laat mislei deur die priesters en rabbi's se drogredenasies. Hierdie leraars het die profesieë aangaande die Messias met groot welslae herhaal, naamlik dat Hy ,,sal regeer op die berg Sion en in Jerusalem," en dat Hy ,,sal heers van see tot see en van die Rivier tot by die eindes van die aarde" (Jesaja 24:23; Psalm 72:8). Hulle het die heerlikheid wat hier uitge​beeld word en die nederige voorkoms van Jesus smadend vergelyk. Selfs die profesieë is so verdraai dat dit die dwaling skynbaar gesteun het. As hulle die woord self opreg bestudeer het, sou hulle nie mislei geword het nie. Hoofstuk een-en-sestig van Jesaja getuig dat Christus juis die werk sou doen waarmee Hy besig was. Hoofstuk drie-en-vyftig beskryf Sy verwerping en lyding in die wêreld, en hoofstuk neen-en-vyftig beskryf die karakter van die priesters en rabbi's.

God dwing die mens nie om sy ongeloof te versaak nie. Voor hom is lig en duisternis, waarheid en dwaling. Dit is vir die mens om te besluit welke hy wil kies. Die mens is die vermoë gegee om te onderskei tussen reg en verkeerd. God het beskik dat die mens nie impulsief besluit nie, maar die getuienis noukeurig opweeg en Skrif met Skrif vergelyk. As die Jode hul vooroordeel opsygeskuif en die profesieë met die feite aan​gaande die lewe van Jesus vergelyk het, sou hulle 'n treffende harmonie tussen die profesieë en hul vervulling in die lewe en bediening van die nederige Galileër gesien het.

Baie word vandag op dieselfde wyse as die Jode mislei. Godsdienstige leiers lees die Bybel in die lig van hul eie begrip en tradisies; en die volk ondersoek die Skrif nie self en oordeel nie self wat waarheid is nie; maar vertrou hul oordeel en hul siele aan hul leiers toe. Die prediking en onderrig van Sy Woord is een van die middele wat God bestem het om lig te versprei; maar ons moet elke mens se leer aan die Skrif toets. Wie die Bybel biddend ondersoek met 'n verlange om die waarheid te ken en te gehoorsaam, sal van Bo verlig word. Hy sal die Skrif verstaan. ,,As iemand gewillig is om sy wil te doen, sal hy aangaande die leer weet." Johannes 7:17.  

 Op die laaste dag van die fees het die dienaars wat deur die priesters en owerstes gestuur is om Jesus gevange te neem, sender Hom teruggekeer. Woedend is aan hulle gevra: ,,Waarom het julle Hom nie gebring nie?" Hulle het plegtig geantwoord: ,,Nooit het 'n mens so gespreek soos hierdie mens nie."

Hul harde harte het gesmelt voor Sy woorde. Terwyl Hy in die tempelhof gespreek het, het hulle om Hom rondgestaan om iets te hoor wat teen Hom gebruik kon word. Maar namate hulle geluister het, het hulle die doel van hul sending vergeet. Hulle was verruk. Christus het Hom aan hul siele geopenbaar. Hulle het gesien wat die priesters en owerstes nie wou sien nie — die mensheid met die heerlikheid van die Godheid deurstraal. So vol van hierdie gedagte, so diep onder die indruk van Sy woorde is hulle terug, dat toe hulle gevra is: ,,Waarom het julle Hom nie gebring nie?" hulle slegs kon antwoord: ,,Nooit het 'n mens so gespreek soos hierdie mens nie."

Toe die priesters en owerstes eers in die teenwoordigheid van Chris​tus gekom het, het hulle dieselfde oortuiging gevoel. Hulle was diep ontroer en moes ook erken: ,,Nooit het 'n mens so gespreek soos hierdie mens nie." Maar hulle het die oortuiging van die Heilige Gees onderdruk. Nou, woedend omdat selfs die dienaars van die gereg hulle deur die gehate Galileër laat beïnvloed het, het hulle uitgeroep: ,, Julle is tog nie ook mislei nie? Het iemand uit die owerstes in Hom geglo, of uit die Fariseërs? Maar hierdie skare wat die wet nie ken nie, is vervloek!"

Mense wat die waarheid hoor, vra selde: ,,Is dit waar?" maar: ,,Deur wie word dit bepleit?" Menigtes oordeel volgens die getalle wat dit aanvaar; en daar word nog gevra: ,,Het enige van die geleerdes of godsdienstige leiers geglo?" Mense is nie nou vatbaarder vir ware godvresendheid as in die dae van Christus nie. Hulle soek nog net so naarstiglik wêreldse gewin en verwaarloos die ewige rykdom; en dit is geen argument teen die waarheid dat groot getalle nie bereid is om dit te aanvaar of dat dit nie deur die wêreld se grotes of selfs deur die godsdienstige leiers aanvaar word nie.

Weer het die priesters en owerstes planne beraam om Jesus in hegtenis te neem. As Hy langer op vrye voet verkeer, is geredeneer, sou Hy die volk weglok van die erkende leiers; veiligheidshalwe moes Hy dus dadelik stilgemaak word. Op die hoogtepunt van hul bespreking is hulle skielik tot halt geroep. Nikodemus het gevra: ,,Oordeel ons wet die mens sonder om Hom eers te hoor en te weet wat hy doen?" Die vergadering het stil geraak. Nikodemus se woorde het hul gewetens aangespreek. Hulle kon 'n man nie sonder verhoor veroordeel nie. Maar dit was nie al rede waarom hierdie hooghartige owerstes geswyg en die man aangestaar het wat gedurf het om die geregtigheid te verdedig nie. Hulle was geskok en ontstoke dat een uit hul eie geledere so deur Jesus beïndruk was dat hy vir Hom sou opkom. Toe hulle weer tot verhaal kom, het hulle Nikodemus sarkasties toegesnou: ,Jy is tog nie ook uit Galilea nie? Ondersoek en sien dat daar geen profeet uit Galilea opgestaan het

me.

Tog het hierdie beswaar die raad se besprekings in die war gestuur. Die owerstes kon hul plan nie uitvoer om Jesus sonder verhoor te ver​oordeel nie. Met hul plan voorlopig verydel, het elkeen huis toe gegaan. ,,Maar Jesus het na die Olyfberg gegaan."

Weg van die verwarring en opwinding van die stad, weg van die skare en die verraderlike rabbi's, het Jesus Hom na die stilte van die olyfboorde begewe, waar Hy alleen met God kon wees. Maar vroeg in die oggend is Hy terug na die tempel, en toe die mense om Hom begin vergader, het Hy gaan sit en hulle onderrig.

Hy is gou versteur. 'n Groep Fariseërs en skrifgeleerdes het na Hom aangekom met 'n vreesbevange vrou wat hulle na Hom aansleep; gevoelloos en ywerig het hulle haar beskuldig van 'n oortreding van die sewende gebod. Hulle het haar na Jesus gestoot en met geveinsde eerbied vir Hom gesê: ,,Moses het ons in die wet bevel gegee om sulke vroue te stenig; maar U, wat sê U?"

Agter hierdie masker van eerbied het 'n listige plan vir Sy ondergang geskuil. Hier was 'n geleentheid om Hom veroordeel te kry, want hoe Hy ook al besluit, kon Hy aangekla word. Sê Hy die vrou moet losgelaat word, kan hulle sê Hy minag die wet van Moses. Sê Hy sy verdien die dood, kon hulle hom by die Romeine aankla as een wat hulle gesag wil inpalm.

Jesus het die toneel met 'n oogopslag opgesom—die bewende slagoffer in haar skande, die hardvogtige waardigheidsbekleders, sender 'n greintjie menslike gevoel. Sy gees van vlekkelose reinheid het teruggedeins vir die skouspel. Hy wis goed genoeg waarom hierdie geval na Hom gebring is. Hy het die hart van elkeen in Sy teenwoordigheid gelees en het hul karakter en lewensgeskiedenis geken. Hierdie sogenaamde kampvegters vir die geregtigheid het die slagoffer tot sonde verlei om 'n strik vir Jesus te stel. Sender 'n aanduiding dat Hy hul vraag gehoor het, het Hy gebuk, voor Hom op die grond gekyk en in die stof begin skryf.

Ongeduldig omdat Hy Hom skynbaar nie aan hulle steur nie, het die beskuldigers nader gestaan /en by Hom aangedring. Maar toe hulle oë op die vloer voor Sy voete rus, het hul gelate verander. Daar, voor hulle neergeskryf, was hul eie geheime sondes. Mense wat die toneel aanskou het, het die skielike verandering van gelaat gesien, en het nader gedruk om te sien wat hulle met soveel verbasing en skaamte aanskou.

Ondanks hul vertoon van eerbied vir die wet, het hierdie rabbi's sy bepalings veronagsaam deur die vrou te kom aankla. Dit was die eggenoot se plig om haar aan te kla, en die skuldige partye moes gelyke straf ontvang. Die aanklaers se optrede was totaal ongeoorloof. Jesus het hulle egter met hul eie munt terugbetaal. Die wet het gelui dat, ingeval van steniging, die getuies die eerste klippe moet gooi. Toe staan Jesus daar op, kyk die listige ouderlinge in die oë en sê: ,,Laat die een van julle wat sender sonde is, die eerste klip op haar gooi." Toe buk Hy en gaan voort met skryf op die grond.

Hy het Moses se wet nie veronagsaam en Hom ook nie die gesag van Rome toegeëien nie. Die beskuldigers het die onderspit gedelf. Nou, met die mantel van geveinsde vroomheid van hulle afgeruk, het hulle skuldig en veroordeeld in die teenwoordigheid van die Oneindige Rein​heid gestaan. Hulle het gesidder by die gedagte dat hul bedekte sondes aan die skare geopenbaar kon word; en een vir een, met geboë hoof en neergeslane oe, het hulle weggesluip en hul slagoffer by die medelydende Heiland agtergelaat.

Toe staan Jesus op, kyk die vrou aan en sê: ,,Vrou, waar is daardie beskuldigers van jou? Het niemand jou veroordeel nie? En sy antwoord: Niemand nie, Here. En Jesus se vir haar: Ek veroordeel jou ook nie. Gaan heen en sondig nie meer nie."

Die vrou het in bewende vrees voor Jesus gestaan. Sy woorde: ,,Laat die een van julle wat sender sonde is, die eerste klip op haar gooi," het vir haar soos 'n doodvonnis geklink. Sy het nie gedurf om die Heiland in die aangesig te kyk nie, maar het swygend op haar oordeel gewag, Verbaas het sy haar beskuldigers spraakloos en verslae sien wegstap. Toe hoor sy die gerusstellende woorde: ,,Ek veroordeel jou ook nie. Gaan heen en sondig nie meer nie." Haar hart het gesmelt en sy het haar voor Jesus se voete neergewerp, snikkend van dankbare liefde, terwyl sy haar sondes met bittere trane bely.

Vir haar was dit die begin van 'n nuwe lewe, 'n lewe van reinheid en vrede, gewy aan die diens van God. Met die opheffing van hierdie gevalle siel het Jesus 'n groter wonderwerk verrig as om die ernstigste liggaamskwaal te genees; Hy het 'n geestelike siekte wat tot die ewige dood lei, genees. Die boetvaardige vrou het een van Sy getrouste volgelinge geword. Sy vergewende genade het sy met selfopofferende liefde terugbetaal.

Uit Jesus se daad om hierdie vrou te vergewe en haar tot 'n beter lewe aan te spoor, straal Sy karakter in die skoonheid van volmaakte geregtigheid. Hoewel Hy sonde nie verontskuldig of die skuldgevoel versag nie, wil Hy nie veroordeel nie, maar red. Vir hierdie gevalle vrou het die wêreld net veragting en hoon gehad; maar Jesus gee troos en bemoediging. Die Sondelose ontferm Hom oor die swakheid van die sondares, en reik 'n reddende hand na haar. Terwyl die geveinsde Fariseërs veroordeel, sê Jesus vir haar: ,,Gaan heen en sondig nie meer nie."

Dit is nie 'n volgeling van Jesus wat hom met afgewende oë van die dwalendes afkeer en hulle toelaat om ongehinderd die afdraandpad te betree nie. Mense wat gou is om ander te beskuldig en ywerig is dat hulle voor die gereg gebring moet word, is dikwels self sondiger as hulle. Die mens haat die sondaar, maar het die sonde lief. Christus haat die sonde, maar het die sondaar lief. Dit sal die gees wees van almal wat Hom volg. Die Christelike liefde is traag om te veroordeel, gou om boetvaardigheid raak te sien, gereed om te vergewe, aan te moedig, en die dwalende bestendig op die pad van heiligheid te lei.

51 Die Lig van die Lewe
“En Jesus het weer met hulle gespreek en gesê:  Ek is die lig van die wêreld; wie My volg, sal sekerlik nie in die duisternis wandel nie, maar sal die lig van die lewe he."

Jesus het hierdie woorde gespreek in die tempelhof wat aan die dienste van die Huttefees verbonde was. In die middel van die hof was twee hoe pale waaraan groot lampe gehang het. Na die aandoffer is al die lampe aangesteek en kon hul lig oor Jerusalem gesien word. Hierdie seremonie was ter herdenking van die vuurkolom wat Israel deur die woestyn gelei het, en was ook beskou as 'n simbool van die koms van die Messias. Wanneer die lampe saans aangesteek is, was daar vreugdetonele in die hof. Grysaards, die priesters van die tempel en die owerstes van die volk het hulle verenig in die feesdanse, begelei deur instrumentale musiek en die sang van die Leviete.

In die beligting van Jerusalem het die volk uitdrukking gegee aan hul hoop dat die Messias met Sy koms Sy lig oor Israel sou laat skyn. Maar vir Jesus het die toneel 'n wyer betekenis gehad. Soos die helder lampe van die tempel alles om hulle verlig het, so verlig Christus, die bron van geestelike lig, die duisternis van die wêreld. Tog was die sim​bool onvolmaak. Die groot lig wat Sy eie hand in die hemele geplaas het, was 'n getrouer weergawe van Sy heerlike sending.

Dit was oggend; die son het net oor die Olyfberg opgekom, en sy strale het verblindend op die marmerpaleise geval en die goud van die tempelmure verlig toe Jesus daarna verwys en sê: ,,Ek is die lig van die wêreld."  

Iemand wat na hierdie woorde geluister het, het hulle baie later herhaal in daardie sublieme sin: ,,In Hom was lewe, en die lewe was die lig van die mense. En die lig skyn in die duisternis, en die duisternis het dit nie oorweldig nie." ,,Die waaragtige lig wat elke mens verlig, was aan kom in die wereld." Johannes 1:4, 5, 9. En lank nadat Jesus na die hemel opgevaar het, het ook Petrus, verlig deur die Heilige Gees, die simbool wat Christus gebruik het, onthou: ,,En ons het die profetiese woord wat baie vas is, waarop julle tog moet ag gee soos op 'n lamp wat in 'n donker plek skyn, totdat die dag aanbreek en die morester opgaan in julle harte." 2 Petrus 1:19.

In die openbaring van God aan Sy volk was lig altyd 'n simbool van Sy teenwoordigheid. Aan die begin het Sy skeppingswoord lig uit die duisternis laat skyn. Lig was omhul in die wolkkolom bedags en die vuurkolom snags wat die menigte van Israel voortgelei het. Lig het die Here met ontsagwekkende grootsheid op die berg Sinai omhul. Lig het op die versoendeksel in die tabernakel geval. Lig het die tempel van Salomo met sy inwyding gevul. Lig het op die heuwels van Betlehem neergeskyn toe die engele die boodskap van verlossing aan die verbaasde skaapwagters verkondig het.

God is lig; en in die woorde: ,,Ek is die lig van die wereld" het Christus verklaar hoe een Hy met God is, en wat Sy verhouding met die hele mensegeslag is. Dit was Hy wat aan die begin gesê het dat daar ,,uit duisternis lig moet skyn" (2 Korinthiërs 4:6). Hy is die lig van son en maan en ster. Hy was die geestelike lig wat in sinnebeeld en simbool en profesie oor Israel geskyn het. Maar die lig is nie net aan die Joodse volk gegee nie. Soos die sonstrale deurdring na die verste uithoeke van die aarde, so skyn die lig van die Son van Geregtigheid op elke siel.

,,Die waaragtige lig wat elke mens verlig, was aan kom in die wereld." Die wêreld het sy groot onderwysers gehad, manne van reuseintellek en grondige ondersoek, manne wie se woorde die denke geprikkel en ontsaglike gebiede van kennis oopgestel het; en hierdie manne is as leiers en weldoeners van hul ras vereer. Maar daar is Een wat hoer as hulle staan. ,,Almal wat Hom aangeneem het, aan hulle het Hy mag gegee om kinders van God te word." ,,Niemand het ooit God gesien nie; die eniggebore Seun wat in die boesem van die Vader is, die het Hom verklaar." Johannes 1:12, 18. Speur die lewens van die wêreld se groot leraars na sover as wat die geskiedenis strek; maar die Lig was voor hulle. Soos die maan en die sterre van die sonnestelsel met die weerkaatste lig van die son skyn, so weerkaats die leer van die wêreld se groot denkers, vir sover dit waar is, die strale van die Son van Geregtigheid. Elke gedagtejuweel, elke uitstraling van intellek is van die Lig van die wêreld.  Ons hoor deesdae baie van ,,hoer onderwys." Die ware ,,hoer onderwys" is afkomstig van Hom ,,in wie al die skatte van wysheid en kennis verborge is" (Kolossense 2:3). ,,In Hom was lewe, en die lewe was die lig van die mense." Johannes 1:4. ,,Wie My volg," het Jesus gesê, ,,sal sekerlik nie in die duisternis wandel nie, maar sal die lig van die lewe he.

In die woorde: ,,Ek is die lig van die wereld," het Jesus Hom die Messias verklaar. In die tempel waar Christus nou onderrig het, het die bejaarde Simeon van Hom gespreek as ,,'n lig tot verligting van die nasies en tot heerlikheid van u volk Israel" (Lukas 2:32). In hierdie woorde het Hy 'n profesie wat aan die hele Israel bekend was op Homself toegepas. Deur die profeet Jesaja het die Heilige Gees verklaar: ,,Dit is te gering dat U my Kneg sou wees om op te rig die stamme van Jakob en terug te bring die gespaardes in Israel: Ek het U gemaak tot 'n lig van die nasies om my heil te wees tot aan die einde van die aarde." Jesaja 49:6. Hierdie profesie is algemeen vertolk as 'n verwysing na die Messias, en toe Jesus sê: ,,Ek is die lig van die wereld," kon die volk nie anders as verstaan dat Hy daarop aanspraak maak dat Hy die Beloofde is nie.

Die Fariseërs en owerstes het hierdie aanspraak as vermetel beskou. Hulle kon dit nie duld dat 'n man net soos hulle hom sulke dinge kon toe-eien nie. Asof hulle Sy woorde veronagsaam, het hulle gevra: ,,Wie is U dan?" Hulle wou Hom dwing om onomwonde te sê dat Hy die Christus is. Sy voorkoms en werk was so anders as die volk se verwagting, dat 'n regstreekse verkondiging dat Hy die Messias is, soos Sy slinkse vyande geglo het, daartoe sou gelei het dat Hy as 'n bedrieër verwerp sou word.

Maar op hul vraag: ,,Wie is U dan?" het Jesus geantwoord: ,,Net dit wat Ek vir julle se." Wat Hy in Sy woorde geopenbaar het, was ook in Sy karakter geopenbaar. Hy was die beliggaming van die waarheid wat Hy verkondig het. ,,Uit Myself doen Ek niks nie; maar net wat my Vader My geleer het, dit spreek Ek. En Hy wat My gestuur het, is met My; die Vader het My nie alleen gelaat nie, omdat Ek altyd doen wat Hom welgevallig is." Hy het nie geprobeer om Sy Messiasskap te bewys nie, maar het getoon hoe een Hy met God is. As hul harte ontvanklik vir God se liefde was, sou hulle Jesus ontvang het.

Baie uit Sy gehoor het in die geloof tot Hom aangetrokke gevoel, en vir hulle het Hy gesê: ,,As julle in my woord bly, is julle waarlik my dissipels. En julle sal die waarheid ken, en die waarheid sal julle vrymaak."  

Hierdie woorde het die Fariseërs aanstoot gegee. Hulle het tydelik vergeet hoe lank die volk al aan Rome onderwerp is en het woedend gesê: ,,Ons is die geslag van Abraham en het nog nooit vir iemand slawediens verrig nie; hoe sê U dan: Julle sal vry word?" Jesus het hierdie manne, verslaaf aan kwaadwilligheid, wie se gedagtes net aan wraak kon dink, aangekyk en droewig geantwoord: ,,Voorwaar, voorwaar Ek sê vir julle dat elkeen wat die sonde doen, 'n dienskneg van die sonde is." Hulle was die ergste soort slawe—geregeer deur die gees van die bose.

Elke siel wat weier om hom aan God te onderwerp, is onder die beheer van 'n ander mag. Hy is nie sy eie baas nie. Hy praat van vryheid, maar is 'n willose slaaf. Hy word nie toegelaat om die waarheid in sy skoonheid te sien nie, want sy gees word deur die Satan beheers. Hoewel hy homself wysmaak dat hy sy eie oordeel volg, gehoorsaam hy die wil van die vors van die duisternis. Christus het gekom om die kettings van sondeverslawing te verbreek. ,,As die Seun julle dan vrygemaak het, sal julle waarlik vry wees." ,,Die wet van die Gees van die lewe in Christus Jesus" maak ons vry ,,van die wet van die sonde en die dood." Johannes 8:36; Romeine 8:2.

In die verlossingswerk is daar geen dwang nie. Geen dwang word van buite af toegepas nie. Onder invloed van die Gees van God staan dit die mens vry om te kies wie hy wil dien. Die verandering wat intree as die siel hom aan Christus oorgee, bring die hoogste begrip van vryheid. Die uitwerping van die sonde is die taak van die siel self. Dis wel waar dat ons geen mag het om ons van die Satan se beheer te bevry nie; maar wanneer ons verlang om van die sonde bevry te word en in ons groot behoefte roep om 'n krag bo en buite onsself, word die kragte van die siel aangevul met die Goddelike krag van die Heilige Gees, en hulle gehoor​saam die wil in die vervulling van die wil van God.

Die enigste basis waarop die vryheid van die mens moontlik is, is om een met Christus te word. ,,Die waarheid sal julle vrymaak;" en Christus is die waarheid. Die sonde kan net triomfeer deur die gees te verswak en die vryheid van die siel te vernietig. Onderwerping aan God is ons eie herstel—herstel tot die ware heerlikheid en waardigheid van die mens. Die wet van God, waaraan ons onderwerp word, is ,,die wet van vryheid" (Jakobus 2:12).

Die Fariseërs het hulself die kinders van Abraham genoem. Jesus het geantwoord dat hulle dit alleen kan bewys deur die werke van Abraham te doen. Die ware kinders van Abraham sal aan God gehoorsaam wees, soos hy was. Hulle sal nie trag om Een dood te maak wat die waarheid spreek wat God aan Hom gegee het nie. Deur teen Christus saam te sweer, het die rabbi's nie Abraham se werke gedoen nie. Om bloot afstammelinge van Abraham te wees, is waardeloos. Sonder 'n geestelike verband met hom, wat sal blyk uit die besit van dieselfde gees en die doen van dieselfde werke, is hulle nie sy kinders nie.

Hierdie beginsel geld in gelyke mate vir 'n saak wat die Christenwêreld lank gehinder het—die kwessie van apostoliese opvolging. Afstamming van Abraham word nie met naam en herkoms bewys nie, maar met 'n soortgelyke karakter. Net so berus apostoliese opvolging nie op die oordrag van kerklike gesag nie, maar op geestelike verwantskap. 'n Lewe wat deur die gees van die apostels gemotiveer is, die erkenning en verkondiging van die waarheid wat hulle geleer het, is die ware bewys van apostoliese opvolging. Dit is wat mense die opvolgers van die eerste evangelieleraars maak.

Jesus het ontken dat die Jode kinders van Abraham was. Hy het gesê: ,,Julle doen die werke van jul vader." Smalend het hulle geantwoord: ,,Ons is nie uit ontug gebore nie; ons het een Vader, naamlik God." Hierdie skimp op die omstandighede van Sy geboorte, was as 'n steek teen Christus bedoel in die teenwoordigheid van diegene wat in Hom begin glo het. Jesus het nie op hierdie gemene insinuasie geantwoord nie, maar het gesê: ,,As God julle vader was, sou julle My liefhê, want Ek het uit God uitgegaan en gekom."

Hul werke het getuig van hul verhouding met hom wat 'n leuenaar en moordenaar is. ,,Julle het die duiwel as vader," het Jesus gesê, ,,en die begeertes van julle vader wil julle doen. Hy was 'n mensemoordenaar van die begin af en staan nie in die waarheid nie... . Maar omdat Ek die waarheid spreek, glo julle My nie." Dit was omdat Jesus die waarheid gepraat het, en gewis so, dat die Joodse leiers Hom nie ontvang het nie. Dit was die waarheid wat hierdie eiegeregtige mense aanstoot gegee het. Die waarheid het hul dwaling aan die kaak gestel; dit het hul leer en praktyk veroordeel, en dit was onwelkom. Liewer die oë vir die waarheid sluit as om hulself te verneder en te beken dat hulle afgedwaal het. Hulle het die waarheid nie liefgehad nie. Hulle het dit nie begeer nie, selfs al was dit die waarheid.

,,Wie van julle oortuig My van sonde? En as Ek die waarheid spreek, waarom glo julle My nie?" Drie jaar lank, dag vir dag, het Chris​tus se vyande Hom agtervolg om 'n gebrek aan Sy karakter te vind. Die Satan en sy hele leer het Hom probeer oorweldig, maar kon aan Hom niks vind om uit te buit nie. Selfs die duiwels is gedwing om te erken: ,,U is die Heilige van God" (Markus 1:24). Jesus het die wet uitgeleef voor God, voor die ongevalle wêrelde, en voor die sondige mens. Voor engele, mense en duiwels het Hy sender teenspraak woorde gebesig wat uit enige ander mond godslasterlik sou gewees het: omdat Ek altyd doen wat Hom welgevallig is."

Die feit dat die Jode Christus nie wou ontvang nie ondanks hulle geen sonde in Hom kon vind nie, was bewys dat hulle self geen verbintenis met God gehad het nie. Hulle het Sy stem nie in die boodskap van Sy Seun herken nie. Hulle het gedink hulle vel 'n oordeel oor Chris​tus, maar deur Hom te verwerp, het hulle hul eie vonnis uitgespreek. ,,Die wat uit God is," het Hy gesê, ,,luister na die woorde van God. Daarom luister julle nie, omdat julle nie uit God is nie."

Hierdie les geld vir alle tye. Menige mens wat graag wil haarklowe, kritiseer, iets soek om die Woord van God in twyfel te trek, dink dat hy daardeur onafhanklikheid van denke en 'n skerp brein openbaar. Hy dink hy sit as regter oor die Bybel, maar in werklikheid oordeel hy homself. Hy toon dat hy onbekwaam is om waarhede wat hul oorsprong in die hemel het en die ewigheid omvat, te begryp. Voor die berg van God se geregtigheid staan hy onbeindruk. Hy soek na stokkies en strooitjies en verraai so 'n enge en wêreldse natuur, 'n hart wat vinnig besig is om sy vermoë te verloor om God te begryp. Hy wie se hart op die Goddelike vonk gereageer het, sal streef na wat sy kennis van God sal verhoog en wat die karakter sal louter en verhef. Soos die blom hom na die son draai, sodat die helder strale dit met skoonheid van kleur kan baai, so sal die siel hom na die Son van Geregtigheid wend? sodat die hemelse lig die karakter met die deugde van die karakter van Christus kan versier.

Jesus het voortgegaan om 'n skrille kontras te skilder tussen die posisie van die Jode en die van Abraham: ,,Abraham, julle vader, het hom verheug dat hy my dag sou sien; en hy het dit gesien en het hom verbly."

Abraham het sterk begeer om die beloofde Verlosser te sien. Hy het ernstig gebid om die Messias voor sy dood te kon sien. En hy het Christus gesien. Bonatuurlike lig is aan hom gegee en hy het die Godde​like aard van Christus erken. Hy het Sy dag gesien, en was bly. Hy het 'n blik gekry op die Goddelike offer vir die sonde. Hierdie offer is in sy eie ondervinding geïllustreer. Die bevel het tot hom gekom: ,,Neem jou seun, jou enigste, wat jy liefhet, Isak, ... en offer hom daar as brandoffer" (Genesis 22:2). Op die offeraltaar het hy die seun van die belofte, die seun op wie al sy hoop gevestig was, neergelê. Toe, terwyl hy langs die altaar met die mes omhoog wag om God te gehoorsaam, het hy 'n stem uit die hemel hoor sê: ,,Moenie jou hand na die seun uitsteek nie, en doen hom niks nie; want nou weet Ek dat jy God vrees en jou seun, jou enigste, van My nie teruggehou het nie" (Genesis 22:12). Abraham is aan hierdie verskriklike toets onderwerp sodat hy die dag van Christus kon sien en kon besef watter groot liefde God vir die wêreld het—so groot dat Hy Sy eniggebore Seun aan die skandelikste dood sou onder​werp om die wêreld uit sy ellende te verhef.

Abraham het van God die grootste les geleer wat enige mens ooit geleer het. Sy gebed om Christus voor sy dood te sien, is verhoor. Hy het Christus gesien; hy het alles gesien wat 'n sterfling kan sien en lewe. Volkome oorgawe het hom in staat gestel om die visioen van Christus wat hom gegee is, te verstaan. Aan hom is getoon dat God, deur Sy eniggebore Seun te gee om sondaars van ewige ondergang te red, 'n groter en wonderbaarliker offer maak as waartoe die mens ooit in staat kon wees.

Abraham se ondervinding het die vraag beantwoord: ,,Waarmee sal ek die Here tegemoetgaan en my buig voor die hoe God? Sal ek Hom tegemoetgaan met brandoffers, met jaaroudkalwers? Sal die Here 'n welbehae he in duisende ramme en tienduisende strome van olie? Sal ek my eersgeborene gee vir my oortreding, die vrug van my liggaam vir die sonde van my siel?" Miga 6:6, 7. In die woorde van Abraham: ,,God sal vir Homself die lam vir 'n brandoffer voorsien, my seun" (Genesis 22:8), en in die offer wat God in die plek van Isak verskaf het, is duidelik te kenne gegee dat die mens nie vir homself versoening kan doen nie. Die heidense offerstelsel was vir God geheel en al onaanneemlik. Geen vader kon sy seun of dogter vir 'n sondoffer dood nie. Net die Seun van God kan die skuld van die wêreld dra.

Deur sy eie lyding kon Abraham 'n begrip van die Heiland se sen​ding en opoffering kry. Maar Israel wou nie verstaan wat so onwelkom vir hul trotse gemoedere was nie. Christus se verwysing na Abraham het vir hulle geen besondere betekenis ingehou nie. Die Fariseërs het daarin bloot nuwe terrein vir haarklowery gesien. Hulle het smalend, asof hulle kon bewys dat Jesus 'n besetene is, geantwoord: ,,U is nog nie vyftig jaar oud nie, en het U Abraham gesien?"

Jesus het plegtig en waardig geantwoord: ,,Voorwaar, voorwaar Ek sê vir julle, voordat Abraham was, Is ek."

Stilte het oor die groot vergadering neergedaal. Die Naam van God, wat aan Moses gegee is om die ewige teenwoordigheid uit te druk, is deur hierdie Galilese rabbi vir Homself toegeëien. Hy het Homself die Selfbestaande genoem, die Een wat aan Israel belowe is, wie se ,,uitgange is uit die voortyd, uit die dae van die ewigheid" (Miga 5:1).

Weer het die priesters en rabbi's uitgeroep dat Jesus godslasterlik praat. Die aanspraak dat Hy een met God is het hulle voorheen reeds aangevuur om Sy dood te soek, en 'n paar maande later het hulle duidelik geantwoord: ,,Dit is nie oor 'n goeie werk dat ons U stenig nie, maar oor godslastering, en omdat U wat 'n mens is, Uself God maak" (Johannes 10:33). Omdat Hy die Seun van God was en dit ook gesê het, wou hulle Hom vernietig. Baie uit die volk wat hulle aan die kant van die priesters en rabbi's geskaar het, het nou klippe opgetel om Hom te stenig. ,,Maar Jesus het stilletjies uit die tempel gegaan en tussen hulle deurgeloop; en so het Hy vertrek."

Lig het in die duisternis geskyn, ,,en die duisternis het dit nie oorweldig nie" (Johannes 1:5).

,,En toe Hy verbygaan, sien Hy 'n man wat blind was van sy geboorte af. En sy dissipels vra Hom en sê: Rabbi, wie het gesondig, hierdie man of sy ouers, dat hy blind gebore is? Jesus antwoord: Hy het nie gesondig nie, en sy ouers ook nie; maar die werke van God moet in hom openbaar word. ... En toe Hy dit gesê het, spuug Hy op die grond en maak klei van die spuug en smeer die klei aan die oë van die blinde man en sê vir hom: Gaan was jou in die badwater Siloam, wat vertaal word: Uitgestuur. En hy het gegaan en hom gewas; en hy het siende teruggekom."

Die Jode het algemeen geglo dat die sonde in hierdie lewe gestraf word. Elke kwaal is as straf vir een of ander misdaad beskou— indien nie vir sy eie misdaad nie, dan die van sy ouers. Alle lyding is weliswaar die gevolg van die oortreding van die wet van God, maar hierdie waarheid is verdraai. Die Satan, die vader van sonde en al sy gevolge, het die mense onder die indruk gebring dat siekte en dood van God afkomstig is—as willekeurige straf vir sonde. Gevolglik het iemand wat swaar geteister is nog boonop onder die las gebuk gegaan om as 'n groot sondaar beskou te word.

So is die weg vir die Jode voorberei om Jesus te verwerp. Hy wat al ,,ons krankhede op Hom geneem [het], en ons smarte," is deur die Jode beskou as iemand wat ,,deur God geslaan en verdruk was" en hulle het hul aangesigte vir Hom verberg (Jesaja 53:4, 3).

God het 'n les gegee wat bereken was om dit te voorkom. Die geskiedenis van Job het bewys dat die lyding deur die Satan opgelê word en deur God weggeneem word uit genade. Maar Israel het die les nie verstaan nie. In hul verwerping van Christus het die Jode dieselfde fout herhaal waarvoor God die vriende van Job bestraf het.

Christus se dissipels het dieselfde geloof as die Jode gehad in verband met sonde en lyding. Hoewel Jesus hulle uit hul dwaling gehelp het, het Hy nie die oorsaak van die man se lyding genoem nie, maar hulle vertel wat die gevolg sou wees. Die werk van God sou daardeur geopenbaar word. ,,Solank as Ek in die wêreld is," het Hy gesê, ,,is Ek die lig van die wereld." Toe salf Hy die oë van die blinde, stuur bom na die bad van Siloam, en die man kan weer sien. Jesus het die dissipels se vraag op praktiese wyse beantwoord, soos Hy gewoonlik vrae beantwoord het wat uit nuuskierigheid aan Hom gestel is. Dit was nie vir Sy dissipels nodig om te debatteer oor wie gesondig het en wie nie, maar om die krag en genade van God te verstaan wat die blinde sy gesig herstel. Klaarblyklik was daar geen genesende krag in die klei of in die bad waarin die blinde hom moes gaan was nie, maar die krag was in Christus.

Die Fariseërs was verbaas oor die genesing. Maar hulle was nou hatiger as ooit; want die wonderwerk het op die Sabbat geskied.

Die jongman se bure en die wat hom as blinde geken het, het gevra: ,,Is hy nie die een wat gesit en bedel het nie?" Hulle het hom onseker aangekyk; want toe sy oë geopen is, het sy aangesig verander en verhelder en was hy glad 'n ander mens. Deur een na die ander is die geval bespreek. Party het gesê: ,,Dit is hy!" andere: ,,Hy lyk na hom." Maar die een wat die groot wonder beleef het, het sekerheid vir hulle gebring: ,,Dit is ek," het hy geantwoord. Toe vertel hy hulle van Jesus en hoe hy genees is, en hulle wou weet: ,,Waar is Hy?" ,,Ek weet nie," was sy antwoord.

Toe bring hulle hom voor die raad van die Fariseërs. Weer is hy gevra hoe hy genesing verkry het. ,,Hy antwoord hulle: Hy het klei op my oë gesit, en ek het my gewas en ek sien. En sommige van die Fariseërs sê: Hierdie man kom nie van God nie, omdat hy die sabbat nie hou nie." Die Fariseërs het gehoop om Jesus as 'n sondaar te kan voorhou, en daarom nie die Messias nie. Hulle wis nie dat dit Hy was wat die Sabbat gemaak en al sy verpligtinge geken het, wat die blinde genees het nie. Hulle was vol ywer vir die heiliging van die Sabbat, maar op die einste dag het hulle moord in hul harte beraam. Maar baie is diep ontroer deur die wonderwerk, en was daarvan oortuig dat Hy wat die oë van die blinde open, meer as net 'n mens is. Op die bewering dat Jesus 'n sondaar was omdat hy nie die Sabbat onderhou het nie, het hulle geantwoord: ,,Hoe kan 'n sondige mens sulke tekens doen?"

Die rabbi's wou weer van die blinde weet: ,Jy, wat sê jy van Hom, aangesien Hy jou oë geopen het? En hy antwoord: Hy is 'n profeet." Die Fariseërs het toe beweer dat hy nie blind gebore was en genees is nie. Hulle het sy ouers ontbied en vir hulle gevra: ,,Is dit julle seun van wie julle sê dat hy blind gebore is?"

Daar was die man self wat verklaar het dat hy blind was en nou kan sien; maar die Fariseërs sou liewer die getuienis van hul eie sintuie misken as om hul dwaling te erken. So magtig is die vooroordeel, so verwronge is Farisese geregtigheid.

Die Fariseërs het nog een hoop gehad—intimideer die man se ouers! Skynbaar opreg het hulle gevra: ,,Hoe sien hy dan nou?" Die ouers was bang om hulle te kompromitteer, want daar is gesê dat almal wat Jesus as die Christus bely ,,uit die sinagoge geban sou word;" dit wil sê, dat hulle vir dertig dae nie in die sinagoge sou mag kom nie. In hierdie tyd kon geen kind besny of die dode in die oortreder se huis beween word nie. Die vonnis is as 'n groot ramp beskou; en as dit nie tot berou gelei het nie, het swaarder straf gevolg. Die wonderwerk wat vir hul seun verrig is, het oortuiging by die ouers laat posvat, tog het hulle geantwoord: ^Ons weet dat dit ons seun is en dat hy blind gebore is; maar hoe hy nou sien, weet ons nie; of wie sy oë geopen het, weet ons nie. Hy is self oud genoeg, vra hom; hy sal vir homself praat." So het hulle alle verantwoordelikheid op hul seun afgeskuif; want hulle het dit nie gewaag om Christus te bely nie.

Die dilemma waarin die Fariseërs verkeer het, hul twyfel en voor​oordeel, hul ongeloof in die feite, het die oë van die volk oopgemaak— veral die van die gewone mense. Jesus het dikwels Sy wonderwerke in die oop straat verrig en Sy werk was altyd van so 'n aard dat dit lyding versag het. Baie het gewonder: Sou God sulke magtige dade deur 'n bedrieër verrig, soos die Fariseërs beweer dat Jesus is? Die stryd het aan albei kante fel begin word.

Die Fariseërs het besef dat hulle publisiteit aan die werk van Jesus verleen. Hulle kon die wonderwerk nie ontken nie. Die blinde man was vol vreugde en dankbaarheid; hy het die wondere van die natuur aanskou en die skoonheid van hemel en aarde het hom met blydskap vervul. Hy het spontaan van sy ondervinding vertel, en weer het hulle hom probeer stilmaak deur te sê: ,,Gee aan God die eer; ons weet dat hierdie man 'n sondaar is." Met ander woorde, moenie weer se dat hierdie man jou oë oopgemaak het nie: God het dit gedoen.

Die blinde het geantwoord: ,,Of Hy 'n sondaar is, weet ek nie. Een ding weet ek: dat ek blind was en nou sien."

Toe ondervra hulle hom weer: ,,Wat het Hy vir jou gedoen? Hoe het Hy jou oë geopen?" Hulle het hom met woorde probeer verwar, sodat hy kon dink dat hy mislei is. Die Satan en sy bose engele was aan die kant van die Fariseërs en het hul krag en lis teen die man se rede verenig om die invloed van Christus teen te werk. Hulle het die oortuigings afgestomp wat in baie se gedagtes posgevat het. Maar die engele van God was ook daar om die man wie se oë geopen is, te versterk.  

Die Fariseërs het nie besef dat hulle met meer te doen gehad het as met die ongeleerde man wat blind gebore was nie; hulle het Hom nie geken teen wie hulle eintlik die stryd aangeknoop het nie. Goddelike lig het die blinde se siel verlig. Terwyl hierdie huigelaars hom tot twyfel probeer dwing het, het God hom gehelp om met positiewe en gepaste antwoorde te toon dat hy hom nie sal laat verstrik nie. Hy het geantwoord: ,,Ek het julle dit alreeds gesê, en julle het nie geluister nie. Waarom wil julle dit weer hoor? Julle wil tog nie ook sy dissipels word nie? Hulle skel hom toe uit en sê: Jy is 'n dissipel van daardie man, maar ons is dissipels van Moses. Ons weet dat God met Moses gespreek het; maar wat Hom betref, ons weet nie vanwaar Hy is nie."

Die Here Jesus was bewus van die toets waaraan die man onderwerp is en het hom genade gegee om 'n getuie vir Christus te word. Hy het die Fariseërs geantwoord met woorde wat vir hulle 'n priemende teregwysing was. Hulle het voorgegee dat hulle die vertolkers van die Skrif is, die godsdienstige gidse van die volk; maar hier is Een wat wonderwerke verrig, en hulle gee voor dat hulle nie die bron van Sy mag ken, of van Sy karakter en aansprake nie. ,,Hierin is tog iets wonderliks," het die man geantwoord, ,,dat julle nie weet vanwaar Hy is nie, en Hy het my oë geopen! En ons weet dat God nie sondaars verhoor nie; maar as iemand godvresend is en sy wil doen, die verhoor Hy. Van ouds af is dit nie gehoor dat iemand die oë van 'n blindgebore mens geopen het nie. As Hy nie van God was nie, sou Hy niks kan doen nie."

Die man het sy ondervraers op hul eie terrein ontmoet. Sy redenering was onomstootlik. Die Fariseërs het verbaas geswyg, verbysterd voor sy gepaste, moedige woorde. Daar was 'n rukkie stilte. Toe het die ontevrede priesters en rabbi's hul gewade om hulle gevou asof hulle bang was hy sou hulle aansteek, die stof van hul voete geskud en hom toegesnou: ,Jy is heeltemal in sondes gebore, en leer jy ons? En hulle het hom uitgeban."

Jesus het gehoor wat gebeur het; en toe Hy hom kort daarna teëkom, vra Hy: ,,Glo jy in die Seun van God?"

Vir die eerste keer kyk die blinde in die aangesig van sy Geneser. Voor die raad het hy sy ouers gesien, bekommerd en verward; hy het die onvriendelike gesigte van die rabbi's gesien; nou het hy die liefdevolle, vreedsame gelaat van Jesus aanskou. Hy het Hom alreeds teen 'n duur prys erken as Een wat met Goddelike krag besiel is; nou het 'n groter openbaring op hom gewag.

Op die Heiland se vraag: ,,Glo jy in die Seun van God?" het die blinde geantwoord deur te vra: ,,Wie is Hy, Here, dat ek in Hom kan glo?" Toe antwoord Jesus: ,Jy het Hom gesien; en Hy wat met jou spreek, dit is Hy." Die man het hom voor die Heiland se voete neergewerp en Hom aanbid. Nie net is sy fisieke gesig herstel nie, maar die oë van sy begrip is ook geopen. Christus is aan sy siel geopenbaar, en hy het Hom ontvang as die Gestuurde van God.

'n Groep Fariseërs het daar naby vergader, en hulle het Jesus laat dink aan die kontras wat Sy woorde en werke gedurig uitlok. ,,Tot 'n oordeel het Ek in hierdie wêreld gekom," het Jesus gesê, ,,sodat die wat nie sien nie, mag sien, en die wat sien, blind mag word." Christus het gekom om die oë van die blindes te open, om lig aan hulle te gee wat in die duisternis sit. Hy het Homself die Lig van die wêreld genoem, en die wonderwerk wat hy pas verrig het, was 'n bevestiging van Sy sending. Diegene wat die Heiland met Sy koms aanskou het, was bevoorreg met 'n voller openbaring van die Goddelike teenwoordigheid as wat die wêreld ooit tevore beleef het. Die kennis van God is volmaakter geopenbaar. Maar juis in hierdie openbaring is 'n oordeel oor hulle uitgespreek. Hul karakter is getoets, en hul bestemming bepaal.

Die openbaring van Goddelike krag wat aan die blinde sowel natuurlike as geestelike gesig gegee het, het die Fariseërs in nog dieper duisternis gelaat. Sommige van Sy toehoorders het gevoel dat Christus hulle bedoel, en vra toe: ,,Is ons dan ook blind?" Jesus het geantwoord: ,,As julle blind was, sou julle geen sonde he nie." As God dit vir julle onmoontlik gemaak het om die waarheid in te sien, sou jul onkunde julle onskuldig gelaat het. ,,Maar nou sê julle: Ons sien!" Julle glo dat julle kan sien, en verwerp die enigste middel waardeur julle jul gesig kan ontvang. Christus het almal wat hul behoefte besef het, met perkelose hulp tegemoet gekom. Maar die Fariseërs wou geen behoefte erken nie; hulle het geweier om tot Christus te kom; gevolglik is hulle blind gelaat—'n blindheid waarvoor hulle self verantwoordelik was. Jesus het gesê: ,,Daarom bly julle sonde."  

52 Die Goeie Herder
“Ek is die goeie herder. Die goeie herder lê sy lewe af vir die skape." ,,Ek is die goeie herder, en Ek ken my eie en word deur my eie geken. Net soos die Vader My ken, ken Ek ook die Vader; en Ek lê my lewe af vir die skape."

Weer eens het Jesus Sy gehoor deur middel van alledaagse beelde bereik. Hy het die invloed van die Gees vergelyk met koel, verkwikkende water. Hy het Homself voorgestel as die lig, die bron van lewe en vreugde vir mens en natuur. Nou beskryf Hy in 'n pragtige herdersbeeld die verhouding tussen Hom en Sy gelowiges. Geen prentjie was bekender onder Sy gehoor as hierdie een nie, en Christus het dit vir altyd met Hom vereenselwig. Die dissipels sou nooit kon aanskou hoe 'n herder sy kudde versorg sender om die Heiland se les te onthou nie. Hulle sou Jesus in elke getroue herder sien. Hulle sou hulself in elke hulpelose en afhanklike kudde sien.

Die profeet Jesaja het hierdie beeld vir die Messias se sending gebruik in die vertroostende woorde: ,,o Sion, verkondiger van goeie boodskap, klim op 'n hoe berg! o Jerusalem, verkondiger van goeie boodskap, hef jou stem op met mag; hef dit op, wees nie bevrees nie! Sê aan die stede van Juda: Hier is julle God.... Hy sal sy kudde laat wei soos 'n herder; Hy sal die lammers in sy arm vergader en aan sy bors dra; die lammerooie sal Hy saggies lei." Jesaja 40:9-11. Dawid het gesing: ,,Die Here is my herder; niks sal my ontbreek nie" (Psalm 23:1). En die Heilige Gees het deur Esegiël verklaar: ,,Ek sal een enkele herder oor hulle verwek, en hy sal hulle laat wei." ,,Die wat verlore is, sal Ek soek, en wat weggedryf is, sal Ek terugbring, en wat gewond is, sal Ek verbind, en die siekes sal Ek versterk." ,,Ek sal 'n verbond van vrede met hulle sluit." ,,En hulle sal nie meer 'n prooi vir die nasies wees nie; ... maar hulle sal veilig woon sender dat iemand hulle verskrik." Esegiël 34:23, 16,25,28.

Christus het hierdie profesieë op Hom toegepas, en het die teenstelling tussen Sy karakter en die van die leiers van Israel geskets. Die Fariseërs het pas een uit die kudde verdryf omdat hy durf getuig het van die krag van Christus. Hulle het 'n siel verjaag wat die Ware Herder na Hom toe getrek het. Hierdeur het hulle getoon dat hulle die werk wat aan hulle toevertrou is, nie geken het nie, en dat hulle onwaardig was om herders vir die kudde te wees. Nou het Jesus die kontras tussen hulle en die Goeie Herder aangetoon en daarop gewys dat Hy die ware herder van die Here se kudde is. Voor Hy hier kom, verwys Hy egter na Homself onder 'n ander beeld.

,,Wie nie by die deur in die skaapstal ingaan nie, maar van 'n ander kant af inklim, hy is 'n dief en 'n rower," sê Hy. ,,Maar hy wat by die deur ingaan, is 'n herder van die skape." Die Fariseërs het nie besef dat hierdie woorde teen hulle gemik was nie. Toe hulle nog onder mekaar redeneer oor die betekenis daarvan, het Jesus reguit vir hulle gesê: ,,Ek is die deur; as iemand deur My ingaan, sal hy gered word, en hy sal ingaan en uitgaan en weiding vind. Die dief kom net om te steel en te slag en te verwoes. Ek het gekom dat hulle lewe en oorvloed kan he1."

Christus is die deur van die kudde van God. Deur hierdie deur het al Sy kinders van die vroegste tye af ingekom. In Jesus, soos aangedui in sinnebeelde, getipeer in simbole, soos geopenbaar in die profesieë, soos onthul in die lesse wat Hy aan die dissipels geleer het, en in die wonderwerke wat Hy vir die mens verrig het, het hulle ,,die Lam van God wat die sonde van die wêreld wegneem" (Johannes 1:29) gesien, en deur Hom word hulle in die kraal van Sy genade gelei. Baie het ander voorwerpe vir die geloof van die wêreld kom aanbied; seremonies en stelsels is besin waardeur die mens gehoop het om regverdiging en vrede by God te verkry en om so by Sy kraal te kan ingaan. Maar die enigste Deur is Christus, en almal wat iets anders in die plek van Christus aangebied het, almal wat getrag het om die kraal langs 'n ander weg binne te gaan, is diewe en rowers.

Die Fariseërs het nie by die Deur ingegaan nie. Hulle het langs 'n ander weg as Christus ingeklim, en hulle het nie die rol van 'n ware herder vervul nie. Die priesters en owerstes, die skrifgeleerdes en Fariseërs het die lewende weivelde vernietig en die bronne van die water van die lewe besoedel. Die Skrif gee 'n helder beeld van hierdie valse herders: ,Julle versterk die swakkes nie en maak die siekes nie gesond nie en die wat gewond is, verbind julle nie en wat weggedryf is, bring julle nie terug nie; ... maar met strengheid heers julle oor hulle en met hardheid." Esegiël 34:4.

In alle eeue het filosowe en onderwysers die wêreld van teorieë voorsien om die siel se behoefte mee te bevredig. Elke heidense volk het sy groot leraars en godsdiensstelsels gehad wat 'n ander verlossing as deur Christus verkondig het en wat die mens se oë van die Vader se aangesig afgewend en hul harte met vrees vervul het vir Hom wat hulle altyd net geseën het. Hul werk neig om God te beroof van wat Sy eie is, sowel deur skepping as deur verlossing. En hierdie valse leraars beroof ook die mens. Miljoene mense is aan valse godsdienste vasgeketting, in slaafse vrees bevange, in gevoellose onverskilligheid, en werk soos diere, sonder hoop of vreugde of strewe hier, en met slegs 'n vae vrees vir die hiernamaals. Net die evangelie van die genade van God kan die siel ophef. Oorpeinsing van die liefde van God soos in Sy Seun geopenbaar, ontroer die hart en wek kragte in die siel op soos niks anders kan nie. Christus het gekom om die beeltenis van God in die mens te herskep; en wie die mense wegkeer van Christus af, keer hulle weg van die bron van ware ontwikkeling; hy beroof hulle van die hoop en doel en heerlikheid van die lewe. Hy is 'n dief en 'n rower.

,,Hy wat by die deur ingaan, is 'n herder van die skape." Christus is sowel die Deur as die Herder. Hy gaan deur Homself binne. Dit is deur Sy eie offer dat Hy die herder van die skape word. ,,Vir hom maak die deurwagter oop, en die skape luister na sy stem; en hy roep sy eie skape by hulle naam en lei hulle uit. En wanneer hy sy eie skape uitgebring het, loop hy voor hulle uit; en die skape volg hom, omdat hulle sy stem ken."

Van alle skepsele is die skaap die bangste en hulpeloosste, en in die Ooste sorg die herder onvermoeid en ononderbroke vir sy kudde. In die ou dae, soos nou, was daar weinig veiligheid buite die ommuurde stede. Plunderaars van die swerwende grensstamme of roofdiere uit hul skuilplekke in die rotse, lê en wag om die kuddes te verras. Die skaapwagter het sy kudde bewaak, wetende dat dit op gevaar van sy eie lewe is. Jakob, wat Laban se kuddes opgepas het in die weivelde van Haran, beskryf sy eie onvermoeide arbeid soos volg: ,,Ek was 'n man wat bedags deur die hitte verteer is en snags deur die koue, en my slaap het gevlug van my oe" (Genesis 31:40). En dit was terwyl hy sy vader se skape opgepas het dat Dawid as seun die leeu en die beer eiehandig aangedurf en die gesteelde lam uit hul kake gered het.  

Terwyl die herder sy kudde oor rotsheuwels lei, deur woude en woeste klowe, na graskolle langs die strome; terwyl hy hulle deur die eensame nag op die berge bewaak, hulle teen rowers beskerm, die sieklike en swakke teer versorg, word sy lewe een met hulle s'n. Sterk en tedere bande bind hom aan die skape van sy sorg. Hoe groot die kudde ook al, die herder ken elke skaap. Elkeen het sy naam en reageer op daardie naam as die herder roep.

Soos die aardse herder sy skape ken, so ken die Goeie Herder Sy kudde wat deur die hele wêreld versprei is. ,Julle is my skape, die skape van my weide; julle is mense. Ek is julle God, spreek die Here Here." Jesus sê: ,,Ek het jou by jou naam geroep; jy is Myne." ,,Kyk, Ek het jou in die handpalms gegraveer." Esegiël 34:31; Jesaja 43:1; 49:16.

Jesus ken elkeen van ons afsonderlik, en het medelyde met ons swakhede. Hy ken ons almal op ons name. Hy ken die huis waarin ons woon, die naam van elke inwoner. Hy het Sy dienaars al opdrag gegee om na 'n sekere straat in 'n sekere stad te gaan, na so en so 'n huis, om een van Sy skape te vind.

Jesus ken elke siel so goed asof hy die enigste is vir wie die Heiland gesterf het. Hy voel saam met elkeen in sy nood. Die noodkreet bereik Sy oor. Hy het gekom om alle mense na Hom te trek. Hy nooi hulle: ,,Volg My," en Sy Gees beweeg hul harte en trek hulle na Hom. Baie weier om getrek te word. Jesus weet wie hulle is. Hy weet ook wie Sy roepstem met blydskap aanhoor en gereed is om onder Sy herdersorg te kom. Hy sê: ,,My skape luister na my stem, en Ek ken hulle, en hulle volg My." Hy sorg vir elkeen asof daar nie nog een op die hele aarde is nie.

,,Hy roep sy eie skape by hulle naam en lei hulle uit. . . en die skape volg Hom, omdat hulle sy stem ken." Die Oosterse herder jaag sy skape nie aan nie. Hy maak nie op geweld of vrees staat nie, maar loop voor hulle uit en roep hulle. Hulle ken sy stem en gehoorsaam hom. So maak die Heiland-Herder met Sy skape. Die Skrif sê: ,,U het u volk soos skape gelei deur die hand van Moses en Aäron." Deur die profeet verklaar Jesus: ,Ja, Ek het jou liefgehad met 'n ewige liefde; daarom het Ek jou getrek met goedertierenheid." Hy dwing niemand om Hom te volg nie. ,,Met koorde van liefde," sê Hy, ,,het Ek hulle getrek." (Psalm 77:21; Jeremia 31:3; Hosea 11:4.)

Dit is nie die vrees vir straf, of die hoop op 'n ewige beloning wat Christus se dissipels beweeg om Hom te volg nie. Hulle aanskou die Heiland se weergalose liefde, geopenbaar in Sy pelgrimstog op aarde, vanaf die krip van Betlehem tot die kruis van Golgota, en die aanskouing lok, versag en onderwerp die siel. Liefde ontwaak in die hart van die aanskouers. Hulle hoor Sy stem en volg Hom. Soos die herder voor sy skape uitgaan en eerste die gevare langs die weg trotseer, so maak Jesus met Sy volk. ,,Wanneer Hy sy eie skape uitgebring het, loop Hy voor hulle uit." Die pad na die hemel is deur die Heiland se spore geheilig. Die pad kan wel steil en woes wees, maar Jesus het daarlangs gewandel; Sy voete het die skerp dorings platgetrap om die paadjie vir ons makliker te maak. Elke las wat ons geroepe word om te dra, het Hy reeds gedra.

Hoewel Hy nou opgestyg het na die teenwoordigheid van God en die troon van die heelal deel, het Jesus nie 'n greintjie van Sy simpatieke geaardheid verloor nie. Dieselfde tedere, simpatieke hart is vandag ontvanklik vir al die mensdom se weemoed. Die hand wat deurboor is, word vandag uitgestrek om Sy volk wat in die wêreld is oorvloediger te seën. ,,En hulle sal nooit verlore gaan tot in ewigheid nie, en niemand sal hulle uit my hand ruk nie." Die siel wat hom aan Christus oorgegee het, is kosbaarder in Sy oë as die hele wereld. Die Heiland sou deur die smarte van Golgota gegaan het as maar net een vir Sy koninkryk gered kon word. Hy sal nooit iemand vir wie Hy gesterf het, versaak nie. Tensy Sy volgelinge verkies om Hom te verlaat, sal Hy hulle vashou.

Deur al ons beproewinge het ons 'n onfeilbare Helper. Hy laat ons nie aan onsself oor om teen versoeking te stry, om die Bose te beveg en om eindelik deur laste en leed vernietig te word nie. Hoewel Hy nou vir die menslike oog onsigbaar is, kan die oor van die geloof Sy stem hoor sê: Moenie vrees nie; Ek is met jou. ,,Ek was dood en kyk, Ek leef tot in alle ewigheid." Openbaring 1:18. Ek het jou leed deurgemaak, jou stryd ondervind, jou versoekinge verduur. Ek ken jou trane; Ek het ook geween. Die smarte wat te diep verborge is om aan 'n mens meegedeel te word, ken Ek. Moenie dink jy is verlate nie. Al voel geen hart op aarde saam met jou in pyn nie, kyk na My, en lewe. ,,Berge mag wyk en heuwels wankel, maar my goedertierenheid sal van jou nie wyk en my vredeverbond nie wankel nie, sê die Here, jou Ontfermer." Jesaja 54:10.

Hoe lief 'n herder sy skape ook mag he, hy het sy eie seuns en dogters liewer. Jesus is nie net ons Herder nie; Hy is ons ,,ewige Vader." En Hy sê: ,,Ek ken my eie en word deur my eie geken. Net soos die Vader My ken, ken Ek ook die Vader" (Johannes 10:14, 15). Watter geweldige verklaring!—die eniggebore Seun, Hy wat in die boesem van die Vader is, Hy wat God Sy ,,metgesel" genoem het (Sagaria 13:7) — die gemeenskap tussen Hom en die ewige God word geneem om die gemeenskap tussen Christus en Sy kinders op aarde mee uit te beeld!

Omdat ons die gawe van Sy Vader is, en die beloning van Sy arbeid, het Jesus ons lief. Hy het ons as Sy kinders lief. Leser, Hy het u lief. Die hemel self kan u niks groters, niks beters gee nie. Vertrou daarom. 

Jesus het aan die siele oor die hele aarde gedink wat deur valse herders mislei is. Hy het verlang om diegene wat deur die wolwe verstrooi is bymekaar te maak as die skape van Sy weiding, en Hy het gesê: ,,Ek het nog ander skape wat nie aan hierdie stal behoort nie. Ek moet hulle ook lei, en hulle sal na my stem luister, en dit sal wees een kudde, een Herder."

,,Daarom het die Vader My lief, omdat Ek my lewe aflê om dit weer te neem." Dit wil sê: My Vader het julle so liefgehad dat Hy My nog liewer het omdat Ek My lewe aflê om julle te verlos. Deur julle plaasvervanger en borg te word, deur My lewe af te le, deur julle laste, julle oortredinge op My te neem, het Ek dierbaarder vir My Vader geword.

,,Daarom het die Vader My lief, omdat Ek my lewe aflê om dit weer te neem. Niemand neem dit van My af nie, maar Ek lê dit uit Myself af. Ek het mag om dit af te lê en Ek het mag om dit weer te neem." Hoewel Hy as mens sterflik was, was Hy as God die bron van die lewe vir die wereld. Hy kon die dood getrotseer het en geweier het om Hom aan sy mag te onderwerp; maar Hy het Sy lewe vrywillig afgelê, sodat Hy lewe en onsterflikheid kon bring. Hy het die sonde van die wêreld gedra, sy vloek verduur, Sy lewe as offer gegee, sodat die mens nie ewig hoef te sterf nie. ,,Nogtans het Hy ons krankhede op Hom geneem, en ons smarte—die het Hy gedra ... Hy is ter wille van ons oortredinge deurboor, ter wille van ons ongeregtighede is Hy verbrysel; die straf wat vir ons die vrede aanbring, was op Hom, en deur sy wonde het daar vir ons genesing gekom. Ons almal het gedwaal soos skape, ons het elkeen sy eie pad geloop; maar die Here het die ongeregtigheid van ons almal op Hom laat neerkom." Jesaja 53:4-6.  

53 Die Laaste Reis uit Galilea
Toe Sy bediening haas ten einde loop, het Christus Sy metode van arbeid verander. Tot dusver het Hy opwinding en publisiteit probeer vermy. Hy het geweier om van die volk hulde te ontvang, en het van die een plek na die ander beweeg as dit wou voorkom dat die populêre geesdrif vir Hom dreig om handuit te ruk. Oor en oor het Hy beveel dat niemand moet bekend maak dat Hy die Christus is nie.

Toe Hy vir die Huttefees na Jerusalem is, het hy vinnig en heimlik daarheen vertrek. Toe Sy broers by Hom aandring om Hom openlik as die Messias te verklaar, het Hy geantwoord: ,,My tyd is nog nie daar nie" (Johannes 7:6). Hy is toe onopgemerk na Jerusalem en het die stad binnegegaan, onaangekondig, onvereerd deur die skares. Maar nie so op Sy laaste reis nie. Hy het Jerusalem tydelik verlaat weens die kwaadwilligheid van die priesters en rabbi's. Maar nou was Hy op pad terug, heel openlik langs 'n ompad, met Sy koms vooraf aangekondig soos nog nooit voorheen gedoen is nie. Hy was op pad na die toneel van Sy groot offer, en hierop moet die volk se aandag gevestig word.

,,Soos Moses die slang in die woestyn verhoog het, so moet die Seun van die mens verhoog word." Johannes 3:14. Soos die oë van Israel op die verhoogde slang gevestig was as die simbool van hul genesing, so moet alle oë op Christus gevestig word—die offer wat verlossing vir 'n verlore wêreld moet bring.

Dit was 'n wanopvatting van die Messias se werk, en ongeloof in die Goddelike aard van Jesus, wat Sy broers beweeg het om by Hom aan te dring om Hom openlik op die Huttefees aan die volk voor te stel.  Nou, in 'n soortgelyke gees, sou Sy dissipels Hom graag wou oorreed het om nie na Jerusalem te gaan nie. Hulle het onthou wat Hy gesê het wat vir Hom daar wag, hulle was bewus van die dodelike vyandigheid van die godsdienstige leiers, en hulle sou hul Meester graag uit Jerusalem wou weggehou het.

Dit was vir Christus 'n bittere taak om teen die vrees, teleurstelling en ongeloof van Sy geliefde dissipels in deur te druk. Dit was swaar om hulle voort te lei na die smart en wanhoop wat in Jerusalem op hulle gewag het. En die Satan was byderhand om die Seun van die mens te versoek. Waarom moet Hy nou na Jerusalem na 'n gewisse dood gaan? Rondom Hom is siele wat honger het na die brood van die lewe. Links en regs is lydendes wat wag op Sy woord om genees te word. Die werk wat deur die evangelie van Sy genade verrig moet word, het maar pas 'n aanvang geneem. En Hy is nou net in die krag en fleur van Sy lewe. Waarom nie na die groot sendingvelde van die wêreld gaan met die woorde van Sy genade, met Sy helende mag nie? Waarom nie die vreugde self geniet om lig en blydskap aan die treurende miljoene in hul duisternis te bring nie? Waarom Sy dissipels, so swak in geloof, so swaar van begrip, so onwillig om op te tree, met die insameling van Sy oes vertrou? Waarom nou die dood tegemoetgaan en die werk los wanneer dit skaars begin het? Die vyand wat Christus in die woestyn genader het, het Hom nou voor hewige en subtiele versoekings gebring. As Jesus maar vir 'n oomblik geswig het, as Hy maar net in die geringste besonderheid van Sy koers afgewyk het om Homself te red, sou die sataniese magte getriomfeer het, en die wêreld sou verlore gewees het.

Maar Jesus het ,,sy aangesig gerig om na Jerusalem te reis." Die een wet van Sy lewe was die wil van Sy Vader. Toe Hy die tempel as seun besoek het, het Hy aan Maria gesê: ,,Het u nie geweet dat Ek in die dinge van my Vader moet wees nie?" (Lukas 2:49). Toe Maria in Kana verlang het dat Hy Sy wonderwerkende krag moet openbaar, het Hy geantwoord: ,,My uur het nog nie gekom nie" (Johannes 2:4). Dieselfde antwoord het Hy aan Sy broers gegee toe hulle by Hom aandring om fees toe te gaan. Maar in die raadsbeskikking van God was die uur vasgestel wanneer Hy Hom vir die sondes van die mens sou offer, en daardie uur was nou ophande. Hy sou nie wankel nie. Sy aangesig is na Jeru​salem gewend, waar Sy vyande al lank planne smee om Sy lewe te neem; nou sal Hy dit neerlê. Hy het Sy aangesig gerig om na vervolging, verloëning, verwerping, veroordeling en die dood te gaan.

En Hy het ,,boodskappers voor Hom uitgestuur; en hulle het vertrek en in 'n dorp van die Samaritane gekom om vir Hom klarigheid te maak." Maar die inwoners het geweier om Hom te ontvang, omdat Hy op pad na Jerusalem was. Hulle het dit vertolk as teken dat Christus die Jode verkies, wat hulle bitter gehaat het. As Hy gekom het om die tempel en diens op die berg Gerisim te herstel, sou hulle Hom met blydskap ontvang het; maar Hy was op pad na Jerusalem, en hulle wou Hom nie herberg gee nie. Min het hulle besef dat hulle die hemel se grootste gawe wegwys. Jesus het mense genooi om Hom te ontvang, Hy het hulle om gunste gevra, sodat Hy hulle kon nader met die rykste seëninge. Elke guns wat aan Hom bewys is, het Hy met kosbaarder genade vergoed. Maar die Samaritane het alles verloor weens hul vooroordeel en bekrompenheid.  

Jakobus en Johannes, Christus se boodskappers, was verontwaardig oor die belediging vir hul Meester. Hulle was vertoornd dat Hy so onbeleefd behandel word deur die Samaritane wat Hy met Sy teenwoordigheid kom vereer het. Hulle was kort gelede nog saam met Hom op die berg van verheerliking en het gesien hoe Hy deur God verheerlik en deur Moses en Elia vereer is. Hierdie snode oneer, het hulle gevoel, moet nie ongestraf gelaat word nie.

Hulle het die inwoners se antwoord aan Christus kom berig en Hom meegedeel dat hulle Hom selfs herberg vir die nag geweier het. 'n Groot onreg is Hom aangedoen, het hulle gevoel, en, toe hulle die berg Karmel in die verte sien waar Elia die valse profete gedood het, het hulle gesê: ,,Wil U he ons moet sê dat vuur van die hemel afdaal en hulle verteer, soos Elia ook gedoen het?" Hulle was verbaas om te sien dat hul voorstel Jesus pyn aandoen, en nog meer verbaas toe Hy hulle bestraf: ,Julle weet nie van hoedanige gees julle is nie; want die Seun van die mens het nie gekom om die mense se lewe te verderf nie, maar te red." En hulle het na 'n ander dorp vertrek.

Dit is nie deel van Christus se sending om mense te dwing om Hom te ontvang nie. Dit is die Satan, en mense wat deur sy gees besiel word, wat die gewete probeer dwing. Onder voorwendsel van 'n ywer vir geregtigheid bring manne wat met bose engele saamwerk lyding oor hul medemense om hulle te bekeer tot hulle godsdienstige idees; maar Chris​tus betoon altyd genade en trag om te oorreed deur Sy liefde te openbaar. Hy kan geen mededinger in die siel toelaat of gedeeltelike diens aanvaar nie; maar Hy verlang net vrywillige diens, die gewillige oorgawe van die hart onder die dwang van die liefde. Daar kan geen duideliker bewys wees dat ons die gees van die Satan het nie as die gesindheid om diegene te wil seermaak of vernietig wat ons werk nie waardeer nie of wat strydig met ons idees optree.

Elke mens is in liggaam, siel en gees die eiendom van God. Christus het gesterf om almal te verlos. Niks kan 'n groter gruwel vir God wees as dat mense uit godsdienstige dweepsug lyding moet bring oor hulle wat met die Heiland se bloed gekoop is nie.

,,En Hy het opgestaan en daarvandaan deur die oorkant van die Jordaan na die gebied van Judea gegaan; en weer het 'n skare by Hom vergader; en soos Hy gewoond was, het Hy hulle weer geleer." Markus 10:1.

'n Aansienlike gedeelte van Sy laaste maande is in Perea deurgebring—'n provinsie ,,oorkant die Jordaan" van Judea af. Hier het die skare om Hom saamgedrom soos in Sy vroeë bediening in Galilea, en Hy het veel van Sy ou boodskappe herhaal.

Soos Hy die twaalf uitgestuur het, het Hy nou ,,weer sewentig ander aangestel, en hulle twee-twee voor Hom uitgestuur na elke stad en plek waar Hy sou kom." Hierdie dissipels het 'n aansienlike tyd saam met Hom gewandel en is deur Hom vir hul werk opgelei. Toe die Twaalf op hul eerste afsonderlike sending uitgestuur is, het ander dissipels Jesus op Sy reis deur Galilea vergesel. Hulle het die voorreg van 'n noue voeling met Hom en regstreekse persoonlike afrigting geniet. Nou moes hierdie groter getal ook op 'n afsonderlike sending vertrek.

Die opdragte aan die Sewentig was gelyk aan die wat voorheen aan die Twaalf gegee is; maar die bevel aan die Twaalf om nie na stede van die heidene of Samaritane te gaan nie, is nie aan die Sewentig gegee nie. Hoewel die Samaritane Jesus verstoot het, was Sy liefde vir hulle onveranderd. Toe die Sewentig in Sy Naam vertrek het, het hulle in die eerste plek na die stede van Samaria vertrek.

Die Heiland se eie besoek aan Samaria, en later Sy lof vir die goeie Samaritaan, en die dankbare vreugde van die Samaritaanse melaatse wat die enigste van die tien was wat teruggekeer het om Christus te bedank, was vir Sy dissipels betekenisvol. Hulle het die les ter harte geneem. In Sy laaste opdragte net voor Sy hemelvaart het Jesus Samaria saam met Jerusalem en Judea genoem as die plekke waar hulle eers die evangelie moes verkondig. Sy leer het hulle vir hierdie opdrag voorberei. Toe hulle in die Naam van hul Meester na Samaria is, was die volk gereed om hulle te ontvang. Die Samaritane het gehoor van Jesus se lofbetuigings en Sy genadewerke vir hul volksgenote. Hulle het besef dat ondanks hulle Hom onvriendelik behandel het, Hy vir hulle net liefde gehad het, en hul harte is verower. Na Sy hemelvaart het hulle die Heiland se boodskappers verwelkom, en die dissipels het 'n kosbare oes ingesamel onder diegene wat eers hul bitterste vyande was. ,,Die geknakte riet sal Hy nie verbreek en die dowwe lamppit nie uitblus nie; met getrouheid sal Hy die reg uitbring." ,,En op sy Naam sal die heidene hoop." Jesaja 42: 3; Mattheüs 12:21.

Toe Jesus die Sewentig uitstuur, beveel Hy hulle, soos Hy die Twaalf beveel het, om nie hul teenwoordigheid op te dring waar hulle onwelkom is nie. ,,In watter stad julle ook al mag ingaan, en hulle jul nie ontvang nie," het Jesus gesê, ,,gaan uit op die strate en sê: Selfs die stof wat uit julle stad aan ons kleef, vee ons vir julle af; maar tog moet julle dit weet dat die koninkryk van God naby julle gekom het." Hulle moes dit nie uit kwade gevoelens of gekwetste trots doen nie, maar om te toon hoe ernstig 'n saak dit is om die Here se boodskap of Sy boodskappers te verwerp. Om die Here se dienaars te verwerp is om Christus self te verwerp.

,,Ek sê vir julle," het Jesus gesê, ,,vir Sodom sal dit verdraagliker wees in die dag as vir daardie stad." Toe gaan Sy gedagtes terug na die Galilese stede waar soveel van Sy bediening plaasgevind het. Diep bedroef het Hy uitgeroep: ,,Wee jou, Gorasin, wee jou, Betsaida! want as in Tirus en Sidon die kragtige dade plaasgevind het wat in julle plaas​gevind het, sou hulle lankal in sak en as gesit en hulle bekeer het. Maar vir Tirus en Sidon sal dit in die oordeel verdraagliker wees as vir julle. En jy, Kapernaüm, wat tot die hemel toe verhoog is, jy sal tot die doderyk toe neergestoot word."

Aan daardie bedrywige stede aan die See van Galilea is die hemel se rykste seëninge gebied. Dag na dag het die Vors van die lewe tussen hulle beweeg. Die heerlikheid van God, wat profete en konings begeer het om te sien, het op die skares neergeskyn wat agter die Heiland aangeloop het. Tog het hulle die hemelse Gawe geweier.

Met 'n groot vertoon van wysheid het die rabbi's die bevolking gewaarsku teen die nuwe leerstellings wat deur hierdie nuwe leraar verkondig word, omdat Sy teorieë en gebruike strydig met die leer van die vaders was. Die volk het die priesters en Fariseërs se woord geglo, pleks ~ van te trag om die Woord van God self te verstaan. Hulle het verkies om die priesters en owerstes bo God te vereer, en het die waarheid verwerp sodat hulle hul ou oorleweringe kon behou. Baie was beïndruk en byna oorreed; maar hulle het nie volgens hul oortuigings gehandel nie en was nie as dissipels van Christus gereken nie. Die Satan het met sy versoekings vorendag gekom totdat die lig na duisternis gelyk het. So het baie die waarheid verwerp wat vir hulle tot redding van hul siele kon gedien het.

Die waaragtige Getuie sê: ,,Kyk, Ek staan by die deur en Ek klop" (Openbaring 3:20). Elke vermaning, elke teregwysing en smeking in die Woord van God, of deur middel van Sy boodskappers, is 'n klop aan die deur van die hart. Dit is die stem van Jesus wat vra om in te kom.  Met elke klop wat veronagsaam word, word die geneentheid om oop te maak swakker. As die indrukke van die Heilige Gees vandag veronagsaam word, sal hulle more nie so sterk wees nie. Die hart word minder vatbaar vir indrukke en verval in 'n gevaarlike onverskilligheid teenoor die kortstondigheid van die lewe en van die groot ewigheid daar oorkant. In die oordeel sal ons nie soseer verdoem word omdat ons gedwaal het nie, maar omdat ons Godgegewe geleenthede om die waarheid te hore te kom verwaarloos het.

Soos die apostels, het die Sewentig bonatuurlike krag ontvang as seel op hul sending. Toe hul werk afgehandel is, het hulle met vreugde teruggekeer en gesê: ,,Here, ook die duiwels onderwerp hulle aan ons in u Naam." Jesus het geantwoord: ,,Ek het die Satan soos 'n bliksem uit die hemel sien val."

Die verlede en die toekoms het soos 'n tafereel voor Jesus se gees verbygeflits. Hy het gesien hoe Lucifer die eerste keer uit die hemele gewerp word. Hy het vorentoe gekyk na die tonele van Sy eie smarte, wanneer die karakter van die verleier voor al die wêrelde onthul sou word. Hy het die kreet gehoor: ,,Dit is volbring" (Johannes 19:30), , 'n aankondiging dat die verlossing van die verlore mensdom vir ewig verseker is, dat die hemel vir ewig gevrywaar is teen die beskuldigings, die bedreiginge, die aanmatiginge wat die Satan aanhits.

Verby die kruis van Golgota met sy skande en smart, het Jesus vooruitgesien na die laaste groot dag wanneer die vors van die bose magte in die lug vernietig sal word op die aarde wat hy so lank deur sy opstand geskend het. Jesus het gesien hoe die ongeregtigheid vir ewig beëindig word en die vrede van God hemel en aarde vervul.

Van nou af moes die volgelinge van Christus die Satan as 'n verslane vyand beskou. Aan die kruis sou Jesus die oorwinning vir hulle behaal; Hy wou he dat hulle daardie oorwinning as hul eie aanvaar. ,,Kyk," het Hy gesê, ,,Ek gee aan julle die mag om op slange en skerpioene te trap, en oor al die krag van die vyand; en niks sal julle ooit skade doen nie."
. 

Die almag van die Heilige Gees is die beskutting van elke berouvolle siel. Christus sal nie toelaat dat een wat in berou en geloof om Sy beskerming vra onder die mag van die vyand beland nie. Die Heiland is aan die sy van Sy versoekte en beproefde kinders. Met Hom kan daar nie so iets soos mislukking, verlies, onmoontlikheid of neerlaag wees nie; ons kan alles vermag deur Hom wat ons krag gee. As beproewinge en versoekinge kom, moenie wag om eers al die moeilikhede uit die weg te ruim nie, maar sien op na Jesus, u Helper.  

Daar is Christene wat te veel dink en praat oor die mag van die Satan. Hulle dink aan die teenstander, hulle bid oor hom en praat oor hom, en hy doem al hoe groter in hul verbeelding op. Dit is waar dat die Satan 'n magtige wese is; maar dank God, ons het 'n magtige Redder wat die Bose uit die hemel gewerp het. Die Satan neem genoeë daarmee dat ons sy mag opblaas. Waarom nie van Jesus praat nie? Waarom nie Sy mag en liefde groot maak nie?

Die reënboog van gelofte om die hemelse troon is 'n ewige getuienis: ,,So lief het God die wêreld gehad, dat Hy sy eniggebore Seun gegee het, sodat elkeen wat in Hom glo, nie verlore mag gaan nie, maar die ewige lewe kan he" (Johannes 3:16). Dit getuig voor die heelal dat God Sy kinders in hul stryd teen die Bose nooit sal verlaat nie. Dit is vir ons 'n waarborg van krag en beskerming solank as wat die troon self sal duur.

Jesus het bygevoeg: ,,Maar julle moenie daaroor bly wees dat die geeste aan julle onderworpe is nie, maar wees liewer bly dat julle name in die hemele opgeskrywe is." Moenie julle in die besit van mag verbly nie, sodat julle nie dalk jul afhanklikheid van God vergeet nie. Pas op dat selfgenoegsaamheid nie intree en julle in jul eie krag begin optree pleks van in die gees en krag van jul Meester nie. Die self staan altyd gereed om die eer toe te eien as enige mate van sukses behaal word. Die ego word gevlei en verhef, en die indruk word nie op ander gemaak dat God alles en in alles is nie. Die apostel Paulus sê: ,,As ek swak is, dan is ek sterk." 2 Korinthiërs 12:10. As ons, ons swakheid besef, leer ons om op 'n mag buite ons te vertrou. Niks kan so 'n sterk houvas op die hart kry as die blywende besef van ons verantwoordelikheid aan God nie. Niks reik so diep af na die motiewe van ons gedrag as 'n begrip van die vergewende liefde van Christus nie. Ons moet in voeling met God kom, dan sal ons met Sy Heilige Gees vervul word, wat ons in staat stel om in voeling met ons medemens te kom. Verbly u dan dat u deur Christus met God verbind is, lede is van die hemelse gesin. Terwyl u hoër as uself kyk, sal u altyd bewus wees van die swakheid van die mensdom. Hoe minder u die ego streel, hoe duideliker en voller sal u begrip van die uitnemendheid van u Heiland wees. Hoe nouer u, u verbind met die bron van lig en krag, hoe groter die lig wat u sal ontvang en hoe groter krag om vir die Here te arbei. Verbly u omdat u een met God is, een met Christus, en met die hele hemelse gesin.

Terwyl die Sewentig na die woorde van Christus geluister het, het die Heilige Gees hulle van lewende werklikhede bewus gemaak en die waarheid op die tafels van hul siele geskryf. Al was hulle deur skares omring, was dit asof hulle in God opgesluit was. 

En omdat hulle die besieling van die uur ontvang het, het „Jesus Hom in die gees verheug en gesê: Ek loof U, Vader, Here van die hemel en die aarde, dat U hierdie dinge verberg het vir wyse en verstandige mense en dit aan kindertjies geopenbaar het. Ja, Vader, want so was dit u welbehae. Alles is aan My oorgegee deur my Vader; en niemand weet wie die Seun is nie, behalwe die Vader, en wie die Vader is nie, behalwe die Seun en hy aan wie die Seun dit wil openbaar."

Die geëerde manne van die wereld, die sogenaamde groot en wyse manne, met al hul gewaande wysheid, kon nie die aard van Christus begryp nie. Hulle het Hom aan die uiterlik getakseer, aan die vernedering wat Hy as mens ondergaan het. Maar aan visserslui en tollenaars is dit gegee om die Onsienlike te sien. Selfs die dissipels kon nie alles vat wat Jesus graag aan hulle wou openbaar nie; maar van tyd tot tyd is hul gees verlig namate hulle, hulle aan die mag van die Heilige Gees onderwerp het. Hulle het besef dat die magtige God onder hulle wandel, geklee in die gewaad van die mensheid. Jesus het Hom verheug dat hierdie kennis, hoewel dit nie deur die verstandiges en wyses besit word nie, aan hierdie nederige manne geopenbaar is. Dikwels terwyl Hy die Ou Testament aan hulle verduidelik het en getoon het dat dit op Hom en Sy versoeningswerk betrekking het, is hulle deur Sy Gees opgewek en in 'n hemelse atmosfeer verhef. Hulle het 'n duideliker begrip as die oorspronklike skrywers self gehad van die geestelike waarhede wat die profete verkondig het. Hierna sou hulle die Ou Testament lees, nie as leerstellings van die skrifgeleerdes en Fariseërs nie, nie as die woorde van wyse manne wat lank reeds dood is nie, maar as 'n nuwe openbaring van God. Hulle het Hom aanskou ,,wat die wêreld nie kan ontvang nie, omdat dit Hom nie sien en Hom nie ken nie; maar julle ken Hom, omdat Hy by julle bly en in julle sal wees" (Johannes 14:17).

Al manier waarop ons 'n volmaakter begrip van die waarheid kan kry, is om die hart deur die Gees van Christus sag en onderworpe te hou. Die siel moet gereinig word van eiewaan en trots, en geledig van alles wat dit besit bet, en Christus moet binne op die troon geplaas word. Die menslike wetenskap is te beperk om die versoening te verstaan. Die verlossingsplan is so verreikend dat die filosofie dit nie kan verduidelik nie. Dit sal immer 'n verborgenheid bly wat die grondigste redenering nie kan deurvors nie. Die wetenskap van die verlossing kan nie verduidelik word nie; maar dit kan deur ondervinding geken word. Net hy wat sy eie sondigheid sien, kan die kosbaarheid van die Heiland besef.

Christus het hulle baie belangrike lesse geleer terwyl Hy langsaam van Galilea af na Jerusalem beweeg het. Die mense het gretig na Hom geluister. Net soos in Galilea was die bevolking van Perea nie so sterk onder die invloed van Joodse bekrompenheid as in Judea nie, en harte het gereageer op Sy leer.

In hierdie laaste maande van Sy bediening het Jesus baie van Sy gelykenisse gespreek. Die priesters en rabbi's het Hom met toenemende bitterheid agtervolg, en Hy het Sy waarskuwings aan hulle in simbole geklee. Hulle kon nie versuim om die betekenis te snap nie, maar kon niks in Sy woorde vind waarop hulle Hom kon beskuldig nie. In die gelykenis van' die tollenaar en die Fariseër staan die selfgenoegsame gebed ,,o God, ek dank U dat ek nie soos die ander mense is nie," skerp afgeteken teenoor die boetvaardige smeking ,,o God, wees my, sondaar, genadig" (Lukas 18:11, 13). So het Christus die Jode oor hul huigelary bestraf. En onder die simbole van die onvrugbare vyeboom en die groot maaltyd het Hy die verdoemenis voorspel wat op die onboetvaardige volk wag. Hulle wat die uitnodiging na die evangeliefees minagtend verwerp het, het Sy waarskuwing gehoor: ,,Ek sê vir julle dat nie een van daardie manne wat genooi is, my maaltyd sal smaak nie" (Lukas 14:24).

Sy dissipels het kosbare lesse ontvang. Die gelykenis van die onbeskaamde weduwee en die vriend wat om middernag brood leen, het nuwe krag aan Sy woorde verleen: ,,Bid, en vir julle sal gegee word; soek, en julle sal vind; klop, en vir julle sal oopgemaak word" (Lukas 11:9). En dikwels is hul wankelende geloof versterk deur die gedagtenis aan Christus se woorde: ,,Sal God dan nie reg doen aan sy uitverkorenes wat dag en nag tot Hom roep nie, al is Hy ook lankmoedig in hulle geval? Ek sê vir julle dat Hy gou aan hulle reg sal doen" (Lukas 18:7, 8).

Die pragtige gelykenis van die verlore skaap het Hy herhaal. En Hy het die les nog verder gevoer toe Hy van die verlore penning en die verlore seun vertel het. Die dissipels kon nie die voile betekenis van hierdie lesse toe begryp nie; maar nadat die Heilige Gees uitgestort is en hulle gesien het hoe die heidene ingesamel word en hoe nydig die Jode word, het hulle die les van die verlore seun beter begryp en kon hulle hul verheug in die woorde van Christus: ,,Ons moet tog vrolik en bly wees," ,,want hierdie seun van my was dood en het weer lewendig geword; en hy was verlore en is gevind" (Lukas 15:32, 24). En terwyl hulle in die Naam van hul Meester uitgegaan en verwyte en armoede en vervolging getrotseer het, het hulle dikwels hul harte opgebeur deur die belofte wat Hy op Sy laaste reis gegee het, te herhaal: ,,Moenie vrees nie, klein kuddetjie, want julle Vader het 'n welbehae daarin gehad om aan julle die koninkryk te gee. Verkoop julle besittings en gee aalmoese; maak vir julle beurse wat nie oud word nie, 'n skat in die hemel wat onuitputlik is, waar geen dief by kom of mot verteer nie. Want waar julle skat is, daar sal julle hart ook wees." (Lukas 12:32-34.)  

54 Die Barmhartige Samaritaan
In die verhaal van die barmhartige Samaritaan illustreer Christus die aard van ware godsdiens. Hy toon dat dit nie uit stelsels, leerstellings of rites bestaan nie, maar uit weldadigheid, werk vir die hoogste welsyn van andere, en in ware goedheid.   

Terwyl Christus die volk onderrig het, ,,het 'n sekere wetgeleerde opgestaan wat Hom versoek het deur te sê: Meester, wat moet ek doen om die ewige lewe te beërwe?" Met ingehoue asem het die groot skare op die antwoord gewag. Die priesters en rabbi's het gehoop om Christus met hierdie vraag van die wetgeleerde te verstrik. Maar die Heiland het Hom in geen polemiek laat sleep nie. Hy het vereis dat die vraesteller self moet antwoord. ,,Wat is in die wet geskrywe? Hoe lees jy?" het hy gevra. Die Jode het Jesus steeds daarvan beskuldig dat Hy die wet wat van Sinai af gegee is, geringgeskat het; maar Hy het vir verlossing na die hou van die gebooie van God verwys.

Die wetgeleerde het geantwoord: ,Jy moet die Here jou God liefhê uit jou hele hart en uit jou hele siel en uit jou hele krag en uit jou hele verstand; en jou naaste soos jouself." Toe sê Jesus: ,Jy het reg geant​woord; doen dit, en jy sal lewe."

Die wetgeleerde was nie tevrede met die houding en werke van die Fariseërs nie. Hy het die Skrif ondersoek met 'n drang om hul betekenis te leer ken. Die saak was vir hom van lewensbelang en hy het opreg gevra: ,,Wat moet ek doen?" In sy antwoord oor die vereistes van die wet het hy die hele reeks seremonies en rites opsygeskuif. Aan hulle het hy geen waarde geheg nie, maar hy het die twee groot beginsels waaraan die wet en die profete hang, voorgedra. Die antwoord, wat deur Christus aangeprys is, het die Heiland die hef in die hande gegee. Die rabbi's kon Hom nie veroordeel omdat Hy 'n antwoord van 'n wetgeleerde goedgekeur het nie.

,,Doen dit, en jy sal lewe," het Jesus gesê. Hy het die wet as 'n Goddelike eenheid aangebied en het in hierdie les geleer dat dit nie moontlik is om een gebod te onderhou en 'n ander te verbreek nie; want dieselfde beginsel loop deur almal. Die mens se bestemming sal afhang van sy gehoorsaamheid aan die hele wet. Die hoogste liefde aan God en onpartydige liefde teenoor die mens is die beginsels wat in die lewe moet geld.

Die wetgeleerde het besef dat hy 'n wetsoortreder was. Die deurtastende woorde van Christus het hom veroordeel. Hy het die geregtigheid van die wet, wat hy voorgegee het om te verstaan, nie nagekom nie. Hy het nie liefde teenoor sy medemens geopenbaar nie. Bekering was nodig, maar pleks daarvan het hy homself probeer regverdig. Pleks van die waarheid te erken, het hy probeer toon hoe moeilik dit is om die gebod te onderhou. Sodoende het hy gehoop om die oortuiging af te weer en hom ook in die oë van die toehoorders te regverdig. Die Heiland het hom getoon dat dit 'n onnodige vraag was, aangesien hy dit self kon beantwoord. Tog het hy nog 'n vraag gevra: ,,Wie is my naaste?"

Onder die Jode het hierdie vraag tot eindelose geskille gelei. Hulle het geen twyfel gekoester sover dit die heiden en die Samaritane betref nie; hulle was vreemdelinge en vyande. Maar waar moet die streep getrek word onder hul eie volksgenote en onder die verskillende sosiale stande? Wie behoort die priester, die rabbi, die owerste as sy naaste te beskou? Hulle het hul lewens deurgebring in 'n reeks seremonies om hulself te reinig. Aanraking met die onkundige, onverskillige menigte, het hulle geleer, sou verontreiniging bring wat net deur 'n vermoeiende reinigingsproses verwyder sou kon word. Moet hulle die ,,onreines" as hul naastes beskou?

Weer het Jesus Hom nie in 'n geskil laat sleep nie. Hy het nie die bekrompenheid van diegene wat Hom wou veroordeel, gekritiseer nie. Maar met 'n eenvoudige verhaal het Hy vir Sy toehoorders so 'n beeld van uitvloeiende hemelse liefde geskilder dat dit alle harte ontroer het en die wetgeleerde die waarheid laat bely het.

Duisternis word verdryf deur lig in te laat. Die beste behandeling vir die dwaling is om die waarheid voor te dra. Dit is die openbaring van die liefde van God wat die gebrekkigheid en sonde van die selfsugtige hart blootstel.  

,,'n Sekere man," het Jesus gesê, ,,het afgegaan van Jerusalem na Jerigo en onder rowers verval, en nadat hulle hom uitgetrek en geslaan het, gaan hulle weg en laat hom halfdood le. En bygeval het 'n priester met daardie pad afgekom, en toe hy hom sien, gaan hy anderkant verby. En net so ook het 'n Leviet by die plek gekom en hom gesien en ander​kant verbygegaan." Dit was geen denkbeeldige verhaal nie, maar een wat werklik gebeur het, presies soos dit vertel is. Die priester en die Leviet wat aan die anderkant verbygeloop het, was in die geselskap wat na Christus geluister het.

Op pad van Jerusalem na Jerigo moes die reisiger deels deur die woestyn van Judea gaan. Die pad het deur 'n woeste rotskloof gelei wat gewemel het van rowers en waar dikwels geweld gepleeg is. Dit is hier waar die reisiger aangeval is, beroof is van al wat waardevol was, gewond en gekneus is, en halfdood langs die pad laat lê is. Later het 'n priester verbygekom, maar hy het maar net in die rigting van die gewonde man gekyk. Toe verskyn die Leviet. Nuuskierig om te sien wat gebeur het, het hy vertoef en na die slagoffer gekyk. Hy het besef wat hy behoort te doen, maar dit was nie 'n aangename plig nie. Hy het gewens dat hy nie hierlangs gereis het nie, sodat hy nie die gewonde kon gesien het nie. Hy het hom wysgemaak dat dit nie sy verantwoordelikheid is nie.

Albei hierdie manne was in die heilige bediening, manne wat die Skrif moes uitlê. Hulle het aan die klas behoort wat uitverkies was om God se verteenwoordigers vir die volk te wees. Hulle moes saamvoel ,,met die onwetendes en dwalendes" (Hebreërs 5:2), sodat hulle die mense kon lei tot 'n begrip van God se groot liefde vir die mens. Hulle plig was dieselfde wat Jesus as Sy eie beskryf het toe Hy gesê het: ,,Die Gees van die Here is op My, omdat Hy My gesalf het om die evangelie aan die armes te bring. Hy het My gestuur om die wat verbryseld van hart is, te genees; om aan gevangenes vrylating te verkondig en aan blindes die herstel van gesig; om die wat gebroke is, in vryheid weg te stuur" (Lukas4:18, 19).

Die engele in die hemel aanskou die ellende van God se gesin op aarde en is bereid om met mense saam te werk om onderdrukking en lyding te versag. In Sy voorsienigheid het God die priester en die Leviet langs die pad laat reis waar die gewonde gelê het, sodat hulle sy behoefte kon sien en genade kon verleen. Die hemel het gewag om te sien of hierdie manne deur die man se ellende ontroer sou word. Dit was die Heiland wat die Israeliete in die woestyn onderrig het; uit die wolk en vuurkolom het Hy hulle 'n heel ander les geleer as wat die volk nou van hul priesters en rabbi's ontvang het. Die genadebepalings van die wet het selfs die stomme diere ingesluit wat nie hul behoefte en lyding in woorde kon uitdruk nie. Opdrag in dier voege is aan Moses vir die kinders van Israel gegee: ,,As jy jou vyand se bees of esel teëkom wat ronddwaal, moet jy dit sekerlik vir hom terugbring. As jy jou vyand se esel onder sy pak sien le, moet jy dit nie onverskillig aan hom oorlaat nie; jy moet dit sekerlik saam met hom aflaai." (Exodus 23:4, 5.) Maar in die man wat deur die rowers gewond is, het Jesus die geval van 'n lydende broeder voorgedra. Hoeveel te meer moes hulle nie vir hom medelye gehad het as vir 'n lasdier nie? Die boodskap is deur Moses aan hulle gegee dat die Here hul God, ,,die grote, magtige en gedugte God," reg verskaf ,,aan die wees en die weduwee" en dat Hy die vreemdeling liefhet. Daarom het Hy beveel, ,,moet julle die vreemdeling liefhê." ,Jy moet hom liefhê soos jouself." (Deuteronomium 10:17-19; Levitikus 19:34.)

Job het gesê: ,,Die vreemdeling het nie buitekant vernag nie, my deure het ek oopgemaak na die pad toe." En toe die twee engele soos mense vermom na Sodom gekom het, het Lot hom met sy aangesig na die aarde neergebuig en gesê: ,,Kyk tog, my here, draai tog uit na die huis van u dienaar en bly die nag oor." (Job 31 : 32; Genesis 19:2.) Die priester en die Leviet was bekend met al hierdie lesse, maar het dit nie in die praktyk toegepas nie. Hulle is in die skool van nasionale bekrompenheid opgelei en het selfsugtig, eng en eksklusief geraak. Toe hulle na die gewonde kyk, was hulle nie seker of hy 'n volksgenoot was of nie. Hulle het gedink hy kon dalk 'n Samaritaan wees, en het weggestap.

In hulle optrede, soos deur Christus beskryf, het die wetgeleerde niks gesien wat strydig was met die vereistes van die wet soos hulle dit geleer het nie. Maar nou het 'n ander tafereel hom afgespeel:

'n Sekere Samaritaan wat daarlangs gereis het, het die gewonde gesien en hom jammer gekry. Hy het nie gevra of die vreemdeling 'n Jood of 'n heiden was nie. As hy 'n Jood was, het die Samaritaan goed besef, en die bordjies was verhang, sou die man in sy gesig gespuug het en minagtend by hom verbygestap het. Maar dit het hom nie afgeskrik nie. Hy het nie daaraan gedink dat hy self in gevaar kon verkeer op hierdie pad van geweld nie. Vir hom was dit genoeg dat hier 'n medemens in nood en lyding verkeer. Hy het sy eie kleed gevat en hom toegemaak. Die olie en die wyn wat hy vir sy eie reis saamgebring het, het hy gebruik om die man mee te behandel. Hy het hom op sy eie esel gesit en versigtig met hom voortgereis, sodat geen gestamp sy pyn sal vererger nie. Hy het hom na 'n herberg geneem en hom die nag teer versorg. Omdat die gewonde die volgende oggend beter gevoel het, het die Samaritaan verder gereis. Maar eers het hy hom aan die sorg van die herbergier toevertrou, die prys betaal en nog geld vir hom gedeponeer. Nog nie tevrede nie het hy voorsiening vir moontlike verdere hulp gemaak en vir die herbergier gesê: ,,Sorg vir hom, en enige onkoste wat jy nog meer mag he, sal ek jou betaal as ek terugkom."

Toe Hy klaar vertel het, het Jesus Sy oë op die wetgeleerde gerig in 'n blik wat tot in sy siel gelees het, en gesê: ,,Wie van hierdie drie, dink jy, was die naaste van hom wat onder die rowers verval het?"

Selfs nou wou die wetgeleerde nie die woord Samaritaan noem nie, en hy het geantwoord: ,,Hy wat barmhartigheid aan hom bewys het." Toe sê Jesus: ,,Gaan en doen jy net so."

Hiermee is die vraag ,,Wie is my naaste?" vir altyd beantwoord. Christus het ons getoon dat ons naaste nie net iemand is van die kerk of geloof waaraan ons behoort nie. Dit hou geen verband met ras, kleur of klasse-onderskeid nie. Ons naaste is enigeen wat ons hulp nodig het. Ons naaste is elke siel wat deur die aartsvyand gewond en gekneus is. Ons naaste is elkeen wat die eiendom van God is.

In die verhaal van die barmhartige Samaritaan het Jesus 'n beeld van Homself en Sy sending gegee. Die mens is deur die Satan bedrieg, gewond, beroof en geruïneer en sterwend laat le; maar die Heiland het ons jammer gekry in ons hulpeloosheid. Hy het Sy heerlikheid verlaat om ons te kom red. Hy het ons sterwend gevind, en het vir ons ingetree. Hy het ons wonde genees. Hy het ons bedek met die kleed van Sy geregtigheid. Hy het vir ons 'n toevlugsoord verkry en vir ons volkome voorsien op Sy eie rekening. Hy het gesterf om ons te verlos. Met Sy eie voorbeeld voor hulle, sê Hy vir Sy volgelinge: ,,Dit gebied Ek julle, dat julle mekaar moet liefhê." ,,Soos Ek julle liefgehad het, moet julle ook mekaar liefhê." (Johannes 15:17; 13:34.)

Die wetgeleerde het Jesus gevra: ,,Wat moet ek doen?" en Jesus, wat wis dat liefde teenoor God en mens die samevatting van geregtigheid is, het geantwoord: ,,Doen dit, en jy sal lewe." Die Samaritaan was gehoorsaam aan die ingewing van 'n vriendelike en liefdevolle hart en het hom sodoende 'n dader van die wet bewys. Aan die wetgeleerde het Christus gesê: ,,Gaan en doen jy net so." Om te doen, en nie net te sê nie, word van die kinders van God verwag. ,,Hy wat sê dat hy in Hom bly, behoort self ook so te wandel soos Hy gewandel het." 1 Johannes 2:6.

Die wêreld het die les vandag nog net so nodig soos toe Jesus dit met Sy eie mond gegee het. Selfsug en koue formaliteit het die vlam van die liefde al byna uitgeblus en die deugde wat die karakter 'n soete geur moet gee, byna verdring. Baie wat Sy Naam bely, het die feit uit die oog verloor dat Christene Christus moet voorstel. Tensy daar 'n praktiese selfopoffering ten behoewe van andere is, van die huiskring, van die omgewing, die kerk, en waar ons ons ook mag begeef, is ons ondanks ons belydenis nie Christene nie.

Christus het Sy belange met die van die mens verenig en Hy vra ons om een met Hom te word vir die redding van die mens. ,Julle het dit verniet ontvang," het Hy gesê, ,,verniet moet julle dit gee" (Mattheüs 10:8). Sonde is die grootste van alle kwaad, en ons moet die sondaar jammer kry en help. Daar is baie wat afdwaal en wat bewus is van hul skande en hul dwaasheid. Hulle is honger na woorde van aanmoediging. Hulle betrag hul foute en tekortkominge totdat hulle byna wanhopig raak. Ons moet hierdie siele nie verwaarloos nie. As ons Christene is, moet ons nie aan die anderkant verbyloop en sover moontlik wegkom van juis hulle wat ons hulp die nodigste het nie. As ons mense in nood sien, of dit nou deur sonde of ander teistering is, moet ons nooit sê: Dit gaan my nie aan nie.

,,Julle wat geestelik is, [moet] so een reghelp met die gees van sagmoedigheid." Galasiërs 6:1. Deur geloof en gebed moet die mag van die vyand teruggestoot word. Spreek woorde van geloof en moed wat soos genesende balsem vir die gewonde is. Baie het moeg geword en ontmoedig geraak in die groot stryd om die lewe, wanneer net een vriendelike, opbeurende woord hulle krag sou gegee het om te oorwin. Ons moet nooit by een gefolterde siel verbystap sonder om van die troos waarmee God ons getroos het, aan hom mee te deel nie.

Al hierdie dinge is maar net 'n vervulling van die beginsel van die wet—die beginsel wat geïllustreer word met die verhaal van die barmhartige Samaritaan en wat in die lewe van Jesus geopenbaar is. Sy karakter openbaar die ware betekenis van die wet en toon wat dit beteken om jou naaste so lief te he soos jouself. En wanneer die kinders van God genade, vriendelikheid en liefde teenoor alle mense betoon, getuig hulle van die aard van die hemelse wette. Hulle getuienis lui: ,,Die wet van die Here is volmaak: dit verkwik die siel" (Psalm 19:8). En wie ook al versuim om hierdie liefde te openbaar, verbreek die wet wat hy voorgee om te eerbiedig. Want die gees wat ons teenoor ons broeders openbaar, verklaar wat ons houding teenoor God is. Die liefde van God in die hart is die enigste bron van liefde teenoor ons naaste. ,,As iemand sê: Ek het God lief—en sy broeder haat, is hy 'n leuenaar; want wie sy broeder wat hy gesien het, nie liefhet nie, hoe kan hy God liefhê wat hy nie gesien het nie?" ,,As ons mekaar liefhet, bly God in ons en het sy liefde in ons volmaak geword." 1 Johannes 4:20, 12.  

55 Nie met Sigbare Tekens Nie
Sommige Fariseërs het Jesus kom vra “wanneer die koninkryk van God sal kom."  Meer as drie jaar het verloop sedert Johannes die Doper die boodskap soos trompetgeskal deur die land verkondig het: ,,Die koninkryk van die hemele het naby gekom" (Mattheüs 3:2). En nog het die Fariseërs geen aanduiding van die totstandkoming van die koninkryk gesien nie. Baie wat Johannes verwerp het en Jesus tree vir tree beveg het, het geskimp dat Sy sending misluk het.

Jesus het geantwoord: ,,Die koninkryk van God kom nie met sigbare tekens nie. En hulle sal nie sê: Kyk hier! of: Kyk daar! nie; want die koninkryk van God is binne-in julle." Die koninkryk van God begin in die hart. Moenie hier of daar om manifestasies van aardse mag soek as teken van Sy koms nie.

,,Daar sal dae kom," het Hy aan Sy dissipels gesê, ,,wanneer julle sal begeer om een van die dae van die Seun van die mens te sien, en julle sal dit nie sien nie." Omdat dit nie met wêreldse vertoon gepaard gaan nie, loop julle gevaar om nie die heerlikheid van My sending te gewaar nie. Julle besef nie hoe groot jul voorreg vandag is om onder julle, al is Hy in mensheid gehul, Hom te he wat die lewe en die lig van die mense is nie. Die dae sal kom wanneer julle met verlange sal terugkyk na die geleenthede wat julle nou geniet om saam met die Seun van God te verkeer.

As gevolg van hul selfsug en wêreldsheid kon selfs die dissipels van Jesus nie die geestelike heerlikheid wat Hy aan hulle wou openbaar, raaksien nie. Eers na Christus se hemelvaart na Sy Vader en die uitstorting van die Heilige Gees op die gelowiges, kon die dissipels die Heiland se aard en sending behoorlik waardeer. Nadat hulle die doop van die Heilige Gees ontvang het, het hulle begin besef dat hulle in die teenwoordigheid van die Here der heerlikheid self was. Namate hulle aan die woorde van Christus herinner is, het hulle die profesieë begin verstaan, asook die wonderwerke wat Hy verrig het. Die wondere van Sy lewe het voor hulle verbygetrek, en hulle was soos manne wat uit 'n droom wakker word. Hulle het besef dat: ,,Die Woord het vlees geword en onder ons gewoon—ons het sy heerlikheid aanskou, 'n heerlikheid soos van die Eniggeborene wat van die Vader kom—vol van genade en waarheid" (Johannes 1:14). Christus het werklik van God af na 'n sondige wêreld gekom om die gevalle seuns en dogters van Adam te red. In hul eie oë het die dissipels nou veel onbelangriker voorgekom as voordat hulle dit besef het. Hulle het nooit moeg geword om Sy woorde en werke oor en oor te bedink nie. Sy lesse, wat hulle maar vaagweg verstaan het, het hulle nou as 'n nuwe openbaring getref. Die Skrif het vir hulle 'n nuwe boek geword.

Namate die dissipels die profesieë wat van Christus getuig, bestudeer het, is hulle in gemeenskap met die Godheid gebring en het hulle van Hom geleer wat na die hemel opgevaar het om die werk wat Hy op aarde begin het, te voltooi. Hulle het besef dat Hy oor kennis beskik het wat geen mens sonder Goddelike hulp kon begryp nie. Hulle het behoefte gehad aan die hulp van Hom van wie konings, profete en vrome manne geprofeteer het. Verstom het hulle die profetiese beskrywings van Sy karakter en werk gelees en herlees. Hoe gebrekkig het hulle die profesieë begryp! Hoe traag was hulle nie om die groot waarhede wat van Christus getuig het, in te sien nie! Toe hulle Hom in Sy vernedering beskou het waar Hy as 'n mens tussen die mense gewandel het, het hulle nie die verborgenheid van Sy vleeswording, die dubbele aard van Sy natuur verstaan nie. Hul oë is toegehou, sodat hulle nie die Godheid in die mensheid behoorlik kon raaksien nie. Maar nadat hulle deur die Heilige Gees verlig is, het hul harte gebrand om Hom weer te sien en om aan Sy voete te gaan sit. Hoe het hulle verlang dat hulle na Hom kon kom sodat Hy skrifgedeeltes wat hulle nie kon verstaan nie aan hulle kon verduidelik! Hoe aandagtig sou hulle nie nou na Hom luister nie! Wat het Chris​tus bedoel toe Hy gesê het: ,,Nog baie dinge het Ek om vir julle te sê, maar julle kan dit nou nie dra nie" (Johannes 16:12)? Hoe gretig was hulle om alles te weet! Hulle was bedroef dat hul geloof so swak was, dat hul idees so foutief was, dat hulle so versuim het om die werklikheid te begryp.

'n Voorloper is deur God gestuur om die koms van Christus aan te kondig en die aandag van die Joodse volk en die wêreld op Sy sending te vestig, om hulle voor te berei vir Sy ontvangs. Die wonderbare persoon wat Johannes aangekondig het, was meer as dertig jaar lank onder hulle en hulle het Hom nie werklik geken as die Een wat deur God gestuur is nie. Berou het die dissipels aangegryp omdat hulle toegelaat het dat die heersende ongeloof hul eie sienswyses beïnvloed en hul begrip benewel. Die Lig van hierdie donker wêreld het in die duisternis geskyn en hulle kon nie verstaan waar sy strale vandaan kom nie. Hulle het hul afgevra waarom hulle so opgetree het dat dit vir Christus nodig was om hulle te bestraf. Hulle het dikwels Sy gesprekke herhaal en gesê: Waarom het ons toegelaat dat aardse oorwegings en die verset van die priesters en rabbi's ons verstand benewel het sodat ons nie kon begryp dat Iemand groter as Moses onder ons was nie; dat Iemand wyser as Salomo ons onderrig nie? Hoe traag was ons ore! Hoe swak ons verstand!

Thomas wou nie glo voordat hy sy vinger in die wond gesteek het wat die Romeinse soldate toegedien het nie. Petrus het Hom in Sy vernedering en verwerping verloën. Hierdie pynlike herinneringe het hulle nou helder voor die gees gestaan. Hulle was by Hom, maar het Hom nie geken of gewaardeer nie. Maar hoe is hul harte nie nou ontroer toe hulle hul ongeloof insien nie!

Toe die priesters en owerstes teen hulle saamstaan, en hulle voor hul rade bring en in die gevangenis werp, het die volgelinge van Christus hulle verheug ,,dat hulle waardig geag was om vir Sy Naam oneer te ly" (Handeling 5:41). Hulle was bly om voor die mense en engele te toon dat hulle die heerlikheid van Christus ingesien en verkies het om Hom te volg, al moes hulle ook alle ander dinge skade ly.  

Dit is nou nog net so waar soos in die dae van die apostels dat die mens sonder die verligting van die Heilige Gees nie die heerlikheid van , Christus kan sien nie. Die waarheid en werk van God word nie deur 'n wêreldse Christendom gewaardeer nie. Nie op die paaie van gemak, van wêreldse eer of gelykvormigheid aan die wêreld word die Meester se volgelinge gevind nie. Hulle is op die voorpunt, in die paaie van arbeid en vernedering en smaad, aan die voorspits van die stryd teen die ,,owerhede, teen die magte, teen die wêreldheersers van die duisternis van hierdie eeu, teen die bose geeste in die lug" (Efesiërs 6:12). En nou, soos in Christus se tyd, word hulle verkeerd opgevat en verwyt en onderdruk deur die priesters en Fariseërs van hulle tyd.

Die koninkryk van God kom nie met sigbare tekens nie. Die evangelie van die genade van God, met sy gees van selfverloëning, kan nooit in harmonie met die gees van die wêreld wees nie. Die twee beginsels is strydig met mekaar: ,,Maar die natuurlike mens neem die dinge van die Gees van God nie aan nie; want dit is vir hom dwaasheid, en hy kan dit nie verstaan nie, omdat dit geestelik beoordeel word" (1 Korinthiërs 2:14).

Maar in die godsdienstige wêreld is daar vandag 'n menigte wat glo dat hulle stry vir die stigting van die koninkryk van Christus as 'n aardse bewind. Hulle wil onse Here die heerser van die koninkryke van die wêreld maak, heerser in sy howe en kampe, sy wetgewende liggame, paleise en markte. Hulle verwag dat Hy deur wette sal optree wat deur menslike gesag afgedwing is. Aangesien Christus nie nou persoonlik hier is nie, sal hulle self namens Hom optree om die wette van Sy koninkryk uit te voer. Dit is die soort koninkryk wat die Jode in die dae van Christus verlang het. Hulle sou Jesus ontvang het as Hy gewillig was om 'n wêreldse koninkryk op te rig, om wat hulle as die wette van God geag het, af te dwing en om hulle die vertolkers van Sy wil en die uitvoerders van Sy gesag te maak. Maar Hy het gesê: ,,My koninkryk is nie van hierdie wêreld nie" (Johannes 18:36). Hy sou 'n aardse troon nie aanvaar nie.

Die bewind waaronder Jesus geleef het, was korrup en onderdrukkend; oral het wanpraktyke ten hemel geroep—afpersing, onverdraagsaamheid, en skreiende wreedheid. Tog het die Heiland geen burgerlike hervormings aangedurf nie. Hy het geen staatsmisbruike aangeval en geen landsvyande veroordeel nie. Hy het Hom nie bemoei met die gesag of administrasie van bewindvoerders nie. Hy wat ons voorbeeld was, het afsydig gestaan teenoor aardse regerings. Nie omdat hy onverskillig teenoor menslike ellende gestaan het nie, maar omdat die kuur nie in bloot menslike en uiterlike maatreëls gelê het nie. Om doelmatig te wees, moet die kuur mense individueel bereik en die hart vernuwe.

Nie deur die beslissings van howe of rade of wetgewende liggame nie, nie deur die beskerming van wêreldse groot manne, kom die koninkryk van Christus tot stand nie, maar deur die inplanting van Christus se natuur in die mens deur die werk van die Heilige Gees. ,,Maar almal wat Hom aangeneem het, aan hulle het Hy mag gegee om kinders van God te word, aan hulle wat in sy Naam glo; wat nie uit die bloed of uit die wil van die vlees of uit die wil van 'n man nie, maar uit God gebore is." Johannes 1:12, 13. Hier is die enigste mag wat die mensdom kan ophef, en die menslike rol in die totstandkoming van hierdie werk is die verkondiging en uitlewing van die Woord van God.

Toe die apostel Paulus sy bediening in Korinthe begin het—die groot, ryk, goddelose stad wat met die naamlose euwels van die heidendom besoedel is, het hy gesê: ,,Want ek het my voorgeneem om niks anders onder julle te weet nie as Jesus Christus, en Hom as gekruisigde." 1 Korinthiërs 2:2. Toe hy later aan sommige van hulle wat deur die laagste sondes besmet was, geskryf het, kon hy verklaar: ,,Maar julle het jul laat afwas, maar julle is geheilig, maar julle is geregverdig in die Naam van die Here Jesus en deur die Gees van onse God." ,,Ek dank my God altyd oor julle vir die genade van God wat aan julle in Christus Jesus gegee is." 1 Korinthiërs 6:11; 1:4.

Nou, soos in die dae van Christus, berus die werk van die koninkryk van God nie by hulle wat veg om die erkenning en steun van aardse heersers en mensewette nie, maar by diegene wat in Sy Naam aan die volk die geestelike waarhede bekend maak wat in die ontvangers die ondervinding van Paulus sal teweegbring: ,,Ek is met Christus gekruisig, en ek leef nie meer nie, maar Christus leef in my" (Galasiërs 2:20). Dan sal hulle soos 'n Paulus arbei ten behoewe van die mens. Hy het gesê: ,,Ons tree dan op as gesante om Christus wil, asof God deur ons vermaan. Ons bid julle om Christus wil: Laat julle met God versoen."  2 Korinthiërs 5:20.  

56 Jesus Seën die Kinders
Jesus het kinders altyd liefgehad. Hy het hul kinderlike ontvanklikheid en hul openhartige, ongeveinsde liefde verwelkom. Die dankbare lof uit hul onskuldige monde was musiek in Sy ore en het Sy gees verkwik wanneer listige, geveinsde manne Hom terneergedruk het. Waar die Heiland Hom ook begeef het, het Sy minsame gelaat en Sy vriendelike geaardheid die liefde en vertroue van kinders gewen.

Dit was gebruiklik vir die Jode om hul kinders na 'n rabbi te neem om hulle die hande op te lê en te seën; maar die Heiland se dissipels het gevoel dat Sy werk te belangrik is om deur so iets onderbreek te word. Toe die moeders met hul kindertjies na Hom kom, het die dissipels dit afkeurend beskou. Hulle het gevoel die kinders is te klein om enige baat te vind by 'n besoek aan Jesus, en het aangeneem dat Hy nie met hul teenwoordigheid genoeë sou neem nie. Maar dit was met die dissipels wat Hy ontevrede was. Die Heiland het die sorge en laste van die moeders, wat graag hul kinders na die Woord van God wou opvoed, verstaan. Hy het hul versoeke gehoor. Hy het hulle self na Sy teenwoor​digheid getrek.

Een moeder het met haar kind vertrek om Jesus op te soek. Langs die pad het sy 'n buurvrou daarvan vertel; toe wou die buurvrou dat Jesus haar kinders ook seën. So het etlike moeders saamgekom, elk met haar kindertjies. Party kinders was reeds nie meer suiglinge nie, maar op pad na hul kinder en jeugjare. Toe die moeders hul versoek stel, het Jesus simpatiek na hul beskeie woorde geluister. Maar Hy wou sien hoe die dissipels hulle sou behandel. Toe Hy sien dat hulle die moeders wegstuur, menende dat hulle Hom daardeur 'n guns bewys, het Hy hulle op hul fout gewys en gesê: ,,Laat die kindertjies staan en verhinder hulle nie om na My te kom nie; want aan sulkes behoort die koninkryk van die hemele." Hy het die kinders in Sy arms geneem, hulle die hande opgelê en die verlangde seën oor hulle uitgespreek.

Die moeders was vertroos. Hulle is met nuwe krag huis toe, verkwik deur Christus se woorde. Hulle het die lewenslas met nuwe moed aangedurf, en met meer hoop vir hul kinders. Vandag se moeders moet Sy woorde met dieselfde geloof aanneem. Christus is vandag nog net so 'n persoonlike Saligmaker soos toe Hy op aarde gewandel het. Hy is vandag nog net so 'n helper van moeders soos toe Hy die kindertjies in Judea in Sy arms geneem het. Die kinders van ons haarde is net soseer deur Sy bloed gekoop as die kinders van die ou tyd.

Jesus ken die sorge van elke moederhart. Hy wat self 'n moeder gehad het wat armoed en ontbering geken het, het medelye met elke moeder in haar arbeid. Hy wat ver geloop het om die gekwelde hart van 'n Kanaänitiese moeder te stil, sal net soveel vir vandag se moeders doen. Hy wat aan die weduwee van Nain haar enigste seun teruggegee het, en wat in Sy foltering aan die kruis aan Sy eie moeder gedink het, deel vandag nog in elke moeder se leed. In elke droefheid en elke behoefte sal Hy troos en help.

Laat moeders met hul probleme na Jesus kom. Hulle sal genade vind om hulle hul kinders te help regeer. Die poorte is oop vir elke moeder wat haar laste aan die Heiland se voete wil neerlê. Hy wat gesê het: ,,Laat die kindertjies staan en verhinder hulle nie om na My te kom nie," nooi die moeders vandag nog om hul kindertjies groot te maak, sodat Hy hulle kan seën. Selfs 'n babatjie in sy moeder se arms kan deur die geloof van 'n biddende moeder in die skaduwee van die Almagtige skuil. Johannes die Doper is van sy geboorte af met die Heilige Gees vervul. As ons maar in gemeenskap met God wil lewe, kan ons ook verwag dat die Gees van God ons kindertjies selfs van hul vroegste oomblikke af sal vorm.

In die kinders wat na Hom gebring is, het Jesus die manne en vroue gesien wat erfgename van Sy genade en burgers van Sy koninkryk moet wees, en sommige wat om Sy ontwil martelare sou word. Hy wis dat hierdie kinders Hom veel meer geredelik as hul Verlosser sou aanneem as enige volwassenes waarvan baie wêreldwys en hard van hart is. Hy het hulle onderrig in taal wat hulle kon verstaan. Hy, die majesteit van die hemel, het dit nie benede Hom geag om hul vrae te beantwoord en Sy groot lesse so te vereenvoudig dat 'n kind dit kon verstaan nie. In hul harte het Hy die saad van die waarheid gesaai wat jare later sou opkom en vrugte tot die ewige lewe sou dra.  

Dit is steeds waar dat kinders die vatbaarste is vir die evangelie; hul harte is ontvanklik vir Goddelike invloede en sterk om die lesse wat geleer is te onthou. Klein kindertjies kan Christene wees, met 'n ervaring ooreenkomstig hul jare. Hulle moet in geestelike dinge onderrig word, en ouers moet hulle elke geleentheid gee, sodat hulle karakters soos die van Jesus kan ontwikkel.

Vaders en moeders moet hul kinders bejeën as jonger lede van die Here se gesin wat aan hulle toevertrou is om vir die hemel opgelei te word. Die lesse wat ons van Christus leer, moet ons aan ons kinders leer, namate die kinderverstand dit kan vat, en sodoende die skoonheid van die hemelse beginsels bietjie vir bietjie aan hulle verduidelik. So word die Christelike huis 'n skool waar die ouers die hulponderwysers is met Christus self die hoofinstrukteur.

In ons pogings om ons kinders tot bekering te bring, moet ons onthou dat 'n vertoon van emosie nie noodsaaklik is as 'n blyk van die oortuiging van sonde nie. Dit is ook nie nodig om die presiese tyd van hul bekering te weet nie. Ons moet hulle leer om hul sondes na Jesus te bring, Hom om vergifnis te vra, en te glo dat Hy vergewe en hulle ontvang soos Hy die kinders ontvang het toe Hy nog persoonlik op aarde was.

Wanneer die moeder haar kinders leer om haar te gehoorsaam omdat hulle haar liefhet, leer sy hulle die eerste lesse van die Christelike lewe. Vir die kind stel die moeder se liefde die liefde van Christus voor, en die kinders wat hul moeder vertrou en gehoorsaam, leer om die Heiland te vertrou en te gehoorsaam.

Jesus was die kinders se model, en ook die vader se voorbeeld. Hy het gepraat soos een wat gesag het, en Sy woord was kragtig; tog het Hy in al Sy omgang met onbeskofte en gewelddadige manne, nooit 'n onvriendelike of onbeleefde woord gebesig nie. Die genade van Christus in die hart sal 'n hemelse waardigheid en welvoeglikheid meebring. Dit sal versag wat kras is en al wat grof en onvriendelik is onderwerp. Dit sal vaders en moeders beweeg om hul kinders as intelligente wesens te behandel, soos hulle graag self behandel wil word.

Ouers, vir die opleiding van julle kinders, bestudeer die lesse wat God in die natuur voorsien het. As u 'n angelier, of roos, of lelie sou kweek, hoe sou u dit doen? Vra die tuinier hoe hy elke tak en blaar so pragtig laat groei en dit so mooi en simmetries laat ontwikkel. Hy sal u meedeel dat dit nie deur ruwe behandeling of geweld geskied het nie, want dit sal net die tengere stammetjies breek. Dit was deur klein bietjies aandag, dikwels bestee. Hy het dit natgemaak, het die jong plante teen die snerpende winde en skroeiende son beskerm, en God het hulle laat floreer en in skoonheid laat ontluik. Volg die tuinier se metode in die behandeling van u kinders. Deur sagte aanraking, liefdediens, probeer om hul karakters na die van Christus te skoei.

Moedig liefde tot God en tot mekaar aan. Die rede waarom daar so baie hardvogtige manne en vroue in die wêreld is, is dat ware liefde as swakheid beskou is en as sodanig ontmoedig en onderdruk is. Die uitnemender natuur van hierdie mense is in hul kinderdae doodgesmoor; en as die lig van die Goddelike liefde nie hul kille selfsug versmelt nie, sal hul geluk vir ewig bederf wees. As ons wil he ons kinders moet die tere gees van Jesus besit, en die simpatie waarmee die engele ons bejeën, moet ons die milde, liefdevolle impulse van die kind aanmoedig.

Leer die kinders om Christus in die natuur te sien. Neem hulle uit in die buitelug, onder die groot bome, in die tuin; en leer hulle om in die hele wonderbare skepping 'n uitdrukking van Sy liefde te sien. Leer hulle dat Hy die wette gemaak het wat alle lewende dinge beheers, dat Hy wette vir ons gemaak het, en dat hierdie wette tot ons geluk en vreugde dien. Moet hulle nie vermoei met lang gebede en eentonige prekery nie, maar leer hulle deur middel van die natuur se aanskouingslesse gehoorsaamheid aan die wet van God.

As u hul vertroue in u as volgelinge van Christus wen, sal dit maklik wees om hulle te vertel van die groot liefde waarmee Hy ons liefgehad het. Engele sal u bystaan in u pogings om die verlossingswaarhede aan hulle te verduidelik, om hulle na Christus as 'n persoonlike Verlosser te wys. Die Here sal aan vaders die genade gee om hul kindertjies se belangstelling op te wek in die Kindjie van Betlehem, wat waarlik die hoop van die wêreld is.

Toe Jesus die dissipels aangesê het om nie die kinders te belet om na Hom te kom nie, het Hy Sy volgelinge in alle eeue toegespreek— ampsdraers van die kerk, predikante, helpers en alle Christene. Jesus trek die kinders, en Hy beveel ons om hulle te laat kom; net asof Hy wou sê: Hulle sal kom as julle hulle nie belet nie.

Moenie laat u onchristelike karakter Jesus in 'n valse lig stel nie. Moenie die kleintjies van Hom af weghou deur u koudheid en onvriendelikheid nie. Moet hulle nooit rede gee om te glo dat die hemel nie so 'n aangename plek sal wees as u ook daar is nie. Moenie die godsdiens bespreek asof dit bo kinders se vuurmaakplek is nie, of op tree asof daar nie van kinders verwag word om Christus aan te neem nie. Moet hulle nie onder die wanindruk bring dat die godsdiens van Christus 'n neerdrukkende godsdiens is nie en dat hulle alles wat die lewe aangenaam maak moet versaak om tot die Heiland te kom nie.  

Werk saam met die Heilige Gees wanneer Hy die harte van die kinders beweeg. Leer hulle dat die Heiland hulle roep, dat niks Hom groter vreugde sal verskaf as dat hulle hulle aan Hom oorgee in die fleur en frisheid van hul jeug nie.

Die Heiland beskou die siele wat Hy met Sy eie bloed gekoop het met oneindige teerheid. Sy liefde maak aanspraak op hulle. Hy kyk hulle met onuitspreeklike verlange aan. Sy hart reik uit na nie net die voorbeeldigste kinders nie, maar ook na hulle wat deur oorerwing afstootlike karaktertrekke het. Baie ouers besef nie in watter mate hulle verantwoordelik is vir hierdie trekke in hul kinders nie. Hulle het nie die teerheid en wysheid om die stout kinders wat hulle self so bederf het, te behartig nie. Maar Jesus kyk hierdie kinders met ontferming aan. Hy speur van oorsaak tot gevolg.

Die Christelike werker kan Christus se werktuig wees om hierdie kinders na die Heiland te trek. Hy kan hulle met wysheid en takt tot hom trek; hy kan hulle hoop en moed gee, en deur die genade van Christus sal hy kan sien hoe hulle van karakter verander, sodat van hulle gesê sal kan word: ,,Aan sulkes behoort die koninkryk van die hemele."  

57 Een Ding Kom Jy Kort

“En toe Hy op pad uitgaan, hardloop daar een na Hom toe en val voor Hom op die knieë en vra Hom: Goeie Meester, wat moet ek doen om die ewige lewe te beërwe?"

Die jongman wat die vraag gevra het, was 'n owerste. Hy het baie besittings gehad en 'n verantwoordelike posisie beklee. Hy het gesien met watter liefde Christus die kinders wat na Hom gebring is, bejeën het; hy het gesien hoe teer Hy hulle ontvang en in Sy arms geneem het, en in sy hart het 'n liefde vir die Heiland ontstaan. Hy het verlang om Sy dissipel te wees. Hy was so diep bewoë dat hy agterna gehardloop het toe Christus wegstap, aan Sy voete gaan kniel het en Hom opreg die vraag gevra het wat so belangrik vir sy siel en die siel van elke mens is: ,, Goeie Meester, wat moet ek doen om die ewige lewe te beërwe?"

,,Waarom noem jy My goed?" het Christus gevra, ,,niemand is goed nie, behalwe Een, naamlik God." Jesus wou die owerste se opregtheid toets en hom laat sê waarom hy Hom as goed beskou. Wis hy dat die Een met wie hy praat die Seun van God is? Wat was die ware gevoel van sy hart?

Die owerste was baie beïndruk met sy eie geregtigheid. Hy het nie werklik gevoel dat hy enigsins te kort geskiet het nie; tog was hy nie heeltemal tevrede nie. Hy het behoefte aan iets gevoel wat hy nie besit het nie. Kon Jesus hom nie seën soos Hy die kindertjies geseën het en in sy sielsbehoefte voorsien nie?

Ten antwoord op sy vraag het Jesus hom meegedeel dat gehoorsaamheid aan die gebooie van God noodsaaklik is as hy die ewige lewe wil he; en Hy het etlike gebooie opgenoem om die man se plig teenoor sy medemens te toon. Die owerste het positief geantwoord: ,,A1 hierdie dinge het ek onderhou van my jeug af. Wat kom ek nog kort?"  

Christus het in die aangesig van die jongman gekyk asof hy sy lewe lees en sy karakter deurvors. Hy het hom liefgehad en het verlang om hom die vrede en genade en blydskap te gee wat sy karakter wesenlik sou verander. ,,Een ding kom jy kort," het Hy gesê, ,,gaan verkoop alles wat jy het en gee dit aan die armes, en jy sal 'n skat in die hemel he; kom dan hier, neem die kruis op en volg My."

Christus het aangetrokke tot die jongman gevoel. Hy wis dat hy opreg in sy bewering was: ,,A1 hierdie dinge het ek onderhou van my jeug af." Die Heiland het innig begeer om hom die geestelike insig te gee wat hom in staat sou stel om te sien hoe noodsaaklik 'n toegewyde hart en Christelike goedheid is. Hy wou graag in hom 'n nederige en berouvolle hart sien, bewus van die hoogste liefde wat aan God gegee moet word, en wat sy tekortkominge in die volmaaktheid van Christus sal hul.

Jesus het in hierdie owerste net die nodige hulp gesien, as die jong​man 'n medewerker met Hom in die verlossingswerk kon word. As hy hom net aan die leiding van Christus sou onderwerp, kon hy 'n invloed ten goede wees. Die owerste sou opvallend soos Christus kon wees; want hy het hoedanighede besit wat, indien hulle met die Heiland verenig word, hom in staat sou gestel het om 'n Goddelike invloed onder die mense te word. Christus het sy karakter deurgekyk en het hom liefgekry. Liefde jeens Christus het ook in die owerste se hart ontbrand, want liefde verwek liefde. Jesus het verlang om van hom 'n medewerker te maak. Hy het verlang om hom soos Hyself te maak — 'n spieël waarin die beeld van God weerkaats kon word. Hy wou graag die uitnemendheid van sy karakter ontwikkel en dit heilig vir die Meester se gebruik. As die owerste hom toe aan Christus onderwerp het, sou hy ontluik het in die atmosfeer van Sy teenwoordigheid. Hoe anders sou sy toekoms nie gewees het as hy hierdie keuse gedoen het nie!

,,Een ding kom jy kort," het Jesus gesê. ,,As jy volmaak wil wees, gaan verkoop jou goed en gee dit aan die armes, en jy sal 'n skat in die hemel he; en kom hier, volg My." Christus het sy hart deurvors. Hy het net een ding kortgekom, maar dit was 'n kardinale beginsel. Hy het die liefde van God in sy siel nodig gehad. As hierdie gebrek nie aangesuiwer word nie, sou dit vir hom noodlottig wees; sy hele natuur sou verdorwe raak. Selfbevrediging sou selfsug versterk. Om die liefde van God te ontvang, moet hy eers sy eieliefde inboet.

Christus het die man op die proef gestel. Hy het hom gevra om te kies tussen die hemelse skat en wêreldse grootheid. Die hemelse skat sou gewis wees as hy net Christus wou volg. Maar hy sou sy selfsug moet versaak, sy wil aan die beheer van Christus oorlewer. Die heiligheid van God self is aan die jong owerste gebied. Die voorreg was syne om 'n seun van God en 'n mede erfgenaam met Christus van die hemelse rykdom te word. Maar hy moet sy kruis opneem en die Heiland langs die pad van selfverloëning volg.

Christus se woorde was vir die owerste inderdaad die uitnodiging: ,,Kies dan vir julle vandag wie julle wil dien" (Josua 24:15). Die keuse het by hom berus. Jesus het gehunker na sy bekering. Hy lui hom die swak plek in sy karakter gewys, en met watter diepe belangstelling het Hy die jongman nie aanskou terwyl hy die saak oorweeg nie! Besluit hy om Christus te volg, moet hy Hom in alles gehoorsaam; moet hy sy ambisieuse skemas laat vaar. Met watter innige sielehonger het die Hei​land die jongman aangekyk in die hoop dat hy sou toegee aan die uit​nodiging van die Gees van God!

Christus het aan hierdie owerste die enigste voorwaardes gestel wat dit vir hom moontlik sou maak om 'n Christelike karakter te vervolmaak. Dit was woorde van wysheid, al het hulle hard en veeleisend geklink. In hul aanvaarding en gehoorsaming het die owerste se enigste hoop op verlossing gele. Sy aansien en besittings het 'n subtiele invloed ten kwade op sy karakter uitgeoefen. Koester hy hulle, sou hulle God uit sy hart verdring. Om veel of baie van God te weerhou, was om iets te behou wat sy morele krag en doeltreffendheid sou verminder; want word die dinge van hierdie wêreld gekoester, hoe onseker of onwaardig hulle ook mag wees, sal hulle allesoorheersend word.

Die owerste het dadelik besef wat Christus se woorde alles inhou, en hy het hartseer geword. As hy maar die waarde besef het van die gawe wat hom aangebied is, sou hy dadelik een van Christus se volgelinge geword het. Hy was 'n lid van die eerwaardige Joodse raad, en die Satan het hom versoek met vleiende vooruitsigte vir die toekoms. Hy wou die hemelse skat he, maar ook die wêreldse voordele wat sy rykdom hom kon besorg. Hy was jammer dat daar sulke voorwaardes moes wees; hy wou die ewige lewe he, maar was nie gewillig om die prys te betaal nie. Die ewige lewe het vir hom te duur geklink, en hy is bedroef daar weg; ,,want hy het baie besittings gehad."

Hy het homself bedrieg deur te dink hy hou die wet van God. Hy het getoon dat rykdom sy afgod was. Hy kon die gebooie van God nie onderhou terwyl die wêreld vir hom eerste gekom het nie. Hy het die gawes van God liewer gehad as die Gewer. Christus het die jongman gemeenskap met Homself aangebied. ,,Volg My," het Hy gesê. Maar die Heiland was vir hom geringer as sy aansien onder die mense, of sy besittings. Om sy sigbare aardse skat te verruil vir die onsigbare hemelse, was te veel van 'n risiko. Hy het die ewige lewe van die hand gewys en is daar weg om die wêreld vir goed te gaan dien. Duisende gaan deur die beproewing en weeg Christus teen die wêreld op; en baie kies die wereld. Soos die jong owerste, draai hulle die rug op die Heiland en sê in hul harte: Ek wil die Man nie as leier he nie.

Christus se optrede teenoor die jongman is 'n aanskouingsles. God het ons die gedragsreël gegee wat elkeen van Sy dienaars moet volg. Dit is gehoorsaamheid aan Sy wet—nie net 'n wettiese gehoorsaamheid nie, maar 'n gehoorsaamheid wat die lewe deurtrek en uit die karakter straal. God het Sy eie karakternorm gegee vir almal wat burgers van Sy koninkryk wil word. Net diegene wat medewerkers met Christus wil word, net die wat sê: Here, alles wat ek het en is behoort aan U, sal as seuns en dogters van God erken word. Elkeen moet dink wat dit beteken om die hemel te verlang en om tog jou rug daarop te draai weens die voorwaardes. Dink daaraan wat dit is om vir Christus nee te sê. Die jongman het gesê: Nee, ek kan U nie alles gee nie. Maak ons ook so? Die Heiland bied aan om die werk wat God aan ons opgedra het met ons te deel. Hy bied aan om die middele wat God ons gegee het, te gebruik om Sy werk in die wêreld te bevorder. Dis die enigste weg waarlangs Hy ons kan red.

Die owerste se besittings is aan hom toevertrou sodat hy 'n getroue rentmeester kon wees; hy moes hierdie middele gebruik vir die welsyn van behoeftiges. So vertrou God nou middele, talente en geleenthede aan mense toe, sodat hulle Sy agente kan wees om die armes en noodlydendes te help. Hy wat sy toevertroude gawes bestee soos God dit wil he, word 'n medewerker met die Heiland. Hy wen siele vir Christus omdat hy 'n verteenwoordiger van Sy karakter is.

Mense wat, soos die jong owerste, in posisies van aansien verkeer en groot besittings het, sal dit moontlik as 'n te groot opoffering beskou om alles te verlaat om Christus te kan volg. Maar dit is die gedragsreël vir almal wat Sy dissipels wil word. Niks minder as gehoorsaamheid word aanvaar nie. Selfonderwerping lê ten grondslag aan die leer van Christus. Dikwels word dit meegedeel in taal wat gebiedend klink, omdat daar geen ander manier is om die mens te red as om die dinge van hom weg te neem wat, indien gekoester, die hele lewe sal demoraliseer nie.

As Christus se volgelinge aan die Here teruggee wat aan Hom behoort, maak hulle vir hulle 'n skat bymekaar wat vir hulle gegee sal word wanneer hulle sal verneem: ,,Mooi so, goeie en getroue dienskneg, ... Gaan in, in die vreugde van jou Heer" ,,wat vir die vreugde wat Hom voorgehou is, die kruis verdra het, die skande verag het en aan die regterkant van die troon van God gaan sit het" (Mattheüs 25:23; Hebreërs 12:2). Die vreugde om siele vir ewig gered te sien is die loon van almal wat in die voetstappe van Hom volg wat gesê het: ,,Volg My."  

58 Lasarus, Kom Uit.
Onder die standvastigste volgelinge van Jesus was Lasarus van Betanië.  Van hul eerste ontmoeting af het hy 'n vaste geloof in Christus gehad; hy het Hom innig liefgekry en is innig deur die Heiland bemin. Dit was vir Lasarus dat Christus Sy grootste wonderwerk verrig het. Die Heiland het almal wat Sy hulp gesoek het, geseën; Hy het alle mense lief, maar aan sommiges raak Hy besonder teer geheg. Aan die familie te Betanië was Hy met 'n besondere liefde verbind, en Sy merkwaardigste wonder​werk is ter wille van een van hulle verrig.

In Lasarus se huis het Jesus dikwels rus gevind. Die Heiland het self geen tuiste gehad nie; Hy was afhanklik van die gasvryheid van Sy vriende en dissipels, en dikwels wanneer Hy moeg was en verlang het na vriendskap, het Hy Hom graag na hierdie vreedsame huisie onttrek, weg van die agterdog en jaloesie van die bose Fariseërs af. Hier is Hy opreg verwelkom met loutere, heilige vriendskap. Hier kon Hy ontspanne en ongehinderd praat met die wete dat Sy woorde begryp en gewaardeer sou word.

Die Heiland kon 'n stil huis en belangstellende luisteraars waardeer. Hy het verlang na teerheid, hoflikheid en minsaamheid aan die kant van die mens. Diegene wat die hemelse voorligting ontvang het wat Hy altyd gewillig was om mee te deel, het ook groot seën ontvang. Wanneer die menigtes Christus deur die oop veld gevolg het, het Hy hul aandag op die skoonheid van die natuur gevestig. Hy wou graag hul insig verhelder, sodat hulle kon sien hoe die hand van God die wêreld onderhou. Om waardering vir die goedheid en milddadigheid van God aan te moedig, het Hy Sy luisteraars se aandag gevestig op die sagte dou, die milde reëns en die helder sonskyn, wat aan die goeies en slegtes gegee word. Hy wou graag dat die mense beter moet besef met watter sorg God die mense wat Hy geskape het, bejeën. Maar die skares was traag van begrip, en in die huisie te Betanië het Christus rus gevind van die vermoeiende stryd van die openbare lewe. Hier het Hy 'n waarderende gehoor gevind vir Sy uiteensetting van die Voorsienigheid. In hierdie gesellige afsondering kon Hy Sy toehoorders dinge vertel wat Hy nie aan die gemengde menigtes durf vertel het nie. Dit was nie vir Hom nodig om met Sy vriende in gelykenisse te praat nie.

By hierdie onderhoudende lesse het Maria by Christus se voete gesit en eerbiedig en belangstellend geluister. By een geleentheid het Martha, belas met die sorge om die ete te berei, by Christus kom kla: ,,Here, gee U nie om dat my suster my alleen laat bedien nie? Sê dan vir haar dat sy my moet help." Dit was tydens Christus se eerste besoek aan Betanië. Die Heiland en Sy dissipels het pas 'n vermoeiende reis te voet van Jerigo afgelê. Martha was besorg oor hul gerief, en in haar gretigheid het sy die hoflikheid wat haar Gas toekom, vergeet. Jesus het haar bedaard en geduldig geantwoord: ,,Martha, Martha, jy is besorg en verontrus oor baie dinge; maar een ding is nodig; en Maria het die goeie deel uitgekies wat van haar nie weggeneem sal word nie." Maria het haar geheue gevul met die kosbare woorde uit die Heiland se mond, woorde wat vir haar kosbaarder was as die aarde se duurste skatte.

Die ,,een ding" wat Martha nodig gehad het, was 'n bedaarde, toegewyde gees, 'n diepe belangstelling in kennis aangaande die toekomstige, onsterflike lewe, en die genade wat nodig is vir geestelike vooruitgang. Sy het minder sorg nodig gehad vir verganklike dinge en meer vir die dinge wat tot in ewigheid bly. Jesus wou Sy kinders leer om elke geleentheid aan te gryp om die kennis op te doen wat hulle wys tot saligheid sal maak. Nougesette, ywerige werkers is nodig vir die saak van Christus. Daar is baie werk vir die Marthas met hul ywer vir aktiewe godsdienstige arbeid. Maar laat hulle eers saam met Maria aan die voete van Jesus gaan 'sit. Laat nougesetheid, stiptelikheid en ywer geheilig word deur die genade van Christus; dan sal die lewe 'n onverwinlike invloed ten goede wees.

Droefheid het hierdie vreedsame huis vervul waar Jesus gerus het. Lasarus het skielik siek geword en sy susters het 'n boodskap na die Heiland gestuur: ,,Here, hy vir wie U liefhet, is siek." Hulle het gesien met watter geweld die siekte hul broer aangetas het, maar wis ook dat Christus Hom bevoeg bewys het om enige siekte te genees. Hulle het geglo dat Hy met hulle sou voel in hul nood, en het daarom nie aangedring dat Hy dadelik moet kom nie, maar net die tyding gestuur: ,,Hy vir wie U liefhet, is siek." Hulle het gedink Hy sou dadelik op hul boodskap reageer en so gou moontlik na Betanië terugkeer.

Angstig het hulle op tyding van Jesus gewag. Solank daar nog lewe in hul broer was, het hulle gebid en gewag op die koms van Jesus. Maar die boodskapper is sender Hom terug. Tog het hy die boodskap gebring: ,,Hierdie siekte is nie tot die dood toe nie," en hulle het vasgehou aan die hoop dat Lasarus sou lewe. Hulle het teer geprobeer om die byna bewustelose sieke met hoop en moed te besiel. Toe Lasarus sterf, was hulle bitter teleurgesteld; maar hulle het die ondersteunende genade van Christus gevoel, en dit het hulle daarvan weerhou om die Heiland te verwyt.

Toe Christus die boodskap verneem, het die dissipels gedink Hy staan gevoelloos daarteenoor. Hy het geen teken verraai van die droefheid wat hulle van Hom verwag het nie. Toe Hy na hulle opkyk, sê Hy: ,,Hierdie siekte is nie tot die dood toe nie; maar tot die heerlikheid van God, sodat die Seun van God daardeur verheerlik kan word." Nog twee dae het Hy daar gebly—'n versuim wat vir die dissipels 'n raaisel was. Hoe vertroostend sou Sy teenwoordigheid nie vir die geteisterde gesin wees nie! het hulle gedink. Hulle was goed bekend met Sy liefde vir die familie te Betanië, en was verbaas dat Hy nie gehoor gegee het aan die boodskap nie: ,,Hy vir wie U liefhet, is siek."

Die daaropvolgende twee dae het Christus die skyn gewek dat Hy die boodskap heeltemal vergeet het; Hy het nie na Lasarus verwys nie. Die dissipels het aan Johannes die Doper, die voorloper van Jesus gedink. Hulle het gewonder waarom Jesus, met Sy vermoë om wonderwerke te verrig, toegelaat het dat Johannes in die tronk moet wegkwyn en daarna gewelddadig moet sterf. Waarom het Christus, met Sy mag, nie Johannes se lewe gered nie? Die vraag is dikwels deur die Fariseërs gestel, wat dit as onteenseglike bewys teen Sy aanspraak as die Seun van God beskou het. Die Heiland het Sy dissipels gewaarsku teen beproewinge, verliese en vervolging. Sou Hy hulle in beproewing in die steek laat? Sommige het gewonder of hulle 'n fout maak oor Sy sending. Almal was diep bekommerd.  

Na twee dae het Jesus vir die dissipels gesê: ,,Laat ons weer na Judea gaan." Die dissipels het gewonder hoekom Jesus, as Hy dan na Judea wil gaan, twee dae gewag het. Maar besorgdheid vir Christus en vir hulself het nou swaarder by hulle geweeg. Hulle kon niks anders as gevaar sien in die weg wat Hy nou wou inslaan nie. ,,Rabbi," het hulle gesê, ,,die Jode het onlangs probeer om U te stenig, en gaan U weer daarnatoe? Jesus het geantwoord: Is daar nie twaalf ure in die dag nie?"  ,,Ek staan onder die leiding van My Vader; solank Ek Sy wil doen, is My lewe veilig. Die twaalf ure van My dag is nog nie verby nie. Ek betree die laaste deeltjie van My dag; maar solank dit nog duur, is Ek veilig."

,,As iemand in die dag wandel," het Hy gesê, ,,stamp hy hom nie, omdat hy die lig van hierdie wêreld sien." Hy wat die wil van God doen, wat in die pad wandel wat God vir hom aangewys het, kan nie struikel of val nie. Die lig van God se leidende Gees gee hom 'n duidelike begrip van sy plig en lei hom tot aan die einde van sy taak. ,,Maar as iemand in die nag wandel, stamp hy hom, omdat die lig nie in hom is nie." Hy wat sy eie weg inslaan, waar God hom nie geroep het nie, sal struikel. Vir hom word die dag nag, en waar hy hom ook al bevind, is hy onveilig.

,,Dit het Hy gespreek; en daarna sê Hy vir hulle: Lasarus, ons vriend, slaap; maar Ek gaan om hom wakker te maak." ,,Lasarus, ons vriend, slaap." Watter aandoenlike woorde! Hoe innig simpatiek! Met hul gedagtes vol van die gevare waarin hul Meester Hom nou gaan begeef deur na Jerusalem te gaan, het die dissipels amper vergeet van die bedroefde familie te Betanië. Maar nie Christus nie. Dit was soos 'n bestraffing vir hulle. Eers was hulle teleurgesteld omdat Hy nie dadelik op die boodskap gereageer het nie. Hulle het begin dink dat Hy Lasarus en sy susters nie so liefgehad het soos wat hulle gedink het nie; anders sou Hy dadelik gegaan het. Maar die woorde, ,,Lasarus, ons vriend, slaap," het hulle weer reggehelp. Hulle was oortuig dat Christus nie Sy vriende in hul nood vergeet het nie.

,,Sy dissipels sê toe: Here, as hy slaap, sal hy gesond word. Maar Jesus het gespreek van sy dood, terwyl hulle gedink het dat Hy van die rus van die slaap spreek." Christus stel die dood as 'n slaap aan Sy gelowige kinders voor. Hul lewens is met Christus in God verborge, en tot die geklank van die laaste basuin sal die wat sterf, in Hom slaap.

,,Toe sê Jesus vir hulle ronduit: Lasarus is dood. En Ek is bly om julle ontwil dat Ek nie daar was nie, sodat julle kan glo. Maar laat ons na hom toe gaan." Thomas kon niks anders as die dood vir sy Meester sien wag as Hy na Judea gaan nie, maar het sy moed bymekaargeskraap en vir die ander dissipels gesê: ,,Laat ons ook gaan om saam met Hom te sterwe." Hy wis hoe fel die Jode se haat teenoor Jesus was. Hulle was van plan om Hom om die lewe te bring; maar kon nog nie daarin slaag nie omdat Sy tyd nog nie verstreke was nie. In hierdie tyd is Jesus deur hemelse engele beskerm; en selfs in die streke van Judea, waar die rabbi's komplotte gesmee het om Hom gevange te neem en dood te maak, kon geen kwaad Hom bykom nie.  

Die dissipels was verbaas toe Christus sê: ,,Lasarus is dood. En Ek is bly … dat Ek nie dam was nie." Het die Heiland opsetlik weggebly van die huis van Sy geteisterde vriende? Oënskynlik is Maria en Martha en die sterwende Lasarus alleen gelaat. Maar hulle was nie alleen nie. Christus het die hele toneel aanskou, en na die dood van Lasarus is sy bedroefde susters deur Sy genade onderhou. Jesus het die droefheid van hul gebroke harte gadegeslaan terwyl hul broer worstel met sy meedoënlose vyand, die dood. Hy het al die prieme van foltering gevoel toe Hy vir Sy dissipels sê: ,,Lasarus is dood." Maar Christus kon nie net aan die geliefdes te Betanië dink nie; Hy moes ook aan die opleiding van Sy dissipels dink. Hulle sou Sy verteenwoordigers op aarde wees, sodat die seën van die Vader almal kon bereik. Om hulle onthalwe het Hy toegelaat dat Lasarus sterwe. As Hy hom as sieke genees het, sou die wonderwerk wat die magtigste bewys van Sy Godheid was, nie verrig gewees het nie.

As Christus in die siekekamer was, sou Lasarus nie gesterf het nie; want die Satan sou dan geen mag oor hom gehad het nie. Die dood sou sy pyl nie op Lasarus kon mik in die teenwoordigheid van die Gewer van die lewe nie. Daarom het Christus weggebly. Hy het die vyand toegelaat om sy mag uit te oefen, sodat Hy hom as verslane vyand kon terugdryf. Hy het toegelaat dat Lasarus onder die heerskappy van die dood kom; en die bedroefde susters het gesien hoe hul broer in die graf gelê word. Christus wis dat hul geloof in hul Verlosser hewig op die proef gestel sou word as hulle die lewelose gelaat van hul broer aanskou. Maar Hy wis dat hul geloof as gevolg van die stryd waardeur hulle nou moes worstel, met veel groter krag sou skyn. Hy het elke priem van hartseer wat hulle deurgemaak het, deurleef. Hy het hulle nie minder liefgehad omdat Hy vertoef het nie; maar Hy wis dat vir hulle, vir Lasarus, vir Homself en vir Sy dissipels 'n oorwinning te behaal is.

,,Om julle ontwil;" ,,sodat julle kan glo." Vir almal wat die hand uitstrek na die leidende Hand van God is die donkerste oomblik die tyd wanneer Sy hulp die naaste is. Hulle sal met dankbaarheid terugkyk op die donkerste deel van hul pad. ,,Die Here weet om die godsaliges uit versoeking te verlos." 2 Petrus 2:9. Uit elke versoeking en elke beproewing sal Hy hulle met 'n sterker geloof en ryker ondervinding uitlei.

Met Sy vertraging om na Lasarus te kom, het Christus 'n genadedoel gehad teenoor diegene wat Hom nie ontvang het nie. Hy het getalm, sodat Hy, deur Lasarus uit die dode op te wek, Sy koppige, ongelowige volk nog een bewys kon gee dat Hy inderdaad ,,die opstanding en die lewe" is. Hy was onwillig om alle hoop te laat vaar vir die volk—die arme, dwalende skape van die huis van Israel. Sy hart wou breek oor hul onboetvaardigheid. In Sy genade wou Hy hulle nog een bewys gee dat Hy die Hersteller is, die Een wat alleen lewe en onsterflikheid kan gee. Dit moes 'n bewys wees wat die priesters nie kon wegredeneer nie. Dit was die rede vir Sy getalm om na Betanië te gaan. Sy kronende wonderwerk, die opwekking van Lasarus, sou die seel van God op Sy werk en Sy aanspraak as Seun van God plaas.

Op Sy reis na Betanië het Jesus, soos Sy gewoonte was, na die siekes en behoeftiges omgesien. Toe Hy die dorpie bereik, stuur Hy 'n boodskapper na die susters met die tyding van Sy aankoms. Christus is nie dadelik na die huis nie, maar het by 'n stil plekkie langs die pad vertoef. Die groot bohaai wat die Jode by die dood van vriende of familie gemaak het, was strydig met die gees van Christus. Hy het die geweeklaag van die gehuurde roubedrywers gehoor en wou die susters nie te midde van hierdie rumoer ontmoet nie. Onder die simpatiseerders was familie van die gesin, waarvan sommige hoe en verantwoordelike poste in Jerusalem beklee het. Onder hulle was sommige van Christus se bitterste vyande. Christus was bekend met hul oogmerke en het Hom dus nie dadelik aangemeld nie.

Die boodskap is so onopsigtelik aan Martha gegee dat die ander in die vertrek dit nie gehoor het nie. In haar droefheid het Maria dit nie gehoor nie. Martha is dadelik daar uit, haar Here tegemoet, maar omdat Maria dag dat sy na die graf is, het sy in haar leed bly sit en geen gewag daarvan gemaak nie.

Martha is haastig na Jesus, haar hart onstuimig met botsende emosies. In Sy gelaat het sy nog dieselfde tederheid en liefde soos altyd gelees. Haar vertroue in Hom was onwankelbaar, maar sy het gedink aan haar geliefde broer, wat Jesus ook liefgehad het. Met opwellende droefheid omdat Christus nie eerder gekom het nie, en tog met die hoop dat Hy selfs nou nog iets sou doen om hulle te troos, het sy gesê: ,,Here, as U hier gewees het, sou my broer nie gesterf het nie." Oor en oor onder die rumoer van die roubedrywers, het die susters hierdie woorde herhaal.

Met menslike en Goddelike ontferming het Jesus in haar bedroefde, vermoeide gelaat gekyk. Martha was tot geen relaas geneë nie; sy het al haar gevoelens uitgedruk in die patetiese woorde: ,,Here, as U hier gewees het, sou my broer nie gesterf het nie." Maar toe sy in Sy liefdevolle gelaat kyk, voeg sy by: ',,Maar selfs nou weet ek dat alles wat U van God vra, God U sal gee."

Jesus het haar in haar geloof aangemoedig en gesê: ,Jou broer sal opstaan." Sy antwoord was nie bedoel as 'n aanduiding van 'n onmiddellike verandering nie. Hy het Martha se gedagtes verder as die huidige teruggawe van haar broer gelei en hulle op die opstanding van die regverdiges gevestig. Hy het dit gedoen sodat sy in die opwekking van Lasarus 'n gelofte van die opstanding van al die regverdige dode sou sien, en 'n versekering dat dit deur die mag van die Heiland bewerkstellig sou word.

Martha het geantwoord: ,,Ek weet dat hy sal opstaan in die opstanding in die laaste dag."

Om nog meer rigting aan haar geloof te gee, het Jesus gesê: Ek is die opstanding en die lewe." In Christus is die lewe — die oorspronklike, onontleende lewe. ,,Hy wat die Seun het, het die lewe." 1 Johannes 5:12. Die Godheid van Christus is die gelowige se waarborg van die ewige lewe. ,,Wie in My glo," het Jesus gesê, ,,sal lewe al het hy ook gesterwe. En elkeen wat lewe en in My glo, sal nooit sterwe tot in ewigheid nie. Glo jy dit?" Hier kyk Christus vooruit na Sy wederkoms. Dan sal die regverdige dode in onverganklikheid opgewek en die lewende reg​verdiges in die hemel opgeneem word sonder om die dood te smaak. Die wonderwerk wat Christus nou op die punt was om te verrig, sou 'n voorstelling van die opstanding van al die regverdige dode wees. Deur Sy woord en werke het Hy Hom die bewerker van die opstanding genoem. Hy wat self weldra aan die kruis sou sterf, het met die sleutels van die dood gestaan, 'n oorwinnaar oor die graf, wat Sy reg en mag om die ewige lewe te gee, uitgeoefen het.

Op die Heiland se vraag: ,,Glo jy dit?" het Martha geantwoord: ,Ja, Here, ek glo dat U die Christus is, die Seun van God, wat in die wêreld sou kom." Sy het nie die voile betekenis van Christus se woorde begryp nie, maar het haar geloof in Sy Godheid bely, met die vertroue dat Hy in staat is om te doen net wat Hom behaag.

,,En nadat sy dit gesê het, gaan sy en roep Maria, haar suster, stilletjies en sê: Die Meester is hier en Hy roep jou." Sy het die boodskap so ongemerk moontlik oorgedra; want die priesters en owerstes was bereid om Jesus by die eerste geleentheid te arresteer. Die geweeklaag van die roubedrywers het verhoed dat haar woorde gehoor word.

Toe Maria dit hoor, het sy haastig opgestaan en met 'n blik van verwagting die vertrek verlaat. Menende dat sy na die graf gaan, het die roubedrywers haar gevolg. Toe sy by die plek kom waar Jesus gewag het, het sy aan Sy voete gekniel en met bewende lippe gesê: ,,Here, as U hier gewees het, sou my broer nie gesterf het nie." Die rumoer van die roubedrywers het haar pyn aan gedoen; sy wou graag 'n paar stille woorde alleen met Jesus wissel. Maar sy was bewus van die jaloesie wat party van die aanwesiges teenoor Christus gekoester het, en het haar droefheid beteuel.  

,,Toe Jesus haar dan sien ween en die Jode wat saam met haar gekom het, ook sien ween, het Hy geweldig bewoë geword in sy gees en Hom ontstel." Hy kon die harte van al die aanwesiges lees. Hy wis dat baie maar net droefheid geveins het. Hy wis dat baie in die geselskap, wat nou 'n vertoon van droefheid maak, eerlang die dood sou soek van nie net die magtige Wonderbewerker nie, maar ook van die een wat uit die dode opgewek sou word. Christus kon hul valsheid daar en dan ontbloot het, maar Hy het Sy heilige verontwaardiging in toom gehou. Die regmatige woorde wat Hy hulle kon toegevoeg het, het hy nie gebesig nie, uit eerbied vir die geliefde wat in haar leed by Sy voete gekniel het en wat waarlik in Hom geglo het.

,,Waar het julle hom neergelê?" het Hy gevra. ,,Hulle sê vir Hom: Here, kom kyk." Saam is hulle na die graf. Dit was 'n droewige toneel. Lasarus was 'n beminde man. Sy susters het oor hom geween asof hul harte wou breek, en die trane van sy voormalige vriende het met die van die bedroefde susters gemeng. Met al hierdie menselyding voor Hom, en gedagtig aan die feit dat die geteisterde vriende oor die dooie kon ween terwyl die Verlosser van die wêreld by hulle staan, het Jesus geween. Al was Hy die Seun van God, het Hy die menslike natuur aangeneem en is Hy deur mensedroefheid ontstel. Sy tere, ontfermende hart gaan altyd in deernis uit na die geteisterde. Hy ween met die wenendes en verheug Hom met die blymoediges.

Maar dit was nie net uit menslike medelyde met Maria en Martha dat Hy geween het nie. In Sy trane was daar 'n droefheid so hoog bo menslike droefheid verhewe as wat die hemele hoër as die aarde is. Christus het nie om Lasarus geween nie; want Hy sou hom weldra uit die graf uitroep. Hy het geween omdat baie van die wat nou hier vir Lasarus gerou het, weldra die dood sou bewerkstellig van Hom wat die opstanding en die lewe is. Maar hoe onbekwaam was die ongelowige Jode om Sy trane reg te vertolk! Sommige, wat net die uiterlike omstandighede van die toneel voor hulle kon raaksien, het saggies gesê: ,,Kyk, hoe lief het Hy hom gehad." Andere, wat die saad van ongeloof in die harte van die teenwoordiges wou plant, het honend gesê: ,,Kon Hy wat die oë van die blinde man geopen het, nie maak dat hierdie man ook nie gesterf het nie?" As Christus die mag gehad het om Lasarus te red, waarom het Hy hom dan laat sterwe?

Met profetiese oog het Christus die vyandigheid van die Fariseërs en die Sadduseërs aanskou. Hy wis dat hulle Sy lewe soek. Hy wis dat sommige wat nou hier so skynbaar simpatiek staan, weldra die deur van hoop en die poorte van die Godstad teen hulleself sou sluit. 'n Toneel was op die punt om hom af te speel, in Sy vernedering en kruisiging,wat sou lei tot die verwoesting van Jerusalem, en daardie dag sal niemand die dode beween nie. Die vergelding wat op Jerusalem wag, het Hy duidelik in Sy gees gesien afspeel. Hy het Jerusalem deur Romeinse legioene omsingel gesien. Hy wis dat baie wat nou vir Lasarus ween, in die beleg van die stad sou omkom en dat daar in hulle dood geen hoop sou wees nie.

Dit was nie net oor die toneel voor Hom dat Christus geween het nie. Die gewig van die droefheid van eeue het op Hom gedruk. Hy het die verskriklike uitwerking van die oortreding van die wet van God gesien. Hy het gesien hoe, in die geskiedenis van die wêreld vanaf die dood van Abel, die stryd tussen goed en kwaad steeds erger word. En in 'n toekomsblik het Hy die lyding en leed, die trane en dood gesien wat die lot van die mens sou wees. Sy hart is deurpriem met die lyding van die mensdom in alle eeue en lande. Die wee van die sondige ras het swaar op Sy siel gedruk, en die fontein van Sy trane het oopgespring in Sy verlange om al hul nood te lenig.

,,En Jesus het weer in Homself geweldig bewoë geword en by die graf gekom." Lasarus is in 'n spelonk gelê en 'n groot klip is voor die ingang aangebring. ,,Neem die steen weg," het Christus beveel. Menende dat Hy net die dode wil sien, het Martha beswaar gemaak en gesê dat die liggaam reeds vier dae lank begrawe lê en dat verderf al ingetree het. Hierdie verklaring voor die opwekking van Lasarus het die vyande van Christus geen geleentheid gelaat om te sê dat dit bedrog was nie. In die verlede het die Fariseërs valshede in verband met die wonderlikste openbarings van die mag van God versprei. Toe Christus die dogtertjie van Jaïrus opgewek het, het Hy gesê: ,,Die kind is nie dood nie, maar slaap" (Markus 5:39). Omdat sy maar 'n kort tydjie siek was en onmiddellik na haar dood opgewek is, het die Fariseërs verklaar dat die kind nie dood was nie; dat Christus self gesê het sy het maar net geslaap. Hulle het die skyn probeer wek dat Christus nie siektes kon genees nie, dat Sy wonderwerke bedrog was. Maar in hierdie geval kon niemand ontken dat Lasarus dood was nie.

Wanneer die Here op die punt staan om 'n werk te doen, oorreed die Satan altyd iemand om beswaar te maak. ,,Neem die steen weg," het Christus gesê. Sover moontlik, berei die weg vir my werk. Maar Martha se positiewe en eiesinnige natuur het op die voorgrond getree. Sy was onwillig om die ontbindende lyk te laat blootstel. Die mensehart is traag om die woorde van Christus te verstaan, en Martha se geloof het nie die ware betekenis van Sy belofte gesnap nie.

Christus het Martha tereggewys, maar in die teerste toon. ,,Het Ek nie vir jou gesê, as jy glo, sal jy die heerlikheid van God sien nie?" Waarom sal jy dan nog twyfel aan My mag? Waarom opper jy besware teen My bevele? Jy het My woord. As jy glo, sal jy die heerlikheid van God sien. Wat van nature onmoontlik is, kan nie in die pad van die Almagtige staan nie. Skeptisisme en ongeloof is nie nederigheid nie. Onwrikbare geloof in die woord van Christus is ware nederigheid, ware oorgawe.

,,Neem die steen weg." Christus kon die steen beveel het om self pad te gee, en dit sou Sy stem gehoorsaam het. Hy kon die engele wat aan Sy sy was, beveel het om dit te doen. Op Sy bevel sou onsigbare hande die steen verwyder het. Maar dit moes deur mensehande verwyder word. So, wou Christus wys, werk die mens met die Godheid saam. Wat die mens vermag, word nie aan die bonatuurlike oorgelaat nie. God skuif nie die hulp van die mens opsy nie. Hy gee hom krag, werk met hom saam terwyl hy die krag en vermoë wat aan hom gegee is, inspan.

Die bevel word gehoorsaam. Die steen word weggerol. Alles word openlik en berekenend gedoen. Almal word die kans gegee om te sien dat geen bedrog gepleeg word nie. Daar lê die liggaam van Lasarus in sy rotsgraf , koud en stil in die dood. Die geween van die roudraers word stil. Verbaas en vol verwagting staan die geselskap om die graf om te sien wat gaan gebeur.

Bedaard staan Christus voor die graf. 'n Gewyde plegtigheid daal op almal neer. Christus tree nader aan die graf. Dan hef Hy Sy oë na die hemel en sê: ,,Vader, Ek dank U dat U My verhoor het." Nie lank tevore nie het Christus se vyande Hom van godslastering beskuldig en klippe opgetel om Hom te stenig omdat Hy beweer het dat Hy die Seun van God is. Hulle het Hom daarvan beskuldig dat Hy deur die mag van die Satan wonderwerke verrig. Maar hier roep Christus God as Sy Vader aan, en met die grootste vertroue verklaar Hy Hom die Seun van God.

In alles wat Hy gedoen het, het Christus met Sy Vader saamgewerk. Hy het immer duidelik te kenne gegee dat Hy nie onafhanklik werk nie;  dit was deur geloof en gebed dat Hy Sy wonderwerke verrig het. Christus wou dat almal weet wat Sy verhouding tot Sy Vader is. ,,Vader," het Hy gesê, ,,Ek dank U dat U My verhoor het; en Ek het geweet dat U my altyd verhoor, maar ter wille van die skare wat rondom staan, het Ek dit gesê, sodat hulle kan glo dat U My gestuur het." Hier sou die dissipels en die skare die oortuigendste teken gegee word betreffende die ver​houding wat tussen Christus en God bestaan het. Hulle sou sien dat Christus se aanspraak geen bedrog is nie.

,,En nadat Hy dit gesê het, het Hy met 'n groot stem geroep: Lasarus, kom uit!" Sy stem, helder en deurdringend, dring deur die ore van die dooie. As Hy praat, glim die Godheid deur Sy mensheid. In Sy gelaat, wat verlig is deur die heerlikheid van God, sien die aanwesiges die versekering van Sy krag. Elke oog is op die ingang van die grot gevestig. Elke oor is gespits om die geringste geluid te hoor. Met intense belangstelling wag almal in spanning op die toets vir Christus se God​heid, die getuienis wat Sy aanspraak as die Seun van God sal bevestig, of die hoop vir ewig sal uitdoof.

Daar kom 'n roering in die stille graf, en hy wat dood was, staan in die ingang van die grot. Sy bewegings word gestrem deur die grafklere waarin hy toegedraai is, en Christus sê vir die verbaasde toeskouers: ,,Maak hom los en laat hom gaan." Weer moet hulle sien dat die mens met God moet saamwerk. Die mens moet vir die mensdom werk. Lasarus word losgemaak en staan daar voor die geselskap, nie soos een wat deur siekte uitgeteer is met swak, knakkende knieë nie, maar as 'n man in die fleur van sy lewe, in sy voile manlike krag. Sy oë vonkel intelligent en vol liefde jeens sy Heiland. Hy werp hom in aanbidding aan die voete van Jesus.

Die toeskouers is eers spraakloos van verbystering. Dan breek 'n toneel van onuitspreeklike vreugde en danksegging los. Die susters ontvang hul broer weer lewend as 'n geskenk van God, en met trane van vreugde stotter hulle hul dank teenoor die Heiland uit. Maar terwyl broer, susters en vriende saam in die re-unie juig, onttrek Jesus hom van die toneel. Wanneer hulle na die Lewegewer soek, is Hy nêrens te sien nie.  

59 Die Priesters Hou Raad
Betanië was so na aan Jerusalem dat die tyding van Lasarus se opwekking die stad gou bereik het. Deur middel van spioene wat die wonderwerk aanskou het, was die Joodse owerstes spoedig in besit van die feite. Die Raad is onmiddellik byeengeroep om te besluit wat om te doen. Christus het nou Sy mag oor die dood en die graf volkome gedemonstreer. Hierdie magtige wonderwerk was die hoogste bewys wat God aan die mens gegee het dat Hy Sy Seun na die wêreld gestuur het vir hul verlossing. Dit was 'n demonstrasie van Goddelike mag wat afdoende was om elkeen met 'n redelike verstand en verligte gewete te oortuig. Baie wat die opwekking van Lasarus gesien het, het nou in Jesus geglo. Maar dit het die haat van die priesters teen Hom net feller aangeblaas. Hulle het alle geringer getuienis van Sy Godheid verwerp, en hierdie nuwe wonderwerk het hulle net nog woedender gemaak. Die dooie is helder oordag opgewek, voor 'n skare van ooggetuies. Geen slenterstreek sou sulke getuienis kon wegredeneer nie. En juis daarom het die vyandigheid van die priesters nog dodeliker geword. Hulle was meer as ooit vasberade om 'n einde aan Christus se werk te maak.

Hoewel die Sadduseërs Christus nie goedgesind was nie, was hulle nie so kwaadwillig teenoor Hom soos die Fariseërs nie. Hul haat was nie so bitter nie. Maar hulle was nou onthuts. Hulle het nie in 'n opstanding van die dode geglo nie. Met sogenaamde wetenskaplike redenasies het hulle te kenne gegee dat dit vir 'n dooie liggaam onmoontlik sou wees om weer te kan lewe. Maar Christus het hul teorie met 'n paar woorde omvergewerp. Hulle onkunde in sowel die Skrif as die krag van God is aan die kaak gestel. Hulle kon aan geen manier dink om die indruk wat die wonderwerk op die volk nagelaat het, ongedaan te maak nie. Hoe kan 'n mens mense weglok van Hom wat die graf van sy dode beroof? Vals berigte is in omloop gebring, maar die wonderwerk kon nie ontken word nie en hulle het nie geweet hoe om die uitwerking daarvan te bestry nie. Tot dusver het die Sadduseërs die plan om Christus om die lewe te bring, nie gesteun nie. Maar na die opwekking van Lasarus het hulle besluit dat Sy onverskrokke veroordeling teen hulle net deur Sy dood stilgemaak kon word.

Die Fariseërs het in die opstanding geglo, en hulle kon nie anders as om in hierdie wonderwerk 'n bewys te sien dat die Messias onder hulle was nie. Maar hulle het Christus nog altyd teengegaan. Hulle het Hom uit die staanspoor gehaat omdat Hy hul huigelary aan die kaak gestel het. Hy het die mantel van strenge rites wat hul sedelike gebrek versteek het, opgelig. Die suiwere godsdiens wat Hy geleer het, het hul holle vertoon van vroomheid veroordeel. Hulle het gesmag na wraak omdat Hy hulle so onomwonde bestraf het. Hulle het Hom probeer tart om iets te sê of doen wat hulle die geleentheid sou gee om Hom te veroordeel. Etlike kere het hulle Hom probeer stenig, maar Hy het Hom ongemerk onttrek en hulle ontglip.

Die wonderwerke wat Hy op die Sabbat verrig het, was almal ter leniging van die geteisterdes, maar die Fariseërs het Hom as Sabbatskender probeer veroordeel. Hulle het die Herodiane teen Hom probeer opstook. Hulle het voorgegee dat Hy Sy eie koninkryk wou oprig en met hulle beraadslaag om Hom om die lewe te bring. Om die Romeine teen Hom aan te hits, het hulle beweer dat Hy hul gesag probeer ondermyn. Hulle het van elke voorwendsel gebruik gemaak om Sy invloed onder die volk af te breek. Maar sover het hul pogings misluk. Die skares wat Sy genadewerk gesien en Sy reine leer gehoor het, wis dat dit nie die dade en woorde van 'n Sabbatskender of godslasteraar was nie. Selfs die dienaars wat deur die Fariseërs gestuur is, was so beïndruk deur Sy woorde dat hulle nie die hande op Hom kon lê nie. In wanhoop het die Jode 'n proklamasie uitgevaardig dat enige man wat geloof in Jesus bely, uit die sinagoge verban sou word.

Toe die priesters, die owerstes en die ouderlinge dus saam beraad​slaag, was hulle vasberade om Hom wat sulke wonderbare werke verrig het dat almal daaroor verstom was, vir goed stil te maak. Die Fariseërs en Sadduseërs was nou meer verenigd as ooit. Hoewel verdeeld, is hulle in hul weerstand teen Christus verenig. Nikodemus en Josef het die veroordeling van Christus op vorige vergaderings voorkom, en om hierdie rede is hulle nie nou ontbied nie. Op die raad was daar ook ander invloedryke manne wat in Jesus geglo het, maar hulle invloed kon nie standhou teenoor die van die kwaadwillige Fariseërs nie 

Maar die lede van die raad was dit nie almal eens nie. Die Sanhedrin was op hierdie stadium nie 'n wettige instelling nie. Dit is maar net geduld. Sommige lede was nie oortuig van die wysheid om Christus dood te maak nie. Hulle was bang dat dit tot 'n opstand onder die volk sou lei wat die Romeine sou beweeg om meer gunste van die priesterdom te weerhou en om die mag wat hulle nog beklee van hulle weg te neem. Die Sadduseers was nou verenig in hul haat teenoor Christus, maar hulle was tot versigtigheid geneë uit vrees dat die Romeine hulle hul hoe aansien sou ontneem.

In hierdie raad, wat vergader het om die dood van Christus te bewerkstellig, was die Getuie teenwoordig wat Nebukadnesar se verwaande woorde gehoor het, wat die afgodsfees van Belsasar gadegeslaan het, wat teenwoordig was toe Christus Homself in Nasaret die Gesalfde verklaar het. Hierdie Getuie het die owerstes nou onder die besef gebring van die werk waarmee hulle besig is. Gebeurtenisse in die lewe van Christus het nou met 'n helderheid voor hulle opgedoem wat hulle ontstel het. Hulle het die voorval in die tempel onthou toe Jesus, destyds nog maar 'n seun van twaalf, voor die skrifgeleerdes gestaan en hulle vrae gevra het wat hulle verbaas het. Die wonderwerk wat nou verrig is, het getuig dat Jesus niemand anders as die Seun van God is nie. Die geskrifte van die Ou Testament wat na Christus verwys het, het in hul ware betekenis voor die gees gekom. Verward en onseker het die owerstes gevra: ,,Wat sal ons doen?" Die raad was verdeeld. Onder die invloed van die Heilige Gees kon die priesters en owerstes nie van die gedagte ontslae raak dat hulle teen God stry nie.

Toe die vergadering radeloos was, het Kajafas, die hoëpriester, opgestaan. Kajafas was 'n trotse, wrede man, oorheersend en onverdraagsaam. Onder sy familie was Sadduseers, trots, onverskrokke, roekeloos, vol ambisie en wreed, hoewel hulle dit onder 'n dekmantel van vroomheid verberg het. Kajafas het die profesieë bestudeer, en hoewel hy nie hul ware betekenis ingesien het nie, het hy met gesag en selfversekerdheid gepraat: ,Julle weet niks nie en dink nie daaraan dat dit vir ons voordelig is dat een man vir die volk sterwe en nie die hele nasie omkom nie." Selfs al was Jesus onskuldig, het die hoëpriester geredeneer, moet Hy om die lewe gebring word. Hy is lastig, trek die volk na Hom en ondermyn die gesag van die owerstes. Hy was maar net een; dit is beter dat Hy sterf as dat die gesag van die owerstes verswak word. As die volk vertroue in hul owerstes verloor, sal die volkskrag vernietig word. Kajafas het beweer dat die volgelinge van Jesus na hierdie wonderwerk waarskynlik in opstand sal kom. Die Romeine sal dan ons tempel sluit, het hy gesê, ons wette afskaf en ons as volk vernietig. Wat is die lewe van hierdie Galileër werd vergeleke met die lewe van die volk? As Hy in die pad van Israel se welsyn staan, is dit dan nie 'n diens aan God om Hom te verwyder nie? Dis beter dat een man omkom as dat die hele volk ondergaan.

In sy verklaring dat een man vir die volk moet sterf, het Kajafas aangedui dat hy 'n sekere kennis van die profesieë gedra het, hoewel dit beperk was. Maar in sy verslag van die toneel voer Johannes die profesie verder en toon hy hoe betekenisvol dit was. Hy verklaar: ,,En nie alleen vir die volk nie, maar ook om die verstrooide kinders van God tot 'n eenheid saam te voeg." So het die trotse Kajafas die sending van die Heiland onwetend erken!

Op die lippe van Kajafas is die kosbaarste waarheid in 'n leuen verander. Die beleid wat hy bepleit het, het op 'n heidense beginsel berus. Onder die heidene het die vae besef dat een vir die mensdom sou sterf, gelei tot die bring van menseofferandes. So het Kajafas geprobeer om die skuldige volk deur die offer van Jesus te red—nie van hul sondes nie, maar in hul sondes, sodat hulle in die sonde kon voortleef. En deur hierdie redenasie het hy getrag om die weerstand van diegene die swye op te lê wat gedurf sê het dat niks sover nog in Jesus gevind is wat die doodstraf verdien nie.

Op hierdie vergadering het die vyande van Christus tot diepe oortuiging gekom. Die Heilige Gees het hulle beïndruk. Maar die Satan wou hulle beheers. Hy het hulle aandag gevestig op die griewe wat hulle as gevolg van Christus gely het. Hoe min het Hy hul geregtigheid erken! Hy het 'n veel groter geregtigheid voorgestel wat almal moet besit wat kinders van God wil wees. Hy het hul vorms en seremonies veronagsaam en sondaars aangemoedig om regstreeks na God as 'n barmhartige Vader te gaan en hul nood by Hom te bekla. Na hulle mening bet Hy die priesterdom ter syde gestel. Hy het geweier om die teologie van die rabbynse skole te erken. Hy het die bose praktyke van die priesters aan die kaak gestel en hul invloed onherstelbare skade aangedoen. Hy het die uitwerking van hul reëls en oorlewerings ondermyn deur te verklaar dat hoewel hulle die seremoniewette streng uitvoer, hulle die wet van God kragteloos maak. Al hierdie dinge het die Satan nou onder hul aandag gebring.

Die Satan het hulle wysgemaak dat hulle Jesus moet doodmaak as hulle hul gesag wil behou. Hierdie raad het hulle gevolg. Die feit dat hulle die gesag wat hulle toe besit het kan verloor, was vir hulle afdoende rede om tot 'n besluit te kom. Met die uitsondering van 'n paar wat dit nie gewaag het om hul menings te lug nie, het die Sanhedrin die woorde van Kajafas as die woorde van God aanvaar. Die raad was verlig: daar was nou weer eensgesindheid. Hulle het besluit om Christus by die eerste gunstige geleentheid om die lewe te bring. Deur die bewys van die Godheid van Christus te verwerp, het die priesters en owerstes hulle in 'n ondeurdringbare duisternis afgesluit. Hulle het volkome onder die beheer van die Satan gekom, om deur hom oor die rand van die ewige afgrond gedompel te word. Maar so volkome was hul selfbedrog dat hulle ingenome met hulself was. Hulle het hulself as patriotte gesien wat die volk wil red.

Die Sanhedrin was egter versigtig om nie halsoorkop teen Jesus op te tree nie, sodat die volk nie ontstoke raak en die geweld wat hulle vir Hom beoog het teen hulself keer nie. Daarom het die raad die uitvoering van hul vonnis uitgestel. Die Heiland was bewus van die sameswering van die priesters. Hy wis dat hulle graag van Hom ontslae wou raak, en dat hulle weldra in hul doel sou slaag. Maar dit was nie vir Hom om die krisis te verhaas nie, en Hy het Hom aan daardie gewes onttrek en Sy dissipels met Hom saamgeneem. So het Hy Sy opdrag aan die dissipels: ,,Wanneer hulle julle vervolg in die een stad, vlug na die ander toe" (Mattheüs 10:23), met Sy eie voorbeeld bevestig. Daar was 'n groot veld om in te arbei vir die redding van siele; en tensy dit van hulle uit lojaliteit aan Hom verwag word, moet die dienaars van die Here nie hul lewens in gevaar stel nie.

Jesus het nou drie jaar van openbare diens aan die wêreld gegee. Sy voorbeeld van selfverloëning en onbaatsugtige weldadigheid was algemene kennis. Sy reine lewe, Sy ontbering en toewyding, was aan almal bekend. Tog was hierdie korte bestek van drie jaar so lank as wat die wêreld die teenwoordigheid van sy Verlosser kon verduur.  

Sy lewe was een van vervolging en belediging. Deur 'n jaloerse koning uit Betlehem verdryf, deur Sy eie mense in Nasaret verag, in Jerusalem onverdiend tot die dood veroordeel, het Jesus, met Sy paar getroue volgelinge, tydelik in 'n vreemde stad toevlug gevind. Hy wat Hom altyd die ellende van die mens aangetrek het, wat die sieke genees, die blinde laat sien, die dowe laat hoor en die stomme laat praat het, wat die hongeriges gevoed en die treurendes getroos het, is van die mense verdryf vir wie se redding Hy gearbei het. Hy wat op die deinende golwe gewandel en hul woeste gedruis met 'n bevel gestil het, wat duiwels uitgedryf het wat Hom erken het as die Seun van God, wat die dode uit hul slaap gewek en duisende met Sy wysheid in vervoering gehad het, was onmagtig om die harte te bereik van diegene wat verblind is deur vooroordeel en haat, en wat die lig hardnekkig verwerp het.  

60 Die Wet van die Nuwe Koninkryk
Die Paasfees was ophande, en Jesus het Hom weer na Jerusalem gewend. In Sy hart was die vrede van 'n volkome eenwees met die wil van die Vader, en met gretige afwagting het Hy Sy skrede na die plek van slagting gewend. Maar 'n gevoel van geheimsinnigheid, twyfel en vrees het die dissipels beetgepak. Die Heiland ,,het voor hulle uit gegaan, en hulle was verbaas; en terwyl hulle volg, het hulle gevrees."

Weer het Christus die Twaalf na Hom geroep en nog duideliker as ooit tevore vir hulle vertel hoe Hy verraai sou word en sou ly. ,,Kyk," het Hy gesê, ,,ons gaan op na Jerusalem, en alles wat deur die profete geskrywe is, sal aan die Seun van die mens vervul word. Want Hy sal oorgelewer word aan die heidene en bespot en mishandel word, en op Hom sal gespuug word; en nadat hulle Hom gegesel het, sal hulle Hom doodmaak; en op die derde dag sal Hy opstaan. Maar hulle het niks hiervan begryp nie en hierdie woord was vir hulle bedek, en hulle het nie verstaan wat gesê is nie."

Het hulle dan nie pas oral verkondig: ,,Die koninkryk van die hemele het naby gekom" nie? Het Christus dan nie self gesê dat vele saam met Abraham, Isak en Jakob in die koninkryk van God sal aansit nie? Het Hy nie belowe dat almal wat iets om Sy ontwil opgeoffer het 'n honderdvoud in hierdie lewe en 'n aandeel in die koninkryk van God sou ontvang nie? En het Hy nie aan die Twaalf besondere ereposte in Sy koninkryk belowe nie—om op trone te sit en die twaalf stamme van Israel te oordeel nie? En nou weer het Hy gesê dat alles wat aangaande Hom in die profete geskryf is, vervul sal word. En het die profete nie die heerlikheid van die Messiasryk voorspel nie? Met hierdie dinge in hul gedagtes het Sy verwysing na verraad, vervolging en die dood vir hulle vaag en newelagtig geklink. Ongeag watter moeilikhede mag opduik, hulle was oortuig dat die koninkryk weldra opgerig sou word.

Johannes, die seun van Sebedeüs, was een van die eerste twee dissipels wat Jesus gevolg het. Hy en sy broer Jakobus was onder die eerste groepie wat alles verlaat het om Hom te dien. Hulle het huis en vriende blymoedig agtergelaat om by Hom te wees; hulle het saam met Hom gepraat en gewandel; hulle was by Hom in private huise en op openbare vergaderings. Hy het hul vrese gestil, hulle uit gevare gered, hul lyding verlig, hulle vertroos in hul leed, en hulle geduldig en sagmoedig geleer totdat hul harte een met Hom gevoel het, en in die ywer van hul liefde wou hulle graag die naaste aan Hom in Sy koninkryk wees. By elke moontlike geleentheid het Johannes sy plek langs die Heiland ingeneem, en Jakobus wou ook graag so naby as moontlik aan Hom wees.

Hul moeder was 'n volgeling van Christus en het Hom mildelik met haar besittings gedien. In haar moederliefde en ambisie vir haar seuns, het sy vir hulle die ereplekke in die nuwe koninkryk begeer. Sy het hulle aangemoedig om dit ook te vra.

Saam het die moeder en haar seuns na Jesus gegaan en Hom gevra om die versoek van hul harte toe te staan.

,,Wat wil julle he moet Ek vir julle doen?" het Hy gevra.

Die moeder het geantwoord: ,,Se dat hierdie twee seuns van my in u koninkryk mag sit, een aan u regter en een aan u linkerhand."

Jesus kyk hulle geduldig aan. Hy bestraf nie hul selfsug om voorkeur bo hul broeders te vra nie. Hy lees hul harte, Hy weet hoe innig hulle aan Hom geheg is. Hul liefde is nie blote menslike geneentheid nie; al is dit besoedel deur die aardsheid van die menslike kanaal, is dit 'n uitvloeisel uit die fontein van Sy eie reddende liefde. Hy sal nie bestraf nie, maar hulle net verdiep en reinig. Toe sê Hy: ,,Kan julle die beker drink wat Ek aanstonds gaan drink, en gedoop word met die doop waarmee Ek gedoop word?" Hulle onthou nou Sy geheimsinnige verwysing na lyding en beproewing, maar antwoord vol selfvertroue: ,,Ons kan." Vir hulle sal dit die hoogste eer wees om hul trou te bewys deur alles wat hul Heer mag oorkom, saam deur te maak.

,,Die beker wat Ek drink, sal julle drink, en met die doop waarmee Ek gedoop word, sal julle gedoop word," het Hy gesê. Voor Hom wag 'n kruis pleks van 'n kroon, met twee misdadigers as Sy metgeselle aan Sy linker en regterhand. Johannes en Jakobus sou deel in hul Meester se lyding—die een as eerste van die broeders wat met die swaard gedood sou word, die ander as die een wat die langste arbeid, smaad en vervolging sou moet verduur.

,,Maar om te sit aan my regter en aan my linkerhand," het Hy voortgegaan, ,,berus nie by My om te gee nie, maar dit is vir hulle vir wie dit deur my Vader berei is." In die koninkryk van God word voorrang nie met gunste behaal nie. Dit word nie verdien nie, en word ook nie arbitrêr toegeken nie. Dit word deur karakter bepaal. Die kroon en die troon is sinnebeelde van 'n toestand wat bereik is; simbole van selfoorwinning deur onse Here Jesus Christus.

Baie later, toe die dissipels deur gemeenskap met Sy lyding een met Christus geword het, het die Here aan Johannes geopenbaar wat die voorwaarde is om na aan Hom in Sy koninkryk te staan. ,,Aan hom wat oorwin," het Christus gesê, ,,sal Ek gee om saam met My te sit op my troon, soos Ek ook oorwin het en saam met my Vader op sy troon gaan sit het." ,,Wie oorwin, Ek sal hom 'n pilaar in die tempel van my God maak, en hy sal daar nooit weer uitgaan nie; en Ek sal op hom die Naam van my God skrywe, ... en my nuwe Naam." Openbaring 3:21, 12. So het die apostel Paulus geskrywe: ,,Want ek word alreeds as drankoffer uitgegiet, en die tyd van my heengaan is naby. Ek het die goeie stryd gestry; ek het die wedloop voleindig; ek het die geloof behou. Verder is vir my weggelê die kroon van die geregtigheid wat die Here, die regverdige Regter, my in die dag sal gee." 2 Timotheüs 4:68.

Die een wat die naaste aan Christus sal staan, sal hy wees wat op aarde die diepste gedrink het uit die gees van Sy selfopofferende liefde —die liefde wat nie grootpraat nie, wat nie opgeblase is nie, wat nie sy eiebelang soek nie, wat nie verbitterd word nie, en wat geen kwaad toereken nie (1 Korinthiërs 13:4, 5)—die liefde wat die dissipel daartoe dring, soos dit onse Here gedring het, om alles te gee, om selfs tot die dood toe te lewe en te arbei en op te offer vir die redding van die mensdom. Dit is die gees wat uit die lewe van Paulus straal. Hy het gesê: ,,Vir my is die lewe Christus;" want sy lewe het Christus aan die mense geopenbaar; ,,en die sterwe wins"—wins vir Christus; die dood self sou die krag van Sy genade bewys en siele vir Hom insamel. ,,Dat Christus ... groot gemaak sal word in my liggaam," het hy gesê, ,,of dit deur die lewe of deur die dood is" (Filippense 1:21, 20).

Toe die ander tien hoor watter versoek Johannes en Jakobus gestel het, was hulle ontevrede. Elkeen van hulle het na die ereposisie gestrewe, en hulle was kwaad dat die twee dissipels hulle skynbaar voorgespring het.'  

Weer het dit gelyk asof die vraag wie die grootste moet wees opnuut wou opduik, toe Jesus hulle na Hom toe roep en vir die verontwaardigde dissipels sê: ,Julle weet dat die wat gereken word as owerstes van die nasies, oor hulle heers, en hulle groot manne oor hulle gesag uitoefen; maar so moet dit onder julle nie wees nie."

In die koninkryke van die wêreld beteken posisie selfverheffing. Die volk was veronderstel om vir die voordeel van die heersende klasse te lewe. Vir die leiers was invloed, rykdom, opvoeding, net soveel middele om beheer oor die massas te verkry. Die hoer stande was daar om te dink, te besluit, te geniet en te regeer; die laer stande om te gehoorsaam en te dien. Godsdiens was, soos alle ander dinge, 'n kwessie van gesag. Van die volk is verwag om te glo en te aanbid soos hul meerderes voorgeskryf het. Die reg van die mens om as mens vir homself te dink en op te tree, is hoegenaamd nie erken nie.

Christus het Sy koninkryk op ander beginsels geskoei. Hy het man​ne geroep, nie om gesag uit te oefen nie, maar om te dien. Die sterke moes die gebreke van die swakke dra. Mag, posisie, talent, opvoeding, het die bekleër daarvan onder groter verpligting geplaas om sy medemens te dien. Aan selfs die geringste van Christus se dissipels word gesê: ,,Dit is alles om julle ontwil" (2 Korinthiërs 4:15).

,,Die Seun van die mens het ook nie gekom om gedien te word nie, maar om te dien en sy lewe te gee as 'n losprys vir baie." Onder Sy dissipels was Christus in elke opsig 'n versorger, 'n lasdraer. Hy het in hul armoed gedeel, Homself om hulle ontwil verloën, Hy is voor hulle uit om moeilikhede uit te stryk, en weldra sou Hy Sy taak op aarde afrond deur Sy lewe neer te le. Die beginsel wat Christus gemotiveer het, moet die lede van die Kerk, wat Sy liggaam is, besiel. Die grondslag en patroon van verlossing is die liefde. In die koninkryk van Christus is hulle die grootste wat Sy voorbeeld volg en wat optree as herders vir Sy kudde.

Paulus se woorde toon die waardigheid van die Christelike lewe: ,,Want alhoewel ek van almal vry was, het ek my aan hulle almal diensbaar gemaak." Ek soek nie my eie voordeel nie, ,,maar die van baie, sodat hulle gered kan word" (1 Korinthiërs 9:19; 10:33).

In gewetensake moet die siel heeltemal vry wees. Niemand mag 'n ander se gees beheers nie, of vir 'n ander oordeel of sy plig vir hom voorskryf nie. God gee aan elke siel die vryheid om te dink en sy eie oortuigings te volg. ,,So sal elkeen van ons dan vir homself aan God rekenskap gee." Niemand het die reg om sy eie individualiteit op 'n ander af te stempel nie. In alle sake waar beginsel op die spel is, moet ,,elkeen in sy eie gemoed ten voile oortuig wees" (Romeine 14:12, 5). In die koninkryk van Christus is daar geen baasspelery en geen dwang nie. Die hemelse engele kom nie na die aarde om te regeer, om aanbidding af te dwing nie, maar as boodskappers van genade, om met mense saam te werk ter opheffing van die mensdom.

Die beginsels, en die einste woorde van die Heiland, het in al hul skoonheid in die geheue van die geliefde dissipel gebly. Tot aan die einde van sy dae was die kern van sy getuienis aan die gemeentes: ,,Dit is die boodskap wat julle van die begin af gehoor het, dat ons mekaar moet liefhê." ,,Hieraan het ons die liefde leer ken, dat Hy sy lewe vir ons afgelê het; en ons behoort ons lewe vir die broeders af te le" (1 Johannes 3:11, 16).

Dit was die gees wat in die vroeë kerk geheers het. Na die uitstorting van die Heilige Gees was die menigte wat gelowig geword het, ,,een van hart en siel, en nie een het gesê dat iets van sy besittings sy eie was nie." ,,Want niemand onder hulle was behoeftig nie." ,,En met groot krag het die apostels getuienis gegee van die opstanding van die Here Jesus, en groot genade was oor hulle almal." (Handelinge 4:32, 34, 33.)  

61 Saggeüs
Onderweg na Jerusalem net Jesus ,,in Jerigo gekom en daar deurgegaan."  Kortby die Jordaan, aan die westelike rand van die vallei wat hier tot 'n vlakte verbreed, het die stad te midde van sy tropiese lower en weelderige skoonheid gele. Met sy palmbome en vrugbare tuine, wat deur lewende fonteine besproei is, het dit soos 'n smarag geglinster tussen die kalk heuwels en verlate klowe wat tussen Jerusalem en die stad op die vlakte strek.

Baie karavane onderweg na die fees het deur Jerigo getrek. Hul aankoms was altyd 'n feestelikheid, maar nou het 'n dieper belangstelling die bevolking gaande gehad. Dit was bekend dat die Galilese Rabbi wat kort gelede nog vir Lasarus uit die dode opgewek het, in die skare was; en hoewel gerugte volop was oor die sameswerings van die priesters, was die skare gretig om Hom hulde te bewys.  

Jerigo was een van die stede wat van ouds af vir die priesters opsygesit is, en baie priesters het destyds hier gewoon. Maar die stad het 'n bonte bevolking gehad. Dit was 'n groot verkeersentrum en Romeinse amptenare en soldate, met vreemdelinge uit alle oorde, was hier te vinde, terwyl die insameling van belasting dit die verblyf van baie tollenaars gemaak het.  

,,Saggeüs, 'n hoof van die tollenaars," was 'n Jood en is deur sy landgenote verag. Sy rang en rykdom was die beloning van 'n beroep wat hulle verafsku het en wat vir hulle net 'n ander naam was vir onreg, en afpersing. Tog was die ryk doeanebeampte nie heeltemal so 'n harde man soos wat hy voor aangesien is nie. Onder die masker van wêreldsheid en trots was 'n hart wat ontvanklik was vir Goddelike invloede. Saggeüs het van Jesus gehoor. Die berig van Iemand wat vriendelik en beleefd teenoor die veragte stande staan, het wyd bekend geword. In hierdie hoof van die tollenaars het 'n begeerte na 'n beter lewe ontstaan. Nie ver van Jerigo af nie het Johannes die Doper by die Jordaan gepreek, en Saggeüs het die oproep om bekering gehoor. Die opdrag aan die tollenaars: ,,moenie meer invorder as wat julle voorgeskrywe is nie" (Lukas 3: 13), het, hoewel hy dit oënskynlik nie gehoorsaam het nie, tog 'n indruk op hom gemaak. Hy was bekend met die Skrif, en wis dat hy verkeerd doen. Noudat hy die woorde gehoor het wat die Groot Leraar na berig was gebesig het, het hy gevoel dat hy 'n sondaar was voor die aangesig van God. Maar wat hy aangaande Jesus gehoor het, het hoop in sy hart gebring. Bekering en 'n hervormde lewe was selfs vir hom moontlik. Was een van die Leraar se mees vertroude dissipels nie 'n tollenaar nie? Saggeüs het dadelik begin gehoor gee aan die oortuiging wat in hom posgevat het, en het diegene wat hy veronreg het, begin vergoed.

Reeds het hy 'n nuwe blaadjie omgeslaan, toe tyding deur Jerigo trek dat Jesus die stad binnekom. Saggeüs was vasberade om Hom te sien. Hy het reeds gesien hoe bitter die vrugte van die sonde is en hoe moeilik dit is vir iemand wat probeer omdraai op 'n verkeerde pad. Om misverstaan en gewantrou te word as jy jou foute probeer regmaak, was swaar om te verduur. Die tollenaarhoof het verlang om die aangesig te aanskou van Hom wie se woorde vir hom hoop gebring het.

Die strate was vol en Saggeüs, wat maar 'n kort mannetjie was, kon nie oor die mense se koppe been sien nie. Niemand wou vir hom padgee nie; toe hardloop hy maar 'n entjie vooruit na waar 'n groot vyeboom se takke oor die pad gehang het. Die ryk tollenaar het in die boom geklim en op een van die takke gaan sit vanwaar hy die optog onder hom kon gadeslaan. Die skare kom aan en gaan verby, en Saggeüs tuur met gretige oë na die een Persoon wat hy so graag wil sien.

Bo die aandrang van die priesters en rabbi's en die blye geroep van die skare, het hierdie onuitgesproke verlange van die tollenaarhoof tot die hart van Jesus gespreek. Skielik, net onder die vyeboom, kom die groep tot stilstand. Die skare voor en agter Hom gaan staan, en Iemand tuur na hom op met oë wat sy siel skyn te deurvors. Die man in die boom kan skaars sy ore glo as hy die woorde hoor: ,,Saggeüs, maak gou en klim af, want Ek moet vandag in jou huis bly."

Die skare gee pad en Saggeüs loop soos een in 'n droom om die pad na sy eie huis te wys. Maar die rabbi's sien dit fronsend aan en murmureer misnoeg en minagtend: ,,Hy het by 'n sondige man tuisgegaan."  

Saggeüs was oorweldig, verbaas en sprakeloos oor die liefde en neerbuigendheid van Christus teenoor so 'n onwaardige mens soos hy. Nou maak liefde en lojaliteit teenoor sy pasgevonde Meester sy mond oop. Hy sal in die openbaar belydenis doen van sy bekering.

Daar voor die skare het Saggeüs ,,gaan staan en aan die Here gesê: Here, kyk, die helfte van my goed gee ek vir die armes; en as ek van iemand iets afgepers het, gee ek dit vierdubbel terug.

,,Toe sê Jesus aan Hom: Vandag het daar redding vir hierdie huis gekom, aangesien hierdie man ook 'n seun van Abraham is."

Toe die ryk jongman van Jesus af weggestap het, was die dissipels verbaas oor hul Meester se woorde: ,,Hoe swaar is dit vir die wat op hulle goed vertrou, om in die koninkryk van God in te gaan." Hulle het teenoor mekaar gesê: ,,Wie kan dan gered word?" Nou het. hulle 'n demonstrasie van die waarde van Christus se woorde gesien: ,,Die dinge wat by mense onmoontlik is, is by God moontlik." (Markus 10:24, 26; Lukas 18:27.) Hulle het gesien hoe 'n ryk man deur die genade van God die koninkryk kan binnegaan.

Voordat Saggeüs nog die aangesig van Jesus gesien het, het hy al met die werk begin wat getoon het dat sy bekering opreg was. Voordat die mense hom nog kon beskuldig, het hy sy sonde al bely. Hy was gehoorsaam aan die oortuiging van die Heilige Gees, en het uitvoering begin gee aan die leer wat vir Israel van ouds geskryf is, asook vir ons vandag. Lank tevore het die Here gesê: ,,As jou broer by jou verarm en agter raak, moet jy hom ondersteun, soos 'n vreemdeling en bywoner, dat hy by jou kan lewe. Jy moenie rente of wins van hom neem nie, maar jy moet jou God vrees, dat jou broer by jou kan lewe. Jou geld mag jy hom nie op rente gee nie, en jou eetware mag jy nie teen wins gee nie." ,,Laat niemand dan sy naaste verdruk nie, en vrees jy jou God." (Levitikus 25:3537, 17.) Hierdie woorde is deur Christus self gespreek toe Hy in die wolkkolom gehul was, en Saggeüs se eerste reaksie op die liefde van Christus was om ontferming vir die arme en lydende te openbaar.

Onder die tollenaars was daar 'n ooreenkoms om die mense te ; verdruk en om mekaar in hul bedrog te ondersteun. Met hul afpersing het hulle eintlik maar net 'n praktyk gevolg wat destyds byna algemeen gevolg is. Selfs die priesters en rabbi's, wat hulle verag het, was daaraan skuldig dat hulle hul deur oneerlike praktyke en onder die dekmantel van hul gewyde beroep verryk het. Maar skaars het Saggeüs gereageer onder die invloed van die Heilige Gees, of hy versaak elke praktyk wat nie eerlik is nie.

Geen bekering is opreg as dit nie tot hervorming lei nie. Die geregtigheid van Christus is nie 'n dekmantel om onbelyde en onverswakte  sonde mee te verberg nie; dit is 'n lewensbeginsel wat die karakter vernuwe en die gedrag beheers. Heiligheid is heelhartigheid vir God; dit is die volkome oorgawe van hart en lewe aan die inwoning van die hemelse beginsels.

In sy sakelewe moet die Christen aan die wêreld toon hoe die Here sou sake dryf. In elke transaksie moet hy toon dat God sy leermeester is. ,,Heilig aan die Here" moet op grootboeke en joernale, op aktes, kwitansies en wissels geskrywe staan. Mense wat voorgee om volgelinge van Christus te wees, maar wat onregverdig handel, lewer valse getuienis teen die karakter van 'n heilige, regverdige en genadige God. Elke bekeerde siel sal, soos Saggeüs, die intrede van Christus in sy hart te kenne gee deur die sondige praktyke wat sy lewe gekenmerk net, te versaak. Soos die tollenaarhoof sal hy sy opregtheid toon deur vergoeding te doen. Die Here sê: ,,Gee die goddelose die pand terug, vergoed hy wat geroof is, wandel hy in die insettinge van die lewe, sodat hy geen onreg doen nie— ... al sy sondes wat hy gedoen het, sal hom nie toegereken word nie; ... hy sal sekerlik lewe." (Esegiël 33:15, 16.)

As ons andere te na gekom het deur enige onregverdige saketransaksie, as ons iemand uitoorlê of enige mens bedrieg het, selfs al is dit binne die perke van die wet, moet ons ons fout bely en sover dit in ons vermoë is, vergoeding doen. Dit is reg dat ons nie net teruggee wat ons gevat het nie, maar alles waartoe dit sou opgeloop het as dit regmatig en verstandig mee gewoeker sou geword het in die tyd wat dit in ons besit was.  

Aan Saggeüs het die Heiland gesê: ,,Vandag het daar redding vir hierdie huis gekom." Nie net is Saggeüs self geseën nie, maar sy hele huis saam met hom. Christus is na sy huis om hom in die waarheid te onderrig en om sy huis in te lig oor die dinge van die koninkryk. Hulle is uit die sinagoges weggehou deur die minagting van die rabbi's en aanbidders, maar nou het hulle as die mees begunstigde gesin in die hele Jerigo in hul eie huis om die Goddelike Leraar vergader en self die woorde van die lewe verneem.

Dit is wanneer Christus as 'n persoonlike Saligmaker aangeneem ' word dat die siel redding vind. Saggeüs het Jesus ontvang, nie net as 'n verbygaande gas in sy huis nie, maar as die Een wat die sieletempel sal bewoon. Die skrifgeleerdes en Fariseërs het hom 'n sondaar genoem, hulle het teen Christus gemurmureer omdat Hy sy gas geword het, maar die Here het hom as 'n seun van Abraham erken. Want ,,die wat uit die geloof is, hulle is kinders van Abraham" (Galasiërs 3:7).  

62 Die Maaltyd in Simon  se  Huis
Simon van Betanië is as 'n dissipel van Jesus beskou. Hy was een van die min Fariseërs wat hom openlik onder Christus se volgelinge geskaar het. Hy het Jesus as 'n leraar erken, het gehoop dat Hy dalk die Messias sou wees, maar het Hom nie as Verlosser aangeneem nie. Sy karakter was nie vernuwe nie; sy beginsels was onveranderd.  

Simon is van melaatsheid genees, en dit is wat hom na Jesus getrek het. Hy wou sy dank betoon, en met Christus se laaste besoek aan Betanië het hy 'n maaltyd vir die Heiland en Sy dissipels klaargemaak. Baie Jode het dit bygewoon. Dit was 'n tyd van opwinding in Jerusalem. Christus en Sy sending het groter aandag as ooit geniet. Die gaste het Sy bewegings noukeurig dopgehou—party van hulle met onvriendelike oe.

Die Heiland het net ses dae voor die Pasga in Jerusalem aangekom, en oudergewoonte het Hy in die huis van Lasarus gaan rus. Die skares wat na die stad voortgereis het, het dit bekend gemaak dat Hy op pad na Jerusalem was, en dat Hy die Sabbat in Betanië sou rus. Groot geesdrif het onder die volk geheers. Baie het na Betanië gestroom—party uit opregte belangstelling in Jesus, andere uit nuuskierigheid om hom te sien wat uit die dode opgewek was.

Baie het verwag dat Lasarus hulle 'n wonderlike beskrywing van die tonele na sy dood sou kon gee. Hulle was verbaas dat hy hulle niks vertel het nie. Hy het niks van hierdie aard te vertelle gehad nie. Die Bybel sê: ,,Die dooies weet glad niks nie. ... Hulle liefde sowel as hulle haat, ook hulle naywer, het lankal verdwyn" (Prediker 9:5,6). Maar Lasarus het 'n indrukwekkende getuienis te lewer gehad in verband met die werk van Christus. Om hierdie doel is hy uit die dode opgewek. Met krag en oortuiging het hy verklaar dat Jesus die Seun van God is.

Verslae wat deur besoekers aan Betanië na Jerusalem teruggeneem is, het die opwinding verhoog. Die volk was gretig om Jesus te sien en te hoor. Almal wou weet of Lasarus Hom na Jerusalem sou vergesel, en of die profeet op die Paasfees tot koning gekroon sou word. Die priesters en owerstes het besef dat hul houvas op die volk steeds verswak, en dit het hulle verder teen Jesus verbitter. Hulle kon skaars wag op 'n geleentheid om Hom vir goed van die toneel te verwyder. Met verloop van tyd het hulle begin vrees dat Hy dalk glad nie na Jerusalem sou kom nie. Hulle het onthou hoe dikwels Hy hul moordplanne verydel het, en hulle het begin vrees dat Hy teen nou deur hul planne gesien het en daarom sou wegbly. Hulle kon skaars hul angs verberg en het mekaar gevra: ,,Wat dink julle, sal Hy nie na die fees kom nie?"

'n Vergadering van die priesters en Fariseërs is belê. Na die opwekking van Lasarus het die volk hulle so volkome aan die kant van Christus geskaar dat dit gevaarlik sou wees om Hom openlik te gryp. Die owerhede het dus besluit om Hom heimlik te arresteer en die verhoor so stil moontlik af te handel. Hulle het gehoop dat as dit bekend sou word dat Hy veroordeel is, die wispelturige openbare mening in hulle guns sou swaai.

Hulle wou Jesus so uit die weg ruim. Maar solank Lasarus geleef het, wis die priesters en rabbi's dat hulle nie veilig was nie. Net die .   bestaan van 'n man wat vier dae in die graf was en wat deur 'n woord van Jesus opgewek is, sou vroeër of later 'n reaksie uitlok. Die volk sou hulle op hul leiers wreek omdat hulle Een gedood het wat so 'n wonderwerk kon verrig. Daarom het die Joodse raad besluit dat Lasarus ook moet sterf. Dit is die uiterstes waartoe jaloesie en vooroordeel hul slawe«, kan dryf. Die haat en ongeloof van die Joodse leiers moes toeneem totdat' hulle selfs die lewe sou neem van een wat deur die Almag uit die graf gered is.

Terwyl hierdie sameswering in Jerusalem aan die gang was, is Jesus en Sy vriende na die maaltyd van Simon genooi. Die Heiland het aan tafel gesit met Simon, wat Hy van 'n afskuwelike siekte genees het, aan sy een kant, en Lasarus, wat Hy uit die dode opgewek het, aan die ander. Martha het die gaste bedien, maar Maria het ernstig geluister na elke woord wat Jesus gebesig het. In Sy genade het Jesus haar sondes vergewe, Hy het haar geliefde broer uit die graf uit teruggeroep, en Maria se hart het oorgeloop van dankbaarheid. Sy het Jesus hoor praat van Sy naderende dood, en in haar innige liefde en leed wou sy Hom graag vereer. Teen groot persoonlike opoffering het sy 'n albastefles ,,kosbare nardussalf" gekoop om Sy liggaam mee te salf. Maar noudat baie begin sê het dat Hy op die punt was om tot koning gekroon te word, het haar droefheid in vreugde verander. Sy wou graag die eerste wees om haar Here te vereer. Toe breek sy die fles salf, giet die inhoud op die hoof en voete van Jesus uit; en terwyl sy wenend kniel, maak sy hulle met haar trane nat en droog Sy voete af met haar lang, los hare.

Sy het dit ongemerk probeer doen, en haar daad kon wel ongemerk verbygegaan het, was dit nie dat die geur van die salf die hele vertrek gevul het en almal se aandag op haar gevestig het nie. Judas het die daad met misnoeë beskou. Pleks van te wag om te hoor wat Jesus daaroor te sê het, het hy sy ontevredenheid in fluistertone teenoor diegene om hom uitgespreek en Christus dit verwyt omdat Hy sulke verkwisting toelaat. Listig het hy dinge geïnsinueer wat ontevredenheid kon veroorsaak.

Judas was die dissipels se penningmeester, en van die bietjie geld wat hulle gehad het, het hy heimlik vir sy eie gebruik aangewend, wat weinig vir hulle in die beursie oorgelaat het. Hy was gretig om alles wat hy in die hande kon kry, in die beurs te sit. Geld is dikwels uit die beurs gehaal om die armes te help; en as iets gekoop is wat deur Judas as oorbodig beskou is, het hy gewoonlik gesê: Waarom die verkwisting? Hoekom is die geld daarvoor nie in die beurs gesit wat ek vir die armes dra nie? Maria se daad het so helder afgesteek teen sy selfsug dat hy in die skande gesteek is; daarom moes hy, oudergewoonte, 'n waardige motief vir sy beswaar teen die geskenk voorhou. Hy het hom tot die dissipels gewend en gevra: ,,Waarom is hierdie salf nie vir driehonderd pennings verkoop en die geld aan die armes gegee nie? En dit het hy gesê, nie omdat hy oor die armes besorg was nie, maar omdat hy 'n dief was en die beurs gehad het en die bydraes geneem het." Judas het geen medelye met die armes gehad nie. As Maria se salf verkoop was en die geld in sy hande beland het, sou die armes geen baat daarby gevind het nie.

Judas was baie beïndruk deur sy eie bestuursvernuf. Hy het gevoel dat hy 'n baie beter finansier as sy mededissipels is, en hy het ook gesorg dat hulle hom in daardie lig beskou. Hy het hul vertroue gewin en 'n sterk invloed oor hulle uitgeoefen. Sy geveinsde meegevoel vir die armes het hulle om die bos gelei, en sy listige insinuasie het hulle ook wantrouig teenoor Maria se wydingsdaad gestem. Rondom die tafel is gemompel: ,,Waarvoor is hierdie verkwisting? Want hierdie salf kon duur verkoop en die geld aan die armes gegee gewees het."

Maria het die kritiek gehoor. Sy het innerlik gebewe. Sy was bang haar suster sou haar haar spandabelheid verwyt. Dalk dink die Meester ook dat sy verkwistend is. Sy was op die punt om sonder verskoning weg te sluip, toe die stem van haar Meester gehoor word: ,,Laat haar staan, waarom val julle haar lastig?" Hy het gesien dat sy verleë en ongelukkig voel. Hy wis dat sy met hierdie daad haar dankbaarheid vir die vergifnis van haar sondes betoon het, en Hy het haar gerusgestel. Toe verhef Hy Sy stem bo die gemompel van kritiek en sê: ,,Sy het 'n goeie werk aan My gedoen. Want die armes het julle altyd by julle, en wanneer julle wil, kan julle aan hulle goed doen; maar My het julle nie altyd nie. Wat sy kon, het sy gedoen. Sy het vooruit al my liggaam vir.die begrafnis gesalf."

Die geurige gawe wat Maria op die dooie liggaam van die Heiland wou uitgiet, het sy nou op Sy lewende liggaam gestort. By die begrafnis sou die soete geur maar net die graf gevul het; nou het dit Sy hart verbly met die versekering van haar geloof en liefde. Josef van Arimathea en Nikodemus het nie hul liefdegawes aan Jesus gebied toe Hy nog gelewe het nie. Met bittere trane het hulle hul kosbare speserye vir Sy koue, bewustelose liggaam gebring. Die vroue wat hul speserye na die graf gebring het, het dit tevergeefs gedoen, want Hy het opgestaan. Maar Maria het haar liefde op die Heiland uitgestort terwyl Hy nog bewus was van haar toewyding, en sy het Hom vir die begrafnis gesalf. En toe Hy deur die duisternis van Sy groot beproewing gegaan het, het Hy saam met Hom die gedagtenis van hierdie daad geneem—'n voorsmaak van die liefde wat Hy vir ewig van Sy verlostes sou ontvang.

Baie bring hul kosbare gawes vir die dode. Hulle staan om die koue, lewelose liggaam, en liefdeswoorde vloei vrylik. Teerheid, waardering, toegewydheid, alles word op die een uitgestort wat nie kan sien of hoor nie. As hierdie woorde gespreek was toe die vermoeide gees hulle so nodig gehad het, toe die oor kon hoor en die hart kon voel, hoe kosbaar sou hul geur nie gewees het nie!

Maria het die voile betekenis van haar liefdedaad nie besef nie. Sy kon haar beskuldigers nie antwoord nie. Sy kon nie verduidelik waarom sy hierdie geleentheid gekies het om Jesus te salf nie. Die Heilige Gees het haar gelei, en sy het Hom gehoorsaam. Die ingewing verwerdig hom nie om redes te gee nie. 'n Ongesiene teenwoordigheid spreek tot die siel en gees en spoor die hart tot dade aan. Dit het sy eie regverdiging.

Christus het Maria die betekenis van haar daad meegedeel, en hierin het Hy haar meer gegee as wat Hy ontvang het. ,,Toe sy hierdie salf op my liggaam uitgegooi het," het Hy gesê, ,,het sy dit gedoen met die oog op my begrafnis." Soos die albastefles gebreek is en die hele huis met sy geur gevul het, so sou die Christus sterf en Sy liggaam gebreek word; maar Hy sou uit die graf uit opstaan en die geur van Sy lewe sou die aarde vul. Christus het ons liefgehad en Hom vir ons oorgegee ,,as 'n gawe en offer aan God tot 'n lieflike geur" (Efesiërs 5:2).

,,Voorwaar Ek sê vir julle," het Christus gesê, ,,oral waar hierdie evangelie oor die hele wêreld verkondig word, daar sal ook gespreek word van wat sy gedoen het, tot 'n gedagtenis aan haar." In 'n toekomsblik het die Heiland met oortuiging van Sy evangelie gepraat. Dit sou deur die hele wêreld verkondig word. En sover as wat die evangelie sou reik, sou Maria se geskenk sy geur versprei en sou harte deur haar spontane daad geseën word. Koninkryke sou opkom en val; die name van vorste en veroweraars sou vergeet word, maar hierdie vrou se daad sou onsterflik op die bladsye van die gewyde geskiedenis bly pryk. Tot die einde van die tyd sou die gebreekte albastefles die verhaal van God se oorvloedige liefde vir die gevalle mensdom vertel.

Maria se daad het sterk afgesteek by wat Judas op die punt was om te doen. Watter strawwe les kon Christus nie aan hom gegee het wat die saad van kritiek en bose gedagtes by die dissipels gesaai het nie! Hoe tereg kon die beskuldiger beskuldig geword het! Hy wat die motiewe van elke hart kan lees en elke optrede verstaan, sou daar voor die feesgangers donkere hoofstukke in die lewe van Judas kon blootgelê het. Die geveinsdheid waarop die verraaier sy kritiek gebaseer het, kon aan die kaak gestel gewees het; want, pleks van hom oor die armes te ontferm, het hy hulle beroof van die geld wat vir hulle bedoel was. Verontwaardiging kon uitgelok gewees het oor sy onderdrukking van die weduwees, die wese en die dagloners. Maar as Christus Judas ontmasker het, sou dit as oorsaak vir die verraad aangegee geword het. En al is hy 'n dief genoem, sou Judas simpatie ontvang het, selfs onder die dissipels. Die Heiland het hom nie verwyt nie en het so enige verskoning vir sy verraad vermy.

Maar Jesus se deurdringende blik op hom het Judas oortuig dat die Heiland dwarsdeur sy huigelary gesien het en sy snode, veragtelike karakter gelees het. En in Sy lof vir Maria, wie se daad so hewig veroordeel is, het Christus Judas bestraf. Voorheen het die Heiland hom nooit regstreeks bestraf nie. Nou het die bestraffing hom verbitter. Hy was vasberade om hom te wreek. Van die feestafel af het hy opgestaan en reguit na die paleis van die hoëpriester gegaan, waar hy die raad byeen 'gevind het en aangebied het om Jesus aan hulle uit te lewer.

Die priesters was verheug. Hierdie leiers van Israel het die voorreg gehad om Christus as hul Verlosser te ontvang, sonder geld en sender prys. Maar hulle het die kosbare gawe wat hulle in die grootste teerheid en liefde aangebied is, geweier. Hulle het geweier om die verlossing wat kosbaarder as goud is, aan te neem, en het hul Here vir dertig silwerstukke gekoop.  

Judas het sy hebsug laat botvier totdat dit elke goeie trek in sy karakter oorweldig het. Hy het die offergawe nie aan Jesus gegun nie. Hy het gebrand van jaloesie dat die Heiland 'n geskenk sou ontvang wat vir aardse konings geskik is. Hy het sy Here vir 'n veel kleiner bedrag verkoop as wat die salf gekos het.

Die dissipels was nie soos Judas nie. Hulle het die Heiland liefgehad. Maar hulle het Sy verhewe karakter nie reg gewaardeer nie. As hulle besef het wat Hy vir hulle gedoen het, sou hulle gevoel het dat niks wat aan Hom gegee word, verkwis is nie. Die wyse manne uit die Ooste, wat so min van Jesus geweet het, het beter besef watter eer Hom toekom; hulle het kosbare geskenke aan die Heiland gebring en in hulde voor Hom neergebuig toe Hy nog 'n baba was en 'n krip as wieg gehad het.

Christus waardeer opregte vriendskapsdade. As iemand Hom 'n guns bewys het, het Hy die dader met hemelse hoflikheid geseën. Hy het nie die eenvoudigste blom wat deur die hand van 'n kind gepluk is en aan Hom in liefde aangebied is, geweier nie. Hy het die gawes van kinders aangeneem en die gewers geseën en hul name in die boek van die lewe geskryf. In die Bybel word Maria se salwing van Jesus gebruik om haar van die ander Marias te onderskei. Liefde en respek wat aan Jesus betoon word, is bewys van geloof in Hom as die Seun van God. En die Heilige Gees noem, as bewyse van 'n vrou se getrouheid aan Christus: ,,As sy ... die voete van die heiliges gewas het, verdruktes gehelp en elke goeie werk nagestreef het" (1 Timotheus 5:10).

Christus het Hom verheug in Maria se verlange om die wil van haar Here te doen. Hy het die rykdom van suiwere liefde wat Sy dissipels maar nie kon verstaan nie, aangeneem. Maria se drang om haar Meester hierdie diens te bewys was vir Christus van meer waarde as al die kosbare salf ter wereld, want dit het uitdrukking gegee aan haar waardering van die wêreld se Verlosser. Dit was die liefde van Christus wat haar gedring het. Die weergalose uitnemendheid van die karakter van Christus het haar wese vervul. Die salf was 'n simbool van die hart van die geefster. Dit was die uiterlike vertoning van 'n liefde wat deur hemelse strome gevoed is totdat dit oorgeloop het.

Maria se daad was net die les wat die dissipels nodig gehad het om hulle te toon dat Christus die uitdrukking van hul liefde vir Hom sal waardeer. Hy was alles vir hulle, en hulle het nie besef dat hulle weldra nie meer Sy teenwoordigheid sou geniet nie, dat hulle Hom weldra geen gebaar sou kon toon wat hul dankbaarheid vir Sy groot liefde sou te kenne gee nie. Christus se eensaamheid, afgesonder van die hemelse howe en in die rol van 'n mens, is nooit behoorlik deur die dissipels besef nie. Hy was dikwels bedroef omdat Sy dissipels Hom nie gegee het wat Hom toegekom het nie. Hy wis dat as hulle onder die invloed van die hemelse engele was wat Hom vergesel het, ook hulle geen offer groot genoeg sou geag het om die geestelike liefde van die hart uit te druk nie.

Eers toe Jesus weg is, het hulle waarlik besef wat hulle alles vir Hom kon gedoen het om hul liefde en dankbaarheid te betuig toe Hy nog by hulle was. Toe Jesus nie langer by hulle was nie en hulle soos skape sonder 'n herder gevoel het, het hulle begin insien hoe hulle gunsies vir Hom kon gedoen het wat Hom bly sou gemaak het. Toe het hulle Maria nie meer verwyt nie, maar hulleself. As hulle maar net hul kritiek kon terugtrek en die indruk ongedaan kon maak dat hulle die armes waardiger as Christus beskou het om die geskenk te ontvang! Hulle het die teregwysing pynlik gevoel toe hulle die gekneusde liggaam van hul Here van die kruis afhaal.

Dieselfde leemte bestaan vandag in ons wereld. Baie min mense besef wat Christus alles vir hulle bete ken. As hulle dit besef het, sou hulle die groot liefde van Maria betoon het en sou die salwing vrylik geskied het. Die duur salf sou nie 'n verkwisting genoem gewees het nie. Niks sou te duur geag word om vir Christus te gee nie, en geen selfverloëning of selfopoffering te groot om om Sy onthalwe te verduur nie.

Die woorde van verontwaardiging: ,,Waarvoor is hierdie verkwis​ting?" het die grootste opoffering van alle tye—die gawe van Homself as die losprys vir 'n verlore wereld—by Christus duidelik voor die gees geroep. Die Here sou so milddadig teenoor die mensdom wees dat daar nie sou gesê kon word dat Hy meer kon gedoen het nie. In die gawe van Jesus het God die ganse hemel gegee. Uit die menslike oogpunt gesien, is so 'n opoffering roekelose verkwisting. Menslik gesproke is die hele verlossingsplan 'n verkwisting van genade en hulpbronne. Oral kom ons selfverloëning en heelhartige opoffering teen. Die hemelse leërskare kan wel verbaas neerkyk op die mensdom wat weier om opgehef en verryk te word met die oneindige liefde wat in Christus uitgedruk is. Hulle sou wel kon uitroep: Waarvoor is hierdie verkwisting?

Maar die versoening vir 'n verlore wêreld sou volledig, oorvloedig en volkome wees. Die offer van Christus was uitermate oorvloedig om elke siel wat God geskape het, te bereik. Dit kon nie beperk word sodat dit nie te veel sou wees vir die aantal wat die groot Gawe sou aanneem nie. Mense word nie almal gered nie; tog is die verlossingsplan nie 'n verkwisting omdat dit nie alles bereik waarvoor sy milddadigheid voorsiening gemaak het nie. Daar moet genoeg en nog oor wees.

Simon die gasheer was deur Judas se kritiek op Maria se geskenk beïnvloed en hy was verbaas oor Jesus se gedrag. Sy Farisese trots was gekrenk. Hy wis dat baie van sy gaste Christus wantrouig en misnoegd bejeën het. In sy hart het Simon gesê: ,,Hy, as Hy 'n profeet was, sou geweet het wie en watter soort vrou dit is wat Hom aanraak; want sy is 'n sondares."

Deur Simon van melaatsheid te genees, het Christus hom van 'n lewende dood gered. Maar nou het Simon getwyfel of die Heiland 'n profeet was. Omdat Christus toegelaat het dat die vrou Hom nader, omdat Hy haar nie verontwaardig afgesnou het as een wie se sondes te groot is om vergewe te word nie, omdat Hy nie getoon het dat Hy wis sy was 'n gevalle vrou nie, het Simon gedink Hy was nie 'n profeet nie. Jesus weet niks van hierdie vrou wat so vrypostig is nie, het hy gedink, of Hy sou nie toegelaat het dat sy aan Hom raak nie.

Maar dit was uit onkunde omtrent God en Christus dat Simon so gedink het. Hy het nie besef dat die Seun van God soos God moet optree nie—simpatiek, teder en genadig. Simon se weg was om Maria se boetediens te ignoreer. Dat sy Christus se voete kon soen en hulle met salf invryf, was tergend vir sy harde hart. As Christus 'n profeet was, het hy gedink, sou Hy sondaars herken en bestraf het.

Christus het sy onuitgesproke gedagte beantwoord met: ,,Simon, Ek het iets om jou te sê ... 'n Sekere geldskieter het twee skuldenaars gehad; die een het vyfhonderd pennings geskuld en die ander een vyftig; en omdat hulle niks gehad het om te betaal nie, het hy dit aan altwee geskenk. Sê nou, wie van hulle sal hom die meeste liefhê? En Simon antwoord en sê: Ek veronderstel die een aan wie hy die meeste geskenk het. En Hy antwoord hom: Jy het reg geoordeel."  

Soos Natan met Dawid gemaak het, het Christus Sy teregwysing in 'n gelykenis gehul. Hy het dit aan Sy gasheer oorgelaat om oor homself oordeel te vel. Simon het die vrou wat hy nou verag het, tot die sonde verlei. Hy het haar 'n diepe onreg aangedoen. Die twee skuldenaars in die gelykenis het Simon en die vrou voorgestel. Jesus het nie bedoel dat die twee persone verskillende grade van verpligting moes voel nie, want elkeen was 'n dank verskuldig wat hulle nooit sou kon betaal nie. Maar Simon het hom regverdiger as Maria geag, en Jesus wou hom laat sien hoe groot sy skuld werklik was. Hy wou hom toon dat sy skuld groter as hare was—soveel groter as wat 'n skuld van vyfhonderd pennings teenoor 'n skuld van vyftig pennings is.

Simon het homself nou in 'n nuwe lig begin sien. Hy het gesien hoe Maria bejeën word deur Een wat meer as 'n profeet was. Hy het gesien dat Christus haar hart vol liefde en toewyding met 'n skerp profetiese oog gelees het. Hy het skaam geword en besef dat hy in die teenwoordigheid was van Een wat groter was as hy.

,,Ek het in jou huis gekom," het Christus voortgegaan, ,,water het jy nie vir my voete gegee nie;" maar Maria het, met trane van berou, deur liefde gedring, my voete natgemaak en met die hare van haar hoof afgedroog. ,,'n Soen het jy My nie gegee nie; maar sy [wat jy verag] het, vandat sy ingekom het, nie opgehou om my voete te soen nie." Christus het Simon op die geleenthede gewys wat hy gehad het om sy liefde vir sy Heer te betoon, asook sy waardering vir wat Hy vir hom gedoen het. Onomwonde, maar met fyngevoelige hoflikheid het die Heiland Sy dissipels te verstaan gegee dat dit Hom seermaak dat Sy kinders versuim om hul dank aan Hom met woorde en liefdedade te betoon.

Die Ondersoeker van Harte het die motief deurvors wat Maria tot haar optrede beweeg het, en Hy het ook die gees geken wat gelei het tot Simon se woorde: ,,Sien jy hierdie vrou?" het Hy vir hom gesê. Sy is 'n sondares. ,,Haar sondes wat baie is, is vergewe, want sy het baie liefgehad; maar hy vir wie weinig vergewe is, het weinig lief."

Simon se onverskilligheid en versuim teenoor die Heiland het getoon hoe weinig hy die genade wat hy ontvang het, gewaardeer het. Hy het gedink Hy doen Jesus 'n eer aan deur Hom na sy huis te nooi. Maar nou het hy homself gesien soos hy werklik was. Waar hy gedink het hy sien deur sy Gas, was dit sy Gas wat hom deurgekyk het. Hy het besef hoe reg Jesus hom beoordeel het. Sy godsdiens was 'n kleed van Fariseïsme. Hy het die medelye van Jesus verag. Hy het Hom nie herken as die verteenwoordiger van God nie. Waar Maria se sondes haar vergewe was, was hy 'n onvergewe sondaar. Die onbuigbare maatstaf van geregtigheid wat hy op haar wou toepas, het hom nou veroordeel.  

Simon was getref deur die vriendelikheid van Jesus om hom nie openlik voor die gaste te bestraf nie. Hy is nie behandel soos hy wou gehad het Maria moet behandel word nie. Hy het gesien dat Jesus nie graag sy skuld voor andere aan die kaak wou stel nie, maar geprobeer het om hom met 'n opregte uiteensetting van die geval te oortuig en sy hart met innige ontferming te versag. 'n Krasse veroordeling sou Simon teen berou verhard het, maar 'n geduldige vermaning het hom van sy fout oortuig. Hy besef watter geweldige skuld hy aan sy Here verskuldig is. Sy hoogmoed is verneder, hy het hom bekeer, en die trotse Fariseër het 'n nederige, selfopofferende dissipel geword.

Maria is as 'n groot sondares beskou, maar Christus was bewus van die omstandighede wat haar lewe gevorm het. Hy kon elke vonkie hoop in haar siel uitgeblus het, maar Hy het nie. Dit was Hy wat haar uit haar wanhoop en ondergang opgehef het. Sewe maal het sy gehoor hoe Hy die duiwels bestraf wat haar hart en gees beheers het. Sy het Sy geroep tot die Vader om haar ontwil gehoor. Sy wis hoe afstootlik die sonde vir Sy vlekkelose reinheid is, en in Sy krag het sy oorwin.

Toe haar geval, menslik gesproke, hopeloos voorgekom het, het Christus goeie hoedanighede in haar gesien. Hy het die goeie karaktertrekke in haar raakgesien. Die verlossingsplan het die mensdom voor groot moontlikhede gestel, en in Maria sou hierdie moontlikhede vervul word. Deur Sy genade het sy 'n deelgenoot aan die Goddelike natuur geword. Die een wat geval het en wie se gees die woonplek van duiwels geword het, is baie na aan die Heiland in gemeenskap en diens gebring. Dit was Maria wat aan Sy voete gesit en van Hom geleer het. Dit was Maria wat die kosbare olie op Sy hoof uitgegiet het en Sy voete met haar trane gewas het. Maria het langs die kruis gestaan en Hom na die graf gevolg. Maria was die eerste by die graf na Sy opstanding. Dit was Maria wat eerste die herrese Heiland verkondig het.

Jesus is bekend met die omstandighede van elke siel. U kan sê: Ek is sondig, baie sondig. Miskien is u; maar hoe erger u is, hoe meer het u Jesus nodig. Hy wys geen wenende, berouvolle siel weg nie. Hy vertel nie aan andere alles wat Hy bekend kan maak nie, maar Hy nooi elke bewende siel om moed te skep. Almal wat na Hom kom vir vergifnis en herstel sal Hy oorvloediglik vergewe.

Christus kan die engele uit die hemele beveel om die skale van Sy grimmigheid op die wêreld uit te gooi en almal wat vol haat vir God is te verdelg. Hy kan hierdie klad uit Sy heelal uitwis. Maar Hy doen dit nie. Hy staan vandag by die reukofferaltaar en bied aan God die gebede van diegene wat Sy hulp soek.

Jesus verhef die siele wat hulle na Hom wend en skuiling soek bo die beskuldigings en getwis van tonge. Geen mens of bose engel kan die vinger na hierdie siele wys nie. Christus verenig hulle met Sy eie Goddelik-menslike natuur. Hulle staan langs die groot Sondedraer, in die lig wat van die troon van God straal. ,,Wie sal beskuldiging inbring teen die uitverkorenes van God? God is dit wat regverdig maak. Wie is dit wat veroordeel? Christus is dit wat gesterf het, ja, meer nog, wat ook opgewek is, wat ook aan die regterhand van God is, wat ook vir ons intree." Romeine 8:33, 34.  

63 Jou Koning Kom
“Verheug jou grootliks, o dogter van Sion!  Juig o dogter van Jerusalem! Kyk, jou Koning kom na jou; regverdig en 'n oorwinnaar is Hy; nederig en Hy ry op 'n esel — op 'n jong esel, die vul van 'n eselin." Sagaria 9:9.

Vyfhonderd jaar voor die geboorte van Christus het die profeet Sagaria die koms van die Koning van Israel so voorspel. Hierdie profesie moes nou vervul word. Hy wat so lank geweier het om as koning geëer te word, kom nou na Jerusalem as die beloofde erfgenaam van die troon van Dawid.

Dit was op die eerste dag van die week dat Christus Sy segetog na Jerusalem onderneem het. Menigtes wat na Betanië gestroom het om Hom te sien, het Hom nou vergesel, gretig om Sy ontvangs te sien. Baie mense was onderweg na die stad om die Pasga te vier en het hulle nou by die skare om Jesus gevoeg. Dit was asof die natuur self gejuig het. Die bome was groen en hul bloeisels het die lug met hul geur gevul. Nuwe lewe en vreugde het die mense besiel. Die hoop op die nuwe koninkryk het weer opgevlam.

Met die doel om Jerusalem binne te ry, het Jesus twee van Sy dissipels gestuur om 'n eselin en haar vul na Hom te bring. By Sy geboorte was die Heiland van die gasvryheid van vreemdelinge afhanklik. Die krip waarin Hy gelê het, was 'n geleende rusplek. En nou, ondanks al die diere op die berge by duisende Syne is, is Hy van die vriendelikheid van 'n vreemdeling afhanklik vir 'n dier om Jerusalem as Koning binne te ry. Weer word Sy Godheid geopenbaar, selfs in die besonderhede waarmee Hy Sy dissipels op hul boodskap uitgestuur het. Soos Hy voorspel het, is die versoek: ,,Die Here het hulle nodig" geredelik toegestaan. Jesus het besluit op 'n vul waarop geen mens nog gesit het nie. Geesdriftig en bly het die dissipels hul kledingstukke op die dier gesit en hul Meester daarop gehelp. Tot hiertoe het: Jesus nog altyd te voet gereis, en die dissipels was aanvanklik verbaas dat Hy nou verkies het om te ry. Maar hoop het in hul harte opgelaai by die blye gedagte dat Hy op die punt was om die hoofstad binne te ry, Homself as Koning uit te roep, en Sy koninklike gesag te aanvaar. Toe hulle op hul boodskap uit is, het hulle hul blye verwagtinge aan die vriende van Jesus meegedeel. Die opwinding het wyd en syd versprei, en die verwagting van die volk het 'n hoogtepunt bereik.  

Christus het die Joodse gewoonte vir die koninklike intog gevolg. Hy het op 'n dier gery wat die konings van Israel gebruik het, en die profesieë het voorspel dat die Messias Sy koninkryk so sou binnery. Skaars was Hy op die dier, of 'n luide gejuig het opgeklink. Die menigtes het Hom verwelkom as die Messias, hul Koning. Jesus het nou die hulde wat Hy tot dusver nie wou toelaat nie, aanvaar, en die dissipels het dit as bewys geneem dat hul blye verwagtinge nou vervul sou word om Hom op die troon gevestig te sien. Die skare was oortuig dat die uur van hul bevryding ophande was. Hulle kon al sien hoe die Romeinse leërs uit Jerusalem verdryf word en Israel weer eens 'n onafhanklike volk word. Almal was bly en opgewonde; die volk het met mekaar gewedywer om Hom hulde te bewys. Hulle kon Hom nie met prag en praal verwelkom nie, maar het Hom die aanbidding van hul vrolike harte gebied. Hulle kon Hom nie met duur geskenke oorlaai nie, maar het hul Here oopgesprei as 'n tapyt vir Hom om op te ry, en hulle het olyf en palmtakke voor Hom oopgesprei. Hulle het geen koninklike vaandels gehad om voor Hom uit te dra nie, maar hulle het die palmtakke, die Natuur se simbool van oorwinning, afgekap en omhoog geswaai met luide hosannas.

Namate die optog voortbeweeg het, is die skare aangevul deur mense wat verneem het van Jesus se koms en hulle by die optog gevoeg het.

Toeskouers het hulle gedurig in die gedrang begewe en gevra: Wat gaan aan? Wat beteken hierdie gedoente? Hulle het almal van Jesus gehoor en het verwag dat Hy na Jerusalem sou gaan; maar hulle wis dat Hy tot dusver alle pogings om Hom op die troon te plaas, ontmoedig het, en hulle was verbaas om te verneem dat dit Hy was. Hulle het gewonder wat hierdie verandering kon teweeggebring het by die Een wat verklaar het dat Sy koninkryk nie van hierdie wêreld is nie.

Hul vrae word doodgeskreeu deur 'n triomfkreet. Oor en oor word dit deur die geesdriftige skare herhaal; van ver af word dit uitgeroep, en die omliggende berge en valleie weergalm dit. En dan kom skares uit Jerusalem die optog tegemoet. Onder die menigtes wat opgekom het om die Pasga te vier, gaan duisende Jesus tegemoet om Hom te verwelkom. Hulle begroet Hom met die geswaai van palmtakke en gewyde sang. In die tempel blaas die priesters die trompet vir die aanddiens, maar weiniges daag op en die owerstes se verontrus vir mekaar: ,,Die hele wêreld loop agter Hom aan."

Nog nooit in Sy aardse lewe het Jesus so 'n ophef toegelaat nie. Hy het terdeë geweet waartoe dit sou lei. Dit sou Hom na die kruis voer. Maar op hierdie manier wou Hy Hom openlik as die Verlosser aanbied. Hy wou die aandag vestig op die offer wat Sy sending na 'n verlore wêreld sou bekroon. Terwyl die volk in Jerusalem vergader het om die Pasga te vier het Hy, die ware Paaslam, Homself vrywillig as soenoffer aangebied. Dit sou vir Sy kerk in al die toekomende eeue nodig wees om 'n grondige studie van Sy dood vir die sondes van die wêreld te maak. Elke feit wat daarmee gepaard gaan, moet bo alle twyfel bevestig word. Daarom is dit nodig dat die oë van alle mense nou op Hom gevestig moet word; die gebeurtenisse wat Sy groot offer voorafgaan, moet van so 'n aard wees dat dit die aandag op die offer self sal vestig. Na so 'n ophef soos die wat Sy in tog in Jerusalem gekenmerk het, sou alle oë Sy snelle optog na die eindtoneel volg.

Die gebeurtenisse in verband met hierdie segetog sou op alle lippe' wees en sou Jesus onder die aandag van elke mens bring. Na Sy kruisiging sou baie hierdie gebeurtenisse in hul verband met Sy verhoor en teregstelling sien. Hulle sou daartoe beweeg word om die profesieë te ondersoek en sou oortuig word dat Jesus die Messias is; en in alle lande sou bekeerlinge tot die geloof vermenigvuldig word.

In hierdie een triomftoneel van Sy aardse lewe kon die Heiland deur engele begelei gewees het, vooruitgegaan deur die basuin van God; maar so 'n demonstrasie sou strydig met die doel van Sy sending gewees het, en strydig met die reël wat Sy lewe beheers het. Hy het getrou gebly aan die nederige lot wat Hy aanvaar het. Hy moet die las van die mensdom dra totdat Hy Sy lewe vir die lewe van die wêreld gegee het.

Hierdie dag, wat vir die dissipels na die groot dag van hul lewens gelyk het, sou vir hulle met donker wolke versluier gewees het as hulle maar geweet het dat hierdie juigende toneel net 'n voorspel was tot die lyding en dood van hul Meester. Hoewel Hy hulle herhaaldelik van Sy gewisse offer vertel het, het hulle in die blye sege van die oomblik Sy droewige woorde vergeet en vooruitgesien na Sy voorspoedige bewind op die troon van Dawid.  

Al meer mense het hulle by die optog gevoeg en, met weinige uitsonderings, het almal wat bygekom het die besieling van die uur aangegryp en gehelp om die hosannas wat van heuwel tot heuwel en van dal tot dal weerklink het, aan te vul. Aanhoudend is geroep: ,,Hosanna vir die Seun van Dawid! Geseënd is Hy wat kom in die Naam van die Here! Hosanna in die hoogste hemele!

Nog nooit het die wêreld so 'n segetog beleef nie. Dit was nie soos die van die wêreld se beroemde veroweraars nie. Geen vernederde gevangenes as oorwinningstrofeë was deel van daardie toneel nie. Maar rondom die Heiland was die heerlike trofee van Sy liefdesarbeid vir die sondige mens. Daar was die gevangenes wat Hy uit die mag van die Satan gered het en wat God loof vir hul verlossing. Die blindes wat Hy laat sien het, het die weg aangedui. Die stommes aan wie Hy hulle spraak gegee het, het die luidste hosannas geroep. Die kreupeles wat Hy.' genees het, het gehuppel van vreugde en was van die voorstes wat palmtakke afgebreek en voor die Heiland uitgewuif het. Weduwees en wese het die Naam van Jesus geprys vir Sy genadewerk onder hulle. Die melaatses wat Hy gereinig het, het hul onbesoedelde kledingstukke voor Hom uitgesprei en Hom as Koning van die heerlikheid uitgeroep. Hulle wie Hy uit die slaap van die dood gewek het, was onder die skare. Lasarus, wie se liggaam in die graf begin ontbind het, maar wat hom nou in die fleur van sy lewe verheug het, het die dier gelei op wie die Heiland gery het.

Baie Fariseërs het die toneel aanskou en met brandende haat en nyd geprobeer om die gety van die openbare gevoel te keer. Met al hul gesag het hulle die skare probeer stilmaak; maar hul beroepe en dreigemente het die geesdrif net aangeblaas. Hulle was bang dat hierdie menigte met hul getalsterkte Jesus koning kon maak. Ten einde raad het hulle deur die skare gedring na waar die Heiland was en Hom dreigend en beskuldigend versoek: ,,Meester, bestraf u dissipels!" Hulle het verklaar dat sulke luidrugtige betogings onwettig is en nie deur die owerhede toegelaat sou word nie. Maar Jesus het hulle stilgemaak met die antwoord: ,,Ek sê vir julle, as hulle swyg, sal die klippe uitroep." Daardie segetoneel was die beskikking van God self. Dit is deur die profeet voorspel en die mens was magteloos om die doel van God te verydel. As die mense versuim het om Sy plan uit te voer, sou Hy aan die dooie klippe 'n stem gegee het en sou hulle Sy Seun met luide applous geprys het. Toe die swygende Fariseërs hulle onttrek, is die woorde van Sagaria uit 'n honderd kele voorgedra: ,,Verheug jou grootliks, o dogter van Sion! Juig, o dogter van Jerusalem! Kyk, jou Koning kom na jou; regverdig en 'n oorwinnaar is Hy; nederig en Hy ry op 'n esel, die vul van 'n eselin."  

Toe die optog die kruin van die heuwel bereik en op die punt was om na die stad af te daal, het Jesus stilgehou, en die hele skare het gaan staan. Voor Hom het Jerusalem in al sy heerlikheid gestrek, gebaai in die lig van die laat middagson. Alle oë was op die tempel gerig. Statig en groots het dit bo alles uitgetroon en hemelwaarts verrys asof dit die volk na die enigste ware en lewende God wou wys. Die tempel was lank die trots en heerlikheid van die Joodse volk. Ook die Romeine was trots op sy grootsheid. 'n Koning wat deur die Romeine aangewys is, het met die Jode saamgespan om dit te herbou en te versier, en die keiser van Rome het dit met sy geskenke verryk. Sy sterkte, sy rykdom en majesteit het dit een van die wondere van die wêreld gemaak.

Terwyl die laat son die hemele getint het, het sy heerlikheid op die suiwer wit marmer van die tempelmure weerkaats en op sy goudgekroonde suile gevonkel. Van die heuwel af waar Jesus en Sy volgelinge gestaan het, het dit soos 'n massiewe bouwerk van sneeu met goue torinkies gelyk. By die tempelingang was 'n wynstok van goud en silwer met groen blare en massiewe druiwetrosse, kunstig uitgevoer. Die motief het Israel as 'n vrugbare wynstok voorgestel. Die goud, silwer en lewende groen is met sonderlinge smaak en voortreflike vakmanskap verbind; waar dit sierlik om die glinsterende wit suile gevleg het en met glinsterende ranke aan hul goue ornamente gekleef het, het dit die glans van die ondergaande son weerkaats asof met" 'n' glans wat aan die hemel self ontleen is.

Jesus aanskou die toneel, en die hele ontsaglike skare raak stil, verruk deur hierdie plotselinge visioen van skoonheid. Alle oë is op die Heiland gerig met die verwagting dat Sy gelaat dieselfde bewondering sal weerspieël wat hulle self gewaar. Maar pleks daarvan sien hulle 'n wolk van droefheid. Hulle is verbaas en teleurgesteld om trane in Sy oë te sien kom. Dan skud Sy liggaam soos 'n boom in 'n rukwind, en 'n jammerklag skeur oor Sy lippe asof uit die dieptes van 'n gebroke hart. Wat 'n skouspel vir engele om te sien! Hul geliefde Aanvoerder in droef​heid en trane! Wat 'n skouspel vir hierdie blye skare wat Hom met triomfgeroep en die gewuif van palmtakke na die heerlike stad begelei, waar hulle verwag dat Hy nou gaan regeer! Jesus het by die graf van Lasarus geween, maar dit was in Goddelike droefheid oor die ellende van die mens. Maar hierdie skielike droefheid is soos 'n geweeklaag te midde van 'n grootse triomfkoraal. Te midde van 'n vreugdetoneel waar almal Hom hulde bewys, is Israel se Koning in trane; nie stille trane van blydskap nie maar trane en 'n gekreun van ononderdrukbare leed. 'n Skielike somberheid gryp die skare aan. Hul juigkrete versterf. Baie ween saam oor die leed wat hulle self nie kan verstaan nie.  

Die trane van Jesus was nie oor Sy eie lyding nie. Net voor Hom het Getsémané gele, waar die afskuwelikheid van 'n groot duisternis Hom weldra sou oorsluier. Die Skaapspoort was ook sigbaar, waardeur die offerdiere eeue lank gelei is. Weldra sou hierdie poort vir Hom oopgaan, die groot Offerlam, na wie se soendood vir die sondes van die wêreld hierdie offer verwys het. Naby was Golgota, die toneel van Sy naderende foltering. Maar dit was nie oor hierdie stille getuies van Sy wrede dood dat die Heiland met 'n gefolterde gees geweeklaag het nie. Dit was geen selfsugtige leed nie. Die gedagte aan Sy eie foltering het nie daardie edele, selfopofferende siel van stryk gebring nie. Dit was die aanblik van Jerusalem wat die hart van Jesus deurboor het—Jerusalem wat die Seun van God verwerp en Sy liefde versmaai het, wat geweier het om deur Sy magtige wonderwerke oortuig te word en op die punt gestaan het om Sy lewe te neem. Hy het hom gesien soos hy was in sy skuld om sy Verlosser te verwerp, en wat hy kon gewees het as hy Hom aangeneem het wat alleen sy wond kon genees. Hy het gekom om hom te red; hoe kon Hy hom laat vaar?

Israel was 'n begunstigde volk; God het hul tempel Sy woning gemaak; dit was ,,skoon deur sy verhewenheid, die vreugde van die hele aarde" (Psalm 48:3). Die verhaal van meer as 'n duisend jaar van Christus se beskermende liefde en sorg, soos 'n vader teenoor sy eie kind voel, het daarin opgesluit gele. In daardie tempel het die profete hul plegtige waarskuwings gerig. Daar is die wierookbakke geswaai terwyl wierook, gemeng met die gebede van die aanbidders, na God opgestyg het. Daar het die bloed van diere gevloei as sinnebeeld van die bloed van Christus. Daar het die Here Sy heerlikheid bokant die versoendeksel geopenbaar. Daar het die priesters gedien en het die prag van simbool en seremonie eeue lank voortgeduur. Maar dit moet alles tot 'n einde kom.

Jesus het Sy hand opgehef—die hand wat so dikwels die sieke en lydende geseën het—en terwyl Hy dit in die rigting van die gedoemde stad swaai, het Hy in gebroke sinsnedes uitgeroep: ,,As jy tog maar geweet het, ja, ook in hierdie dag van jou, die dinge wat tot jou vrede dien!'" Hier het die Heiland stilgebly en nie gesê wat Jerusalem se toestand kon gewees het as hy die hulp aangeneem het wat God hom graag wou gee nie—die gawe van Sy geliefde Seun. As Jerusalem wis wat sy voorreg was om te weet en die lig wat uit die hemel aan hom gestuur is, ontvang het, kon hy trots en welvarend voortbestaan het—die koningin van die koninkryke, vry in die krag van sy Godgegewe mag. Daar sou geen gewapende soldate voor sy poorte gestaan het nie, geen Romeinse baniere van sy mure gewapper het nie. Die heerlike bestemming waarmee Jerusalem geseën kon gewees het as hy sy Verlosser aan​geneem het, het voor die Seun van God verrys. Hy het gesien dat hy deur Hom van sy dodelike kwaal genees kon geword het, van sy slawerny bevry, en gevestig as die magtige hoofstad van die aarde. Van sy mure af sou die vredesduif na alle volke gevlieg het. Hy sou die wêreld se kroon van heerlikheid gewees het.

Maar die beeld van wat Jerusalem kon gewees het, verdof voor die Heiland se geestesoog. Hy weet wat hy nou is onder die Romeinse juk, wat die misnoeë van God wegdra, gedoem tot Sy vergeldende oordeel. Dan vervolg Hy Sy onderbroke klag: ,,Maar nou is dit vir jou oë bedek. Want daar sal dae oor jou kom, dat jou vyande 'n skans rondom jou sal opwerp en jou omsingel en jou van alle kante insluit. En hulle sal jou en jou kinders in jou teen die grond verpletter; en hulle sal in jou nie een klip op die ander laat bly nie, omdat jy die gunstige tyd toe God jou besoek het, nie opgemerk het nie."

Christus het gekom om Jerusalem met sy kinders te red, maar die Farisese trots, huigelary, jaloesie en kwaadwilligheid het verhoed dat Hy Sy doel verwesenlik. Jesus wis watter verskriklike vergelding op die ge​doemde stad gewag het. Hy het gesien hoe Jerusalem deur leërs omsingel word, hoe die beleërde inwoners tot honger en die dood gedryf word, hoe moeders die dooie liggame van hul eie kinders eet en hoe ouers en kin​ders die laaste brokkie kos voor mekaar wegraap, hoe natuurlike liefde deur knaende hongerpyne vernietig word. Hy het gesien dat die koppigheid van die Jode, soos in die verwerping van Sy verlossing geopenbaar, hulle sou beweeg om te weier om hulle aan die invallende leërs te onderwerp. Hy het gesien hoe Golgota, waarop Hy verhef sou word, vol kruise so dig soos 'n woud staan. Hy het gesien hoe die ellendige inwoners op die pynbank en aan die kruis gefolter word, met die pragtige paleise vernietig, die tempel in puin, terwyl van sy massiewe mure nie een steen op 'n ander oorbly nie en die stad soos 'n ploegland omgedolf word. Tereg kon die Heiland ween by die aanskouing van hierdie skrikwekkende toneel.

Jerusalem was die kind van Sy sorg, en soos 'n tere vader weeklaag oor 'n weerspannige seun, so het Jesus oor die geliefde stad geween. Hoe kan Ek van jou afsien? Hoe kan Ek jou op die pad van verwoesting sien gaan? Moet Ek jou toelaat om die beker van jou ongeregtigheid vol te maak? Een siel is so kosbaar dat wêrelde in vergelyking daarmee betekenisloos word; maar hier het 'n hele volk verlore gegaan. Wanneer die vinnig sakkende son uit die hemel sou verdwyn, sou Jerusalem se genadedag verbygegaan het. Terwyl die optog op die kruin van die Olyfberg getalm het, was dit vir Jerusalem nog nie te laat vir berou nie. Die genade-engel het toe Sy vlerke gevou om van die goue troon af te klim om plek te maak vir geregtigheid en 'n snelle oordeel. Maar Christus se groot, liefdevolle hart het nog gepleit vir Jerusalem wat Sy genade versmaai, Sy waarskuwings veronagsaam het en op die punt was om sy hande met Sy bloed te bevlek. As Jerusalem hom maar wou bekeer, was dit nog nie te laat nie. Toe die laaste strale van die son op tempel en torings draal, kon 'n goeie engel hom nie na die Heiland se liefde lei en so sy verdoemenis afweer nie? Skone en onheilige stad, wat die profete gestenig het, wat die Seun van God verwerp het, wat hom self deur sy onboetvaardigheid in slawerny geboei het—sy dag van genade was byna verby!

Weer spreek die Gees van God tot Jerusalem. Voordat die dag verby is, word weer vir Christus getuig. 'n Stem verrys ten antwoord op die geroep uit 'n profetiese verlede. As Jerusalem net sal luister na die roepstem, as hy die Heiland wat nou sy poorte binnegaan maar net wil aanneem, kan hy nog gered word.

Tyding het die owerstes in Jerusalem bereik dat Jesus die stad met 'n groot menigte nader. Maar hulle het geen verwelkoming vir die Seun van God nie. Bevrees gaan hulle Hom tegemoet in die hoop om die skare uiteen te jaag. Wanneer die optog op die punt staan om van die Olyfberg af te daal, word dit deur die owerstes voorgekeer. Hulle verneem na die oorsaak van die dawerende gejuig. Wanneer hulle vra: ,,Wie is hierdie man?" beantwoord die besielde dissipels die vraag. In welsprekende geesdrif herhaal hulle die profesieë aangaande Christus:

Adam sal u sê: Dit is die saad van die vrou wat die kop van die slang sou vermorsel.

Vra Abraham, en hy sal u sê: Dit is ,,Melgisédek, die koning van Salem," die Vredevors (Genesis 14:18).  

Jakob sal u vertel: Hy is Silo uit die stam van Juda.

Jesaja sal u sê: ,,Immanuel," ,,Wonderbaar, Raadsman, Sterke God, Ewige Vader, Vredevors" (Jesaja 7:14; 9:5).

Jeremia sal u sê: Die Spruit van Dawid, ,,die Here ons geregtigheid" (Jeremia 23:6).

Daniel sal u vertel: Hy is die Messias.

Hosea sal u sê: Hy is ,,Here God van die leërskare, Here is sy gedenknaam" (Hosea 12:6).

Johannes die Doper sal u sê: ,,Die Lam van God wat die sonde van die wêreld wegneem" (Johannes 1:29).

Die grote God het van Sy troon af verklaar: ,,Dit is my geliefde Seun, in wie Ek 'n welbehae het" (Mattheüs 3:17).

Ons, Sy dissipels verklaar: Dit is Jesus, die Messias, die Vors van die Lewe, die Verlosser van die wereld.

En die vors van die magte van die duisternis erken Hom en sê: ,,Ek ken U, wie U is: die Heilige van God!" (Markus 1:24).  

64 ‘n Gedoemde Volk
Die triomfantelike intog van Christus in Jerusalem was 'n floue voorsmaak van Sy koms in die wolke van die hemel met groot krag en heerlikheid, met die triomf van engele en die gejuig van die heiliges. Dan sal die woorde van Christus aan die priesters en Fariseërs vervul word: ,Julle sal My van nou af sekerlik nie sien nie totdat julle sal sê: Geseënd is Hy wat kom in die Naam van die Here" (Mattheüs 23:39). In 'n profetiese gesig is die dag van die finale sege aan Sagaria getoon; en hy het ook die verdoemenis gesien van diegene wat Christus met Sy eerste koms verwerp het: ,,Hulle sal opsien na My vir wie hulle deurboor het, en hulle sal oor Hom rouklaag soos 'n mens rouklaag oor 'n enigste seun en bitterlik oor Hom ween soos 'n mens bitterlik ween oor 'n eersgebore kind." Sagaria 12:10. Christus het ook hierdie toneel vooruitgesien toe Hy die stad aanskou en daaroor geween het. In die verwoesting van Jerusalem het Hy die finale ondergang gesien van die volk wat hul skuldig gemaak het aan die bloed van die Seun van God.

Die dissipels was bewus van die Jode se haat jeens Christus, maar het nog nie besef waartoe dit sou lei nie. Hulle het die ware toestand van Israel nie besef nie en nie die vergelding begryp wat Jerusalem sou tref nie. Dit het Christus hulle op die hart gedruk deur 'n betekenisvolle aanskouingsles.

Die laaste beroep op Jerusalem het op dowe ore geval. Die priesters en owerstes het die profetiese stem van die verlede uit die monde van die skare hoor weerklink as antwoord op hul vraag: ,,Wie is hierdie man?" maar hulle het dit nie as die stem van Ingewing aanvaar nie. Verwoed en verbaas het hulle geprobeer om die volk stil te maak. Daar was Romeinse amptenare onder die skare, en Jesus se vyande het Hom by hulle aangekla as die leier van 'n rebellie. Hulle het te kenne gegee dat Hy op die punt was om die tempel in te neem en as koning in Jerusalem te regeer.

Maar die kalme stem van Jesus het die luidrugtige skare vir 'n oomblik bedaar toe Hy verklaar dat Hy nie gekom het om 'n wêreldse heerskappy op te rig nie; weldra sou Hy opvaar na Sy Vader, en Sy beskuldigers sou Hom nie weer sien totdat Hy sou terugkeer in Sy heerlikheid nie. Dan sou hulle Hom erken—te laat vir hul redding. Jesus het hierdie woorde met droefheid en ongekende krag gebesig. Die Romeinse amptenare het stil geraak. Hoewel die Goddelike invloed vir hulle iets vreemds was, is hul harte ontroer soos nog nooit tevore nie. In die kalme, ernstige gelaat van Jesus het hulle liefde, goedheid en 'n stille waardigheid gelees. Hulle is ontroer deur 'n simpatie wat hulle nie kon begryp nie. Pleks van Jesus te arresteer, was hulle meer geneig om Hom hulde te bring. Hulle het toe die priesters en owerstes daarvan beskuldig dat dit hulle is wat die oproer veroorsaak. Vererg en verneder het hierdie leiers hulle tot die volk gekeer met hul klagtes en heftig onder mekaar geredetwis.

Intussen het Jesus ongemerk die tempel bereik. Alles was daar stil, want die toneel op die Olyfberg het die volk weggelok. 'n Kort rukkie het Jesus in die tempel vertoef en dit met droefheid betrag. Toe onttrek Hy Hom met Sy dissipels en keer na Betanië terug. Toe die volk Hom soek om Hom op die troon te plaas, was Hy nêrens te vind nie.

Daardie hele nag het Jesus in gebed deurgebring, en die oggend is Hy terug na die tempel. Onderweg het Hy by 'n vyeboord verbygegaan. Hy was honger, en, ,,toe Hy op 'n afstand 'n vyeboom met blare sien, het Hy daarheen gegaan in die hoop om iets daaraan te vind; en toe Hy daarby kom, vind Hy niks as blare nie, want dit was nie die tyd van vye nie."

Dit was nie die tyd van ryp vye nie, behalwe in sekere streke; en op die hoogland rondom Jerusalem kon tereg gesê word: ,,Dit was nie die tyd van vye nie." Maar in die boord waarna Christus gegaan het, was een boom blykbaar vroeër as die ander. Dit was alreeds met blare bedek. Dit is 'n eienskap van die vyeboom dat die jong vrugte al verskyn voordat die blare oopgaan. Hierdie boom in sy volle blaredos het dus die belofte van goedontwikkelde vrugte ingehou. Maar sy voorkoms was bedrieglik. Toe Jesus sy takke deursoek, van onder tot bo, vind Hy ,,niks as blare" nie. Dit was 'n massavertoon van blare, niks meer nie.

Christus het 'n vloek oor die boom uitgespreek: ,,Laat niemand ooit in der ewigheid van jou vrug eet nie!" Toe die Heiland en Sy dissipels die volgende oggend weer op pad na die stad daar verbygaan, het die verskroeide takke en verdorde blare hul aandag getrek.  „Rabbi," het Petrus gesê, ,,kyk, die vyeboom wat U vervloek het, is verdroog."

Dit het die dissipels verbaas dat Christus die vyeboom vervloek het. Dit was nie soos hulle Hom geken het nie. Hulle het Hom dikwels hoor sê dat Hy nie gekom het om die wêreld te oordeel nie, maar dat die wêreld deur Hom gered kan word. Hulle het Sy woorde onthou: ,,Die Seun van die mens het nie gekom om die mense se lewe te verderf nie, maar te red" (Lukas 9:56). Sy wonderwerke was om te herstel, nooit om te vernietig nie. Die dissipels het Hom net as die Hersteller, die Geneesheer, geken. Hierdie daad was vreemd. Waarom dan dit, wou hulle weet.

God het 'n ,,welbehae in goedertierenheid." ,,So waar as Ek leef! spreek die Here Here, gewis, Ek het geen behae in die dood van die goddelose nie" (Miga 7:18; Esegiël 33:11). Vir Hom is die werk van vernietiging en veroordeling ,,vreemd" (Jesaja 28:21). Maar dit is in genade en liefde dat Hy die sluier van die toekoms lig en aan die mens die gevolge van die sondeweg openbaar.

Die vervloeking van die vyeboom was 'n gelykenis in daad. Die onvrugbare boom wat sy vertoon van blare voor die aangesig van Jesus opdring, was 'n simbool van die Joodse volk. Die Heiland wou die oorsaak en gewisheid van die ondergang van Israel vir Sy dissipels duidelik maak. Vir hierdie doel het hy die boom met sedelike eienskappe beklee en die Goddelike waarheid daarmee geïllustreer. Die Jode het hulle van alle ander volke onderskei en trou aan God bely. Hulle is deur Hom begunstig en hulle het hulle 'n geregtigheid bo alle ander volke toegeëien. Maar hulle is deur die liefde van die wêreld en hebsug bederf. Hulle het geroem op hul kennis, maar was onkundig omtrent die vereistes van God, en vol huigelary. Soos die onvrugbare vyeboom, het hulle hul takke met groot vertoon uitgesprei, weelderig en mooi vir die oog, maar hulle het ,,niks as blare" gedra nie. Die Joodse godsdiens, met sy manjifieke tempel, sy gewyde altare, sy priesters in hul gewade en indrukwekkende seremonies, het waarlik 'n mooi uiterlike vertoon gemaak, maar nederigheid, liefde en weldadigheid het ontbreek.

Al die bome in die vyeboord was sender vrugte; maar die blaarlose bome het geen verwagting uitgelok en geen teleurstelling veroorsaak nie. Hierdie bome het die heidene voorgestel. Hulle was net so bankrot aan godsaligheid as die Jode; maar hulle het nie voorgegee dat hulle God dien nie. Hulle het hul nie op goedheid beroem nie. Hulle was blind vir die wee en werke van God. By hulle was dit nog nie die tyd van die vye nie. Hulle het nog gewag op 'n dag wat vir hulle lig en hoop sou bring. Die Jode, wat groter seëninge van God ontvang het, is verantwoordelik gehou vir die misbruik van hierdie gawes. Die voorregte waarmee hulle geroem het, het hul skuld net groter gemaak.

Jesus het honger na die vyeboom gekom om voedsel te vind. So het Hy na Israel gekom met 'n honger om die vrugte van geregtigheid by hulle te vind. Hy het Sy gawes oorvloedig aan hulle gegee, sodat hulle vrugte kon dra tot seën vir die wereld. Elke moontlike geleentheid en voorreg is aan hulle gegee, en van Sy kant het Hy hul samewerking en belangstelling in Sy genadewerk verlang. Hy het verlang om selfopoffering en ontferming, ywer vir God en 'n innige verlange na die redding van hul medemens by hulle te vind. As hulle die wet van God onderhou het, sou hulle dieselfde onselfsugtige werk as Christus aan die dag gelê het. Maar hul liefde teenoor God en mens is deur trots en selfgenoegsaamheid oorheers. Hulle het hul eie ondergang bewerkstellig deur te weier om vir andere te arbei. Die skatte van die waarheid wat God aan hulle toevertrou het, het hulle nie aan die wêreld uitgedeel nie. In die onvrugbare vyeboom kon hulle sowel hul sonde as sy straf lees. Verdroog onder die vloek van die Heiland, met sy takke dor en verskrompel, van die wortels af opgedroog, het die vyeboom getoon wat die Joodse volk sou wees as die genade van God aan hulle onttrek word. Omdat hulle geweier het om hul seëninge uit te deel, sou hulle dit nie langer ontvang nie. ,,Dit is jou verderf, o Israel," sê die Here, ,,dat jy teen My, jou helper, is" (Hosea 13:9).

Die waarskuwing geld vir alle tye. Die vervloeking deur Christus van die vyeboom wat deur Sy eie mag geskep is, staan as 'n waarskuwing vir alle kerke en alle Christene. Niemand kan die wet van God uitlewe sonder om andere te bedien nie. Maar daar is baie wat Christus se genadige, onselfsugtige lewe nie uitlewe nie. Party wat hulle uitnemende Christene ag, verstaan nie wat diens vir God beteken nie. Hulle maak planne en lê hulle daarop toe om hulself te behaag. Hulle handel slegs met betrekking tot hulself. Die tyd is vir hulle net van waarde om dinge vir hulself te kan opgaar. In alle aspekte van die lewe is dit hul oogmerk. Nie vir ander nie, maar vir hulself arbei hulle. God het hulle geskape om in 'n wêreld te leef waar onbaatsugtige diens verrig moet word. Dit was Sy doel dat hulle hul medemense sover moontlik moet help. Maar die ek is so groot dat hulle niks anders kan sien nie. Hulle is nie in voeling met die mensdom nie. Wie so vir hulself lewe, is soos die vye​boom wat 'n groot vertoon gemaak het maar vrugteloos was. Hulle voer die godsdiensrites uit, maar sonder bekering of geloof. Hulle gee voor dat hulle die wet van God eerbiedig, maar gehoorsaam dit nie. Hulle sê maar doen nie. In die vonnis wat Hy oor die vyeboom uitgespreek het, toon Christus hoe haatlik hierdie nolle voordoenery vir Hom is. Hy verklaar dat die openlike sondaar minder skuldig is as hy wat voorgee dat Hy God dien, maar wat geen vrugte tot Sy verheerliking dra nie.

Die gelykenis van die vyeboom wat Christus voor Sy besoek aan Jerusalem gegee het, het regstreeks in verband met die les gestaan wat Hy in die vervloeking van die onvrugbare vyeboom geleer het. Vir die onvrugbare boom van die gelykenis het die tuinier gepleit: Laat hom nog hierdie jaar staan totdat ek om hom gespit en mis gegooi het. As hy dan vrugte dra, goed; maar so nie, dan kan u hom ander jaar uitkap. Groter sorg sou aan die onvrugbare boom bestee word. Dit sou elke moontlike kans gegee word. Maar as dit vrugteloos bly, kon niks dit van vernietiging red nie. In die gelykenis word die resultaat van die tuinier se pogings nie genoem nie. Dit het afgehang van die mense tot wie Christus Hom gerig het. Hulle is voorgestel deur die vruglose boom, en hul bestemming was in hul eie hande. Elke geleentheid wat die hemel hulle kon gee, is aan hulle gegee, maar hulle het nie by hul groter seën gebaat nie. Met die vervloeking van die onvrugbare vyeboom het Christus die resultaat getoon. Hulle het hul eie ondergang bewerkstellig.

Meer as duisend jaar lank het die Joodse volk die genade van God misbruik en Sy oordele uitgelok. Hulle het Sy waarskuwings verwerp en Sy profete gedood. Vir hierdie sondes het die geslag van Christus se tyd hulself verantwoordelik gemaak deur dieselfde dinge te doen. Die skuld van daardie geslag het in die verwerping van hul eietydse genade en waarskuwings gele. Met die kettings wat die volk vir eeue gesmee het, het die geslag van Christus se tyd hulle geboei.

In elke eeu word die mens sy dag van lig en voorreg gegee—'n proeftydperk waarin hy met God versoen kan raak. Maar daar is 'n perk aan hierdie genade. Die aangebode genade kan jare lank geminag en verwerp word; maar daar kom 'n tyd wanneer genade vir die laaste maal pleit. Die hart raak so verhard dat dit nie meer op die Gees van God reageer nie. Dan pleit die vriendelike, oorredende stem nie langer met die sondaar nie en ontvang hy geen bestraffing of waarskuwing meer nie.

Daardie dag het vir Jerusalem aangebreek. Jesus het oor die gedoemde stad geween, maar Hy kon hom nie verlos nie. Hy het elke middel geprobeer. Deur die waarskuwings van die Gees van God te verwerp, het Israel sy enigste redmiddel verwerp. Daar was geen ander mag wat hom kon verlos nie.
. ,

Die Joodse volk staan as simbool vir die mense van alle eeue wat die pleidooie van die Oneindige Liefde minag. Die trane wat Christus oor Jerusalem gestort het, was vir die sondes van alle tye. In die oordele wat oor Israel uitgespreek is, kan diegene wat die waarskuwings en teregwysings van die Heilige Gees van God verwerp, hul eie veroordeling lees.

Daar is baie in hierdie geslag wat dieselfde paadjie bewandel as die ongelowige Jode van ouds. Hulle het die openbaring van die krag van God gesien; die Heilige Gees het tot hul harte gespreek; maar hulle bly kleef aan hul ongeloof en verset. Die Here stuur hulle vermanings en teregwysings, maar hulle is onwillig om hul sondes te bely en hulle verwerp Sy boodskap en Sy boodskapper. Juis die middel wat Hy vir hul redding aanwend, word vir hulle 'n steen des aanstoots.

Die profete van God is deur die afvallige Israel gehaat omdat hulle hul verborge sondes aan die lig gebring het. Agab het Elia as vyand beskou omdat die profeet die koning se geheime sondes getrou aan die kaak gestel het. So kom die dienaar van Christus vandag, die bestraffer van sonde, hoon en afjakke teen. Die Bybelse waarheid, die godsdiens van Christus, stry teen 'n sterk gety van sedelike onreinheid. Vooroordeel is vandag selfs sterker in menseharte as in Christus se tyd. Christus was nie wat hulle van Hom verwag het nie; Sy lewe was 'n bestraffing van hul sondes, en hulle het Hom verwerp. En vandag strook die waarheid van die Woord van God nie met die mense se gebruike en natuurlike drange nie, en duisende verwerp sy lig. Voorgesê deur die Satan, bring mense die woord van God in twyfel en verkies hulle om hul eie onafhanklike oordeel uit te oefen. Hulle verkies duisternis bo die lig, maar teen lewensgevaar. Hulle wat met die woorde van Christus fout gesoek het, het al hoe meer rede vir foutsoek gekry, totdat hulle die Waarheid en die Lewe verwerp het. So is dit nou. God is nie van plan om elke beswaar wat die wêreldse hart teen Sy waarheid mag opper, uit die weg te ruim nie. Vir diegene wat die kosbare ligstrale wat die duisternis vir hulle sal verlig van die hand wys, bly die verborgenhede van God vir altyd onbeantwoord. Vir hulle is die waarheid bedek. Hulle loop blindelings en weet nie watter verderf vir hulle wag nie.

Van die kruin van die Olyfberg af het Christus die wêreld en alle eeue opgesom; en Sy woorde is toepaslik op elke siel wat die smekinge van die Goddelike genade geringskat. U wat Sy liefde versmaai, Hy rig Hom tot u vandag. Dit is u, ,,ja ook in hierdie dag van jou," wat moet weet watter dinge tot u vrede dien. Christus stort bittere trane oor u, wat geen trane vir uself te stort het nie. Reeds word die noodlottige hardheid van hart wat die Fariseërs vernietig het, in u geopenbaar. En of elke blyk van die genade van God, elke straal Goddelike lig, versmelt en onderwerp die siel, of dit bevestig dit in hopelose onboetvaardigheid.

Christus het vooruit geweet dat.Jerusalem hardkoppig en onboetvaardig sou bly; tog was al die skuld, al die gevolge van verwerpte genade, sy eie werk. So sal dit wees met elke siel wat dieselfde koers inslaan. Die Here sê: ,,Dit is jou verderf, o Israel, dat jy teen My, jou helper, is." ,,Hoor, aarde! Kyk, Ek bring onheil oor hierdie volk, vrug van hulle planne; want na my woorde het hulle nie geluister nie, en my wet, die het hulle verwerp." (Hosea 13:9; Jeremia 6:19.}

65 Die Tempel Weer Gereinig
Aan die begin van Sy bediening het Christus die handelaars wat die tempel met hul onheilige transaksies verontreinig het, verdryf; en Sy strenge, Goddelike houding het vrees by die listige handelaars ingeboesem. Aan die einde van Sy sending het Hy na die tempel teruggekeer en dit net so ontheilig soos tevore gevind. Die toestand was selfs nog erger as die eerste keer. Die buitenste voorhof was soos een groot veekraal. Tussen die geloei van die vee en die geklingel van geld kon die heftige gekibbel van die handelaars gehoor word, en onder hulle was die stemme van heilige ampsdraers. Die waardigheidsbekleërs van die tempel het self gekoop en verkoop en geld gewissel. So volkome is hulle deur hul geldgierigheid beheers, dat hulle voor God niks minder as diewe was nie.

Min het die priesters en owerstes besef hoe plegtig die werk was wat hulle veronderstel was om te verrig. Elke Pasga en tydens elke Huttefees is duisende diere geslag en hul bloed deur die priesters opgevang en oor die altaar uitgegiet. Die Jode het gewoond geraak aan die offer van bloed en het feitlik uit die oog verloor dat dit die sonde is wat al hierdie bloedvergieting genoodsaak het. Hulle het nie besef dat dit 'n voorstelling was van die bloed van God se geliefde Seun, wat vir die lewe van die wêreld gestort sou word, en dat hierdie offerandes hul gedagtes na 'n gekruisigde Verlosser moes voer nie.

Jesus het die onskuldige slagoffers so betrag en gesien hoe die Jode hierdie groot byeenkomste in tonele van bloedvergieting en wreedheid omgeskep het. Pleks van nederig berou oor hul sonde te he, het hulle die offer van diere net vermenigvuldig, asof hulle God met so 'n gevoellose diens kon vereer. Die priesters en owerstes het hul harte deur selfsug en inhaligheid verhard. Selfs die simbole wat na die Lam van God vooruitgewys het, het hulle vir gewin gebruik. Die gewydheid van die offerandediens is gevolglik in 'n groot mate in die oë van die volk vernietig. Jesus was verontwaardig; Hy wis dat Sy bloed, wat weldra vir die sondes van die wêreld gestort sou word, net so min deur die priesters en ouderlinge gewaardeer sou word as die bloed van die diere wat hulle gedurig vergiet het.

Teen hierdie gebruike het Christus deur die profete gespreek. Sa​muel het gesê: ,,Het die Here behae in brandoffers en slagoffers soos in gehoorsaamheid aan die stem van die Here? Kyk, om gehoorsaam te wees, is beter as slagoffer; om te luister beter as die vet van ramme." En in 'n toekomsblik op die afvalligheid van die Jode, het Jesaja hulle aan gespreek as heersers van Sodom en Gomorra: ,,Hoor die woord van die Here, owerstes van Sodom! Luister na die wet van onse God, volk van Gomorra! Wat het Ek aan die menigte van julle slagoffers? sê die Here. Ek is sat van die brandoffers van ramme en die vet van vetgemaakte kalwers; en Ek het geen behae in die bloed van stiere of lammers of bokke nie. As julle kom om voor my aangesig te verskyn, wie het dit van julle hand geëis—om my voorhowe te vertrap?" ,,Was julle, reinig julle, neem die boosheid van julle handelinge voor my oë weg, hou op om kwaad te doen, leer om goed te doen, soek die reg, beteuel die verdrukker, doen reg aan die wees, verdedig die saak van die weduwee." 1 Samuel 15:22; Jesaja 1:10-12, 16, 17.

Hy wat self hierdie profesieë gegee het, het die waarskuwing nou vir die laaste keer herhaal. Ter vervulling van die profesie het die volk Jesus tot koning van Israel uitgeroep. Hy het hul hulde ontvang en die koningskap aanvaar. As sodanig moet Hy optree. Hy wis dat Sy pogings om 'n korrupte priesterdom te hervorm tevergeefs sou wees; nietemin moet Hy Sy werk doen; aan 'n ongelowige volk moet die getuienis van Sy Goddelike sending gegee word.

Weer eens het die deurborende blik van Jesus oor die ontheiligde tempelhof gestrek. Alle oë was op Hom. Priester en owerste, Fariseër en heiden, het verbaas en bevrees opgekyk na Hom wat voor hulle in die majesteit van die hemelse Koning staan. Die Godheid het deur die mensheid gestraal en aan Christus 'n waardigheid en heerlikheid verleen wat Hy nooit tevore geopenbaar het nie. Die wat die naaste aan Hom was, het so ver padgegee as wat die skare wou toelaat. Met uitsondering van 'n paar van Sy dissipels, het die Heiland alleen gestaan. Elke geluid het versterf. Die diepe stilte het byna ondraaglik geword. Christus het met 'n krag gespreek wat die skare soos 'n stormwind getref het: ,,Daar is 

geskrywe: My huis moet 'n huis van gebed genoem word. Maar julle het dit 'n rowerspelonk gemaak." Sy stem het soos 'n trompet deur die tempel weerklink. Die misnoeë op Sy aangesig was soos 'n verterende vuur. Met gesag het Hy beveel: ,,Neem daardie dinge hier weg" (Johan​nes 2:16).

Drie jaar tevore was die tempelowerstes skaam omdat hulle gevlug het voor die bevel van Jesus. Daarna was hulle verwonderd oor hul eie vrees en dat hulle so gedwee gehoorsaam was aan 'n enkele, nederige Mens. Hulle was oortuig dat dit onmoontlik is dat hulle weer so onwaardig sou swig voor Hom. Maar nou was hulle meer bevrees as ooit, en het hulle Sy bevel nog haastiger uitgevoer. Niemand het Sy gesag durf uitdaag nie. Priesters en handelaars het van Sy teenwoordigheid af weggevlug en hul diere voor hulle uitgedryf.

Op pad van die tempel af het hulle 'n skare teengekom wat met hul siekes kom soek het na die Groot Geneesheer. Die verslag wat hulle van die vlugtendes ontvang het, het party van hulle laat omdraai. Hulle was bang om so 'n magtige Mens, wat die priesters en owerstes met 'n blote aanblik voor Sy aangesig verdryf het, teen te kom. Maar 'n groot aantal het deur die vlugtende skare gedring, gretig om Hom te bereik wat hul enigste hoop was. Toe die menigte van die tempel af gevlug het, het baie agtergebly. Nou het die nuwe aankomelinge hulle by hulle geskaar. Weer was die tempelvoorhof vol siekes en sterwendes, en weer eens het Jesus hulle gehelp.

Later het die priesters en owerstes dit gewaag om na die tempel terug te sluip. Nadat hul vrees bedaar het, was hulle bekommerd om te weet wat Jesus nou gaan doen. Hulle het verwag dat Hy die troon van Dawid sou bestyg. Toe hulle geruisloos na die tempel terugkeer, hoor hulle hoe die stemme van mans, vroue en kinders God loof. Toe hulle binnekom, gaan staan hulle asof versteen voor die aangrypende toneel. Hulle sien die siekes gesond word, die blindes sien, die dowes hoor en die kreupeles van vreugde huppel. Die kinders het die meeste gejuig. Jesus het hul kwale genees; Hy het hulle in Sy arms geneem, hul soene van dankbare liefde ontvang, en sommige het teen Sy bors aan die slaap geraak terwyl Hy die volk onderrig. Nou het die kinders Hom met blye stemme geloof. Hulle het die hosannas van die vorige dag herhaal en palmtakke triomfantelik voor die Heiland geswaai. Die tempel het weer​klink van hul lof: ,,Geseënd is Hy wat kom in die Naam van die Here!" ,,Kyk, jou Koning kom na jou; regverdig en 'n oorwinnaar is Hy!" (Psalm 118:26; Sagaria 9:9.) ,,Hosanna vir die Seun van Dawid!"

Hierdie blye, onbeteuelde gejuig van die kinders het die tempelowerstes teen die bors gestuit. Hulle het dadelik geprobeer om 'n einde daaraan te maak. Hulle het aan die volk te kenne gegee dat die kindervoete en die gejuig die huis van God ontheilig. Toe hulle sien dat hul besware geen indruk op die skare maak nie, het hulle hul op Christus beroep: ,,Hoor U wat hulle daar se? En Jesus antwoord hulle: Ja, het julle nooit gelees: Uit die mond van kinders en suigelinge het U vir U lof berei nie?" Die profesie het voorspel dat Christus as koning uitgeroep sou word, en daardie woord moes vervul word. Die priesters en owerstes van Israel het geweier om Sy heerlikheid te verkondig, en God het die kindertjies beweeg om Sy getuies te wees. As die kinders geswyg het, sou die pilare van die tempel self die Heiland se lof verkondig het.

Die Fariseërs was verbyster en onthuts. Iemand wat hulle nie kon intimideer nie, was in bevel. Jesus het stelling ingeneem as bewaker van die tempel. Nooit tevore het Hy so 'n koninklike gesag aanvaar nie. Nooit tevore het Sy woorde en werke met so 'n krag gepaard gegaan nie. Hy het groot werke deur die hele Jerusalem verrig, maar nooit tevore so plegtig en indrukwekkend nie. In die teenwoordigheid van die skare wat Sy wonderwerke aanskou het, kon die priesters en owerstes dit nie waag om Hom openlik vyandig te wees nie. Ondanks hulle woedend en verneder was deur Sy antwoord, kon hulle daardie dag niks verder uitrig nie.

Die volgende oggend het die Sanhedrin weer beraadslaag oor hoe hulle teenoor Jesus moet optree. Drie jaar tevore het hulle 'n teken van Sy Messiasskap geëis. Sedertdien het Hy magtige dade deur die hele land verrig. Hy het die siekes genees, duisende mense wonderbaarlik gevoed, op die bare geloop en 'n onstuimige see met 'n woord stilgemaak. Hy het die gedagtes van mense herhaaldelik soos 'n ope boek gelees; Hy het duiwels uitgedryf en die dode opgewek. Die owerstes het voor hulle die getuienisse van Sy Messiasskap gehad. Nou het hulle besluit om geen teken vir Sy gesag te eis nie, maar om Hom tot een of ander bekentenis of verklaring uit te lok waarop Hy veroordeel sou kon word.

Hulle is na die tempel waar Hy besig was om te onderrig, en daar het hulle Hom begin ondervra: ,,Vertel ons deur watter gesag U hierdie dinge doen, of wie dit is wat U hierdie gesag gegee het?" Hulle het verwag dat Hy sou beweer dat Hy Sy gesag van God ontvang. So 'n bewering sou hulle ontken. Maar Jesus het hulle met 'n teenvraag geantwoord wat blykbaar met 'n ander saak te doen gehad het, en het Sy antwoord op hul vraag voorwaardelik gemaak op 'n antwoord op Syne. ,,Die doop van Johannes," het Hy gevra, ,,was dit uit die hemel of uit mense?"

Die priesters het nou besef dat hulle in 'n dilemma verkeer waaruit geen drogredenasies hulle kon help nie. As hulle sou sê Johannes se doop was uit die hemel, sou hul inkonsekwente handelwyse aan die kaak gestel word. Christus sou sê: Waarom het julle dan nie in hom geglo me? Johannes het van Christus getuig: ,,Daar is die Lam van God wat die sonde van die wêreld wegneem" (Johannes 1:29). As die priesters Johannes se getuienis geglo het, hoe kon hulle dan die Messiasskap van Christus ontken? As hulle hul ware mening bely het, dat Johannes se bediening uit die mense was, sou hulle hul 'n storm van verontwaardiging op die hals haal, want die volk het geglo dat Johannes 'n profeet was.

Met intense belangstelling het die skare op die beslissing gewag. Hulle wis dat die priesters voorgegee het dat hulle Johannes se bediening aanneem en hulle het gewag dat hulle sender aarseling moet erken dat hy deur God gestuur is. Maar nadat die priesters onder mekaar beraadslaag het, het hulle besluit om hulle nie te verbind nie. Hulle het onkunde geveins en gesê: ,,Ons weet nie." ,,Dan vertel Ek julle ook nie deur watter gesag Ek hierdie dinge doen nie."

Skrifgeleerdes, priesters en owerstes is almal die swye opgelê. Verydel en teleurgesteld het hulle die hoofde laat sak en dit nie gewaag om Christus verder te ondervra nie. Met hul lafhartigheid en weifeling het hulle in groot mate die respek van die volk verbeur, wat nou geamuseerd gestaan en kyk het hoe hierdie trotse, eiegeregtige manne verneder is.

Al hierdie woorde en dade van Christus was belangrik, en hul invloed sou na Sy kruisiging en hemelvaart toenemend gevoel word. Baie van die wat belangstellend gewag het op die uitslag van Jesus se ondervraging, het eindelik Sy dissipels geword nadat hulle op daardie gebeurtenisvolle dag vir die eerste keer deur Sy woorde tot Hom aangetrokke gevoel het. Die toneel in die voorhof van die tempel sou onuitwisbaar in hul geheue bly. Die kontras tussen Jesus en die hoëpriester in gesprek was skril. Die trotse waardigheidsbekleër van die tempel was weelderig aangetrek. Op sy hoof was 'n glinsterende tiara. Sy houding was prinslik, sy hare en sy lang baard versilwer deur die ouderdom. Sy voorkoms het die aanwesiges met ontsag vervul. Voor hierdie verhewe persoonlikheid het die hemelse Majesteit gestaan, sender versiersels of vertoon. Sy klere het die tekens van Sy reise gedra; Sy gelaat was bleek, met 'n geduldige droefheid daarop afgeteken; tog het dit getuig van 'n waardigheid en welwillendheid wat vreemd afgesteek het by die trotse, selfversekerde en toornige houding van die hoëpriester. Baie van die wat die woorde en werke van Jesus in die tempel meegemaak het, het Hom van daardie dag af in hul harte opgeneem as 'n profeet van God. Maar namate die volksgevoel in Sy guns gedraai het, het die haat van die priesters jeens Jesus toegeneem. Die wysheid waarmee Hy uit hul strikke gebly het, wat bykomende getuienis van Sy Godheid was, was net vet op hul vuur.  Christus het, in Sy botsing met die rabbi's, nie gepoog om Sy teenstanders te verneder nie. Hul verleentheid het Hom geen genot verskaf nie. Hy moes hulle 'n belangrike les leer. Hy het Sy vyande gekasty deur hulle toe te laat om in hul eie net, wat hulle vir Hom gestel het, verstrengel te raak. Hul erkende onkunde aangaande die aard van Johannes se doop het Hom die geleentheid gegee om te praat, en Hy het die geleentheid benuttig deur hulle ware posisie aan hulle te stel en nog 'n waarskuwing te voeg by die baie wat Hy alreeds gegee het.

,,Wat dink julle?" het Hy gevra. ,,'n Man het twee kinders gehad, en hy gaan na die eerste en sê: Kind, gaan werk vandag in my wingerd. En hy antwoord en sê: Ek wil nie; maar later het hy berou gekry en gegaan. Toe het hy na die tweede gegaan en vir hom net so gesê; en hy antwoord en sê: Ja, heer. En hy het nie gegaan nie. Wie van die twee het die wil van die vader gedoen?"

Hierdie plotselinge vraag het Sy toehoorders onverhoeds betrap. Hulle het aandagtig na die gelykenis geluister en dadelik geantwoord: ,,Die eerste." Jesus het hulle stip in die oë gekyk en streng en plegtig ge​antwoord: ,,Voorwaar, Ek sê vir julle, die tollenaars en hoere gaan julle voor in die koninkryk van God. Want Johannes het na julle gekom in die weg van geregtigheid, en julle het hom nie geglo nie; maar die tollenaars en hoere het hom geglo. En julle het dit gesien en tog nie later berou gekry om hom te glo nie."

Die priesters en owerstes kon nie anders as om Christus die regte antwoord te gee nie, en so het Hy hul mening ten gunste van die eerste seun verkry. Hierdie seun het die tollenaars voorgestel, wat deur die Fariseërs gehaat en verag is. Die tollenaars was walglik sedeloos. Hulle was inderdaad oortreders van die wet van God, wat Sy vereistes in hul lewens openlik weerstaan het. Hulle was ondankbaar en onheilig; toe hulle aangesê is om in die wingerd van die Here te gaan werk, het hulle minagtend geweier. Maar toe Johannes kom en bekering en die doop verkondig, het die tollenaars hierdie boodskap aangeneem en hulle laat doop.

Die tweede seun het die leiers van die Joodse volk voorgestel. Sommige van die Fariseërs het hulle wel bekeer en deur Johannes laat doop, maar die leiers wou nie erken dat hy deur God gestuur is nie. Sy waarskuwings en veroordelings het hulle nie tot hervorming beweeg nie. Hulle ,,het die raad van God aangaande hulle verwerp deur hulle nie deur hom te laat doop nie" (Lukas 7:30). Hulle het sy boodskap met minagting bejeën. Soos die tweede seun wat gesê het: ,Ja, heer," toe hy geroep is, maar nie gegaan het nie, het die priesters en owerstes voorgegee dat hulle gehoorsaam, maar nie die daad by die woord gevoeg nie.  Hulle het 'n groot vertoon van vroomheid gemaak en beweer dat hulle die wet van God gehoorsaam, maar dit was 'n valse gehoorsaamheid. Die tollenaars is deur die Fariseërs veroordeel en uitgeskel as ongelowiges; maar deur hul geloof en hul werke het hulle getoon dat hulle die koninkryk van die hemele sal ingaan voor die eiegeregtige manne wat baie lig ontvang het maar wie se werke hul geveinsde godvresendheid geloënstraf het.

Die priesters en owerstes was onwillig om hierdie deurtastende waarhede te verduur; maar hulle het stilgebly en gehoop dat Jesus iets sou sê wat teen Hom gebruik kon word; maar daar het nog meer op hulle gewag. ,,Luister na 'n ander gelykenis," het Christus gesê: ,,Daar was 'n sekere huisheer wat 'n wingerd geplant het; en hy het 'n heining daarom gesit en 'n parskuip daarin gegrawe en 'n wagtoring gebou, en hy het dit aan landbouers verhuur en op reis gegaan. En toe die vrugtetyd nader kom, stuur hy sy diensknegte na die landbouers om sy vrugte te ontvang. Maar die landbouers het sy diensknegte geneem en een geslaan en 'n ander een doodgemaak en 'n ander gestenig. Weer het hy ander diensknegte gestuur, meer as die eerstes, en hulle het met die net so gemaak. Oplaas het hy sy seun na hulle gestuur en gesê: Hulle sal my seun ontsien. Maar toe die landbouers die seun sien, het hulle onder mekaar gesê: Dit is die erfgenaam; kom laat ons hom doodmaak en sy erfdeel in besit neem. En hulle het hom geneem en buitekant die wingerd uitgewerp en doodgemaak. Wanneer die eienaar van die win​gerd dan kom, wat sal hy met daardie landbouers doen?"

Jesus het al die aanwesiges toegespreek, maar die priesters en ower​stes het geantwoord: ,,Hy sal hulle 'n slegte dood laat sterwe en die wingerd verhuur aan ander landbouers wat hom die vrugte op die regte tyd sal gee." Die sprekers het die toepassing van die gelykenis nie dadelik gesnap nie, maar nou het hulle besef dat hulle hulself veroordeel het. In die gelykenis het die huisheer God voorgestel, die wingerd die Joodse volk, en die heining die Goddelike wet wat hul beskerming was. Die toring was 'n simbool van die tempel. Die heer van die wingerd het al die nodige vir sy welvaart voorsien. ,,Wat is daar meer te doen aan my wingerd wat Ek daar nie aan gedoen het nie?" Jesaja 5:4. So is God se onvermoeide sorg vir Israel voorgestel. En soos die landbouers aan die huisheer sy aandeel van die opbrengs van die wingerd moes lewer, so moes die volk van God Hom vereer met 'n lewe ooreenkomstig hul heilige voorregte. Maar soos die landbouers die diensknegte wat die huisheer na hulle gestuur het om die opbrengs te ontvang, so het die Jode die profete wat God gestuur het om hulle tot bekering te roep, doodgemaak. Boodskapper na boodskapper is vermoor. Sover kon die toepassing van die gelykenis nie in twyfel getrek word nie, en in wat gevolg het, was dit nie minder duidelik nie. In die geliefde seun wat die heer van die wingerd eindelik na sy ongehoorsame diensknegte gestuur het, en wat hulle gegryp en doodgemaak het, het die priesters en owerstes 'n duidelike beeld van Jesus en Sy naderende lot gesien. Hulle het reeds planne beraam om Hom, wat die Vader as 'n laaste beroep na hulle gestuur het, dood te maak. In die vergelding wat die ondankbare landbouers getref het, is die lot van hulle wat Christus sou doodmaak, uitgebeeld.

Die Heiland het hulle meewarig aangekyk, en voortgegaan: ,,Het julle nooit in die Skrifte gelees nie: Die steen wat die bouers verwerp het, dit het 'n hoeksteen geword. Hy het van die Here gekom en is wonderbaar in ons oe? Daarom sê Ek vir julle: die koninkryk van God sal van julle weggeneem en aan 'n volk gegee word wat die vrugte daarvan sal dra. En hy wat op hierdie steen val, sal verpletter word; maar elkeen op wie hy val, die sal hy vermorsel."

Hierdie profesie is dikwels deur die Jode in die sinagoges herhaal as 'n verwysing na die komende Messias. Christus was die Hoeksteen van die Joodse godsdiens en die hele verlossingsplan. Hierdie hoeksteen was die Joodse bouers, die priesters en owerstes van Israel, nou besig om te verwerp. Die Heiland het hul aandag gevestig op die profesieë wat hulle op hul gevaar wys. Met elke middel tot Sy beskikking het Hy getrag om die aard van die daad wat hulle op die punt gestaan het om te doen, vir hulle duidelik te maak.

En Sy woorde het nog 'n ander oogmerk gehad. Toe Hy vra: ,,Wanneer die eienaar van die wingerd dan kom, wat sal hy met daardie land​bouers doen?" het Christus beoog dat die Fariseërs moet antwoord soos hulle gedoen het. Dit was Sy doel dat hulle 'n oordeel oor hulself moes uitspreek. Sy waarskuwings sou, omdat dit hulle nie tot bekering kon beweeg nie, hul lot verseël, en Hy wou he hulle moes besef dat hulle hul eie ondergang bewerkstellig het. Hy wou hulle toon hoe regverdig God sou wees om hulle hul voorregte as volk te ontneem, wat reeds begin bet en wat sou eindig, in nie net die verwoesting van hul tempel en stad nie, maar in die verstrooiing van die volk.

Die aanwesiges het die waarskuwing herken. Ondanks die vonnis wat hulle oor hulself uitgespreek het, was die priesters en owerstes bereid om die beeld te voltooi deur te sê: ,,Dit is die erfgenaam; kom laat ons hom doodmaak." ,,En hulle het probeer om Hom in hulle mag te kry, maar was bang vir die skare," want die openbare gevoel was in Christus se guns,

Die profesie van die verwerpte steen wat Christus aangehaal het, het na 'n werklike gebeurtenis in die geskiedenis van Israel verwys. Dit het tydens die bou van die eerste tempel gebeur. Hoewel dit 'n besondere toepassing op die eerste koms van Christus gehad het en die Jode veral moes beïndruk het, hou dit ook vir ons 'n les in. Toe Salomo se tempel gebou is, is die ontsaglike klippe vir die fondament en mure geheel en al in die groef voorberei; daarna is hulle na die bouperseel gebring en moes die bouers hulle net op die regte plek inmessel. Vir die fondament is een klip van buitengewone grootte en 'n eienaardige fatsoen gebring; maar die bouers kon geen plek daarvoor vind nie en wou dit nie neem nie. Dit was vir hulle 'n oorlas waar dit daar ongebruik in hul pad gelê het. Dit het lank 'n verwerpte klip gebly. Maar toe die bouers by die hoek kom, het hulle lank gesoek na 'n klip van die regte grootte en sterkte, en met die regte fatsoen om juis op daardie plek te le, waar dit die groot gewig moes dra wat daarop sou rus. Kies hulle onverstandig vir hierdie belangrike posisie, sou die veiligheid van die hele gebou in gevaar gestel word. Hulle moes 'n klip vind wat die uitwerking van son, koue, en storm sou trotseer. Etlike klippe is by verskeie geleenthede al gekies, maar onder die geweldige gewig wat daarop gerus het, het hulle verbrokkel. Ander kon die toets van skielike veranderinge in die weer nie weerstaan nie. Maar eindelik is die aandag gevestig op die steen wat so lank verwerp is. Dit was aan die lug, son en storm blootgestel sonder om die geringste krakie te toon. Die bouers het die steen ondersoek. Dit het al die toetse behalwe een deurstaan. As dit die geweldige druk kon weerstaan, het hulle besluit, sou hulle dit as hoeksteen gebruik. Die toets is uitgevoer. Die klip is aanvaar, na sy regte posisie gebring, en daar pas dit toe presies. In 'n profetiese gesig het Jesaja gesien dat hierdie klip 'n simbool van Christus was. Hy verklaar:

,,Die Here van die leërskare — Hom moet julle heilig, en laat Hy julle vrees en Hy julle verskrikking wees! Dan sal Hy vir julle 'n heiligdom wees, maar 'n klip waar 'n mens teen stamp en 'n rots waar 'n mens oor struikel, vir die twee huise van Israel, 'n vangnet en 'n strik vir die inwoners van Jerusalem. En baie onder hulle sal struikel en val en verbreek en verstrik en gevang word." Aan die profeet is, in 'n toekomsblik op die eerste advent, onthul dat Christus beproewinge en toetse sou deurmaak waarvan die behandeling van die hoeksteen in die tempel van Salomo 'n simbool was. ,,Daarom, so sê die Here Here: Kyk, Ek lê in Sion 'n grondsteen, 'n beproefde steen, 'n kosbare hoeksteen wat vas gegrondves is; hy wat glo, sal nie haastig wees nie." Jesaja 8:13-15;28:16.

Met oneindige wysheid het God die hoeksteen uitgekies en dit self gele. Hy het gesê dit is ,,vas gegrondves." Die hele wêreld kan sy laste en leed daarop le; dit sal alles kan verduur. Hulle kan volkome veilig daarop bou. Christus is ,,'n beproefde steen." Wie op Hom vertrou, sal nooit teleurgestel word nie. Hy het elke toets deurstaan. Hy het die druk van Adam se skuld en die skuld van sy nakomelinge verduur, en was meer as oorwinnaar oor die magte van die Bose. Hy het die laste wat elke boetvaardige sondaar op Hom gewerp het, gedra. In Christus het die skuldige hart verligting gevind. Hy is die vaste fondament. Almal wat hulle op Hom verlaat, rus in veiligheid.

In Jesaja se profesie word Christus sowel 'n vaste fondament genoem as 'n rots waaroor 'n mens struikel. Die apostel Petrus toon onder die ingewing van die Heilige Gees baie duidelik vir wie Christus 'n hoeksteen is en vir wie 'n steen van aanstoot:

,,As julle ten minste gesmaak het dat die Here goedertieren is. Kom na Hom toe, die lewende steen wat deur die mense wel verwerp is, maar by God uitverkore en kosbaar is; en laat julle ook soos lewende stene opbou, tot 'n geestelike huis, 'n heilige priesterdom, om geestelike offers te bring wat aan God welgevallig is deur Jesus Christus. Daarom staan dit ook in die Skrif: ,,Kyk, Ek lê in Sion 'n uitverkore en kosbare hoek​steen, en die wat in Hom glo, sal nooit beskaam word nie. Vir julle dan wat glo, is Hy kosbaar, maar vir die ongelowiges geld die woord: Die steen wat die bouers verwerp het, dit het 'n hoeksteen geword; en: 'n Steen van aanstoot en 'n rots van struikeling—vir die wat hulle daarteen stamp, omdat hulle aan die woord ongehoorsaam is." 1 Petrus 2: 3-8.

Vir die wat glo, is Christus die vaste fondament. Dit is hulle wat op die Rots val en gebreek word. Onderwerping aan Christus en geloof in Hom word hier voorgestel. Om op die Rots te val en te breek, is om van ons eiegeregtigheid ontslae te raak en ons na Christus te wend met die nederigheid van 'n kind, berou oor ons sondes te he, en in Sy vergewende liefde te glo. En so is dit ook deur geloof en gehoorsaamheid dat ons op Christus as ons fondament bou.  

Op hierdie lewende Steen kan Jode en heidene albei bou. Dit is die enigste fondament waarop ons veilig kan bou. Dit is breed genoeg vir almal, en sterk genoeg om die gewig van die hele wêreld se laste te dra. En deur met Christus, die lewende Steen, verbind te word, word almal wat op hierdie fondament bou, lewende stene. Baie mense word deur hul eie pogings gehou, gepoleer en versier; maar hulle kan nie ,,lewende stene" word nie omdat hulle nie met Christus verbind word nie. Sonder hierdie verband kan geen mens gered word nie. Sonder hierdie lewe van Christus in ons kan ons die storms van versoeking nie weerstaan nie. Ons ewige veiligheid hang daarvan af dat ons op die gewisse fondament bou. Menigtes bou vandag op fondamente wat nie beproef is nie. As die reën val en die storm woed en die vloedwaters kom, sal hulle huis val omdat dit nie op die ewige Rots, die Hoeksteen Jesus Christus, gegrondves is nie.

,,Vir die wat hulle daarteen stamp, omdat hulle aan die woord ongehoorsaam is," is Christus 'n Steen van aanstoot. Maar ,,die steen wat die bouers verwerp het, dit het 'n hoeksteen geword." Soos die verworpe steen, is Christus op Sy aardse sending verwerp en gesmaad. ,,Hy was verag en deur die mense verlaat, 'n man van smarte en bekend met krankheid; ... Hy was verag en ons het Hom nie geag nie." Jesaja 53: 3. Maar die tyd was ophande dat Hy verheerlik sou word. Deur die opstanding uit die dode sou Hy ,,met krag verklaar [word] as die Seun van God" (Romeine 1:4). Met Sy wederkoms sal Hy geopenbaar word as die Here van hemel en aarde. Hulle wat nou op die punt gestaan het om Hom te kruisig, sou Sy grootheid herken. Voor die heelal sou die verworpe Steen die hoeksteen word.

,,Maar elkeen op wie hy val, die sal hy vermorsel." Die volk wat Christus verwerp het, sou weldra hul stad en volk verwoes sien word. Hul heerlikheid sou verbreek en verstrooi word soos stof voor die wind. En wat is dit wat die Jode vernietig het? Dit was die rots wat, as hulle maar daarop gebou het, hul veiligheid sou gewees het. Dit was die goedheid van God wat verag is, die geregtigheid wat versmaai is, die genade wat geminag is. Die mens het in opstand teen God gekom, en alles wat hul redding sou gewees het, het hul vernietiging geword. Alles wat God vir die lewe georden het, was vir hulle tot die dood. By die kruisiging van Christus deur die Jode was die verwoesting van Jerusalem betrokke. Die bloed wat op Golgota gestort is, was die gewig wat hulle tot ondergang laat sink het vir hierdie wêreld en vir die toekomende. So sal dit op die laaste groot dag wees, wanneer die oordele oor die verwerpers van die genade van God sal val. Christus, hulle steen van aanstoot, sal dan vir hulle soos 'n wrekende berg wees. Die heerlikheid van Sy aangesig, wat vir die regverdiges die lewe is, sal vir die goddeloses 'n verterende vuur wees. As gevolg van die liefde wat verwerp is en die genade wat geminag is, sal die sondaar vernietig word.

Deur baie gelykenisse en herhaalde waarskuwings het Jesus gewys wat die gevolg vir die Jode sou wees as hulle die Seun van God verwerp. In hierdie woorde het Hy almal in alle eeue toegespreek wat sou weier om Hom as hul Verlosser te ontvang. Elke waarskuwing is vir hulle. Die ontheiligde tempel, die ongehoorsame seun, die moorddadige landbouers, die minagtende bouers, het hul teenstuk in die ondervinding van elke sondaar. Tensy hy hom bekeer, sal die oordeel wat hulle voorspel het, syne wees.  

66 Stryd
Die priesters en owerstes het Christus se onomwonde teregwysings swygend aangehoor. Hulle kon Sy beskuldigings nie weerlê nie. Maar hulle was net meer vasberade om Hom te verstrik, en met die doel voor oë het hulle spioene na Hom gestuur ,,wat geveins het dat hulle regverdig was, sodat hulle Hom op 'n woord kon betrap, om Hom oor te lewer aan die owerheid en aan die gesag van die goewerneur." Hulle het nie die ou Fariseërs met wie Jesus dikwels te doene gekry het, gestuur nie, maar jong manne, wat vurig en ywerig was en wat hulle gedink het Jesus nie sou ken nie. Hulle is deur sekere Herodiane vergesel, wat na die woorde van Christus moes luister, sodat hulle teen Hom kon getuig. Die Fariseërs en Hero​diane was aartsvyande, maar hulle was verenig in hul vyandigheid teenoor Christus.

Die belasting aan die Romeine was vir die Fariseërs steeds 'n tuig wat geskaaf het. Vir hulle was hierdie belasting 'n oortreding van die wet van God. Hierin het hulle nou geleentheid gesien om Christus te verstrik. Die spioene het na Hom gekom en met geveinsde opregtheid, asof hulle graag wou weet wat hul plig is, het hulle gesê: ,,Meester, ons weet dat U reguit praat en leer en die persoon nie aanneem nie, maar die weg van God in waarheid leer—is dit ons geoorloof om aan die keiser belasting te betaal of nie?"

Die woorde ,,ons weet dat U reguit praat en leer" sou, as dit opreg was, 'n prysenswaardige erkenning gewees het. Maar hulle is gebesig om te bedrieg; tog was die getuienis waar. Die Fariseërs wis terdeë dat Jesus reguit praat en leer, en hulle sal op hul eie getuienis veroordeel word. 

Die manne wat Jesus ondervra het, dag dat hulle hul doel goed genoeg versluier het; maar Jesus het hul gedagtes soos 'n boek gelees en deur hul huigelary gesien. ,,Waarom versoek julle My?" het Hy gesê en hulle daarmee 'n ongevraagde teken gegee dat Hy hul diepste motiewe kon lees. Hul verwarring was des te groter toe Hy hulle vra: ,,Wys My 'n penning." Hulle het een te voorskyn gehaal en toe vra Hy hulle: ,,Wie se beeld en opskrif het dit?" Hulle antwoord: ,,Die keiser s'n." Met Sy vinger op die opskrif het Jesus gesê: ,,Betaal dan aan die keiser wat die keiser toekom, en aan God wat God toekom."

Die spioene het verwag dat Jesus hul antwoord regstreeks sou beantwoord, na die een of ander kant toe. Indien Hy sou sê dit is onwettig om aan die keiser belasting te betaal, sou hulle Hom by die Romeinse owerhede aangekla en laat arresteer het vir sedisie. Maar as Hy sou sê dat dit wettig is om die belasting te betaal, sou hulle Hom by die volk aangekla het as een wat die wet van God teengaan. Nou was hulle verbluf en verslae. Hul planne is in die war gestuur. Die summiere ant​woord op hul vraag het hulle woordeloos gelaat.

Christus se antwoord was geen ontwyking nie maar 'n openhartige antwoord op die vraag. In Sy hand het Hy die Romeinse geldstuk gehou met die naam en beeld van die keiser daarop. Hy het verklaar dat aangesien hulle onder beskerming van die Romeinse gesag verkeer, hulle aan daardie gesag die ondersteuning moes gee wat hy verg, solank dit nie met 'n hoer plig gebots het nie. Maar terwyl hulle vreedsaam aan die landswette onderhewig was, moes hulle te alle tye hul hoogste trou aan God bewys.

Die Heiland se woorde: ,,Betaal ... aan God wat God toekom," was 'n snydende teregwysing vir die listige Jode. As hulle hul verpligtinge teenoor God getrou nagekom het, sou hulle nie 'n gebroke volk geword het, onderworpe aan 'n vreemde moondheid nie. Geen Romeinse vlag sou oor Jerusalem gewapper en geen Romeinse wag voor sy poorte gestaan het nie. Geen Romeinse goewerneur sou binne sy mure geregeer het nie. Die Joodse volk het toe die straf vir sy afvalligheid aan God uitgedien.

Toe die Fariseërs Jesus se antwoord hoor, was hulle ,,verwonderd en het Hom verlaat en weggegaan." Hy het hul huigelary en vermetelheid aan die kaak gestel en daarmee ook 'n belangrike beginsel neergelê—'n beginsel wat die perke van die mens se plig teenoor die staatsgesag en sy plig teenoor God duidelik bepaal. Vir baie was dit die antwoord op 'n kwellende vraag. Van toe af het hulle die regte beginsel gevolg. En hoewel baie ontevrede daar weg is, wis hulle dat die beginsel wat by die vraag betrokke is, duidelik uiteengesit is, en was hulle verbaas oor Chris​tus se insig.  

Skaars was die Fariseërs die swye opgelê, of die Sadduseers daag met hul listige vrae op. Die twee faksies was ook bitter vyandig teenoor mekaar. Die Fariseërs het streng aan die tradisie vasgehou, was nougeset op uiterlike seremonie, ywerig in was, vas en lang gebede, en het 'n groot vertoon van aalmoese gemaak. Maar Christus het gesê dat hulle die wet van God kragteloos maak deur die gebooie van mense te leer. As 'n klas was hulle geveins en dweepsiek; maar onder hulle was ware vrome mense wat die leer van Christus aangeneem en Sy dissipels geword het. Die Sadduseers het die tradisies van die Fariseërs verwerp. Hulle het voorgegee dat hulle die Skrifte in hoofsaak glo en as rigsnoer vir hul optrede gebruik; maar in die praktyk was hulle skepties en materialisties.

Die Sadduseers het die bestaan van engele, die opstanding uit die dode en die leer van 'n hiernamaals met sy beloning en straf ontken. In al hierdie opsigte het hulle van die Fariseërs verskil. Tussen die twee faksies was die opstanding veral die strydvraag. Die Fariseërs het vas geglo aan die opstanding, maar in hierdie besprekings was hul sienswyses in verband met die toekomstige toestand verward. Die dood was vir hulle 'n onverklaarbare geheim. Hul onvermoë om die Sadduseers se argumente die hoof te bied, het gedurig vrywing veroorsaak. Besprekings tussen die twee faksies bet gewoonlik tot heftige geskille gelei, wat hulle verder as ooit van mekaar verwyder het.

In getalle was die Sadduseers baie swakker as hul teenstanders, en hulle het ook nie die houvas op die gewone mense gehad nie; maar baie van hulle was ryk, met die invloed wat rykdom meebring. Onder hul geledere was die meeste van die priesters en uit hulle is ook die hoëpriester gewoonlik gekies. Daar was egter 'n duidelike verstandhouding dat hul skeptiese menings nie prominent uitgespreek moes word nie. Met die oog op die getalle en gewildheid van die Fariseërs was dit vir die Sadduseers nodig om uiterlik toe te gee aan hul leerstellings solank hulle enige priesteramp beklee het; maar bloot die feit dat hulle verkiesbaar was, het aan hul dwaalleer 'n invloed gegee.

Die Sadduseers het die leer van Christus verwerp. Hy is besiel deur 'n gees wat hulle nie wou toegee dat dit sig so openbaar nie; en Sy leer aangaande God en die toekomstige lewe het met hul teorieë gebots. Hulle het geglo dat God die enigste wese is wat aan die mens meerderwaardig is; maar het geredeneer dat 'n oorheersende voorsienigheid en 'n voorkennis van die toekoms die mens sou beroof van sy vrye keuse en hom tot 'n slaaf sou verneder. Hulle het geglo dat God, nadat Hy die mens geskape het, hom aan sy eie lot oorgelaat het, onafhanklik van 'n hoer invloed. Hulle het geglo dat dit mens vrystaan om sy eie lewe te beheer en wêreldgebeurtenisse vorm te gee; dat hy sy bestemming in sy eie hande het. Hulle het ontken dat die Gees van God deur menslike optrede of natuurmiddele werk. Hulle het nogtans geglo dat die mens, deur die behoorlike inspanning van sy natuurlike vermoëns, verhewe en verlig kan word; dat sy lewe deur strenge eise gelouter kan word.

Hul idees van God het hu] eie karakter gevorm. Omdat hulle geglo het dat Hy min belangstelling in die mens toon, het hulle weinig in mekaar belanggestel; daar was min saamhorigheid tussen hulle. Omdat hulle geweier het om die invloed van die Heilige Gees op die menslike gedrag te erken, het Sy krag in hul lewens ontbreek. Soos die res van die Jode, het hulle hul beroem op hul geboortereg as kinders van Abraham en in hul strenge toewyding aan die wet; maar die ware gees van die wet en die geloof en weldadigheid van Abraham het hulle nie geken nie. Hul natuurlike simpatie was tot 'n nou kring beperk. Hulle het geglo dat alle mense die geriewe en seëninge van die lewe kon bekom; en hul harte is nie aangeraak deur die behoeftes en lyding van andere nie. Hulle het vir hulself geleef.

Met Sy woorde en werke het Christus getuig van 'n Goddelike krag wat bonatuurlike resultate lewer, van 'n toekomstige lewe in die hiernamaals, van God as 'n Vader van die mensekinders wat immer oor hul ware belange waak. Hy het die werking van Goddelike krag in 'n wel​dadigheid en ontferming geopenbaar wat die selfsugtige afsydigheid van die Sadduseers bestraf het. Hy het geleer dat God die hart ter wille van sowel die mens se tydelike as sy ewige welsyn, deur die Heilige Gees beïnvloed. Hy het getoon hoe dwaas dit is om jou op menslike krag te verlaat vir die vernuwing van karakter wat net deur die Gees van God bewerkstellig kan word.

Die Sadduseers was vasberade om hierdie leer te ondermyn. Hulle was vol vertroue dat hulle Jesus met 'n strydvraag in onguns kon bring, selfs al kon hulle Hom nie veroordeel kry nie. Hulle het besluit om die opstanding as onderwerp te neem om Hom te ondervra. As Hy met hulle sou saamstem, sou Hy die Fariseërs nog verder aanstoot gee. As Hy van hulle verskil, wou hulle Sy leer belaglik voorstel.

Die Sadduseers het geredeneer dat as die liggaam in sy onsterflike toestand uit dieselfde stofdeeltjies sou bestaan as in die sterflike, die herresenes uit vlees en bloed moet bestaan en hul onderbroke lewe in die hiernamaals moet hervat. In daardie geval, het hulle afgelei, sou die aardse verhoudings ook hervat word, met man en vrou herenig, huwelike voltrek, en dat alle dinge sou voortgaan soos voor die dood, met die swakhede en drange van hierdie lewe verewig in die lewe hiernamaals.  

In antwoord op hul vraag het Jesus die sluier oor die toekomstige lewe gelig. ,,In die opstanding," het Hy gesê, ,,trou hulle nie en word ook nie in die huwelik uitgegee nie, maar is soos engele van God in die hemel." Hy het getoon dat die Sadduseers dit mis gehad het. Hul stelling was vals. ,Julle dwaal," het Hy bygevoeg, ,,omdat julle die Skrifte nie ken nie en ook nie die krag van God nie." Hy het hulle nie, soos die Fariseërs, van huigelary beskuldig nie, maar van 'n wanopvatting.

Die Sadduseers het geglo dat hulle van alle mense die Skrifte die strengste nakom. Maar Jesus het hulle getoon dat hulle nie hul ware boodskap verstaan nie. Daardie kennis moet deur die Heilige Gees op die hart gedruk word. Hul onkundigheid aangaande die Skrif en die krag van God, het Hy gesê, is die oorsaak van hul geloofsverwarring en geestelike duisternis. Hulle het die verborgenhede van God binne die kring van hul beperkte rede probeer bring. Christus het hulle aangeraai om ontvanklik te wees vir die heilige waarhede wat hul begrip sou verbreed en versterk. Duisende word ongelowig omdat hul beperkte verstande nie die verborgenhede van God kan begryp nie. Hulle kan nie die merkwaardige vertoon van Goddelike krag in Sy voorsienigheid verduidelik nie, en verwerp daarom die getuienis van sodanige krag en skryf hulle aan natuurlike kragte toe, wat hulle nog minder kan verstaan. Die enigste sleutel tot die verborgenhede wat ons omring, is om in al hierdie dinge die teenwoordigheid en krag van God te erken. Die mens moet God as die Skepper van die heelal erken, Een wat alle dinge beheers en uitvoer. Hulle het 'n breër begrip van Sy karakter en van die geheimenis van Sy middele nodig.

Christus het aan Sy toehoorders gesê dat as daar geen opstanding uit die dode is nie, die Skrif waarin hulle beweer dat hulle glo, van geen nut sou wees nie. Hy het gesê: ,,En wat die opstanding van die dode betref—het julle nie in die woord gelees wat tot julle deur God gespreek is nie: Ek is die God van Abraham en die God van Isak en die God van Jakob? God is nie 'n God van dooies nie, maar van lewendes." God reken die dinge wat nie is nie asof hulle is. Hy sien van die begin af die einde en aanskou die resultate van Sy werk asof hulle reeds afgehandel is. Die kosbare dode, van Adam af tot die laaste heilige wat sterwe, sal die stem van die Seun van God hoor en sal uit die graf te voorskyn kom tot die onsterflike lewe. God sal hulle God wees, en hulle sal Sy volk wees. Daar sal 'n noue en tere verwantskap tussen God en die herrese heiliges wees. Hierdie toestand, wat in Sy raadsbesluite vasgelê is, bejeën Hy asof dit al klaar bestaan. Die dode lewe in Hom.

Met Sy woorde het Christus die Sadduseers die swye opgelê. Hulle kon Hom nie antwoord nie. Nie 'n woord het Hom ontval wat Hom in  die geringste kon veroordeel nie. Al wat Sy teenstanders verkry het, was die minagting van die volk.

Die Fariseërs het egter nog nie moed opgegee om Hom tot 'n uitlating uit te lok wat hulle teen Hom kon gebruik nie. Hulle het 'n sekere vooraanstaande skrifgeleerde oorreed om Jesus te vra watter van die tien gebooie van die wet die belangrikste is.

Die Fariseërs het die eerste vier gebooie, wat die mens op sy plig teenoor sy Maker wys, as baie belangriker beskou as die ander ses wat die mens se plig teenoor sy medemens omskryf. Gevolglik het hulle jammerlik te kort geskiet in praktiese godvresendheid. Jesus het die volk op hul groot tekortkoming gewys en hulle geleer hoe noodsaaklik goeie werke is deur te verklaar dat die boom aan sy vrugte geken word. Om hierdie rede het hulle Hom daarvan beskuldig dat Hy die laaste ses ge​booie voor die eerste vier verhef het.

Die skrifgeleerde het Jesus 'n regstreekse vraag gestel: ,,Wat is die eerste gebod van almal?" Christus se antwoord was net so op die man af: ,,Die eerste van al die gebooie is: Hoor, Israel, die Here, onse God, is 'n enige Here; en jy moet die Here jou God liefhê uit jou hele hart en uit jou hele siel en uit jou hele verstand en uit jou hele krag. Dit is die eerste gebod." Die tweede, het Christus gesê, is soos die eerste, want dit vloei daaruit voort: ,Jy moet jou naaste liefhê soos jouself. Daar is geen ander gebod groter as die nie." ,,Aan hierdie twee gebooie hang die hele wet en die profete."

Die eerste vier van die Tien Gebooie word in die een groot beginsel: , Jy moet die Here jou God liefhê uit jou hele hart," opgesom. Die laaste ses word in die ander een saamgevat: ,Jy moet jou naaste liefhê soos jouself." Albei hierdie gebooie is 'n uitdrukking van die beginsel van liefde. Die eerste een kan nie onderhou en die tweede verbreek word nie. Die tweede kan ook nie onderhou word as die eerste verbreek word nie.  As God Sy regmatige plek op die troon van die hart beklee, sal die regte plek ook aan ons naaste gegun word. Ons sal hom liefhê soos onsself. En alleenlik as ons God bo alles liefhet, is dit moontlik om ons naaste onpartydig lief te he.

En aangesien al die gebooie opgesom word in liefde teenoor God en die mens, volg dit dat nie een gebod verbreek kan word sender om hierdie beginsel geweld aan te doen nie. So het Christus Sy toehoorders geleer dat die wet van God nie net soveel afsonderlike gebooie is waarvan party van groot belang is terwyl ander minder belangrik is en ongestraf veronagsaam kan word nie. Onse Here bied die eerste vier en die laaste ses as 'n Goddelike geheel aan en leer dat liefde teenoor God getoon sal word deur gehoorsaamheid aan al Sy gebooie.

Die skrifgeleerde wat Jesus ondervra het, was goed bekend met die wet, en hy was verbaas oor Sy woorde. Hy het nie verwag dat Hy so 'n deeglike en grondige kennis van die Skrif sou he nie. Hy het 'n breër begrip gekry van die beginsels wat die heilige voorskrifte onderskraag. Voor die vergaderde priesters en owerstes het hy ruiterlik erken dat Christus die wet reg vertolk het, in die woorde:

,,Goed, Meester, U het met waarheid gesê dat God een is en daar geen ander is as Hy nie; en om Hom lief te he uit die hele hart en uit die hele verstand en uit die hele siel en uit die hele krag, en om die naaste lief te he soos jouself, is meer as al die brandoffers en die slagoffers."

Die wysheid van Christus se antwoord het die skrifgeleerde diep oortuig. Hy wis dat die Joodse godsdiens uit uiterlike seremonies bestaan het, eerder as uit innerlike vroomheid. Hy was in 'n mate bewus van die nutteloosheid van blote seremoniële offerandes en bloedvergieting sonder geloof vir die uitdelging van sonde. Liefde en gehoorsaamheid aan God en onselfsugtige agting vir die mens het vir hom waardevoller as hierdie rites voorgekom. Die bereidheid van hierdie man om die juistheid van Christus se redenering te erken en sy besliste en spontane reaksie voor die volk, het 'n heel ander gees geopenbaar as die van die priesters en owerstes. Jesus het diep medelye gehad vir die eerlike skrifgeleerde wat dit gewaag het om die oortuigings van sy hart voor die misnoeë van die priesters en dreigemente van die owerstes te bely. ,,Toe Jesus sien dat hy verstandig geantwoord het, sê Hy vir hom: Jy is nie ver van die koninkryk van God nie."

Die skrifgeleerde was na aan die koninkryk van God, in die sin dat hy besef het dat dade van geregtigheid vir God aanneemliker as offerandes is. Maar hy moes nog die Goddelike aard van Christus besef en deur die geloof in Hom die krag ontvang om die geregtigheid te beoefen. Die rituele diens was van geen waarde tensy dit in 'n lewende geloof met Christus verbind was nie. Selfs die sedewet bereik nie sy doel tensy dit in sy verband met die Heiland verstaan word nie. Christus het herhaaldelik getoon dat Sy Vader se wet iets dieper as blote gesaghebbende bevele bevat. Dieselfde beginsel wat in die evangelie geopenbaar is, word in die wet beliggaam. Die wet wys op die mens se plig en toon bom sy skuld. Hy moet bom na Christus wend om vergifnis en krag om te doen wat die wet vereis.

Die Fariseërs het nader gestaan toe Jesus die skrifgeleerde se vraag beantwoord. Nou het Hy Hom met 'n vraag tot hulle gewend: ,,Wat dink julle van die Christus? Wie se seun is Hy?" Hy het die vraag gestel om hul mening aangaande die Messias te toets—om te toon of hulle Hom bloot as 'n mens of as die Seun van God beskou. 'n Koor van stemme het geantwoord: ,,Dawid s'n." Dit was die titel wat deur die profesie aan die Messias gegee is. Toe Jesus Sy Godheid deur Sy magtige wonderwerke geopenbaar het, toe Hy die sieke genees en die dode opgewek het, het die volk onder mekaar verneem: ,,Is dit nie die Seun van Dawid nie?" Die Siro-Feniciese vrou, die blinde Bartimeüs en baie ander het tot Hom om hulp geroep: ,,Wees my barmhartig, Here, Seun van Dawid!" (Mattheüs 15:22). Toe Hy Jerusalem binnegery het, is Hy met die blye geroep begroet: ,,Hosanna vir die Seun van Dawid! Geseënd is Hy wat kom in die Naam van die Here" (Mattheüs 21:9). En die kindertjies in die tempel het die dag die blye woorde herhaal. Maar baie wat Jesus die Seun van Dawid genoem het, het nie Sy Godheid besef nie. Hulle het nie begryp dat die Seun van Dawid ook die Seun van God was nie.

Ten antwoord op die verklaring dat Christus die Seun van Dawid is, het Jesus gevra: ,,Hoe is dit dan dat Dawid Hom in die Gees [die Gees van Ingewing van God] Here noem as hy sê: Die Here het tot my Here gespreek: Sit aan my regterhand tot Ek u vyande gemaak het 'n voetbank van u voete: As Dawid Hom dan Here noem, hoe is Hy sy seun? En niemand kon Hom 'n woord antwoord nie; ook het geeneen van daardie dag af dit meer gewaag om Hom vrae te stel nie."  

67 Wee die Fariseërs
Dit was die laaste dag wat Christus in die tempel onderrig het. Van die groot skares wat in Jerusalem saamgetrek het, was almal se aandag op Hom toegespits; die volk het die tempelvoorhowe toegepak, hulle in die tweestryd verlustig en elke woord wat Hom ontval het gretig opgevang. Nog nooit tevore is so 'n toneel aanskou nie. Daar het die jong Galileër gestaan, met geen aardse eer of prinslike wapen beklee nie. Om Hom was die priesters in hul weelderige drag, owerstes met gewade en wapens wat hul verhewe aansien te kenne gee, en skrifgeleerdes met boekrolle in hul hande, waarna hulle dikwels verwys het. Jesus het bedaard voor hulle gestaan, met die waardigheid van 'n koning. As een wat met die gesag van die hemel beklee is, het Hy Sy teenstanders, wat Sy leer verwerp en verag en om Sy lewe gedors het, onwrikbaar in die oë gekyk. Hulle het Hom in groot getalle aangedurf, maar hul planne om Hom te verstrik en te veroordeel, het misluk. Hy het die een uitdaging na die ander getrotseer en die suiwer, heldere waarheid voorgedra in teenstelling met die duisternis en dwalinge van die priesters en Fariseërs. Hy het hierdie leiers hul ware toestand getoon, asook die vergelding wat gewis sou volg as hulle volhard in hul bose wee. Die waarskuwing is getrou gegee. Tog het daar nog 'n taak op Christus gewag. Nog 'n doel moes verwesenlik word.

Die belangstelling van die volk in Christus en Sy werk het geleidelik toegeneem. Hulle is geboei deur Sy leer, maar hulle was ook in groot verwarring. Hulle het die priesters en rabbi's gerespekteer om hul intelligensie en oënskynlike vroomheid. In alle godsdienstige sake was hulle immer volstrek gehoorsaam aan hul gesag. Tog moes hulle nou sien hoe hierdie manne Jesus, 'n leraar wie se goedheid en kennis helderder geskyn het na elke aanval, in 'n slegte lig probeer stel. Hulle het gesien hoe die priesters en ouderlinge hul koppe laat sak, verleë en verwar. Hulle kon nie verstaan dat die owerstes nie in Jesus wou glo wanneer Sy leer so duidelik en eenvoudig was nie. Hulle het self nie geweet watter kant toe nie. Hulle het gretig die bewegings van die manne wie se raad hulle altyd gevolg het, dopgehou.  

In Sy gelykenisse het Christus altyd beoog om sowel die owerstes te waarsku as om die mense wat bereid was om te luister, te onderrig. Maar dit was nodig om duideliker te praat. Deur hul ontsag vir tradisie en hul blinde geloof in 'n korrupte priesterdom, was die volk verslaaf. Hierdie kettings moes Christus verbreek. Die karakter van die priesters, owerstes en Fariseërs moet meer openlik aan die kaak gestel word.

,,Die skrifgeleerdes en die Fariseërs sit op die stoel van Moses," het Hy gesê. ,,Alles wat hulle dan vir julle mag sê om te onderhou, onderhou en doen dit; maar volgens hulle werke moet julle nie doen nie, want hulle praat en doen nie." Die skrifgeleerdes en Fariseërs het beweer dat hulle met Goddelike gesag soos Moses beklee is. Hulle het hulle voorgedoen as sy opvolgers as uiteensetters van die wet en regters oor die volk. Om daardie rede het hulle die hoogste respek en gehoorsaamheid van die volk geëis. Jesus het Sy toehoorders aangeraai om te doen wat die rabbi's ooreenkomstig die wet leer, maar om nie hul voorbeeld te volg nie. Self het hulle nie hul voorskrifte uitgevoer nie.

En hulle het veel geleer wat strydig met die Skrifte was. Jesus het gesê: ,,Hulle bind pakke saam wat swaar en moeilik is om te dra, en sit dit op die skouers van die mense, maar self wil hulle dit nie met hulle vinger verroer nie." Die Fariseërs het 'n menigte reëls neergelê, wat hulle op tradisie geskoei het en wat die persoonlike vryheid onredelik beperk het. En sekere gedeeltes van die wet het hulle so verduidelik dat dit dade van die volk vereis het wat hulle self heimlik veronagsaam het en waarvan hulle, as dit hulle gepas het, vrystelling geëis het.

Om 'n vertoon van hul vroomheid te maak, was hul gedurige strewe. Niks was te heilig om hierdie doel te bevorder nie. Aan Moses het God in verband met Sy gebooie gesê: ,,Ook moet jy dit as 'n teken bind op jou hand, en dit moet as 'n voorhoofsband tussen jou oë wees" (Deuteronomium 6:8). Die woorde het 'n diepe betekenis. Namate die Woord van God oorpeins word, veredel dit die hele mens. In regverdige en genadige handelwyse sal die hande die beginsels van die wet van God soos 'n seëlring openbaar. Hulle sal hulle weerhou van omkoopgeld, en van alles wat korrup en vals is. Hulle sal aktief wees in liefde en genadewerk. Die oe, op 'n edele doel gerig, sal helder en opreg wees.  Die ope gelaat, die sprekende oog, sal getuig van die vlekkelose karakter van hom wat die Woord van God liefhet en eer. Maar die Jode van Christus se tyd het dit alles misgekyk. Die bevel aan Moses was vertolk as 'n opdrag dat die gebooie aan die persoon gedra moes word. Hulle is gevolglik op stroke perkament geskryf en opsigtelik aan die voorhoof en poise gebind, maar dit het nie daartoe bygedra dat die wet van God 'n vaster greep op die verstand en hart gekry het nie. Hierdie perkamente is bloot as wapens gedra om die aandag te trek. Die indruk was dat dit aan die draers 'n skyn van toewyding sou gee wat die respek van die volk sou afdwing. Jesus het hierdie geveinsdheid sterk veroordeel:

,,En hulle doen al hul werke om deur die mense gesien te word, en hulle maak hul gedenkseëls breed en die some van hul Mere groot. En hulle hou van die voorste plekke by die maaltye en die voorste banke in die sinagoges en die begroetinge op die markte en om deur die mense genoem te word: Rabbi, Rabbi! Maar julle, laat jul nie Rabbi noem nie, want een is julle leermeester: Christus, en julle is almal broeders. En julle moet niemand op die aarde julle vader noem nie, want een is julle Vader, Hy wat in die hemele is. Julle moet julle ook nie leermeesters laat noem nie, want een is julle leermeester: Christus." In sulke duidelike taal het die Heiland die selfsugtige ambisie ontbloot wat immer na posisie en mag gestreef het, met 'n gemaakte nederigheid terwyl die hart vol gierigheid en jaloesie is. As mense na 'n fees genooi is, het die gaste volgens hul range aangesit, en hulle wat die mees eervolle plek beklee het, is eerste bedien en het spesiale gunste ontvang. Die Fariseërs het gedurig gemaneuvreer om hierdie eer te beurt te val. Jesus het hierdie gewoonte bestraf.

Hy het ook die ydelheid om die titel rabbi of meester te begeer, ver​oordeel. So 'n titel, het Hy verklaar, kom geen mens toe nie, maar Chris​tus. Priesters, skrifgeleerdes en owerstes, uitleggers en toepassers van die wet, was almal broeders, kinders van een Vader. Jesus het die volk te verstaan gegee dat hulle aan geen mens 'n titel of eer moet gee wat daarop dui dat hy beheer oor hul gewete of hul geloof het nie.

As Christus vandag op aarde was, omring deur mense met die titel ,,eerwaarde" of ,,hoogeerwaarde" sou Hy nie Sy waarskuwing herhaal nie: ,,Julle moet julle ook nie leermeesters laat noem nie, want een is julle leermeester: Christus"? Die Skrif verklaar van God: ,,Sy Naam is heilig en vreeslik" (Psalm 111:9). Vir watter mens sou so 'n titel gepas wees? Hoe weinig openbaar die mens van die wysheid en geregtigheid wat dit te kenne gee! Hoe vele wat hierdie titel vir hulle toeëien gee 'n wanvoorstelling van die Naam en karakter van God! Helaas, hoe dikwels is wêreldse ambisie, despotisme en die snoodste sondes onder die geborduurde klere van 'n hoe en heilige amp verberg! Die Heiland het voortgegaan:

,,Maar die grootste van julle moet jul dienaar wees. Wie homself verhoog, sal verneder word, en wie homself verneder, sal verhoog word." Herhaaldelik het Christus geleer dat ware grootheid aan morele waarde gemeet word. In die oë van die hemel bestaan grootheid van karakter daarin dat die mens vir die welsyn van sy medemens lewe en werke van genade en liefde verrig. Christus, die Koning van die heerlikheid, was 'n dienaar van die gevalle mens.

,,Wee julle, skrifgeleerdes en Fariseërs, geveinsdes, want julle sluit die koninkryk van die hemele toe voor die mense; want julle gaan self nie in nie, en die wat sou ingaan, laat julle nie toe om in te gaan nie." Deur 'n wanvoorstelling van die Skrif het die priesters en skrifgeleerdes die verstand van diegene verblind wat andersins 'n kennis van die konink​ryk van Christus sou opgedoen het, met die innerlike, godgegewe lewe wat onontbeerlik is vir ware heiligheid.

,,Wee julle, skrifgeleerdes en Fariseërs, geveinsdes, want julle eet die huise van die weduwees op, en doen vir die skyn lang gebede. Daarom sal julle 'n swaarder oordeel ontvang." Die Fariseërs het 'n groot invloed onder die volk gehad, en het daarvan gebruik gemaak om hul eie belange te dien. Hulle het die vertroue van vrome weduwees gewen en dit dan vir hulle as hul plig voorgehou om hul eiendom vir godsdienstige doeleindes te skenk. As hulle eers beheer oor die geld verkry het, het die listige knoeiers dit tot hul eie voordeel aangewend. Om hul oneerlikheid te bedek, het hulle lang gebede in die openbaar opgestuur en 'n groot vertoon van vroomheid gemaak. Hierdie geveinsdheid, het Christus gesê, sou 'n groter oordeel op hulle bring. Dieselfde bestraffing geld vir talle in ons tyd wat 'n groot vertoon van vroomheid maak. Hul lewens is beklad deur selfsug en gierigheid; tog het hulle dit alles bedek met 'n kleed van skynbare reinheid, waardeur hulle hul medemense tydelik mislei het. Maar hulle kan God nie bedrieg nie. Hy sien elke motief van die hart, en sal elke mens dienooreenkomstig beoordeel.

Christus het misbruik onomwonde veroordeel, maar Hy was versigtig om die verpligtinge nie minder te maak nie. Hy het die selfsug veroordeel wat die gawes van weduwees afgepers en misbruik het. Terselfdertyd het Hy die weduwee geprys wat haar offergawe na die skatkis van God gebring het. Misbruik van 'n gawe deur die mens kan God nie belet om die gewer te seën nie.

Jesus was in die voorhof waar die skatkiste was, en Hy het gekyk hoe aankomelinge hul gawes gee. Baie van die rykes het groot bedrae gebring, wat hulle met groot gewag aangebied het. Jesus het hulle met droefheid gadegeslaan, maar het niks gesê oor hul milde offergawes nie. Toe, skielik, verhelder Sy gelaat toe Hy 'n arm weduwee aarselend sien naderkom asof sy bang is om gesien te word. Terwyl die rykes en trotses verbykom om hul offergawes in te gooi, het sy teruggedeins asof sy dit skaars nader kon waag. En tog wou sy iets bydra, hoe gering ook al, vir die saak wat sy liefhet. Sy het na die gawe in haar hand gekyk. Dit was gering vergeleke met die gawes van die mense om haar, maar dit was al wat sy gehad het. Sy het haar kans afgewag, gou haar twee geldstukkies ingegooi en omgedraai om pad te gee. Maar metdat sy omdraai, kyk sy vas in die oë van Jesus, wat ernstig op haar gerig was.

Die Heiland het Sy dissipels na Hom geroep en hulle aandag op die weduwee se armoede gevestig. Toe hoor sy Sy goedkeurende woorde: ,,Waarlik, Ek sê vir julle dat hierdie arm weduwee meer as almal inge​gooi het." Trane van vreugde het in haar oë opgewel toe sy besef dat haar daad gewaardeer word. Baie sou haar aangeraai het om haar geldjies vir haarself te hou, want in die hande van die welgevoede priesters sou dit verlore raak onder al die kosbare gawes wat na die skatkis gebring word. Maar Jesus het haar motief verstaan. Sy het geglo dat die tempeldiens deur God beskik is en wou graag haar bes doen om dit te help onderhou. Sy het gedoen wat sy kon, en haar daad sou 'n monument vir alle tye tot haar gedagtenis wees, en tot haar ewige vreugde. Saam met haar gawe het haar hart gegaan; en sy waarde was bepaal, nie volgens die waarde van die geldstukkies nie, maar volgens haar liefde vir God en haar belangstelling in Sy werk wat tot die daad gelei het.

Van die arm weduwee het Jesus gesê: Sy ,,het meer ingegooi as almal." Die rykes het uit hul oorvloed gegee, baie van hulle om deur die mense gesien te word. Hul groot bydraes het hulle van geen gerief of selfs weelde beroof nie; dit was vir hulle geen opoffering nie, en kon nie met die weduwee se geldjie in waarde vergelyk word nie',

Dit is die motief wat ons dade hul beslag gee, hulle met skande of hoe sedelike aansien beklee. Dis nie die groot dinge wat elke oog sien en elke tong prys wat God as kosbaar beskou nie. Nietige takies blymoedig afgehandel, klein geskenkies wat geen indruk maak nie en wat vir die mens waardeloos voorkom, staan by Hom dikwels die hoogste aangeskrewe. 'n Gelowige en liefdevolle hart is vir God kosbaarder as die duurste geskenk. Die arm weduwee het haar broodgeldjies gegee om die bietjie te kan doen wat sy gedoen het. Sy het haarself tekort gedoen om die twee geldstukkies te gee vir die saak wat sy liefgehad het. En sy het dit gedoen in die geloof dat haar hemelse Vader nie haar groot behoefte sal vergeet nie. Dit was hierdie onselfsugtige gees en kinderlike geloof wat die Heiland se goedkeuring weggedra het.  

Daar is baie armes wat graag hul dank teenoor God vir Sy genade en waarheid wil betoon. Hulle wil graag saam met die welvarender broeders staan om Sy diens te onderhou. Hierdie siele moet nie afgestoot word nie. Laat hulle hul sente in die hemelse bank belê. As dit gegee word uit 'n hart vol liefde vir God, word hierdie skynbare nietige krummeltjies gewyde gawes, kosbare geskenke, wat die glimlag en seën van God wegdra.

Toe Jesus van die weduwee gesê het: Sy ,,het meer ingegooi as almal," was dit die waarheid oor nie net die motief nie, maar ook die resultate van haar geskenk. Die twee geldstukkies, wat 'n oortjie maak, het 'n groter bedrag geld in die skatkis van God gebring as die bydraes van daardie ryk Jode. Die uitwerking van daardie geskenkie was soos 'n stroom wat klein begin maar algaande deur die eeue wyer en dieper vloei. Op 'n duisend maniere het dit die armes versorg en die evangelie gehelp verkondig. Haar voorbeeld van selfopoffering het op duisende harte in elke land en eeu 'n weerklank gevind. Dit het ryk en arm besiel en hul offergawes het die waarde van haar gawe aangevul. Die seën van God op die weduwee se geld het dit die bron van groot resultate gemaak. Dit geld vir elke geskenk en elke daad wat onderneem word tot verheerliking van God. Dit word met die oogmerke van die Almagtige verenig. Die resultate ten goede kan geen mens bepaal nie.

Die Heiland het Sy veroordeling van die skrifgeleerdes en Fariseërs voortgesit: ,,Wee julle, blinde leiers, julle wat sê: Elkeen wat sweer by die tempel—dit is niks nie; maar elkeen wat sweer by die goud van die tempel, hy is gebonde. Julle dwase en blindes, want wat is meer: die goud, of die tempel wat die goud heilig? En: Elkeen wat sweer by die altaar—dit is niks nie; maar elkeen wat sweer by die gawe daar bo-op, hy is gebonde. Julle dwase en blindes, want wat is meer: die gawe, of die altaar wat die gawe heilig?" Die priesters het die bevele van God volgens hul eie valse en enge standaarde vertolk. Hulle het hulle dit aangematig om te onderskei tussen die betreklike skuld van verskillende sondes, waarvan party gering geag is en andere, wat moontlik minder belangrik was, as onvergeeflik bestempel is. Vir geld het hulle mense van hul ede vrygestel. En vir groot bedrae geld het hulle soms ernstige misdade oor die hoof gesien. Terselfdertyd sou hierdie priesters en owerstes in ander gevalle 'n strawwe oordeel vel oor nietige oortredinkies.

,,Wee julle, skrifgeleerdes en Fariseërs, geveinsdes, want julle gee tiendes van kruisement en anys en koljander, en die swaarste van die wet laat julle na: die reg en die barmhartigheid en die trou. Hierdie dinge behoort julle te doen sender om die ander na te laat." Met hierdie woorde veroordeel Christus weer die misbruik van heilige verpligtinge. Hy maak nie die plig self tot niet nie. Die tiendestelsel is deur God ingestel en is van die vroegste tye af nagekom. Abraham, die vader van die gelowiges, het tiendes betaal van alles wat hy besit het. Die Joodse owerstes het die verpligting om tiendes te betaal erken, en dit was reg; maar hulle het dit nie aan die volk oorgelaat om hul plig volgens eie oortuiging na te kom nie. Arbitrêre reëls is vir elke geval neergelê. Die vereistes het so ingewikkeld geraak dat dit onmoontlik was om hulle na te kom. Niemand was seker dat hy sy verpligtinge nagekom het nie. Soos God dit gegee het, was die stelsel regverdig en redelik; maar die priesters en rabbi's het dit 'n ondraaglike las gemaak.

Alles wat God beveel, is belangrik. Christus het die betaling van tiendes as 'n plig erken; maar Hy het getoon dat dit geen verskoning vir die verwaarlosing van ander pligte kan wees nie. Die Fariseërs was nougeset op die betaling van tiendes van selfs kruie soos kruisement, anys en koljander; dit het hulle min gekos, maar het hulle die naam van noulettendheid en heiligheid besorg. Terselfdertyd het hul nuttelose beperkinge die volk onderdruk en eerbied vir die heilige instelling van God vernietig. Hulle het die mense met nietigheidjies besig gehou en hul aandag weggetrek van noodsaaklike waarhede. Die swaarste van die wet —geregtigheid, genade en waarheid—is verwaarloos. ,,Hierdie dinge," het Christus gesê, ,,behoort julle te doen sender om die ander na te laat."

Ander wette is net so deur die rabbi's verdraai. Opdragte deur Moses het die eet van onrein dinge verbied. Om varkvleis en ander onrein diere se vleis te eet, was verbode omdat dit die bloed onsuiwer kon maak en die lewe kon verkort. Maar die Fariseërs het hierdie opdragte nie daar gelaat nie. Hulle het tot ongevraagde uiterstes gegaan. Onder andere moes die mense al hulle water deursyg, ingeval die kleinste insek daarin kon wees wat as 'n onrein dier geklassifiseer kon word. In 'n vergelyking van hierdie beuselagtige vereistes met die omvang van hul werklike sondes, het Jesus aan die Fariseërs gesê: ,,Blinde leiers, julle wat die muggie uitsif maar die kameel insluk!"

,,Wee julle, skrifgeleerdes en Fariseërs, geveinsdes, want julle is net soos gewitte grafte wat van buite wel fraai lyk, maar van binne vol doodsbene en allerhande onreinheid is." Soos die gewitte en pragtig versierde grafte die ontbindende oorskot binne verberg het, so het die uiterlike vroomheid van die priesters en owerstes hul ongeregtigheid verberg. Jesus het voortgegaan:

,,Wee julle, skrifgeleerdes en Fariseërs, geveinsdes, want julle bou die grafte van die profete en versier die grafstene van die regverdiges; en julle sê: As ons in die dae van ons vaders geleef het, sou ons geen deel met hulle gehad het aan die bloed van die profete nie. Julle gee dus teen julself getuienis dat julle kinders is van die wat die profete vermoor het." Om hul agting vir die afgestorwe profete te toon, het die Jode groot ywer aan die dag gelê om hul grafte te versier; maar hulle het nie by hul leer gebaat of op hul vermaninge ag geslaan nie.

In die dae van Christus is die rusplekke van die dode met bygelowige agting bejeën en is groot bedrae aan hul versiering bestee. In die oë van God was dit afgodery. In hul oordrewe agting vir die dode het die mens getoon dat hulle God nie bo alles liefhet nie, en ook nie hul naaste soos hulself nie. Dieselfde afgodery word vandag in 'n groot mate beoefen. Baie is daaraan skuldig dat hulle die weduwee en wese, die arme en sieke, verwaarloos om duur monumente vir die dooie te bou. Tyd, geld en arbeid word aan hierdie dinge bestee, terwyl pligte teenoor die lewende—pligte wat Christus ons duidelik opgelê het—ongedaan bly.

Die Fariseërs het die grafte van die profete opgebou en versier en het vir mekaar gesê: As ons in die dae van die vaders geleef het, sou ons nie met hulle saamgespan het om die bloed van die dienaars van God te vergiet nie. Terselfdertyd het hulle nou planne beraam om Sy Seun om die lewe te bring. Laat dit vir ons 'n les wees. Laat dit ons oë oopmaak vir die mag van die Satan om die gees te bedrieg wat hom wegkeer van die lig van die waarheid. Baie volg in die spore van die Fariseërs. Hulle bewonder die wat vir hul geloof gesterf het. Hulle verwonder hulle oor die blindheid van die Jode om Christus te verwerp. As ons in Sy tyd geleef het, se hulle, sou ons Sy leer met blydskap aangeneem het; ons sou nie deelgeneem het aan die skuld van diegene wat die Heiland verwerp het nie. Maar wanneer gehoorsaamheid aan God om selfverloëning en vernedering vra, sal hierdie selfde mense hul oortuiging smoor en weier om te gehoorsaam. So openbaar hulle dieselfde gees as die Fariseërs wat deur Christus veroordeel is.

Weinig het die Jode besef watter verskriklike verantwoordelikheid by die verwerping van Christus betrokke is. Sedert die eerste onskuldige bloed vergiet is—die van die regverdige Abel deur die hand van Kain —het die geskiedenis hom met toenemende skuld herhaal. In elke eeu was daar profete wat hul stemme teen die sondes van konings, heersers en volk verhef en die boodskap verkondig het wat die Here hulle gegee het. Hulle het Sy wil teen lewensgevaar gehoorsaam. Van geslag tot geslag het 'n verskriklike straf opgehoop vir die verwerpers van lig en waarheid. Dit het die vyande van God hulself nou op die hals gehaal. Die sonde van die priesters en owerstes was groter as die van enige vorige geslag. Deur die Heiland te verwerp, het hulle hulle verantwoordelik gemaak vir die bloed van al die regverdige manne wat gedood is, vanaf Abel tot Christus. Hulle het op die punt gestaan om die beker van hul ongeregtigheid tot oorlopens toe vol te maak. En weldra sou dit in 'n vergeldende geregtigheid oor hul koppe losbars. Hieraangaande het Jesus hulle gewaarsku:

,,Sodat oor julle kan kom al die regverdige bloed wat vergiet is op die aarde, van die bloed van die regverdige Abel af tot op die bloed van Sagaria, die seun van Beregja, wat julle vermoor het tussen die tempel en die altaar. Voorwaar Ek sê vir julle, al hierdie dinge sal oor hierdie geslag kom."

Die skrifgeleerdes en Fariseërs wat na Jesus geluister het, wis dat Hy die waarheid praat. Hulle wis hoe die profeet Sagaria vermoor is. Met die waarskuwing van God nog op die lippe van die profeet, het 'n duiwelse woede die afvallige koning beetgepak, en op sy bevel is die profeet gedood. Sy bloed was nog onuitwisbaar op die klippe van daardie einste tempelvoorhof; dit het daar bly sit as getuienis teen die afvallige Israel. Solank die tempel gestaan het, sou die vlek van daardie regverdige bloed tot God roep om wraak. Toe Jesus na hierdie verskriklike sondes verwys, het 'n siddering deur die skare getrek.

In 'n toekomsblik het Jesus verklaar dat die onboetvaardigheid van die Jode en hul onverdraagsaamheid teenoor die dienaars van God in die toekoms sou aanhou net soos in die verlede.

,,Daarom, kyk, Ek stuur profete en wyse manne en skrifgeleerdes na julle toe, en julle sal sommige van hulle doodmaak en kruisig en sommige van hulle in jul sinagoges gesel en van die een stad na die ander vervolg." Profete en wyse manne, vol geloof en die Heilige Gees —Stefanus, Jakobus en baie ander—sou veroordeel en gedood word. Met die hand na die hemel opgehef, terwyl 'n Goddelike lig Hom omring, het Christus as 'n regter tot die skare voor Hom gespreek. Sy stem, wat so dikwels bedaard en pleitend was, het nou in bestraffing en veroordeling weerklink. Die luisteraars het gesidder. Die indruk wat Sy woorde en Sy aanblik daar gemaak het, sou onuitwisbaar by hulle bly.

Christus se verontwaardiging was teen die huigelary, die verregaande ongeregtigheid waarmee die mense hul eie siele verwoes, die volk mislei en God 'n oneer aangedoen het. In die bedrieglike, mooi klinkende redenasies van die priesters en owerstes het Hy die werk van sataniese magte gesien. Hy het die sonde skerp en deurtastend aan die kaak gestel; maar daar was geen weerwraak in Sy woorde nie. Hy het 'n heilige toorn vir die vors van die duisternis gekoester, maar Hy het geen vitterige humeur aan die dag gelê nie. So sal die Christen wat in harmonie met God leef en die lieflike hoedanighede van liefde en genade besit, 'n regverdige verontwaardiging teenoor sonde koester; maar hy sal nie hartstogtelik opgesweep word om uit te vaar teen diegene wat teen hom uitvaar nie. Selfs al kom hy te staan voor mense wat deur 'n sataniese mag beweeg word om valsheid te verkondig, sal hy in Christus steeds kalm en selfbeheers bly.

'n Goddelike ontferming het uit die gelaat van die Seun van God gestraal toe Hy vir oulaas 'n blik op die tempel werp, en toe op Sy gehoor. In 'n stem wat wou stik van hartseer en onder bittere trane het Hy uitgeroep: , Jerusalem, Jerusalem, jy wat die profete doodmaak en stenig die wat na jou gestuur is, hoe dikwels wou Ek jou kinders bymekaarmaak net soos 'n hen haar kuikens onder die vlerke bymekaarmaak, en julle wou nie!" Dit is die afskeidsworsteling. In die weeklag van Christus is dit die hart van God self wat uitgestort word. Dit is die vreemde afskeid van die lankmoedige liefde van die Godheid.

Fariseërs en Sadduseers is albei stilgemaak. Jesus het Sy dissipels ontbied en Hom gereed gemaak om die tempel te verlaat—nie soos 'n verslane man wat uit die teenwoordigheid van sy teenstanders gedwing word nie, maar soos een wie se werk afgehandel is. Hy het soos 'n oorwinnaar uit die stryd daar weggestap.

Kosbare waarhede wat daardie gebeurtenisvolle dag uit die mond van Christus gehoor is, is in baie harte diep bewaar. By hulle het nuwe gedagtes posgevat, is nuwe begeertes aangewakker en het 'n nuwe geskiedenis begin. Na die kruisiging en opstanding van Christus het hierdie mense na vore gekom en hul Goddelike opdrag met 'n wysheid en ywer uitgevoer wat die grootsheid van hul taak waardig was. Hulle het 'n boodskap verkondig wat harte ontroer het en die ou bygelowe verswak het wat die lewens van duisende so lank verdwerg het. Voor hul getuienis het die teorieë en filosofieë van mense soos fabels geword. Magtige resultate het voortgevloei uit die woorde wat die Heiland voor daardie verbaasde, betowerde skare in die tempel van Jerusalem gebesig het.

Maar as volk het Israel homself van God afgesonder. Die natuurlike takke van die olyfboom is afgebreek. Jesus het nog eenmaal die binnekant van die tempel betrag en toe met droewige patos gesê: ,,Kyk, julle huis word vir julle woes gelaat! Want Ek sê vir julle: Julle sal My van nou af sekerlik nie sien nie totdat julle sal sê: Geseënd is Hy wat kom in die Naam van die Here!" Tot dusver het Hy die tempel Sy Vader se huis genoem; maar nou, wanneer die Seun van God daardie gebou verlaat, sou die teenwoordigheid van God vir altyd wyk uit die tempel wat tot Sy verheerliking gebou was. Voortaan sou sy seremonies betekenisloos wees, sy dienste 'n spotterny.

68 In die Buitenste Voorhof
“En daar was sommige Grieke onder die wat opgekom het om op die fees te aanbid; hulle het na Filippus gegaan wat van Betsaida in Galilea was, en hom gevra en gesê: My heer, ons wil Jesus graag sien. Filippus kom en sê dit vir Andreas, en Andreas en Filippus vertel dit weer aan Jesus."

Op hierdie tydstip het die werk van Christus na 'n volslae neerlaag gelyk. Hy was die oorwinnaar in die stryd met die priesters en Fariseërs, maar dit was duidelik dat hulle Hom nooit as die Messias sou aanvaar nie. Die skeiding het finaal aangebreek. Sy dissipels het sake hopeloos gevind. Maar Christus was op die drumpel van die voleindiging van Sy werk. Die groot gebeurtenis waarby nie net die Joodse volk nie, maar die hele wêreld betrokke was, sou weldra plaasvind. Toe Christus die gretige versoek hoor: ,,Ons wil Jesus graag sien," het Hy daarin die hongerige geroep van die wêreld gehoor, en het Sy gelaat verhelder. ,,Die uur het gekom," het Hy gesê, ,,dat die Seun van die mens verheerlik moet word." In die versoek van die Grieke het Hy 'n voorsmaak gekry van die resultate van Sy groot offer.

Hierdie manne het uit die Weste gekom om die Heiland aan die einde van Sy sending te sien, net soos die wyse manne aan die begin uit die Ooste gekom het. Met Christus se geboorte was die Joodse volk so behep met hul eie ambisieuse planne dat hulle nie bewus was van Sy koms nie. Die wyse manne uit 'n heidense land het met hul geskenke na die krip gekom om die Heiland te aanbid. So het hierdie Grieke, wat die nasies, stamme en volke van die wêreld verteenwoordig het, na Jesus gekom. So sal die volke van alle lande en alle eeue deur die kruis van die Verlosser getrek word. So sal baie ,,kom uit die ooste en weste en saam met Abraham en Isak en Jakob ... aansit in die koninkryk van die hemele" (Mattheüs 8:11).

Die Grieke het gehoor van Christus se triomfantelike intog in Jeru​salem. Sommige het veronderstel en het die tyding versprei dat Hy die priesters en owerstes uit die tempel verdryf het en dat Hy Dawid se troon sou bestyg en as koning van Israel sou regeer. Die Grieke wou graag die waarheid aangaande Sy sending weet. ,,Ons wil Jesus graag sien," het hulle gesê. Die versoek is toegestaan. Toe die versoek aan Jesus gerig is, was Hy in die deel van die tempel waar net Jode toegelaat is, maar Hy het in die buitenste voorhof na die Grieke uitgegaan, waar Hy 'n persoonlike onderhoud met hulle gevoer het.

Die uur vir die verheerliking van Christus het aangebreek. Hy het in die skaduwee van die kruis gestaan, en die navrae van die Grieke het aan Hom getoon dat die offer wat Hy op die punt was om te bring baie seuns en dogters na God sou lei. Hy wis dat die Grieke Hom weldra in 'n posisie sou sien waarvan hulle nie gedroom het nie. Hulle sou Hom langs Barabbas, 'n rower en moordenaar, sien staan, wat bo die Seun van God vir vrylating gekies sou word. Hulle sou hoor hoe die volk, deur die priesters en owerstes aangehits, hul keuse sou maak. En op die vraag: ,,Wat moet ek dan doen met Jesus wat genoem word Christus?" sal geantwoord word: ,,Laat Hom gekruisig word" (Mattheüs 27:22). Chris​tus wis dat Hy deur so vir die sondes van die mens versoening te bewerkstellig, Sy koninkryk sou vervolmaak en oor die hele wêreld sou verbrei. Hy sou die Hersteller wees, en Sy Gees sou oorwin. 'n Oomblik het Hy in die toekoms gekyk en die stemme in alle dele van die aarde hoor roep: ,,Daar is die Lam van God wat die sonde van die wêreld wegneem" (Johannes 1:29). In hierdie vreemdelinge het Hy die belofte van 'n groot oes gesien, wanneer die skeidsmuur tussen Jood en heiden afgebreek sou word en alle nasies, tale en volke die boodskap van verlossing sou hoor. Hierdie verwagting, die vervulling van Sy hoop, word uitgedruk in die woorde: ,,Die uur het gekom dat die Seun van die mens verheerlik moet word." Maar hoe die verheerliking sou plaasvind, was nooit uit die gedagte van Christus nie. Die insameling van die heidene sou volg op Sy naderende dood. Net deur Sy dood kon die wêreld gered word. Soos 'n koringkorrel, moet die Seun van die mens in die grond gewerp word; maar Hy sou weer lewe.

Christus het Sy toekoms geskets en met die verskynsels van die natuur veraanskoulik, sodat die dissipels kon verstaan. Die ware resultaat van Sy sending sou deur Sy dood bereik word. ,,Voorwaar, voorwaar Ek sê vir julle, as die koringkorrel nie in die grond val en sterf nie, bly dit alleen; maar as dit sterf, dra dit veel vrug." As die koringkorrel in die grond val en sterf, ontkiem dit en dra vrugte. So sou die dood van Christus lei tot vrugte vir die koninkryk van God. Net soos met die wet van

die planteryk, is lewe die gevolg van Sy dood.

Landbouers het hierdie illustrasie altyd voor hulle. Jaar na jaar verseker die mens sy voorraad graan deur skynbaar die beste deel daarvan weg te gooi. 'n Tyd lank moet dit onder die grond verberg word, om deur die Here bewaak te word. Dan verskyn die sprietjie, dan die aar en dan die koring in die aar. Maar dit kan nie gebeur tensy die graan onsigbaar begrawe word nie—verberg en oënskynlik verlore.

Die saad wat in die aarde begrawe word, bring vrugte voort, en op sy beurt word dit geplant. So word die oes vermenigvuldig. So sal die dood van Christus op die kruis van Golgota vir die ewige lewe vrugte dra. Die betragting van hierdie offer sal die heerlikheid wees van diegene wat, as die vrugte daarvan, deur die ewigheid sal lewe.

Die koringkorrel wat sy eie lewe bewaar, kan geen vrugte dra nie. Dit bly alleen. Christus kon, as Hy dit sou verkies, aan die dood ontkom. Maar as Hy dit sou doen, sou Hy alleen moet wees. Dan sou Hy geen seuns en dogters na God kon bring nie. Net deur Sy lewe op te offer, kon Hy lewe aan die mense gee. Net deur in die grond te val en te sterf, kon Hy die saad van daardie ontsaglike oes word—die groot menigte wat uit elke nasie en stam en taal en volk vir God vrygekoop sou word.

Aan hierdie waarheid verbind Christus die les van selfopoffering wat almal moet leer: ,,Wie sy lewe liefhet, sal dit verloor; maar wie sy lewe haat in hierdie wereld, sal dit bewaar vir die ewige lewe." Almal wat vrugte wil dra as medewerkers van Christus, moet eers in die grond val en sterf. Die lewe moet in die akker van die wêreld se behoefte gegooi word. Eieliefde en eiebelang moet omkom. En die wet van selfopoffering is die wet van selfbehoud. Die landbouer behou sy graan deur dit weg te gooi. So ook in die lewe. Om te gee is om te lewe. Die lewe wat behoue sal bly, is die lewe wat vrylik gegee word in die diens van God en die mens. Wie hul lewe ter wille van Christus in hierdie wêreld opoffer, sal dit vir die ewige lewe behou.

Die lewe wat aan onsself gewy word, is soos graan wat geëet word. Dit verdwyn, maar daar is geen toename nie. 'n Mens kan soveel moontlik vir homself bymekaar maak; hy kan net vir homself lewe en dink en beplan; maar sy lewe gaan verby, en hy het niks. Die wet van self diens is die wet van selfvernietiging.

,,As iemand My dien, laat hom My volg: en waar Ek is, daar sal my dienaar ook wees; en as iemand My dien, sal die Vader hom eer." Almal wat die kruis van opoffering saam met Jesus gedra het, sal met Hom in Sy heerlikheid deel. Dit was die vreugde van Christus in Sy vernedering en pyn dat Sy dissipels saam met Hom verheerlik sou word. Hulle is die vrugte van Sy selfopoffering. Die ontwikkeling van Sy eie karakter en gees in hulle is Sy beloning, en sal tot in ewigheid Sy vreugde wees. Hierdie vreugde deel hulle met Hom namate die vrug van hul arbeid en opoffering in ander harte en lewens te sien is. Hulle is mede​werkers van Christus, en die Vader sal hulle eer soos Hy Sy Seun eer.

Die boodskap van die Grieke het, as 'n aanduiding van die insameling van die heidene, Jesus se hele sending by Hom voor die gees geroep. Die verlossingswerk het voor Hom verbygesweef, vanaf die tyd toe die plan in die hemel berei is tot op die dood, wat nou so naby was. Dit was asof 'n geheimsinnige wolk die Seun van God omsluier. Die mense om Hom kon die neerdrukkendheid daarvan voel. Hy het in gedagte versonke gesit. Eindelik is die stilte deur Sy bedroefde stem verbreek: ,,Nou is my siel ontsteld, en wat sal Ek se? Vader, red My uit hierdie uur?" By voorbaat het Jesus die bittere beker gedrink. Sy mensheid het gehuiwer voor die uur van verlatenheid, wanneer Hy skynbaar deur God self verlaat sou word, wanneer almal sou sien hoe Hy geteister word, deur God geslaan en verdruk. Hy het teruggedeins voor blootstelling in die publiek, om soos die ergste misdadiger behandel te word, voor 'n skandelike en eerlose dood. 'n Voorsmaak van Sy botsing met die duistere magte, 'n besef van die verskriklike las van mense oortredings, en die Vader se toorn weens die sonde, het die gees van Jesus laat krimp en 'n doodse bleekheid oor Sy gelaat gebring.  

Toe volg Sy onderwerping aan Sy Vader se wil. ,,Maar hierom," het Hy gesê, ,,het Ek in hierdie uur gekom. Vader, verheerlik u Naam!" Net deur die dood van Christus kon die koninkryk van die Satan omvergewerp word. Alleenlik op die wyse kon die mens verlos en God ver​heerlik word. Jesus het toegestem tot die foltering; Hy het Hom die opoffering laat welgeval. Die hemelse Majesteit het ingestem om as Soenoffer te ly. ,,Vader, verheerlik u Naam!" het Hy gesê. Toe Christus dit sê, kom daar 'n antwoord uit die wolk wat oor Hom gesweef het: ,,Ek het dit verheerlik, en Ek sal dit weer verheerlik." Christus se hele lewe, van die krip af tot nou toe, het God verheerlik; en in die komende beproewing sou Sy lyding as Godmens Sy Vader se Naam inderdaad verheerlik.

Toe die stem gehoor word, het 'n lig uit die wolk gekom en Christus omhul, asof die arms van die Almagtige soos 'n vuurkring om Hom sluit. Die mense het die toneel verstom en vreesbevange gadegeslaan. Niemand het durf praat nie. Met ingehoue asem het hulle gestaan, die oë op Christus genael. Nadat die getuienis van die Vader gegee is, het die wolk gelig en in die hemele verdwyn. Voorlopig is die sigbare verbinding tussen die Vader en die Seun beëindig.

,,En die skare wat daar gestaan en dit gehoor het, het gesê dat daar 'n donderslag gewees het. Ander het gesê: 'n Engel het met Hom gespreek." Maar die Griekse besoekers het die wolk gesien, die stem gehoor, sy betekenis gesnap, en Christus inderdaad geëien. Vir hulle was Hy geopenbaar as die Gestuurde van God.

Die stem van God is by die doop van Jesus aan die begin van Sy bediening gehoor, en weer met Sy verheerliking op die berg. Nou, aan die einde van Sy bediening, is dit vir die derde keer gehoor, deur 'n groter aantal mense, en onder eienaardige omstandighede. Jesus het pas die plegtigste aankondiging aangaande die toestand van die Jode gedoen. Hy het Sy laaste oproep gedoen en hul oordeel aangekondig. Nou het God weer Sy seel op Sy Seun se sending gedruk. Hy het die Een vir wie Israel verwerp het, erken. ,,Hierdie stem het nie om My ontwil gekom nie," het Jesus gesê, ,,maar om julle ontwil." Dit was die kronende getuie​nis van Sy Messiasskap, die teken van die Vader dat Jesus die waarheid gepraat het en die Seun van God is.

,,Nou is dit die oordeel van hierdie wereld," het Christus voortgegaan, ,,nou sal die owerste van hierdie wêreld buitentoe gedryf word. En Ek, as Ek van die aarde verhoog word, sal almal na My toe trek. En dit het Hy gesê om aan te dui hoedanige dood Hy sou sterwe." Dit is die krisis van die wereld. As Ek die soenoffer vir die sondes van die mense word, sal die wêreld verlig word. Die Satan se houvas op mensesiele sal verbreek word. Die geskonde beeld van God sal in die mens herstel word en 'n gesin van gelowige heiliges sal eindelik die hemelse tuiste beërwe. Dit is die gevolg van die dood van Christus. Die Heiland raak droomverlore in die oordenking van die triomftoneel voor Hom. Hy sien die kruis, die wrede, skandelike kruis met al sy gepaardgaande afskuwelikheid, deur 'n gloed van heerlikheid omring.

Maar die verlossing van die mens is nie al wat deur die kruis bereik word nie. Die liefde van God word aan die heelal geopenbaar. Die vors van hierdie wêreld word uitgewerp. Die beskuldiginge wat die Satan teen God ingebring het, word weerlê. Die verwyt wat hy teen die hemel geslinger het, word vir ewig verwyder. Sowel engele as mense word na die Verlosser getrek. ,,Ek, as Ek van die aarde verhoog word," het Hy gesê, ,,sal almal na My toe trek."

Baie mense was om Christus geskaar toe Hy hierdie woorde sê, en een het gevra: ,,Ons het uit die wet gehoor dat die Christus tot in ewigheid bly; en hoe se U dat die Seun van die mens verhoog moet word? . Wie is hierdie Seun van die mens? En Jesus se vir hulle: Nog 'n klein tydjie is die lig by julle. Wandel so lank as julle die lig het, sodat die duisternis julle nie oorval nie. En wie in die duisternis wandel, weet nie waar hy gaan nie. So lank as julle die lig het, glo in die lig, sodat julle kinders van die lig kan word."

,,En alhoewel Hy so baie tekens voor hulle gedoen het, het hulle nie in Hom geglo nie." Eenkeer het hulle die Heiland gevra: ,,Watter teken doen U dan, sodat ons kan sien en U glo?" (Johannes 6:30). Onnoembare tekens is gegee, maar hulle het hul oë toegemaak en hul harte verhard. Noudat die Vader self gespreek het, kon hulle nie om nog 'n teken vra nie, en tog het hulle nog geweier om te glo.

,,Maar tog het selfs baie van die owerstes in Hom geglo; maar ter wille van die Fariseërs het hulle dit nie bely nie, om nie uit die sinagoge geban te word nie." Hulle het die eer van die mense meer liefgehad as die goedkeuring van God. Om hulself verwyt en skande te spaar, het hulle Christus verloën en die aanbod om die ewige lewe verwerp. En hoe vele het deur die eeue sedertdien dieselfde gedoen? Vir hulle geld die Heiland se waarskuwing: ,,Wie sy lewe liefhet, sal dit verloor." ,,Wie My verwerp en my woorde nie aanneem nie, het een wat hom oordeel: die woord wat Ek gespreek het, dit sal hom oordeel in die laaste dag." Johannes 12:48.

Helaas vir hulle wat die gunstige tyd toe God hulle besoek het, nie herken nie! Langsaam en onwillig het Christus die tempel vir goed verlaat.  

69  Op die Olyfberg
Christus se woorde aan die priesters en owerstes: ,,Kyk, julle huis word vir julle woes gelaat" (Mattheüs 23:38), het hulle met vrees vervul. Hulle het hulle onverskillig voorgedoen, maar die gewigtigheid van hierdie woorde en wat dit kon beteken, het hulle gedurig gekwel. Dit was asof 'n ongesiene gevaar hulle bedreig het. Kon dit wees dat die manjifieke tempel, die sieraad van die volk, weldra in puin sou le? Hierdie gevoel van onheil is deur die dissipels gedeel en hulle het gretig op 'n duideliker verklaring van Jesus gewag. Toe hulle saam met Hom uit die tempel stap, vestig hulle Sy aandag op sy skoonheid en stewigheid. Die klippe van die tempel was van die suiwerste marmer, spierwit, en party van hulle fabelagtig groot. Deel van die muur het die beleg deur Nebukadnesar getrotseer. So volmaak was die messelwerk dat dit na een soliede klip gelyk het wat in sy geheel uit die groef gehaal is. Hoe hierdie magtige mure omvergewerp kon word, kon die dissipels nie begryp nie.

Wat moet die stille gedagtes van die Verwerpte nie gewees het toe Sy aandag op die grootsheid van die tempel gevestig word nie! Die toneel voor Hom was voorwaar 'n lus vir die oog, maar Hy het droewig gesê: Ek sien dit alles. Ja, die geboue is pragtig. Hierdie mure wat julle vir my wys, kom waarlik onvernietigbaar voor; maar luister na My woorde: ,,Daar sal hier sekerlik nie een klip op die ander gelaat word, wat nie afgebreek sal word nie."
.

'n Groot aantal mense het hierdie woorde van Christus gehoor; maar toe Hy alleen was, het Petrus, Johannes, Jakobus en Andreas na Hom gekom toe Hy op die Olyfberg sit. ,,Vertel ons, wanneer sal hierdie dinge wees, en wat is die teken van u koms en van die voleinding van die wereld?" In Sy antwoord aan die dissipels het Jesus nie die verwoesting van Jerusalem geskei van die groot dag van Sy wederkoms nie. Hy het die beskrywing van hierdie twee gebeurtenisse ineen gegee. As Hy die toekomstige gebeure vir Sy dissipels uiteengesit het soos Hy dit gesien het, sou die vooruitsigte vir hulle ondraaglik gewees het. Genadiglik het Hy die twee groot krisisse saamgevat en dit aan die dissipels oorgelaat om die betekenis self te ontsyfer. Toe Hy na die verwoesting van Jerusa​lem verwys het, het Sy profetiese woorde verby daardie gebeurtenis gestrek tot aan die eindverwoesting op die dag wanneer die Here van Sy plek sal opstaan om die wêreld vir sy ongeregtigheid te straf, wanneer die aarde sy bloed sal blootle en sy slagoffers nie langer sal bedek nie. Hierdie hele uiteensetting is nie net vir die dissipels gegee nie, maar vir almal wat die eindtonele van die aarde se geskiedenis sal meemaak.

Christus het Hom na die dissipels gewend en gesê: ,,Pas op dat niemand julle mislei nie. Want baie sal onder my Naam kom en sê: Ek is die Christus! en hulle sal baie mense mislei." Baie valse messiasse sal verskyn en op wonderwerke aanspraak maak en verklaar dat die tyd vir die verlossing van die Joodse volk aangebreek het. Hulle sal baie mislei. Christus se woorde is vervul. Tussen Sy dood en die beleg van Jerusalem het baie valse messiasse verskyn. Maar hierdie waarskuwing geld ook vir diegene wat in hierdie tyd in die wêreld lewe. Dieselfde misleidings wat voor die verwoesting van Jerusalem plaasgevind het, is deur die eeue gepleeg en sal weer herhaal word.

,,En julle sal hoor van oorloë en gerugte van oorloë. Pas op, moenie verskrik word nie, want alles moet plaasvind, maar dit is nog nie die einde nie." Voor die verwoesting van Jerusalem was daar 'n stryd om oppermag. Keisers is vermoor. Manne wat naas aan die troon gestaan het, is om die lewe gebring. Daar was oorloë en gerugte van oorloë. „Alles moet plaasvind, maar dit is nog nie die einde [van die Jode as volk] nie. Want die een nasie sal teen die ander opstaan en die een koninkryk teen die ander; en daar sal hongersnode wees en pessiektes en aardbewings op verskillende plekke. Maar al hierdie dinge is 'n begin van die smarte." Christus het gesê: Wanneer die rabbi's hierdie tekens sien, sal hulle beweer dat dit die oordele van God oor hierdie nasies is omdat hulle Sy uitverkore volk onderdruk. Hulle sal se hierdie dinge is die teken vir die koms van die Messias. Laat julle nie mislei nie; hulle is die begin van Sy oordele. Die volk het op hulself vertrou. Hulle het hul nie bekeer sodat Ek hulle kan genees nie. Die tekens wat hulle as tekens van hul verlossing van slawerny vertolk, is tekens van hul verwoesting.  

,,Dan sal hulle jul aan verdrukking oorgee en julle doodmaak; en julle sal deur al die nasies gehaat word ter wille van my Naam. En dan sal baie tot struikel gebring word en mekaar verraai en mekaar haat." Dit alles het die Christene deurgemaak. Vaders en moeders het hul kinders verraai. Kinders het hul ouers verraai. Vriende het hul vriende aan die Joodse Raad uitgelewer. Die vervolgers het hulle wil laat geld deur Stefanus, Jakobus en ander Christene dood te maak.

Deur middel van Sy dienaars het God die Joodse volk 'n laaste kans gegee om hulle te bekeer. Hy het Hom deur Sy getuies geopenbaar, in hul inhegtenisname, in hul verhoor, en in hul gevangenskap. Tog het hul regters die doodvonnis oor hulle uitgespreek. Die wêreld was hierdie manne nie waardig nie, en deur hulle dood te maak, het die Jode die Seun van God opnuut gekruisig. Dit sal weer so wees. Die owerhede sal wette maak om godsdiensvryheid in te perk. Hulle sal hulle die reg toe-eien wat net God toekom. Hulle sal trag om die gewete te dwing wat God alleen kan beheers. Hulle begin reeds nou al. Met hierdie werk sal hulle voortgaan totdat hulle die grens bereik het waar hulle nie verder sal kan gaan nie. God sal ingryp ten behoewe van Sy getroue volk wat Sy gebooie onderhou.

Telkens wanneer vervolging plaasvind, sal die mense wat dit aanskou, of vir Christus of teen Christus besluit. Wie hulle vereenselwig met diegene wat ten onregte veroordeel word, toon hul gehegtheid aan Chris​tus. Andere neem aanstoot omdat die beginsels van die waarheid in die pad van hul bedrywighede staan. Baie struikel en val en word afvallig van die geloof wat hulle eens voorgestaan het. Wie in die tyd van beproewing afvallig word, sal valse getuienis lewer om hul eie veiligheid te verseker, en sal hul broeders verraai. Christus het ons hierteen gewaarsku, sodat ons nie verbaas moet staan oor hierdie onnatuurlike, wrede gedragslyn van diegene wat die lig verwerp nie.

Christus het die dissipels 'n teken gegee van die komende verwoesting van Jerusalem, en het hulle vertel hoe om te ontsnap: ,,En wanneer julle Jerusalem deur leërs omsingel sien, dan moet julle weet dat sy verwoesting naby is. Dan moet die wat in Judea is, na die berge vlug; en die wat in die stad is, moet uitgaan; en die wat in die buitewyke is, moet nie daar inkom nie. Want dit sal dae van wraak wees, sodat alles wat geskrywe is, vervul kan word." Hierdie waarskuwing is gegee met die bedoeling dat daar veertig jaar later ag op geslaan moes word, wanneer Jerusalem verwoes sou word. Die Christene het die waarskuwing gehoorsaam, en nie een Christen het in die val van die stad omgekom nie.

,,Bid dat julle vlug nie in die winter of op die sabbat mag plaasvind nie," het Christus gesê. Hy wat die Sabbat gemaak het, het dit nie afgeskaf of aan Sy kruis genael nie. Sy dood het die Sabbat nie kragteloos gemaak nie. Veertig jaar na Sy kruisiging sou dit nog heilig geag word. Veertig jaar lank moes die dissipels bid dat hul vlug nie op die Sabbatdag plaasvind nie.

Van die verwoesting van Jerusalem af het Christus gou oorgeslaan na die groter gebeurtenis—die laaste skakel in die ketting van die aardse geskiedenis—die koms van die Seun van God in Sy heerlikheid. Tussen hierdie twee gebeurtenisse het Christus eeue van duisternis sien strek, eeue wat vir Sy kerk met bloed en trane en foltering gestempel is. Sy dissipels sou hierdie tonele nie nou kon verduur nie, en Jesus het net kortliks daarna verwys. ,,Dan sal daar groot verdrukking wees," het Hy gesê, ,,soos daar van die begin van die wêreld af tot nou toe nie gewees het en ook nooit sal wees nie. En as daardie dae nie verkort was nie, sou geen vlees gered word nie; maar ter wille van die uitverkorenes sal daar​die dae verkort word." Meer as 'n duisend jaar lank sou Christus se volgelinge aan ongekende vervolging onderwerp word. Miljoene der miljoene van Sy getroue getuies sou gedood word. As God Sy hand nie uitgestrek het om Sy volk te bewaar nie, sou almal omgekom het. ,,Maar ter wille van die uitverkorenes," het Hy gesê, ,,sal daardie dae verkort word."

Dan, in onmiskenbare taal, spreek die Here van Sy wederkoms, en waarsku Hy teen die gevare wat Sy wederkoms sal voorafgaan. ,,As iemand dan vir julle sê: Kyk, hier is die Christus! of: Daar!—moet dit nie glo nie. Want daar sal valse christusse en valse profete opstaan, en hulle sal groot tekens en wonders doen om, as dit moontlik was, ook die uitverkorenes te mislei. Kyk, Ek het dit vir julle vooruit gesê. As hulle dan vir julle sê: Kyk, Hy is in die woestyn—moenie uitgaan nie; kyk, Hy is in die binnekamer—moet dit nie glo nie. Want soos die weerlig uit die ooste uitslaan en tot in die weste skyn, so sal ook die koms van die Seun van die mens wees." As een van die tekens van die verwoesting van Jerusalem, het Christus gesê, ,,sal valse profete opstaan en baie mense mislei." Valse profete het opgestaan en die mense mislei—en het groot getalle die woestyn ingelei. Goëlaars en towenaars wat op wonderwerkende krag aanspraak gemaak het, het die volk agter hulle aangelok die berge in. Maar hierdie profesie is ook vir die laaste dae gegee—as 'n teken van die wederkoms. Reeds is daar valse christusse en valse profete wat tekens en wondere doen om Sy dissipels te mislei. Hoor ons nie die geroep: ,,Kyk, Hy is in die woestyn" nie? Het duisende nie die woestyn ingegaan met die hoop om Christus te vind nie? En van duisende byeenkomste waar die mense beweer dat hulle met die geeste van afgestorwenes gemeenskap hou, word die geroep nie gehoor: ,,Kyk, Hy is in die binnekamer" nie? Dit is die aanspraak van die spiritisme. Maar wat sê Christus? ,,Moet dit nie glo nie. Want soos die weerlig uit die ooste uitslaan en tot in die weste skyn, so sal ook die koms van die Seun van die mens wees."

Die Heiland verstrek die tekens van Sy koms, en meer nog—Hy dui die tyd aan wanneer die eerste van hierdie tekens sal verskyn: ,,En dadelik na die verdrukking van daardie dae sal die son verduister word, en die maan sal sy glans nie gee nie, en die sterre sal van die hemel val, en die kragte van die hemele sal geskud word. En dan sal die teken van die Seun van die mens in die hemel verskyn, en dan sal al die stamme van die aarde rou bedryf en die Seun van die mens sien kom op die wolke van die hemel met groot krag en heerlikheid. En Hy sal sy engele uitstuur met harde trompetgeluid en hulle sal sy uitverkorenes versamel uit die vier windstreke, van die een einde van die hemele af tot die ander einde daarvan."

Na afloop van die groot pouslike vervolging, het Christus gesê, sou die son verduister word en die maan sy glans nie gee nie. Daarna sou die sterre van die hemel val. En Hy sê: ,,Leer van die vyeboom hierdie gelykenis: Wanneer sy tak al sag word en sy blare uitbot, weet julle dat die somer naby is. So weet julle ook, wanneer julle al hierdie dinge sien, dat dit naby is, voor die deur."

Christus het tekens van Sy koms verstrek. Hy sê dat ons kan weet wanneer Hy naby is, voor die deur. Van diegene wat hierdie tekens sien, sê Hy: ,,Hierdie geslag sal sekerlik nie verbygaan voordat al hierdie dinge gebeur het nie." Hierdie tekens het verskyn. Ons weet nou gewis dat die koms van die Here naby is. ,,Die hemel en die aarde sal verby​gaan, maar my woorde sal nooit verbygaan nie."

Christus kom op die wolke met groot heerlikheid. 'n Menigte glansende engele sal Hom vergesel. Hy sal kom om die dode op te wek en die lewende heiliges van heerlikheid tot heerlikheid te verander. Hy sal diegene kom eer wat Hom liefgehad en Sy gebooie onderhou het, en om hulle na Hom toe te neem. Hy het nie hulle of Sy beloftes vergeet nie. Die ketting van die gesin sal weer aaneengeskakel word. As ons na ons dode kyk, kan ons dink aan die more wanneer die trompet van God sal weerklink ,,en die dode sal onverganklik opgewek word; en ons sal ver​ander word" (1 Korinthiërs 15:52). Nog 'n klein rukkie, en ons sal die Koning in Sy heerlikheid sien. Nog 'n klein rukkie, en Hy sal die trane van 6ns oë afvee. Nog 'n klein rukkie voordat Hy ons ,,sender gebrek voor sy heerlikheid ... stel met gejuig" (Judas 24). Daarom het Hy, toe Hy hierdie tekens van Sy koms gegee het, gesê: ,,As hierdie dinge begin gebeur, kyk dan na bo en hef julle hoofde op, omdat julle verlossing naby is."

Maar die dag en die uur van Sy koms het Christus nie geopenbaar nie. Hy het die dissipels duidelik te verstaan gegee dat Hy self nie die dag of die uur van Sy wederkoms kon aandui nie. As dit Hom vrygestaan het om dit te openbaar, waarom sou dit nodig wees om hulle te vermaan om gedurig gereed te wees? Party mense beweer dat hulle dag en datum van die Here se koms weet. Baie ernstig lê hulle die toekoms uit. Maar die Here het hulle gewaarsku dat hulle op verbode terrein is. Die presiese tyd van die wederkoms van die Seun van die mens is die geheim van God.

Ter sketsing van die toestand van die wêreld by Sy koms, sê Chris​tus: ,,Soos die dae van Noag was, so sal ook die koms van die Seun van die mens wees. Want net soos hulle was in die dae voor die sondvloed toe hulle geëet en gedrink het, getrou en in die huwelik uitgegee het, tot op die dag dat Noag in die ark gegaan het, en dit nie verstaan het voordat die sondvloed gekom en almal weggevoer het nie, so sal ook die koms van die Seun van die mens wees." Christus skets nie hier 'n duisendjarige vrede op aarde waarin almal hulle vir die ewigheid sal voorberei nie. Hy sê vir ons dat wanneer die Seun van die mens kom, dit sal wees soos in die dae van Noag.

Hoe was dit in die tyd van Noag? ,,Toe die Here sien dat die boosheid van die mens op die aarde groot was en al die versinsels wat hy in sy hart bedink, altyddeur net sleg was." Genesis 6:5. Die bewoners van die voorsondvloedse wêreld het die Here verlaat en geweier om Sy Goddelike wil te doen. Hulle het hul eie onheilige gedagtes en verwronge idees gevolg. Weens hul goddeloosheid is hulle vernietig, en vandag loop die wêreld dieselfde pad. Dit bied geen bemoedigende tekens van 'n heerlike duisend jaar nie. Die oortreders van die wet van God vul die aarde met goddeloosheid. Hul weddenskappe, hul perderesies, hul dobbelary, hul losbandigheid, hul wellus en onregeerbare hartstogte is vinnig besig om die aarde met geweld te vul.

In Sy voorspelling van die verwoesting van Jerusalem het Christus gesê: ,,Omdat die ongeregtigheid vermeerder word, sal die liefde van die meeste verkoel. Maar wie volhard tot die einde toe, hy sal gered word. En hierdie evangelie van die koninkryk sal verkondig word in die hele wêreld tot 'n getuienis vir al die nasies; en dan sal die einde kom." Hierdie profesie sal weer vervul word. Die heersende ongeregtigheid van daardie dag vind sy teenhanger in hierdie geslag. So ook die voor​spelling betreffende die verkondiging van die evangelie. Voor die val van Jerusalem het Paulus, besiel deur die Heilige Gees, geskryf dat die evan​gelie ,,verkondig is in die ganse mensdom onder die hemel" (Kolossense 1:23). So sal die ewige evangelie nou, voor die koms van die Seun van die mens, verkondig word ,,aan alle nasies en stamme en tale en volke" (Openbaring 14:6). God het 'n dag bepaal ,,waarop Hy die wêreld in geregtigheid sal oordeel" (Handelinge 17:31). Christus sê vir ons wanneer daardie dag ingelui sal word. Hy sê nie dat die hele wêreld bekeer sal raak nie, maar dat ,,hierdie evangelie van die koninkryk sal verkondig word in die hele wêreld tot 'n getuienis vir al die nasies; en dan sal die einde kom." Deur die evangelie aan die wêreld te verkondig, het ons die vermoë om die koms van die Here te verhaas. Ons moet die koms van die dag van die Here nie net verwag nie, maar ook verhaas (2 Petrus 3:12). As die kerk van Christus die taak uitgevoer het wat die Here aan hom opgedra het, sou die hele wêreld al gewaarsku gewees het en sou die Here Jesus met groot krag en heerlikheid na die aarde gekom het.

Nadat Hy tekens van Sy koms verstrek het, het Christus gesê: ,,So moet julle ook weet dat die koninkryk van God naby is wanneer julle hierdie dinge sien gebeur." ,,Pas op, waak en bid." God het die mens altyd gewaarsku teen komende oordele. Wie in Sy boodskap vir hul tyd geglo en hul geloof in dade oorgesit het ter gehoorsaamheid aan Sy gebooie, het aan die oordele ontkom wat die ongehoorsames en ongelowiges getref het. Die woord het tot Noag gekom: ,,Gaan jy in die ark, jy en jou hele huisgesin, want jou het Ek regverdig bevind voor my aangesig in hierdie geslag." Noag het gehoorsaam en is gered. Die woord het tot Lot gekom: ,,Maak julle klaar, gaan uit hierdie plek uit, want die Here gaan die stad verwoes" (Genesis 7:1; 19:14). Lot het hom aan die beskerming van die hemelse boodskappers onderwerp, en is gered. So is Christus se dissipels gewaarsku teen die verwoesting van Jerusalem. Diegene wat gewag het op die teken van die komende verwoesting, en uit die stad gevlug het, het die verwoesting vrygespring. So word ons nou gewaarsku teen Christus se wederkoms en die verwoesting wat die wêreld sal tref. Wie ag op die waarskuwing slaan, sal gered word.

Omdat ons nie presies weet wanneer Hy kom nie, word ons beveel om te waak. ,,Gelukkig is daardie diensknegte vir wie die heer wakker sal vind as hy kom." Lukas 12:37. Wie op die koms van die Here wag, wag nie met gevoude hande nie. Die afwagting van die koms van Chris​tus sal maak dat die mens die Here vrees, en ook Sy oordele oor die ongeregtigheid. Dit moet hulle tot 'n besef bring van die groot sonde om Sy genadeaanbod te verwerp. Wie op die Here wag, reinig hul siele deur gehoorsaamheid aan die waarheid. Hul waaksaamheid verenig hulle met toegewyde arbeid. Omdat hulle weet dat die Here voor die deur is, word hul ywer opgewek om met die hemelse wesens saam te werk vir die redding van siele. Hulle is die getroue en verstandige diensknegte wat aan die huishouding van die Here ,,hulle rantsoen op tyd gee" (Lukas 12:42). Hulle verkondig die waarheid wat nou in die besonder toepaslik is. Soos Henog, Noag, Abraham en Moses elkeen die waarheid vir hul tyd verkondig het, so sal die diensknegte van Christus nou die besondere waarskuwing vir hulle geslag gee.

Maar Christus vestig die aandag nou op 'n ander klas: ,,Maar as daardie dienskneg in sy hart sê: My heer talm om te kom—en hy sy medediensknegte begin slaan, en saam met die dronkaards begin eet en drink, dan sal die heer van die dienskneg kom op 'n dag dat hy dit nie verwag nie."

Die bose dienskneg sê in sy hart: ,,My heer talm om te kom." Hy sê nie dat Christus nie sal kom nie. Hy minag nie die idee van Sy wederkoms nie. Maar in sy hart en deur sy optrede en woorde verklaar hy dat die Here se koms vertraag is. Hy verdryf die oortuiging uit ander se gemoedere dat die Here spoedig gaan kom. Sy invloed lei die mense tot 'n onverskillige, aanmatigende versuim. Hulle word gesterk in hul bedwelmende wêreldgesindheid. Sinlike drange, verdorwe gedagtes, maak hul meester van die gees. Die bose kneg eet en drink saam met die dronkaards, verenig hom met die wêreld in sy jag na plesier. Hy slaan sy medediensknegte, beskuldig en veroordeel diegene wat getrou aan hul Meester is. Hy gaan met die wêreld om. In die sonde word die een soos die ander. Dis 'n vreeslike vereenselwiging. Saam met die wêreld beland hy in die strik. ,,Dan sal die heer van die dienskneg kom op 'n dag dat hy dit nie verwag nie ... en sal hom pynig en hom 'n deelgenoot maak van die geveinsdes.

,,As jy dan nie wakker word nie, sal Ek op jou afkom soos 'n dief en jy sal nie weet in watter uur Ek op jou afkom nie." Openbaring 3:3. Die koms van Christus sal die valse leraars verras. Hulle sê: ,,Vrede en veiligheid." Net soos die priesters en leraars voor die val van Jerusalem, verwag hulle dat die kerk aardse welvaart en heerlikheid sal geniet. Hulle vertolk die tekens van die tye as 'n aanduiding hiervan. Maar wat sê die Woord? ,,Dan oorval 'n skielike verderf hulle" (1 Thessalonicense 5:3). Oor almal wat op die aarde woon, oor almal wat hierdie wêreld hul verblyf maak, sal die dag van God soos 'n strik kom. Dit kom soos 'n sluipende dief.

Die wereld, losbandig en vol goddelose plesier, is vas aan die slaap in hul sinlike gerustheid. Die mense maak hul wys dat die koms van die Here nog ver is. Hulle lag oor die waarskuwings. Beterweterig sê hulle: ,,Alles [bly] soos dit was van die begin van die skepping af." ,,More sal wees soos vandag, buitengewoon groot." (2 Petrus 3:4; Jesaja 56:12.) Ons sal ons nog voller aan plesier oorgee. Maar Christus sê: ,,Kyk, Ek kom soos 'n dief." Openbaring 16:15. Juis wanneer die wêreld spottend vra: ,,Waar is die belofte van sy wederkoms?" word die tekens vervul. Terwyl hulle nog uitroep: ,,Vrede en veiligheid," kom daar 'n skielike verwoesting. Wanneer die honende, die verwerper van die waarheid, vermetel geraak het; wanneer sake-roetine voortgesit word sonder om ag te slaan op beginsel, wanneer die geleerdes gretig op soek is na kennis van enigiets behalwe die Bybel, kom Christus soos 'n dief.

Die hele wêreld is in beroering. Die tekens van die tye spel onheil. Die skaduwees van komende gebeurtenisse skuif vooruit. Die Gees van God onttrek Hom aan die aarde, en ramp volg op ramp ter see en op land. Orkane, aardbewings, brande, oorstromings, moorde van elke graad laat hulle geld. Wie kan die toekoms lees? Waar is veiligheid? Daar is geen veiligheid in enigiets wat uit die mense of uit die aarde is nie. Snel skaar die mense hulle onder die banier wat hulle gekies het. Rusteloos hou hulle die bewegings van hul leiers dop. Een klas waak en arbei vir die koms van die Here. Nog 'n klas tree in gelid onder die aanvoering van die eerste groot afvallige. Weiniges glo hart en siel dat daar 'n hel te vermy en 'n hemel te verwerwe is.

Die krisis bekruip ons ongemerk. Die son skyn nog daarbo en gaan sy ou gang, en die hemele verkondig nog die heerlikheid van God. Die mense eet en drink nog oudergewoonte, plant en bou, trou en gee in die huwelik uit. Handelaars koop en verkoop nog. Mense verdruk mekaar in die strewe na die hoogste posisie. Plesiersieke skares pak nog die skouburge, die perdewedrenne en dobbelhole vol. Opwinding bereik sy hoog​ste piek—en die tyd van genade gaan vinnig verby. Elke mens se lot staan op die punt om vir ewig beslis te word. Die Satan weet sy tyd is kort. Hy het al sy magte aan die werk gesit om die mens te bedrieg, te mislei, te betower en besig te hou totdat die genadetyd verby is en die deur vir ewig gesluit word.

Plegtig weerklink die woorde wat onse Here van die Olyfberg afgekondig het deur die eeue: ,,Maar pas op vir julleself, dat julle harte nie miskien beswaar word deur swelgery en dronkenskap en die sorge van die lewe nie, en die dag julle nie skielik oorval nie." ,,Waak dan en bid altyddeur, sodat julle waardig geag mag word om al hierdie dinge wat kom, te ontvlug en voor die Seun van die mens te staan."  

70 Die Geringstes van Hierdie Broeders van My
“Wanneer die Seun van die mens in sy heerlikheid kom en al die heilige engele saam met Hom, dan sal Hy op sy heerlike troon sit; en voor Hom sal al die nasies versamel word, en Hy sal hulle van mekaar afskei." So het Christus op die Olyfberg die toneel van die groot oordeelsdag vir Sy dissipels geskets. En die uitspraak, het Hy te kenne gegee, het van een ding afgehang. As die volke voor Hom versamel word, sal daar net twee Masse wees, en hul lot sal vir ewig beslis word deur wat hulle vir Hom gedoen of versuim het om te doen, in die persoon van die armes en noodlydendes.

Op daardie dag sal Christus nie die groot daad wat Hy vir hulle verrig het deur Sy lewe vir hul verlossing te gee, aan die mens voorhou nie. Hy spits Hom toe op die getroue werk wat hulle vir Hom verrig het. Vir diegene aan Sy regterhand sê Hy: ,,Kom, julle geseëndes van my Vader, beërf die koninkryk wat vir julle berei is van die grondlegging van die wêreld af. Want Ek het honger gehad, en julle het My te ete gegee; Ek het dors gehad, en julle het My te drinke gegee; Ek was 'n vreemdeling, en julle het My herberg gegee; Ek was naak, en julle het My geklee; Ek was siek, en julle het My besoek; in die gevangenis was Ek, en julle het na My gekom." Maar hulle wat deur Christus geprys word, weet nie dat hulle dit aan Hom gedoen het nie. Op hul verbaasde navrae antwoord Hy: ,,Vir sover julle dit gedoen het aan een van die geringstes van hierdie broeders van My, het julle dit aan My gedoen."

Jesus het vir Sy dissipels gesê dat alle mense hulle sou haat, dat hulle vervolg en geteister sou word. Baie sou uit hulle huise verdryf word en in armoede beland. Baie sou in nood verkeer weens siekte en ontbering. Baie sou in die tronk gestop word. Aan almal wat vriende of huis om Sy ontwil verlaat het, het Hy 'n honderdvoudig in hierdie lewe belowe. Nou het Hy diegene wat hul broeders sou bedien 'n besondere seën belowe. In almal wat in My Naam ly, het Jesus gesê, moet julle My herken. Soos julle My sou bedien, so moet julle hulle bedien. Dit is die getuienis dat julle My dissipels is.

Almal wat in die hemelse gesin gebore is, is in 'n besondere sin die broeders van die Here. Die liefde van Christus bind Sy gesinslede saam, en waar daardie liefde ook geopenbaar word, word die Goddelike verhouding geopenbaar. ,,Elkeen wat liefhet, is uit God gebore en ken God." 1 Johannes 4:7.

Diegene wat in die oordeel deur Christus geprys word, het moontlik weinig van teologie geweet, maar hulle het Sy beginsels liefgehad. Deur die invloed van die Gees van God was hulle 'n seën vir die mense om hulle. Selfs onder die heidene is daar siele wat 'n gees van weldadigheid koester; voordat hulle die woord van die lewe verneem het, het hulle sendelinge te hulp gekom, selfs teen lewensgevaar. Onder die heidene is diegene wat God onwetend dien, na wie die lig nooit deur bemiddeling van mense gebring is nie. Maar hulle sal nie vergaan nie. Hoewel hulle die geskrewe wet van God nie geken het nie, het hulle Sy stem in die natuur tot hulle hoor spreek en het hulle die dinge gedoen wat die wet vereis het. Hul werke getuig dat die Heilige Gees hul harte aangeraak het en hulle word as kinders van God gereken.

Hoe verbaas en verheug sal die nederiges onder die volke, en onder die heidene, nie wees nie om uit die mond van die Heiland te verneem: ,,Sover julle dit gedoen het aan een van die geringstes van hierdie broeders van My, het julle dit aan My gedoen."! Hoe verheug sal die hart van die Oneindige Liefde nie wees as Sy volgelinge verbaas en bly opkyk oor Sy goedkeuring nie!

Maar die liefde van Christus is tot geen klas beperk nie. Hy vereenselwig Hom met elke mens. Hy het 'n lid van die aardse gesin geword sodat ons lede van die hemelse gesin kon word. Hy is die Seun van die mens, en daarom 'n broer vir elke seun en dogter van Adam. Sy volge​linge moet nie onverskillig staan teenoor die wêreld wat om hulle na die verderf gaan nie. Hulle is deel van die groot weefsel van die mensdom; en die Hemel beskou hulle as broeders vir sowel sondaars as heiliges. Die liefde van Christus omvat die gevallene, die dwalende, die sondige; en elke liefdedaad om 'n gevalle siel op te hef, elke genadedaad, word be​skou asof aan Hom gedoen.

Die engele van die hemel word gestuur om diegene te bedien wat die saligheid sal beërwe. Ons weet nie nou wie hulle is nie; dit is nog nie bekend wie sal oorwin en die erfenis met die heiliges in die lig sal deel nie; maar engele gaan deur die lengte en breedte van die aarde om bedroefdes te troos, bedreigers te beskerm, en die harte van mense na Christus te trek. Nie een word verwaarloos of oorgeslaan nie. God is nie 'n aannemer van die persoon nie, en is in gelyke mate besorg oor al die siele wat Hy geskape het.

As u u deur oopmaak vir Christus se behoeftiges en lydendes, verwelkom u engele ongesien. U nooi die geselskap van hemelse wesens uit. Hulle bring 'n heilige atmosfeer van vrede en blydskap. Hulle kom met lof op hul lippe, en dit word in die hemel beantwoord. Elke genadedaad wek daar musiek op. Van Sy troon af tel die Vader die onselfsugtige werkers onder Sy kosbaarste skatte.

Diegene aan die linkerhand van Christus, hulle wat Hom in die persoon van die arme en noodlydende verwaarloos het, was nie bewus van hul skuld nie. Die Satan het hulle verblind; hulle het nie besef wat hulle hul broeders verskuldig was nie. Hulle was selfsugtig en het hulle nie bekommer oor die behoeftes van ander nie.

Aan die rykes het God rykdom gegee sodat hulle Sy kinders in hul ontbering kon help en troos; maar te dikwels staan hulle onverskillig teenoor die behoeftes van ander. Hulle dink hulle is hul arm broeders se meerdere. Hul stel hulle nie in die arm man se plek nie. Hulle verstaan nie die versoekinge en stryd van die armes nie, en genade sterf in hul harte. In luuksueuse wonings en sierlike kerkgeboue skans die rykes hulle in teen die armes; die middele wat God gegee het om die behoeftige te help, word in hoogmoed en selfsug gespandeer. Die armes word daagliks beroof van die opvoeding wat hulle moet ontvang oor die goedertierenheid van God; want Hy het ruim voorsiening gemaak dat hulle van die lewensbehoeftes voorsien moet word. Hulle word gedwing om die knelling van die armoede te voel en verkeer dikwels in die versoeking om afgunstig, jaloers en vol bose gedagtes te word. Wie self nie die druk van die nooddruf ondervind het nie, behandel die armes te dikwels met veragting en laat hulle voel dat hulle armlastiges is.

Maar Christus sien dit alles en sê: Dit is Ek wat honger en dors was. Dit is Ek wat 'n vreemdeling was. Dit is Ek wat siek was. Dit is Ek wat in die tronk was. Terwyl jy feesgevier het aan jou oorlaaide tafel, het Ek honger gely in die krot of leë straat. Terwyl jy gemaklik in jou luuksueuse woning ontspan het, het Ek nêrens gehad om My hoof neer te lê nie. Terwyl jou klerekas volgeprop was van duur klere, was ek haweloos. Terwyl jy jou plesier geniet het, het ek in die tronk gekwyn.

Toe jy daardie broodkorsie aan die hongeres gegee het, toe jy daardie deurgeskifte klere gegee het om hulle teen die snerpende koue te beskerm, het jy toe onthou dat jy dit aan die Erekoning gee? Jou lewe lank was Ek naby jou in die persoon van hierdie geteisterdes, maar jy het My nie opgesoek nie. Jy wou nie gemeenskap met My soek nie. Ek ken jou nie.

Baie voel dat dit wonderlik moet wees om die tonele van Christus se lewe op aarde te besoek, om te loop waar Hy gewandel het, om heen te kyk oor die meer waar Hy so graag geleer het, oor die heuwels en valleie waarop Sy oë so dikwels gerus het. Maar ons hoef nie na Nasaret, na Kapernaüm of Betanië te gaan om in die voetstappe van Jesus te kan wandel nie. Ons sal Sy voetstappe langs die siekbed vind, in die arm krotte, in die nou straatjies van die groot stad, en op elke plek waar daar harte is wat getroos moet word. As ons doen wat Jesus op aarde gedoen het, sal ons in Sy voetstappe wandel.

Almal kan iets vind om te doen. ,,Die armes het julle altyd by julle" (Johannes 12:8), het Jesus gesê, en niemand hoef te voel dat daar geen plek is waar hulle vir Hom kan werk nie. Miljoene der miljoene siele wat gereed is om te vergaan, in kettings van die sonde en onkunde vasgebind, het nog nooit van Christus se liefde vir hulle gehoor nie. As ons omstandighede andersom was, wat sou ons verlang het dat hulle vir ons moet doen? Dit alles, sover dit in ons vermoë is, is ons heilige plig om vir hulle te doen. Christus se lewensreël, waarvolgens elkeen in die oordeel sal staan of val, is: ,,Alles wat julle dan wil he dat die mense aan julle moet doen, net so moet julle aan hulle ook doen" (Mattheüs 7:12).

Die Heiland het Sy kosbare lewe gegee om 'n kerk op te rig wat in staat sou wees om te sorg vir die bedroefde, versoekte siele. 'n Groep gelowiges kan arm, ongeleerd en onbekend wees; maar in Christus kan hulle 'n werk in die huis, in die buurt, die kerk en selfs daarbuite verrig waarvan die gevolge so verreikend soos die ewigheid sal wees.

Dit is omdat hierdie werk verwaarloos word dat so baie jong dissipels nooit verder as die ABC van die Christelike ondervinding kom nie. Die lig wat in hul eie harte gegloei het toe Jesus vir hulle gesê het: , Jou sondes is jou vergewe," sou hulle lewend kon gehou het deur ander in nood te help. Die rustelose energie wat so dikwels 'n bron van gevaar vir jongmense is, kan in kanale gelei word waardeur dit kan uitvloei in strome van genade. Hulle sal hulself vergeet in opregte arbeid vir andere.

Wie ander bedien, sal deur die Opperherder bedien word. Hulle sal self die lewende water drink en versadig word. Hulle sal nie soek na opwindende vermaak of vir 'n verandering in hul lewens nie. Hul belangstelling sal wees hoe om die siele te red wat gereed is om te vergaan. Sosiale omgang sal nuttig wees. Die liefde van die Verlosser sal harte saambind.

As ons besef dat ons medewerkers van God is, sal ons Sy beloftes nie ligsinnig noem nie. Hulle sal in ons harte brand en op ons lippe gloei. Toe God Moses geroep het om 'n onkundige, ongedissiplineerde en opstandige volk te lei, het Hy gevra: ,,Moet Ek self meegaan om jou die rusplek te verskaf?" En Hy het gesê: ,,Ek sal met jou wees" (Exodus 33:14; 3:12). Hierdie belofte geld vir almal wat in die plek van Chris​tus arbei vir Sy geteisterde en lydende kinders.

Liefde teenoor die mens is die aardse openbaring van die liefde van God. Dit was om hierdie liefde te bring, om ons kinders van een gesin te maak, dat die Erekoning een met ons geword het. En as Sy afskeidswoorde vervul word: ,,Dat julle mekaar moet lief he soos Ek julle liefgehad het" (Johannes 15:12); wanneer ons die wêreld lief het soos Hy dit liefgehad het, dan is Sy sending vir ons vervul. Dan is ons geskik vir die hemel; want ons het die hemel in ons harte.

,,Red die wat na die dood gesleep word, en die wat na die slagbank wankel, hou hulle tog terug! As jy sê: Kyk, ons het dit nie geweet nie! —sal Hy wat die harte toets, dit nie merk nie? En Hy wat let op jou siel, Hy kom dit te wete. En Hy vergeld die mens na sy werk." Spreuke 24:11, 12. In die groot oordeelsdag sal diegene wat nie vir Christus gewerk het nie, wat maar voortgegaan het om net aan hulself te dink, net hulself te versorg, deur die Regter van die hele aarde by die kwaaddoeners gegroepeer word. Hulle ontvang dieselfde oordeel.

Aan elke siel word 'n taak toevertrou. Van elkeen sal die Opper​herder eis: ,,Waar is die kudde wat aan jou gegee is, jou pragtige trop kleinvee? Wat sal jy sê wanneer Hy as hoof oor jou aanstel diegene wat jy self geleer het om jou vertroude vriende te wees?" (Jeremia 13:20, 21).  

71 'n Kneg van Knegte
In die bovertrek van ‘n woning in Jerusalem het Christus saam met Sy dissipels aan tafel gesit. Hulle het saamgekom om die Pasga te vier. Die Heiland wou hierdie fees graag alleen saam met die Twaalf vier. Hy wis dat Sy uur ophande was; Hy was self die ware Paaslam en op die dag dat die Pasga geëet sou word, sou Hy geoffer word. Hy was op die punt om die beker van gramskap te drink; weldra sou Hy die laaste doop van die lyding ondergaan. Nog 'n paar ure het vir Hom oorgebly, en die wou Hy graag tot voordeel van Sy geliefde dissipels deurbring.

Christus se hele lewe was een van onselfsugtige diens. ,,Nie ... om gedien te word nie, maar om te dien" (Mattheüs 20:28), was die les wat elke daad van Hom geleer het. Maar die dissipels het nog nie die les geleer nie. Op hierdie laaste Paasmaal het Jesus hulle dit as 'n aanskouingsles gegee wat dit vir ewig op hul harte sou inbrand.

Die gesprekke tussen Jesus en Sy dissipels was gewoonlik tye van kalme vreugde wat deur almal hoog gewaardeer is. Die Paasetes het altyd 'n besondere betekenis vir hulle ingehou; maar nou was Jesus se gees ontsteld. 'n Las het op Sy hart gedruk en 'n skaduwee het oor Sy gelaat gerus. Toe Hy die dissipels in die bovertrek ontmoet, kon hulle sien dat iets swaar op Sy gemoed rus, en hoewel hulle die oorsaak nie wis nie, het hulle innig met Hom saamgevoel.

Aan tafel het Hy diep bewoë vir hulle gesê: ,,Ek het baie sterk daarna verlang om hierdie pasga met julle te eet voordat Ek ly. Want Ek sê vir julle: Ek sal sekerlik nie meer daarvan eet voordat dit in die koninkryk van God vervul is nie. En toe Hy 'n beker geneem het, dank Hy en sê: Neem dit en deel dit onder julle. Want Ek sê vir julle: Ek sal sekerlik nie drink van die vrug van die wynstok voordat die koninkryk van God gekom het nie."

Christus wis dat die tyd vir Hom aangebreek het om die wêreld te verlaat en na Sy Vader te gaan. En omdat Hy sy eie mense in die wêreld liefgehad het, het Hy hulle liefgehad tot die einde toe. Hy het nou in die skaduwee van die kruis gestaan, en die gedagte het Hom gefolter. Hy wis dat Hy verlaat sou word in die uur van verraad. Hy wis dat Hy deur die vernederendste proses waaraan misdadigers onderwerp word, doodgemaak sou word. Hy was bewus van die ondank en wreedheid van hulle wat Hy kom red het. Hy wis watter groot opoffering op Hom wag en vir hoe vele dit tevergeefs sou wees. Met die wete wat vir Hom voorlê, kon Hy oorweldig gewees het met die gedagte aan Sy eie vernedering en lyding. Maar Hy het die twaalf aanskou wat as Sy eie saam met Hom was en wat, na Sy skande en leed en lyding verby was, alleen sou agterbly om in die wêreld voort te stry. Sy gedagte aan wat Hy self sou moet deurmaak, was gedurig aan Sy dissipels gekoppel. Hy het nie aan Homself gedink nie. Besorgdheid oor hulle het Sy gedagtes oorheers.

Op hierdie laaste aand saam met Sy dissipels het Jesus baie gehad om hulle mee te deel. As hulle voorbereid was op wat Hy hulle graag wou vertel, sou hulle baie sieleangs, teleurstelling en ongeloof gespaar gewees het. Maar Jesus wis dat hulle nie sou kon verduur wat Hy hulle wou vertel nie. Toe Hy hulle betrag, het Sy waarskuwings en trooswoorde op Sy lippe versterf. Daar was stilte. Dit was asof Jesus wag. Die dissipels het ongemaklik gevoel. Dit was asof die simpatie en tederheid wat Chris​tus se droefheid opgewek het, oorgewaai het. Sy bedroefde woorde waarmee Hy na Sy eie lyding verwys het, het min indruk gemaak. Die manier waarop hulle mekaar aangekyk het, het naywer verraai.

,,Daar het ook twis onder hulle ontstaan oor wie van hulle die grootste geag moet wees." Hierdie naywer, in die teenwoordigheid van Christus, het Hom diep seergemaak. Die dissipels het vasgekleef aan hul idee dat Christus Sy mag sou uitoefen en die troon van Dawid sou bestyg. Elkeen het in sy hart gestreef na die hoogste posisie in die koninkryk. Hulle het hulself en mekaar na eie waarde geskat en, pleks van hul broeders as waardiger as hulle te beskou, het hulle hulself eerste gestel. Die versoek van Jakobus en Johannes om aan die regter en linkerkant van Christus se troon te sit, het die ander verontwaardig gemaak. Dat die twee broers dit sou waag om die hoogste posisie te vra, het die tien so ontstel dat vervreemding gedreig het. Hulle het gevoel dat hulle geringskat word, dat hul trou en talente nie gewaardeer word nie. Judas het Johannes en Jakobus die krasste veroordeel.  Toe die dissipels die bovertrek betree, was hulle vol bitter gevoelens. Judas het langs Christus aan die linkerkant ingedruk; Johannes was aan Sy regterkant. As daar 'n hoogste plek was, het Judas hom voorgeneem, sou dit syne wees, en daardie plek, het hulle gemeen, was langs Christus. En Judas was 'n verraaier.

Nog 'n strydpunt het ontstaan. Op die fees was dit gebruiklik da 'n bediende die gaste se voete was, en voorsiening is ook vir hierdie diens gemaak. Die beker, kom en handdoek was daar, net vir voete was, maar geen bediende nie; die dissipels sou dit dus moet doen. Maar elke dissipel was in sy gekrenkte trots vasberade om nie bediende te speel nie. Almal het hul onverskillig voorgedoen en voorgegee dat hulle van geen taak bewus is nie. In hul swye het hulle geweier om hulself te verneder. 

Hoe kon Christus hierdie arme siele vrywaar van 'n besliste oorwinning deur die Satan? Hoe kon Hy hulle toon dat 'n blote vertoon van dissipelskap hulle nog nie dissipels maak of hulle 'n plek in Sy koninkryk kan verseker nie? Hoe kon Hy hulle toon dat dit liefdevolle arbeid, ware nederigheid is wat ware grootheid maak? Hoe kon Hy 'n liefde in hul harte aansteek, sodat hulle kon begryp wat Hy hulle so graag wou vertel?

Die dissipels het nie 'n ooglid verroer om mekaar te bedien nie. Jesus het 'n oomblikkie gewag om te sien wat hulle sou doen. Toe staan Hy, die Goddelike Leraar, van die tafel af op. Hy het Sy bokleed, wat Sy bewegings gestrem het, uitgetrek, 'n handdoek geneem en Hom daarmee omgord. Verbaas het die dissipels Hom aangekyk en in stilte gewag om te sien wat gaan gebeur. ,,Daarna het Hy water in 'n bak gegooi en die voete van die dissipels begin was en afdroog met die doek wat Hy omgehad het." Hierdie daad het die dissipels se oë laat oopgaan. Skaamte en vernedering het hulle aangegryp. Hulle het die onuitgesproke teregwysing ingesien en hulself nou in 'n heel ander lig gesien.

So het Christus uiting gegee aan Sy liefde vir Sy dissipels. Hul selfsug het Hom met droefheid vervul, maar Hy het nie met hulle gepraat oor hul moeilikheid nie. Pleks daarvan het Hy hulle 'n voorbeeld gestel wat hulle nooit sou vergeet nie. Sy liefde vir hulle is nie so maklik geskok of uitgedoof nie. Hy wis dat die Vader alle dinge in Sy hande gegee het, en dat Hy van God gekom het en na God teruggaan. Hy was ten voile bewus van Sy Godheid; maar Hy het Sy koninklike kroon en gewaad neergelê en die gedaante van 'n dienskneg aan geneem. Een van Sy laaste dade op aarde was om Hom as 'n dienskneg te omgord en die rol van 'n kneg te speel.

Voor die Pasga het Judas die priesters en skrifgeleerdes 'n tweede keer ontmoet en die kontrak beklink om Jesus aan hulle uit te lewer. Tog het hy daarna met die dissipels omgegaan asof hy aan geen kwaad skuldig was nie en belanggestel het in die voorbereidsels vir die fees. Die dissipels wis niks van Judas se voornemens nie. Net Jesus kon sy geheim deurvors. Tog het Hy hom nie aan die kaak gestel nie. Jesus het na sy siel verlang. Sy hart het na hom uitgegaan soos na Jerusalem toe Hy oor die gedoemde stad geween het. Sy hart het in Hom geskrei: Hoc kan Ek jou laat gaan? Judas het die krag van Sy liefde gevoel. Toe die Heiland se hande daardie stowwerige voete was en met die handdoek afdroog, het iets in Judas geroep om daar en dan sy sonde te bely. Maar hy wou hom nie verneder nie. Hy het sy hart teen berou gestaal; en die ou drange het hom na 'n oomblik weer beheers. Nou het Judas aanstoot geneem in Christus se daad om Sy dissipels se voete te was. As Jesus Hom so kon verneder, het hy geredeneer, kon Hy nie Israel se koning wees nie. Alle hoop op wêreldse eer in 'n aardse koninkryk was nou vernietig. Judas was oortuig dat daar niks te wen was deur Christus te volg nie. Nadat hy gesien het hoe Hy Hom verneder, soos hy gedink het, was Judas vasberade om Hom te misken en te erken dat hy bedroë was. 'n Duiwel het van hom besit geneem, en hy het besluit om sy onderneming om sy Meester te verraai, uit te voer.

Toe Judas sy plek aan tafel kies, het hy homself eerste gestel, en as dienskneg het Jesus hom eerste bedien. Johannes, teenoor wie Judas so bitter gevoel het, moes tot laaste wag. Maar Johannes het dit nie as 'n bestraffing of geringskatting beskou nie. Toe die dissipels Christus so doenig sien, is hulle ontroer. Toe Petrus aan die beurt kom, het hy verbaas uitgeroep: ,,Here, gaan U my voete was?" Christus se neerbuigendheid het sy hart gebreek, Hy was met skaamte vervul dat een van die dissipels dit nie gedoen het nie. ,,Wat Ek doen," het Christus gesê, ,,begryp jy nie nou nie, maar jy sal dit hierna verstaan." Petrus kon dit nie verduur om te sien dat sy Meester, wat hy geglo het die Seun van God is, die rol van 'n dienskneg moet speel nie. Sy hele wese het in opstand gekom teen hierdie vernedering. Hy het nie besef dat dit om hierdie rede is dat Christus in die wêreld gekom het nie. Vasberade het hy uitgeroep: ,,U sal my voete in der ewigheid nie was nie!"

Plegtig het Christus vir Petrus gesê: ,,As Ek jou nie was nie, het jy geen deel aan My nie." Hierdie diens wat Petrus wou weier, was die simbool van 'n hoer reiniging. Christus het gekom om die hart van die smet van die sonde te reinig. Deur Christus nie toe te laat om sy voete te was nie, sou Petrus die hoer reiniging verwerp wat in die geringere ingesluit is. Hy sou dan werklik sy Here verwerp. Dit is nie vernederend vir die Meester dat ons Hom toelaat om ons te reinig nie. Ware nederigheid is om met dankbare hart enige voorsiening ten behoewe van ons te aanvaar en om opreg vir Christus te arbei. 

Op die woorde: ,,As Ek jou nie was nie, het jy geen deel aan My nie," het Petrus afstand gedoen van Sy trots en eiesinnigheid. Hy kon nie dink aan skeiding van Christus nie; vir hom sou dit die dood wees. ,,Nie net my voete nie, maar ook die hande en die hoof," het hy geantwoord. ,,Jesus sê vir hom: Hy wat gewas is, het niks anders nodig as om die voete te was nie, maar is heeltemal rein."

Die woorde dui op meer as liggaamlike sindelikheid. Christus praat nog van die hoer reiniging soos geïlustreer deur die geringere. Hy wat gebad het, is skoon, maar in hul sandale word die voete gou stowwerig, en moet hulle weer gewas word. So is Petrus en sy broeders gewas in die groot fontein wat vir sonde en onreinheid oopgegaan het. Christus het hulle as Syne geëien. Maar versoeking het hulle tot die kwade gelei en hulle het nog Sy reinigende genade nodig gehad. Toe Jesus Hom met 'n handdoek omgord het om die stof van hul voete te was, wou Hy met , daardie einste daad die vervreemding, jaloesie en hoogmoed uit hul harte was. Dit was veel belangriker as om die stof van hul voete te was. Met die gees wat hulle toe gehad het, was nie een van hulle gereed vir gemeen​skap met Christus nie. Voordat hulle in nederigheid en liefde kon verkeer, was hulle nie voorbereid om die Paasmaal te neem of deel te he in die gedenkdiens wat Christus op die punt gestaan het om in te stel nie. Hul harte moet gereinig word. Hoogmoed en selfsug kweek tweedrag en haat, maar dit alles het Jesus afgewas in die was van hul voete. 'n Nuwe gesindheid het posgevat.,Toe Jesus hulle aankyk, kon Hy sê: ,Julle is rein." Nou was daar eenheid van hart, liefde vir mekaar. Hulle het nederig en onderrigbaar geword. Met uitsondering van Judas was elkeen bereid om die ereplek aan die ander af te staan. Met gedwee en dankbare harte kon hulle Christus se woorde nou ontvang.

Soos Petrus en sy broeders, is ons ook in die bloed van Christus gewas. Tog word die reinheid van die hart deur aanraking met sonde dikwels bevlek. Ons moet na Christus kom vir Sy reinigende genade. Petrus het gehuiwer om sy vuil voete in die hande van sy Heer en Meester te plaas; maar hoe dikwels bring ons ons sondige, besoedelde harte in aanraking met die hart van Christus! Hoe moet ons slegte humeur, ons verwaandheid en hoogmoed Hom nie grief nie! Tog moet ons al ons gebreke en besoedeling na Hom bring. Net Hy kan ons reinig. Ons is nie gereed vir gemeenskap met Hom tensy ons deur Sy werking ge​reinig word nie.

Jesus het vir die dissipels gesê: ,Julle is rein, maar nie almal nie." Hy het die voete van Judas gewas, maar die hart was nie aan Hom onderworpe nie. Dit was nie gereinig nie. Judas het hom nie aan Christus oorgegee nie.  

Nadat Christus die dissipels se voete gewas het, Sy bokleed aangetrek en weer gaan sit het, sê Hy vir hulle: ,,Verstaan julle wat Ek aan julle gedoen het? Julle noem My Meester en Here, en julle is reg, want Ek is dit. As Ek dan, die Here en die Meester, julle voete gewas het, is julle ook verplig om mekaar se voete te was. Want Ek het julle 'n voorbeeld gegee om, net soos Ek aan julle gedoen het, ook so te doen. Voorwaar, voorwaar Ek sê vir julle, 'n dienskneg is nie groter as sy heer nie, en 'n gesant is ook nie groter as die een wat hom gestuur het nie,"

Christus wou die dissipels laat verstaan dat hoewel Hy hul voete gewas het, dit nie afbreuk aan Sy waardigheid gedoen het nie. ,,Julle noem My Meester en Here, en julle is reg, want Ek is dit." En omdat Hy so oneindig groter was, het Hy betekenis en waardigheid aan die diens verleen. Niemand was so verhewe soos Christus nie, en tog het Hy Hom verwerdig om die nederigste takie te verrig. Hy het self die voorbeeld van nederigheid gestel, sodat Sy volk nie mislei hoef te word deur die selfsug wat in die natuurlike hart woon en wat deur die soek van eiebelang versterk word nie. Hy wou hierdie grootse onderwerp nie aan die mens oorlaat nie. Hy het dit so belangrik geag dat Hy self, wat gelyk aan God is, as dienskneg vir Sy dissipels opgetree het. Terwyl hulle om die ereplek gewedywer het, het Hy voor wie elke knie sal buig, wie die heerlike engele dit 'n voorreg ag om te dien, neergebuig om die voete te was van hulle wat Hom Here noem. Hy het die voete van Sy verraaier gewas.

In Sy lewe en lesse het Christus 'n volmaakte voorbeeld gestel van die onselfsugtige bediening wat sy oorsprong in God het. God leef nie vir Homself nie. Deur die wêreld te skape en alle dinge te onderhou, dien Hy steeds andere. ,,Hy laat sy son opgaan oor slegtes en goeies, en Hy laat reën op regverdiges en onregverdiges." Mattheüs 5:45. Hierdie ideaal van diens het God aan Sy Seun oorgedra. Jesus is gegee om aan die hoof van die mensheid te staan, sodat Hy deur Sy voorbeeld kon toon wat dit beteken om te dien. Sy hele lewe was aan 'n wet van diens onderworpe. Hy het almal gedien, almal bedien. So het Hy die wet van God uitgeleef en deur Sy voorbeeld getoon hoe ons dit moet gehoorsaam.

Herhaaldelik het Jesus getrag om hierdie beginsel by Sy dissipels te vestig. Toe Jakobus en Johannes die ereplekke gevra het, het Hy gesê: ,,Elkeen wat onder julle groot wil word, moet julle dienaar wees" (Mattheüs 20:26). In My koninkryk is daar nie plek vir die beginsel van voorkeur en oppergesag nie. Die enigste grootheid is die van nederigheid. Die enigste onderskeiding is te vind in toegewyde diens aan ander.

Nadat Hy die dissipels se voete gewas het, het Hy gesê: ,,Ek het julle 'n voorbeeld gegee om, net soos Ek aan julle gedoen het, ook so te doen." Met hierdie woorde het Christus nie net gasvryheid bepleit nie. Meer was bedoel as om die gaste se voete te was om die stof van hul reis te verwyder. Christus het hier 'n godsdienstige rite ingestel. Deur die daad van die Here is hierdie vernederende seremonie 'n gewyde instelling gemaak. Dit moes deur die dissipels nagekom word, sodat hulle altyd Sy lesse van nederigheid en naastediens kon onthou.

Hierdie instelling is Christus se aangewese voorbereiding vir die Nagmaal. Terwyl trots, tweedrag en wedywering gekoester word, kan die hart nie in gemeenskap met Christus tree nie. Ons is nie gereed om die gemeenskap van Sy liggaam en Sy bloed te ontvang nie. Daarom het Jesus die aandenking van Sy vernedering verorden as voorafgaande.

Die kinders van God moet hierdie instelling benader met die woorde van die Here van lewe en heerlikheid in hul gedagtes: ,,Verstaan julle wat Ek aan julle gedoen het? Julle noem My Meester en Here, en julle is reg, want Ek is dit. As Ek dan, die Here en die Meester, julle voete gewas het, is julle ook verplig om mekaar se voete te was. Want Ek het julle 'n voorbeeld gegee om, net soos Ek aan julle gedoen het, ook so te doen. Voorwaar, voorwaar Ek sê vir julle, 'n dienskneg is nie groter as sy heer nie, en 'n gesant is ook nie groter as die een wat hom gestuur het nie. As julle hierdie dinge weet, salig is julle as julle dit doen." Daar is 'n neiging by die mens om homself belangriker as sy broeder te ag, om sy eie saak te bevorder, om die hoogste posisie na te streef; en dikwels lei dit tot agterdog en bitterheid. Die instelling wat die heilige Nagmaal voorafgaan, moet hierdie misverstande uit die weg ruim, die mens van selfsug bevry, hom afbring van sy stelte van selfverheffing, na die nederigheid van hart wat hom sy broeder sal laat dien.

Die heilige Waarnemer uit die hemel is op hierdie diens teenwoordig om dit een van selfondersoek te maak, van oortuiging van sondes en van die salige versekering van die vergifnis daarvan. Christus is daar in die volheid van Sy genade om die gedagtestrominge uit hul selfsugtige kanale te keer. Die Heilige Gees verhoog die ontvanklikheid van hulle wat hul Heer se voorbeeld volg. As ons dink aan die Heiland se verne​dering ter wille van ons, skakel gedagte aan gedagte; 'n ketting van herinneringe word voor die gees geroep—herinneringe aan die goedertierenheid van God en van die tedere voorreg van aardse vriende. Vergete seëninge, misbruikte genade, versmaaide vriendskap, kom in herinnering op. Wortels van bitterheid wat die kosbare plant van die liefde verdruk, word aan die lig gebring. Karaktergebreke, pligsversuim, ondankbaarheid teenoor God, kilheid teenoor die broeders, kom ons voor die gees. Die sonde word in die lig gesien waarin God dit bejeën. Ons gedagtes is nie selfvoldaan nie, maar selfveroordelend en nederig. Die gees word aangespoor om elke struikelblok wat vervreemding veroorsaak het, uit die weg te ruim. Bose gedagtes en woorde word versaak. Sondes word bely en vergewe. Die temperende genade van Christus vat in die siel pos, en die liefde van Christus snoer harte in 'n salige eensgesindheid saam.

Met die les van die voorbereidingsdiens geleer, ontstaan daar 'n drang na 'n hoer geestelike lewe. Op hierdie verlange sal die Goddelike Getuie reageer. Die siel word opgehef. Ons kan die Nagmaal gebruik met die wete dat ons sondes vergewe is. Die sonskyn van die geregtigheid van Christus sal die kamers van die gees en die sieletempel vervul. Ons sien ,,die Lam van God wat die sonde van die wêreld wegneem" (Johannes 1:29).

Wie die gees van hierdie diens snap, sal dit nooit 'n leë seremonie vind nie. Sy les sal voortdurend wees: ,,Dien mekaar deur die liefde" (Galasiërs 5:13). Deur die voete van die dissipels te was, het Christus getoon dat Hy bereid sou wees tot enige diens, hoe nederig ook al, wat hulle mede-erfgename sou maak van die ewige rykdom van die hemelse skatte. Deur dieselfde rite onderneem Sy dissipels om hul broeders ook so te dien. Telkens as hierdie instelling reg benader word, word die kinders van God in heilige verwantskap gebring, om mekaar tot hulp en seën te wees. Hulle onderneem om die lewe aan onselfsugtige diens oor te gee. En dit nie net vir mekaar nie. Hul arbeidsveld is so wyd soos hul Meester s'n was. Die wêreld is vol wesens wat ons bediening nodig het. Die armes, die hulpeloses, die onkundiges, is rondom ons. Wie saam met Christus in die bovertrek gemeenskap gehad het, sal uitgaan om te dien soos Hy gedien het.

Jesus, wat deur almal gedien word, het gekom om almal se dienaar te wees. En omdat Hy almal gedien het, sal Hy weer deur almal gedien en vereer word. En wie ook deel wil he aan Sy Goddelike eienskappe, en saam met Hom die vreugde wil deel om siele gered te sien, moet Sy voorbeeld van onbaatsugtige diens volg.

Dit is alles saamgevat in die woorde van Jesus: ,,Ek het julle 'n voorbeeld gegee om, soos Ek aan julle gedoen het, ook so te doen." Dit was die doel van die diens wat Hy ingestel het. ,,As julle hierdie dinge weet, salig is julle as julle dit doen."  

72 Tot My Gedagtenis
,,Dat die Here Jesus in die nag waarin Hy verraai is, brood geneem het; en nadat Hy gedank het, het Hy dit gebreek en gesê: Neem, eet; dit is my liggaam wat vir julle gebreek word; doen dit tot my gedagtenis. Net so ook die beker na die ete, met die woorde: Hierdie beker is die nuwe testament in my bloed; doen dit, so dikwels as julle daaruit drink, tot my gedagtenis. Want so dikwels as julle hierdie brood eet en hierdie beker drink, verkondig julle die dood van die Here totdat Hy kom." 1 Korinthiërs 11:23-26.

Christus het op die oorgangspunt tussen twee bedelinge en hul twee groot feeste gestaan. Hy, die vlekkelose Lam van God, was op die punt om Hom as sondoffer aan te bied, om sodoende die stelsel van sinnebeelde en seremonies wat vierduisend jaar lank na Sy dood verwys het, te beëindig. Toe Hy die Paasmaal saam met Sy dissipels gebruik, het Hy in die plek daarvan 'n diens ingestel wat as herdenking van Sy groot offer kon dien. Die volksfees van die Jode sou vir goed verdwyn. Die diens wat Christus ingestel het, was vir Sy volgelinge in alle lande en deur al die eeue bedoel.

Die Pasga is ingestel as 'n aandenking van Israel se verlossing uit Egiptiese slawerny. God het beveel dat, wanneer die kinders jaar na jaar na die betekenis van hierdie instelling verneem, die geskiedenis weer vertel moes word. So sou die wonderbaarlike verlossing vars in die geheue van almal gehou word. Die instelling van die Nagmaal is gegee as her​denking van die groot verlossing wat deur die dood van Christus bewerkstellig is. Totdat Hy weer kom in krag en heerlikheid, moet die instelling gevier word. Hierdeur moet Sy groot onderneming vars in ons gedagtes gehou word.

Tydens hul verlossing uit Egipte het die kinders van Israel die Pasga staande geëet, die lendene omgord en met die staf in die hand, gereed vir die reis. Die wyse waarop hierdie instelling gevier moes word, het hul omstandighede gepas; want hulle was op die punt om uit Egipte gelei te word, op die vooraand van 'n pynlike en moeilike reis deur die woestyn. Maar in die dae van Christus het omstandighede verander. Hulle was nie nou op die punt om na 'n vreemde land gelei te word nie, maar het hul eie land bewoon. Paslik genoeg by die rus wat hulle nou geniet het, het die volk die Paasmaal nou in 'n rustende houding geniet. Rusbanke is om die tafel geplaas, en die gaste het daarop gele, lyf op die linkerarm gestut, en die regterarm vry om mee te eet. In hierdie ligging kon 'n gas sy hoof leun op die bors van die een wat bokant hom gesit het. En omdat die voete oor die buitenste rand van die rusbank gehang het, kon hulle gewas word deur een wat buite om die kring beweeg het.

Christus is nog aan die tafel waarop die Paasmaal voorgesit is. Die ongesuurde brode wat vir die Pasga gebruik word, staan voor Hom. Die Pasgawyn, totaal ongegis, staan op die tafel. Hierdie simbole gebruik Christus om Sy eie vlekkelose offer voor te stel. Niks wat deur gisting aangetas is, wat die simbool van die sonde en die dood is, kan die ,,lam sonder gebrek en vlekkeloos" voorstel nie (1 Petrus 1:19).

,,En terwyl hulle eet, neem Jesus die brood, en nadat Hy gedank het, breek Hy dit en gee dit aan Sy dissipels en sê: Neem, eet, dit is my liggaam. Toe neem Hy die beker, en nadat Hy gedank het, gee Hy dit aan hulle, en sê: Drink almal daaruit. Want dit is my bloed, die bloed van die nuwe testament, wat vir baie uitgestort word tot vergifnis van sondes. Maar Ek sê vir julle: Ek sal van nou af nooit meer van hierdie vrug van die wynstok drink nie, tot op daardie dag wanneer Ek dit met julle nuut sal drink in die koninkryk van my Vader."

Die verraaier Judas was teenwoordig toe die sakrament bedien is. Hy het van Jesus die simbool van Sy gebroke liggaam en Sy gestorte bloed ontvang. Hy het die woorde: ,,Doen dit tot my gedagtenis" gehoor. En daar, in die teenwoordigheid van die Lam van God self, het die verraaier sy eie donkere planne gesit en oordink en sy wraakgedagtes gekoester.

Toe Hy hul voete gewas het, het Jesus duidelik getoon dat Hy die karakter van Judas deurgesien het. „Julle is nie almal rein nie" (Johan​nes 13:11), het Hy gesê. Dit het die valse dissipel oortuig dat Christus deur sy geheime planne kon sien. Nou het Christus duideliker gepraat. Terwyl hulle aan tafel sit, kyk Hy na Sy dissipels en sê: ,,Ek spreek nie van julle almal nie—Ek weet wie Ek uitverkies het—maar dat die Skrif vervul kan word: Hy wat saam met My brood eet, het sy hakskeen teen My opgelig."

Nog het die dissipels Judas nie verdink nie. Maar hulle het gesien dat Christus ontsteld is. 'n Wolk het oor almal toegesak—'n voorgevoel van 'n verskriklike onheil, die aard waarvan hulle nie begryp het nie. Terwyl hulle in stilte eet, het Jesus gesê: ,,Voorwaar Ek sê vir julle, een van julle sal My verraai." Hierdie woorde het skok en verbasing onder hulle veroorsaak. Hulle kon nie verstaan hoe enigeen van hulle verraad teenoor hul Goddelike Leraar kon koester nie. Waarom sou hulle Hom verraai? en aan wie? In wie se hart kon so 'n gedagte posvat? Tog seker nie een van die uitverkore Twaalf nie, wat bo alle andere bevoorreg was om Sy leer te hoor, wat in Sy wonderbare liefde gedeel het, en vir wie Hy so 'n agting getoon het om hulle in nou gemeenskap met Hom te bring!

Toe hulle die betekenis van Sy woorde begryp en onthou hoe waar Hy altyd gepraat het, het vrees en wantroue in hulleself hulle aangegryp. Hulle het hul eie harte deursoek om te sien of hulle 'n enkele gedagte teen hul Meester koester. Met 'n pynlike gemoed het die een na die ander verneem: ,,Is dit miskien ek, Here?" Maar Judas het stilgesit. Ontsteld het Johannes eindelik gevra: ,,Here, wie is dit?" En Jesus het geantwoord: ,,Hy wat saam met My sy hand in die skottel insteek, hy sal My verraai. Die Seun van die mens gaan wel heen soos daar van Hom geskrywe is, maar wee daardie man deur wie die Seun van die mens verraai word! Dit sou vir hom goed gewees het as daardie man nie gebore was nie." Die dissipels het mekaar se gesigte aandagtig bestudeer toe hulle vra: ,,Is dit miskien ek, Here?" En nou het die swye van Judas alle oë op hom getrek. Te midde van die verwarring van die uitvraery en uitroepe van verbasing het Judas nie Jesus se antwoord op Johannes se vraag gehoor nie. Nou, om die starende gesigte van die dissipels te ontwyk, het hy soos hulle verneem: ,,Is dit miskien ek, Rabbi?" Jesus het hom plegtig geantwoord: ,Jy het dit gesê."

Verras en verward omdat sy plan aan die kaak gestel is, het Judas haastig opgestaan om die vertrek te verlaat. ,,En Jesus sê vir hom: Wat jy doen, doen dit haastig. ... Toe hy dan die stukkie geneem het, het hy dadelik uitgegaan. En dit was nag." Dit was nag vir die verraaier toe hy sy rug op Christus keer, die buitenste duisternis in.

Totdat hy hierdie stap gedoen het, was bekering vir Judas nog moontlik. Maar toe hy die teenwoordigheid van sy Heer en sy mededissipels verlaat het, was die beslissing finaal. Hy het die grens oorgesteek.  Treffend was die lankmoedigheid van Jesus teenoor hierdie versoekte siel. Niks wat gedoen kon word om Judas te red, was ongedaan gelaat nie. Nadat hy twee keer onderneem het om Sy Here te verraai, het Jesus hom nog geleentheid vir berou gegee. Deur die geheim in die verraaier se hart te lees, het Christus aan Judas die laaste, oortuigende bewys van Sy Godheid gegee. Dit was vir die vals dissipel die laaste beroep om bekering. Geen beroep wat die Godmenshart van Christus kon doen, is gespaar nie. Die golwe van genade, wat deur koppige hoogmoed teruggedwing is, het in 'n sterker gety van oorwinnende liefde teruggekeer. Maar hoewel verras en ontstel deur die ontbloting van sy skuld, het Judas net meer vasberade geword. Van die Nagmaalstafel af het hy uitgegaan om sy verraad te beklink.

In die wee wat Hy oor Judas uitgespreek het, het Christus ook 'n genadedoel vir Sy dissipels gehad. So het Hy hulle die kronende bewys van Sy Messiasskap gegee. ,,Van nou af sê Ek dit aan julle voordat dit gebeur," het Jesus gesê, ,,sodat wanneer dit gebeur julle kan glo dat dit ek Is." As Jesus geswyg het, oënskynlik onwetend wat oor Hom sou kom, kon die dissipels gedink het dat hul Meester nie Goddelike insig het nie en dat Hy verras en verraai is in die hande van die moorddadige gepeupel. 'n Jaar tevore het Jesus aan die dissipels gesê dat Hy twaalf gekies het, en dat een 'n duiwel is. Nou sou Sy woorde aan Judas, wat getoon het dat sy Meester volkome bewus was van sy verraad, die geloof van Christus se ware volgelinge versterk ten tyde van Sy vernedering. En wanneer Judas dan sy verskriklike einde teëgekom het, sou hulle die wee onthou wat Jesus oor die verraaier uitgeroep het.

En die Heiland het nog 'n ander doel beoog. Hy het nie geweier om hom wat Hy geweet het 'n verraaier is, te bedien nie. Die dissipels kon nie verstaan toe Hy, na Hy hul voete gewas het, gesê het nie: ,,Julle is nie almal rein nie," en ook nie toe Hy aan tafel gesê het nie: ,,Hy wat saam met My brood eet, het sy hakskeen teen My opgelig" (Johannes 13:11, 18). Maar toe hulle Hom later verstaan het, het hulle 'n idee gehad van die geduld en genade van God teenoor selfs die snoodste sondaar.

Hoewel Jesus Judas van die begin af geken het, het Hy sy voete gewas. En die verraaier het die voorreg gehad om saam met Christus die Nagmaal te geniet. 'n Lankmoedige Heiland het die sondaar elke moontlike geleentheid gegee om Hom te ontvang, hom te bekeer en van die sonde gereinig te word. Dit is 'n voorbeeld vir ons. As ons meen dat iemand in sonde en dwaling verkeer, moet ons nie afsydig van hom staan nie. Deur geen onverskillige afsydigheid moet ons hom 'n prooi vir versoeking laat, of hom die Satan se slagveld indryf nie. Christus handel nie so nie. Dit was omdat die dissipels verkeerd en gebrekkig was dat Hy hul voete gewas het, en almal behalwe een van die twaalf is so tot bekering gebring.

Christus se voorbeeld belet uitsluiting by die Nagmaal. Dit is waar dat openlike sonde die skuldige uitsluit. Dit leer die Heilige Gees ons duidelik (1 Korinthiërs 5:11). Maar verby daardie punt mag niemand 'n oordeel vel nie. God het dit nie aan die mens oorgelaat om te se wie hulle by hierdie geleenthede mag aanmeld nie. Want wie kan die hart lees? Wie kan die onkruid van die graan onderskei? ,,Maar die mens moet homself beproef en so van die brood eet en uit die beker drink." Want ,,wie dan op onwaardige wyse hierdie brood eet of die beker van die Here drink, sal skuldig wees aan die liggaam en bloed van die Here." ,,Wie op onwaardige wyse eet en drink, eet en drink 'n oordeel oor hom​self, terwyl hy die liggaam van die Here nie onderskei nie." 1 Korinthiërs 11:28,27,29.

Wanneer gelowiges aansit om die Nagmaal te vier, is daar boodskappers teenwoordig wat nie deur menseoë gesien kan word nie. Moontlik is daar 'n Judas in die groep. Indien so, is boodskappers van die vors van die duisternis daar, want hulle wag op almal wat weier om deur die Heilige Gees beheers te word. Hemelse engele is ook teenwoordig. Hierdie ongesiene besoekers is by elke geleentheid teenwoordig. Mense wat
I
nie van harte dienaars van die waarheid en heiligheid is nie, maar wat I graag aan die diens wil deelneem, kan hulle by die groep voeg. Hulle moet nie belet word nie. Daar is getuies teenwoordig wat teenwoordig was toe Jesus die voete van die dissipels en van Judas gewas het. Meer as menseoë het die toneel aanskou.

Christus is daar deur die Heilige Gees om die seel op Sy eie instelling te plaas. Hy is daar om die hart te oortuig en te versag. Nie 'n sweem van berou gaan ongemerk by Hom verby nie. Hy wag op die berouvolle, gebrokene van hart. Alles is oorgehaal om daardie siel te ontvang. Hy wat die voete van Judas gewas het, verlang om die hart van elke sondevlek skoon te was.

Niemand moet van die Nagmaal af wegbly omdat 'n onwaardige mens teenwoordig mag wees nie. Elke dissipel word gevra om openlik deel te neem en so getuienis te lewer dat hy Christus as 'n persoonlike Verlosser aanvaar. Dit is op hierdie persoonlike afsprake van Hom, dat Christus Sy volk ontmoet en met Sy teenwoordigheid verkwik. Onwaardige harte en hande kan selfs die Nagmaal bedien, maar Christus is daar om Sy kinders te bedien. Almal wat kom met hul geloof op Hom gevestig,  I sal 'n groot seën wegdra. Almal wat hierdie tye van Goddelike voorreg verwaarloos, sal skade ly. Van hulle sal tereg gesê kan word: .Julle is nie almal rein nie."

Deur saam met Sy dissipels brood en wyn te neem, het Christus Hom verbind om hul Verlosser te wees. Hy het die nuwe verbond aan hulle opgedra waardeur almal wat Hom ontvang, kinders van God word en mede-erfgename van Christus. Deur hierdie verbond was elke seën wat die hemel in hierdie en die toekomstige lewe kan uitstort hulle s'n. Hierdie verbondsakte sou deur die bloed van Christus bekragtig word. En die hou van die sakrament sou hulle herinner aan die perkelose opoffering wat vir elkeen van hulle individueel gemaak is as deel van die gevalle mensdom se groot geheel.

Maar die Nagmaaldiens moes nie 'n tyd van droefheid wees nie. Dit was nie sy doel nie. As die Here se dissipels hulle om Sy tafel skaar, moet hulle nie oor hul tekortkominge kerm nie. Hulle moet nie aan hul godsdienstige ondervinding van die verlede dink nie—of dit nou verheffend of neerdrukkend was. Hulle moet nie terugdink aan die geskille tussen hulle en hul broeders nie. Die voorbereidingsdiens het dit alles omvat. Die selfondersoek, die belydenis van sonde, die versoenings, is almal agter die rug. Nou kom hulle om gemeenskap met Christus te hou. Hulle moenie in die skaduwee van die kruis staan nie, maar in sy reddende lig. Hulle moet die siel oopstel vir die helder strale van die Son van Geregtigheid. Met harte gereinig deur die kosbare bloed van Christus, ten voile bewus van Sy teenwoordigheid, hoewel ongesien, moet hulle luister na die woorde: ,,Vrede laat Ek vir julle na, my vrede gee Ek aan julle; nie soos die wêreld gee, gee Ek aan julle nie" (Johannes 14:27).

Onse Here sê: As julle van jul sonde bewus is, onthou, Ek het vir julle gesterf. As julle verdruk of vervolg en geteister word ter wille van My en die evangelie, onthou My liefde—wat so groot is dat Ek My lewe vir julle gegee het. As jul pligte swaar en moeilik voorkom, en jul laste te swaar om te dra, onthou dat Ek die kruis om julle ontwil verduur het en die skande gering geag het. As jul harte terugdeins van die swaar beproewing, onthou dat jul Verlosser leef om vir julle in te tree.

Die Nagmaal is 'n belofte van die wederkoms van Christus. Dit was bedoel om hierdie hoop helder in die gees van die dissipels te laat brand. Telkens as hulle saamgekom het om Sy dood te gedenk, het hulle mekaar daaraan herinner hoe Hy die beker geneem het, ,,en nadat Hy gedank het, gee Hy dit aan hulle en sê: Drink almal daaruit. Want dit is my bloed, die bloed van die nuwe testament, wat vir baie uitgestort word tot vergifnis van sondes. Maar Ek sê vir julle: Ek sal van nou af nooit meer van hierdie vrug van die wynstok drink nie, tot op daardie dag wanneer Ek dit met julle nuut sal drink in die koninkryk van my Vader." In hul verdrukking het hulle troos geput uit die hoop op hul Heer se wederkoms. Onuitspreeklik kosbaar vir hulle was die gedagte: ,,So dikwels as julle hierdie brood eet en hierdie beker drink, verkondig julle die dood van die Here totdat Hy kom" (1 Korinthiërs 11:26).

Hierdie dinge moet ons nooit vergeet nie. Die liefde van Jesus, met sy dringende krag, moet vars in ons geheue gehou word. Christus het hierdie diens ingestel sodat dit tot ons sinne kan spreek van die liefde van God wat namens ons uitgedruk is. Daar kan geen vereniging tussen ons siele en God wees behalwe deur Christus nie. Die eenheid en liefde tussen broeder en broeder moet deur die liefde van Jesus saamgebind en verewig word. En niks minder as die dood van Christus kon Sy liefde vir ons doeltreffend maak nie. Dit is net Sy dood wat ons in staat stel om met vreugde op Sy wederkoms te wag. Sy offer is die middelpunt van ons hoop. Daarop moet ons ons geloof vestig.

Die instellings wat na onse Here se vernedering en lyding verwys, word te veel as 'n vorm beskou. Hulle is met 'n doel ingestel. Ons sinne moet verskerp word sodat ons die verborgenheid van die godsaligheid kan begryp. Dit is almal se voorreg om die versoenende lyding van Christus veel duideliker te verstaan as wat ons wel verstaan. ,,Soos Moses die slang in die woestyn verhoog het, so moet die Seun van die mens verhoog word, sodat elkeen wat in Hom glo, nie verlore mag gaan nie, maar die ewige lewe kan he." Johannes 3:14, 15. Na die kruis van Golgota, wat 'n sterwende Verlosser omhoog hou, moet ons kyk. Ons ewige belange maak dit onontbeerlik dat ons geloof in Christus moet he.

Onse Here het gesê: ,,As julle nie die vlees van die Seun van die mens eet en sy bloed drink nie, het julle geen lewe in julleself nie. ... Want my vlees is waarlik spys, en my bloed is waarlik drank." Johannes 6: 53-55. Dit geld ons fisieke aard. Aan die dood van Christus is ons selfs hierdie aardse lewe verskuldig. Die brood wat ons eet, is met Sy gebroke liggaam gekoop. Die water wat ons drink, is met Sy vergote bloed gekoop. Geen mens, heilige of sondaar, eet sy daaglikse kos nie of hy word gevoed deur die liggaam en die bloed van Christus. Die kruis van Golgota is op elke brood afgestempel. Dit word in elke waterbron weerkaats. Dit alles leer Christus ons in die instelling van die simbole van Sy groot offer. Die lig wat van daardie Nagmaaldiens in die bokamer straal, heilig die voorsiening vir ons daaglikse lewe. Die gesinstafel word soos die tafel van die Here, en elke maaltyd 'n sakrament.

En hoeveel meer geld Christus se woorde nie vir ons geestelike lewe nie. Hy sê: ,,Hy wat my vlees eet en my bloed drink, het die ewige lewe." Dit is deur die lewe te ontvang wat vir ons op die kruis van Golgota uitgestort is dat ons 'n heilige lewe kan lei. En die lewe ontvang ons deur Sy woord te ontvang, deur die dinge te doen wat Hy beveel het. So word ons een met Hom. ,,Wie my vlees eet," sê Hy, ,,en my bloed drink, bly in My en Ek in hom. Soos die lewende Vader My gestuur het, en Ek deur die Vader lewe, so sal hy wat My eet, ook deur My lewe" (Johannes 6:54, 56, 57). Hierdie Skrifgedeelte is veral op die heilige Nagmaal toepaslik. Namate die geloof onse Here se groot offer oorpeins, assimileer die siel die geestelike lewe van Christus. Daardie siel sal geestelike krag uit elke Nagmaal put. Die diens is 'n lewende band waarmee die gelowige met Christus verbind word, en dus met die Vader. In 'n besondere sin verbind dit die afhanklike mens met God.

Wanneer ons die brood en wyn ontvang wat Christus se gebroke liggaam en gestorte bloed voorstel, sluit ons ons in die verbeelding aan by die toneel in die bovertrek. Dit is asof ons deur die tuin gaan wat geheilig is deur die sielesmart van Hom wat die sonde van die wêreld gedra het. Ons is aanskouers van die stryd waardeur ons versoening met God verkry is. Dit is asof Christus voor ons oë gekruisig word.

As ons die gekruisigde Heiland so aanskou, kry ons 'n vollediger begrip van die omvang en betekenis van die offer wat deur die hemelse Majesteit gedoen is. Die verlossingsplan word voor ons oë verheerlik, en die gedagte aan Golgota wek heilige emosies in ons gemoedere op. Lof vir God en die Lam sal in ons harte en op ons lippe wees; want hoogmoed en selfaanbidding kan nie in die siel tier wat hom die tonele van Golgota helder voor die gees hou nie.

Hy wat die Heiland se weergalose liefde aanskou, sal in gedagte verhef word, in hart gereinig, in karakter vernuwe. Hy sal uitgaan as 'n lig vir die wereld, om hierdie onverklaarbare liefde in 'n mate te weerkaats. Hoe meer ons die kruis van Christus oorpeins, hoe meer volkome sal ons die taal van die apostel praat wanneer hy sê: ,,Maar wat my betref, mag ek nooit roem nie, behalwe in die kruis van onse Here Jesus Christus, deur wie die wêreld vir my gekruisig is en ek vir die wereld." Galasiërs 6:14.

73 Laat Julle Hart Nie Ontsteld Word Nie
Terwyl Jesus Sy dissipels teer en met Goddelike liefde aankyk, sê Hy: ,,Nou is die Seun van die mens verheerlik, en God is in Hom verheerlik." Judas het die bovertrek reeds verlaat, en Christus was alleen met die elf. Hy was nou op die punt om hulle van Sy skeiding te vertel; maar eers moes Hy hulle wys op die groot doel van Sy sending. Dit het Hy gedurig voor oë gehou. Sy vreugde was dat al Sy vernedering en lyding die Vader se Naam sou verheerlik. Hierop het Hy die dissipels se gedagtes eerste gevestig.

Toe spreek Hy hulle innemend aan: ,,My kinders," het Hy gesê, ,,nog 'n klein tydjie is Ek by julle. Julle sal My soek, en soos Ek vir die Jode gesê het: Waar Ek heengaan, kan julle nie kom nie—so sê Ek nou ook vir julle."

Hieroor kon die dissipels hulle nie verheug nie. Vrees het hulle oorval. Hulle het teenaan die Heiland aangedring. Hul Heer en Meester, hul geliefde Leraar en Vriend, was vir hulle dierbaarder as die lewe. Na Hom het hulle opgesien om hulp in al hul probleme, vir troos in hul teleurstellings en leed. Nou gaan Hy hulle agterlaat—'n eensame, weerlose groepie. 'n Gevoel van naderende onheil het oor hulle gekruip.

Maar die Heiland se boodskap vir hulle was vol hoop. Hy wis dat die vyand hulle sou aanval en dat diegene wat deur moeilikhede terneergedruk word, die vatbaarste is vir die lis van die Satan. Daarom het Hy hul aandag weggetrek van die ,,sigbare dinge" na die ,,onsigbare" (2 Korinthiërs 4:18). Van hul aardse ballingskap het Hy hul gedagtes na hul hemelse woning gekeer.  

,,Laat julle hart nie ontsteld word nie," het Hy gesê, ,,glo in God, glo ook in My. In die huis van my Vader is daar baie wonings; as dit nie so was nie, sou Ek dit vir julle gesê het. Ek gaan om vir julle plek te berei. En as Ek gegaan en vir julle plek berei het, kom Ek weer en sal julle na My toe neem, sodat julle ook kan wees waar Ek is. En waar Ek heengaan, weet julle en die weg ken julle." Om julle ontwil het Ek in die wêreld gekom. Ek tree om julle ontwil op. As Ek weggaan, sal Ek nog ywerig vir julle arbei. Ek het na die wêreld gekom om My aan julle te openbaar, sodat julle kan glo. Ek gaan na die Vader om met Hom saam te werk in julle belang. Die doel van Christus se weggaan was net die teenoorgestelde van wat die dissipels gevrees het. Dit was nie 'n finale skeiding nie. Hy sou gaan om vir hulle plek te berei, sodat Hy weer kon kom om hulle na Hom toe te neem. Terwyl Hy vir hulle woninge bou, moes hulle karakters na die Goddelike beeltenis bou.

Nog was die dissipels verslae. Thomas, maar altyd 'n twyfelaar, het gesê: ,,Here, ons weet nie waar U gaan nie, en hoe kan ons die weg ken? Jesus antwoord hom: Ek is die weg en die waarheid en die lewe; niemand kom na die Vader behalwe deur My nie. As julle My geken het, sou julle my Vader ook geken het, en van nou af ken julle Hom en het julle Hom gesien."

Daar is nie baie wee na die hemel nie. Elkeen kan nie sy eie pad kies nie. Christus sê: ,,Ek is die weg; ... niemand kom na die Vader behalwe deur My nie." Vandat die evangelie die eerste keer verkondig is, toe in Eden verklaar is dat die saad van die vrou die slang se kop sou verbrysel, is Christus verhoog as die weg, die waarheid en die lewe. Hy was die weg toe Adam geleef het, toe Abel die bloed van die geslagte lam as verteenwoordigend van die bloed van die Verlosser aan God geoffer het. Christus was die weg waardeur patriarge en profete gered is. Hy is die weg waarlangs ons alleen toegang tot God kan he.

,,As julle My geken het," sê Christus, ,,sou julle my Vader ook geken het, en van nou af ken julle Hom en het julle Hom gesien." Maar nog het die dissipels nie verstaan nie. ,,Here, toon ons die Vader, en dit is vir ons genoeg," het Filippus uitgeroep.

Verbaas oor hul stompsinnigheid, het Christus gekrenk gevra: ,,Ek is so lankal by julle, en het jy My nie geken nie, Filippus?" Is dit moontlik dat jy nie die Vader sien in die werke wat Hy deur My doen nie? Glo jy nie dat Ek gekom het om van die Vader te getuig nie? ,,En hoe sê jy: Toon ons die Vader?" ,,Hy wat My gesien het, het die Vader gesien." Christus het nie opgehou om God te wees toe Hy mens geword het nie. Hoewel Hy Hom tot mens verneder het, was die Godheid nog Syne. Net Christus kon die Vader aan die mens voorstel, en hierdie voorstelling was die dissipels se voorreg om meer as drie jaar lank te aanskou.

,,Glo My dat Ek in die Vader is, en die Vader in My; of anders, glo My ter wille van die werke self." Hulle kon hul geloof veilig vestig op die getuienis wat Christus se werke gelewer het, werke wat geen mens ooit gedoen het of ooit kon doen nie. Die werk van Christus het van Sy Godheid getuig. Deur Hom is die Vader geopenbaar.

As die dissipels hierdie lewensverbintenis tussen die Vader en die Seun geglo het, sou hulle geloof hulle nie in die steek gelaat het toe hulle die lyding en dood van Christus om 'n verloregaande wêreld te red, gesien het nie. Christus wou hulle uit hulle gebrekkige geloof uitlei na die ondervinding wat hulle kon beleef as hulle waarlik besef het wie Hy is—God in die vlees. Hy wou he hulle moet sien dat hul geloof na God moet lei en daar geanker moet word. Hoe ywerig en volhardend het ons Heiland getrag om Sy dissipels voor te berei vir die storm van versoeking wat weldra oor hulle sou losbars! Hy wou dat hulle saam met Hom in God verborge moet wees.

Terwyl Christus hierdie woorde besig, het die heerlikheid van God uit Sy gelaat gestraal, en almal was met 'n heilige ontsag vervul terwyl hulle geboeid na Hom luister. Hulle het sterker tot Hom aangetrokke gevoel; en terwyl hulle met 'n sterker liefde na Hom getrek is, is hulle ook onderling tot mekaar getrek. Dit was asof die hemel hulle omring en die woorde waarna hulle luister 'n boodskap van hul hemelse Vader aan hulle is.

,,Voorwaar, voorwaar Ek sê vir julle," het Christus voortgegaan, ,,wie in My glo—die werke wat Ek doen, sal hy ook doen." Die Heiland het dringend verlang dat Sy dissipels moes verstaan vir watter doel Sy Godheid met die mensheid verenig is. Hy het na die wêreld gekom om die heerlikheid van God aan die wêreld te openbaar, sodat die mens opgehef kon word deur Sy herstellende krag. God is in Hom geopenbaar sodat Hy in hulle geopenbaar kan word. Jesus het geen hoedanighede geopenbaar, geen magte uitgeoefen wat die mens nie deur geloof in Hom kan he nie. Sy volmaaktheid as mens is iets wat al Sy volgelinge kan he, as hulle hul aan God wil onderwerp soos Hy het.

,,En hy sal groter werke doen as dit, omdat Ek na my Vader gaan." Hiermee het Christus nie bedoel dat die dissipels werk van 'n meer verhewe aard as Syne sou verrig nie, maar dat dit 'n wyer omvang sou he. Hy het nie bloot na die verrigting van wonderwerke verwys nie, maar na alles wat onder die invloed van die Heilige Gees sou plaasvind.  

Na die hemelvaart van Jesus het die dissipels die vervulling van Sy belofte ondervind. Die kruisiging, die opstanding en hemelvaart van Christus was vir hulle 'n lewende werklikheid. Hulle het gesien hoe die profesieë letterlik vervul is. Hulle het die Skrifte ondersoek en hul leer met 'n ongekende geloof en versekering aanvaar. Hulle wis dat die Goddelike Leraar alles was waarop Hy aanspraak gemaak het. Waar hulle hul ondervindinge meegedeel en die liefde van God omhoog gehou het, het harte gesmelt en onderdanig geword, en menigtes het in Jesus geglo.

Die Heiland se belofte aan Sy dissipels is 'n belofte aan Sy kerk tot aan die einde van die tyd. Dit was nie God se doel dat Sy wonderbare reddingsplan vir die mens onbeduidende resultate moet afwerp nie. Almal wat aan die werk spring en nie staatmaak op wat hulle self kan verrig nie, maar op wat God vir en deur hulle kan doen, sal gewis die vervulling van Sy belofte ondervind. ,,Hy sal groter werke doen as dit," sê Hy, ,,omdat Ek na my Vader gaan."

Sover was die dissipels nog nie bewus van die Heiland se perkelose krag en hulpbronne nie. Hy het vir hulle gesê: ,,Tot nou toe het julle niks in my Naam gevra nie." (Johannes 16:24). Hy het verduidelik dat die geheim van hul sukses daarin sou lê dat hulle om krag en genade in Sy Naam vra. Hy sou voor die Vader staan en die versoek namens hulle stel. Die gebed van die nederige bidder bied Hy aan as Sy eie begeerte namens daardie siel. Elke opregte gebed word in die hemel gehoor. Dis moontlik nie welsprekend uitgedruk nie; maar as die hart daarin is, sal dit opstyg na die heiligdom waar Jesus optree, en Hy sal dit aan die Vader stel sender een lompe, stotterende woord, pragtig en welriekend met die wierook van Sy eie volmaaktheid.

Die pad van opregtheid en onkreukbaarheid is nie sender struikelblokke nie, maar elke nood moet ons aansien as 'n uitnodiging tot gebed. Geen lewende mens het enige mag wat hy nie van God ontvang het nie, en die bron waar dit vandaan kom, is beskikbaar vir die swakste mens. ,,En wat julle ook al in my Naam mag vra, het Jesus gesê, ,,dit sal Ek doen, sodat die Vader in die Seun verheerlik kan word. As julle iets in my Naam vra, sal Ek dit doen."

,,In my Naam," het Christus Sy dissipels aangesê om te bid. In die Naam van Christus moet Sy volgelinge voor God staan. Weens die waarde van die offer wat vir hulle gebring is, is hulle waardevol in die oë van die Here. Weens die toegerekende geregtigheid van Christus word hulle as kosbaar gereken. Om Christus se ontwil vergewe die Here die wat Hom vrees. Hy sien in hulle nie die besoedeling van die sondaar nie, Hy sien in hulle die ewebeeld van Sy Seun, in wie hulle glo.

Dit stel die Here teleur as Sy kinders hulself geringskat. Hy wil hê Sy gekose erfenis moet hulleself takseer aan die prys wat Hy op hulle gestel het. God wou hulle he, anders sou Hy nie Sy Seun op so 'n duur onderneming gestuur het om hulle te verlos nie. Hulle is van nut vir Hom, en dit behaag Hom as hulle die hoogste eise aan Hom stel, sodat hulle Sy Naam kan verheerlik. Hulle kan groot dinge verwag as hulle geloof in Sy beloftes het.

Maar om in die Naam van Christus te bid, behels baie. Dit beteken dat ons Sy karakter moet aanneem, Sy gees aan die dag moet lê en Sy werke moet doen. Die Heiland se belofte is voorwaardelik gegee. ,,As julle My liefhet," sê Hy, ,,bewaar my gebooie." Hy red die mens, nie in sy sonde nie, maar van die sonde; en wie Hom liefhet, sal hul liefde deur gehoorsaamheid bewys.

Alle ware opregtheid kom uit die hart. Christus se werke het uit Sy hart gekom. En as ons instem, sal Hy Hom so met ons gedagtes en strewe vereenselwig, ons hart en gees so met Sy wil laat saamsmelt, dat ons, as ons Hom gehoorsaam, maar net ons eie impulse sal uitvoer. Die wil, gelouter en geheilig, sal sy hoogste behae in Sy diens vind. As ons God ken soos dit ons voorreg is om Hom te ken, sal ons lewe een van voortdurende gehoorsaamheid wees. Deur 'n begrip van die karakter van Christus, deur gemeenskap met God, sal die sonde vir ons verwerplik word.

Soos Christus die wet as mens uitgeleef het, so kan ons as ons aan die Sterke vaskleef om krag. Maar ons moet nie ons verantwoordelikheid op ander aflaai en wag dat hulle ons moet sê wat om te doen nie. Ons kan ons nie op die mens verlaat om raad nie. Die Here is net so bereid om ons pligte vir ons aan te dui as wat Hy iemand anders sal wys. As ons in die geloof na Hom kom, sal Hy Sy geheime persoonlik aan ons bekend maak. Ons harte sal dikwels in ons brand as Hy tot ons nader om met ons gemeenskap te hou soos Hy met Henog gehou het. Wie besluit om niks hoegenaamd te doen wat God sal mishaag nie, sal weet, nadat hulle hul saak aan Hom gestel het, watter rigting hulle moet inslaan. En hulle sal nie net wysheid ontvang nie, maar krag. Krag om te gehoorsaam, om te dien, sal aan hulle gegee word, soos Christus belowe het. Wat ook al aan Christus gegee is—die ,,alle dinge" om te voorsien in die behoefte van die gevalle mensdom—is aan Hom as die hoof en verteenwoordiger van die mensdom gegee. ,,En wat ons ook al bid, ontvang ons van Hom, omdat ons sy gebooie bewaar en doen wat welgevallig is voor Hom." 1 Johannes 3:22.

Voordat Hy Homself as die soenoffer gaan aanbied het, het Christus gedink aan die belangrikste en mees volkome gawe wat Hy aan Sy volgelinge kon gee, 'n gawe wat die perkelose bronne van genade binne hulle bereik sou stel. ,,Ek sal die Vader bid," het Hy gesê, ,,en Hy sal julle 'n ander Trooster gee om by julle te bly tot in ewigheid: die Gees van die waarheid wat die wêreld nie kan ontvang nie, omdat dit Hom nie sien en Hom nie ken nie; maar julle ken Hom, omdat Hy by julle bly en in julle sal wees. Ek sal julle nie as wese agterlaat nie; Ek kom weer na julle toe."

Die Gees was vantevore reeds in die wereld; heel van die begin van die verlossingstaak af het Hy die harte van mense beïnvloed. Maar terwyl Christus op aarde was, het die dissipels geen ander helper verlang nie. Nie voor hulle Sy teenwoordigheid ontneem sou word, sou hulle hul behoefte aan die Gees voel nie, en dan sou Hy kom.

Die Heilige Gees is die verteenwoordiger van Christus, maar sonder die menslike persoonlikheid en onafhanklik daarvan. Met menslikheid belas, kon Christus nie persoonlik oral wees nie. Daarom was dit in hul belang dat Hy na die Vader gaan en die Gees stuur om Sy opvolger op aarde te wees. Niemand kon dan bo ander bevoorreg wees as gevolg van sy woonplek of sy persoonlike aanraking met Christus nie. Deur die Gees sou die Heiland vir almal toeganklik wees. In hierdie sin sou Hy nader aan hulle wees as wat Hy kon gewees het as Hy nie opgevaar het nie.

,,Wie My liefhet, hom sal die Vader liefhê, en Ek sal hom lief he en My aan hom openbaar." Jesus kon die toekoms van Sy dissipels sien. Hy het gesien hoe een na die galg geneem word, 'n ander na die kruis, hoe een op 'n eensame rotseiland verban word, en ander vervolg en gedood word. Hy het hulle bemoedig met die belofte dat Hy in elke beproewing met hulle sou wees. Daardie belofte het nog niks van sy krag verloor nie. Die Here weet alles van Sy getroue dienaars wat om Sy onthalwe in die tronk sit of op eensame eilande verban is. Hy vertroos hulle met Sy eie teenwoordigheid. As die gelowige ter wille van die waarheid voor onregverdige regbanke staan, is Christus aan sy sy. Al die beskuldigings wat op hom gehoop word, beland op Christus. Christus word opnuut veroordeel in die persoon van Sy dissipel. As iemand in die gevangenis opgesluit word, vul Christus sy hart met Sy liefde. Moet iemand ter wille van Hom sterf, sê Christus: ,,Ek is ... die lewende; en Ek was dood en kyk, Ek leef tot in alle ewigheid. ... Ek het die sleutels van die doderyk en van die dood" (Openbaring 1:17, 18). Die lewe wat vir My opgeoffer word, word vir die ewige heerlikheid bewaar.

Op alle plekke en te alle tye, in alle droefheid en in alle beproewinge, wanneer die vooruitsigte donker en die toekoms ontstellend is, en ons hulpeloos en alleen voel, sal die Trooster gestuur word ten antwoord op die gebed van die gelowige. Omstandighede kan ons van elke aardse vriend skei; maar geen omstandigheid, geen afstand, kan ons van die hemelse Trooster skei nie. Waar ons ook al is, waar ons ook mag gaan, Hy is altyd aan ons regterhand om ons te steun, te onderhou, te bewaar en op te beur.

Die dissipels kon nog nie die geestelike betekenis van Christus se woorde snap nie, en weer het Hy die betekenis verduidelik. Deur die Gees, het Hy gesê, sou Hy Hom aan hulle openbaar. ,,Die Trooster, die Heilige Gees, wat die Vader in my Naam sal stuur, Hy sal julle alles leer." Julle sal nie meer sê: ek kan nie verstaan nie. Nie langer sal julle soos deur 'n spieël in 'n raaisel sien nie. Julle sal ,,in staat ... wees om saam met al die heiliges ten voile te begryp wat die breedte en lengte en diepte en hoogte is, en die liefde van Christus te ken wat die kennis oortref" (Efesiërs 3:18, 19).

Die dissipels moes getuig van die lewe en werk van Christus. Deur hulle woord sou Hy met alle mense op die aarde praat. Maar in die vernedering en dood van Christus sou hulle 'n groot beproewing en teleurstelling deurmaak. Om te verseker dat hul boodskap na hierdie ondervinding noukeurig sal wees, het Jesus belowe dat die Trooster ,,julle alles [sal] leer en julle [sal] herinner aan alles wat Ek vir julle gesê het."

,,Nog baie dinge het Ek om aan julle te se," het Hy voortgegaan, ,,maar julle kan dit nie nou dra nie. Maar wanneer Hy gekom het, die Gees van die waarheid, sal Hy julle in die hele waarheid lei; want Hy sal nie uit Homself spreek nie, maar alles wat Hy hoor, sal Hy spreek en die toekomstige dinge aan julle verkondig. Hy sal My verheerlik, omdat Hy dit sal neem uit wat aan My behoort, en aan julle verkondig." Voor Sy dissipels het Jesus 'n ontsaglike stuk waarheid oopgestel. Maar dit was moeilik vir hulle om Sy lesse te onderskei van die oorlewerings en voorskrifte van die skrifgeleerdes en Fariseërs. Hulle is opgevoed met die idee dat die leer van die rabbi's die woord van God is, en dit het nog 'n houvas op hul gedagtes gehad en hul gevoelens beïnvloed. Wêreldse idees, tydelike dinge, het nog 'n belangrike plek in hul gedagtes beklee. Hulle het nie die geestelike aard van die koninkryk van Christus begryp nie, al het Hy dit so dikwels aan hulle verduidelik. Hul gedagtes was verward. Hulle het nie die waarde van die Skrifte wat Christus voorgedra het, besef nie. Dit was asof baie van Sy lesse op hulle verkwis was. Jesus het besef dat hulle nie die ware betekenis van Sy woorde begryp nie. Hy het genadiglik belowe dat die Heilige Gees hulle hierdie woorde voor die gees sou roep. En Hy het baie dinge ongesê gelaat wat die dissipels nie nou sou kon verstaan nie. Ook hierdie dinge sou deur die Gees aan hulle bekend gemaak word. Die Gees sou hul begrip verskerp, sodat hulle hemelse dinge kon insien. ,,Wanneer Hy gekom het, die Gees van die waarheid," het Jesus gesê, ,,sal Hy julle in die hele waarheid lei."  

Die Trooster word ,,die Gees van die waarheid" genoem. Sy werk is om die waarheid te omskryf en te handhaaf . Hy woon eers in die hart as die Gees van die waarheid, en word so die Trooster. Daar is vertroosting en vrede in die waarheid, maar geen ware vrede of troos is in valsheid te vind nie. Dit is deur valse teorieë en oorlewerings dat die Satan die verstand onder sy beheer kry. Deur mense valse standaarde voor te hou, misvorm hy die karakter. Deur die Skrif praat die Heilige Gees tot die verstand en lê Hy die waarheid op die hart. So stel Hy dwaalleer aan die kaak en verban Hy dit uit die siel. Dit is deur die Gees van die waar​heid, wat deur die Woord van God werk, dat Christus Sy uitverkorenes aan Homself onderwerp.

Deur die werk van die Heilige Gees aan Sy dissipels te beskryf , wou Jesus hulle met dieselfde vreugde en hoop besiel wat Sy eie hart besiel het. Hy het Hom verheug oor die oorvloedige hulp wat Hy vir Sy kerk verskaf het. Die Heilige Gees was die hoogste van alle gawes wat Hy die Vader kon afvra vir die verheffing van Sy kinders. Die Gees sou gegee word as 'n vernieuende krag, en hiersonder sou die soendood van Chris​tus tot niks kon gelei het nie. Die bose magte het eeue lank opgebou, en die onderwerping van die mens aan hierdie sataniese gevangenisskap was verbysterend. Die sonde kan alleenlik deur die magtige werking van die Derde Persoon van die Godheid weerstaan en oorwin word, want Hy sou nie in beperkte mate kom nie, maar in die volheid van die Goddelike krag. Dit is die Gees wat bevestig wat deur die wêreld se Verlosser bewerkstellig is. Dit is deur die Gees wat die hart rein gemaak word. Deur die Gees word die gelowige 'n deelgenoot aan die Goddelike natuur. • Christus het Sy Gees as 'n Goddelike mag gegee om alle oorgeërfde en aangekweekte neigings tot die kwaad te oorwin, en om Sy eie karakter op Sy kerk af te stempel.

Van die Gees het Jesus gesê: ,,Hy sal My verheerlik." Die Heiland het gekom om die Vader te verheerlik en Sy liefde te demonstreer; so sou die Heilige Gees Christus verheerlik deur Sy genade aan die wêreld te openbaar. Die beeld van God self sou in die mens weergegee word. Die eer van God, die eer van Christus, is betrokke by die vervolmaking van die karakter van Sy kinders.  

,,As Hy [die Gees van die waarheid] kom, sal Hy die wêreld oortuig van sonde en van geregtigheid en van oordeel." Die verkondiging van die woord sou tot niks kon lei sender die voortdurende teenwoordigheid en hulp van die Heilige Gees nie. Hy alleen kan die Goddelike waarheid doeltreffend bekend maak. Alleenlik wanneer die Gees die waarheid na die hart begelei, sal dit die gewete opwek of die lewe verander.  

'n Mens kan wel die letter van die Woord van God uitlê en bekend wees met sy beloftes en bevele; maar as die Heilige Gees nie die waarheid op die hart druk nie, sal geen siele op die Rots val om verpletter te word nie. Geen opvoeding of enige ander bevoegdheid, hoe indrukwekkend ook al, kan een kanaal van lig open sender die samewerking van die Gees van God nie. Die saad van die evangelie kan nie met welslae gesaai word tensy die saad deur die dou van die hemel tot ontkieming gebring word nie. Voordat 'n enkele boek van die Nuwe Testament geskryf is, voordat een enkele evangelieboodskap na die hemelvaart van Christus verkondig is, het die Heilige Gees op die biddende apostels neergedaal. Toe moes hul vyande getuig: ,Julle het Jerusalem met julle leer vervul" (Handelinge 5:28).

Christus het die gawe van die Heilige Gees aan Sy kerk belowe, en die belofte geld vir ons net soseer as vir die eerste dissipels. Maar soos enige ander belofte, is dit voorwaardelik gegee. Baie mense glo en gee te kenne dat hulle aanspraak op die Here se beloftes maak; hulle praat van Christus en van die Heilige Gees, maar ontvang niks. Hulle onderwerp die siel nie om deur die Goddelike magte gelei en beheers te word nie. Ons kan die Heilige Gees nie gebruik nie. Die Gees moet ons gebruik. Deur die Gees werk God in Sy volk ,,om te wil sowel as om te werk na sy welbehae" (Filippense 2:13). Maar baie wil hulle nie hieraan onderwerp nie. Hulle wil hul sake self bestuur. Daarom ontvang hulle nie die hemelse gawe nie. Net hulle wat nederig op God wag, wat wag op Sy leiding en genade, ontvang die Gees. Die krag van God wag , dat hulle dit moet vra en ontvang. Hierdie beloofde seën, wat in die geloof ontvang word, bring al die ander seëninge met hom mee. Dit word gegee na die rykdom van die genade van Christus, en Hy is gereed om elke siel te voorsien na gelang van sy vermoë om te ontvang.

In Sy gesprek met die dissipels het Jesus nie Sy komende lyding en dood beklaag nie. Sy laaste nalatenskap aan hulle was vrede. Hy het gesê: ,,Vrede laat Ek vir julle na, my vrede gee Ek aan julle; nie soos die wêreld gee, gee Ek aan julle nie. Laat julle hart nie ontsteld word en bang wees nie."

Voordat hulle die bovertrek verlaat het, het die Heiland Sy dissipels in 'n loflied voorgegaan. Sy stem is nie in 'n klaagsang gehoor nie, maar in die juigende tone van die Paaslied:

,,Loof die Here, alle nasies! Prys Hom, alle volke! Want sy goedertierenheid is geweldig oor ons, en die trou van die Here is tot in ewigheid. Halleluja!"   Psalm 117.  

Na die lied het hulle uitgegaan. Deur die woelige strate het hulle hul weg gebaan en by die stadspoort uitgegaan in die rigting van die Olyfberg—langsaam, elkeen met sy eie gedagtes besig. Toe hulle begin afdaal na die berg, het Jesus baie bedroef aan hulle gesê: ,Julle sal almal in hierdie nag aanstoot neem aan My, want daar is geskrywe: Ek sal die herder slaan, en die skape van die kudde sal verstrooi word" (Mattheüs 26:31). Die dissipels het dit bedroef en verbaas aangehoor. Hulle het die toneel in die sinagoge te Kapernaüm onthou toe baie aanstoot geneem het toe Christus Homself die brood van die lewe genoem het, en Hom toe verlaat het. Maar die twaalf was Hom nie ontrou nie. Petrus het namens sy broeders gepraat en sy trou aan Christus bevestig. By die geleentheid het die Heiland gesê: ,,Het Ek nie julle twaalf uitverkies nie? En een van julle is 'n duiwel!" (Johannes 6:70). In die bovertrek het Jesus gesê dat een van die twaalf Hom sou verraai, en dat Petrus Hom sou verloën. Maar nou sluit Hy hulle almal in.

Nou het Petrus heftig geprotesteer. ,,A1 sal almal ook aanstoot neem, dan tog nie ek nie." In die bovertrek het hy verklaar: ,,Ek sal my lewe vir U gee." Jesus het hom gewaarsku dat hy sy Heiland nog daardie selfde nag sou verloën. Nou herhaal Hy die waarskuwing: ,,Voorwaar Ek sê vir jou, vandag, in hierdie nag, voordat die haan twee maal gekraai het, sal jy My drie maal verloën." Maar Petrus het nog heftiger herhaal: ,,A1 moes ek saam met U sterwe, ek sal U nooit verloën nie! En net so het almal ook gesê." (Markus 14:29-31.) In hul selfvertroue het hulle die herhaaldelike woorde van Hom wat wis, ontken. Hulle was nie voorbereid op die toets nie; wanneer die versoeking hulle oorval, sou hulle hul eie swakheid besef.

Toe Petrus gesê het dat hy saam met sy Here die tronk en die dood sou trotseer, het hy elke woord bedoel; maar hy het homself nie geken nie. Diep in sy hart het bose elemente geskuil wat deur omstandighede tot 'n vuur ontketen sou word. As hy nie op die gevaar attent gemaak sou word nie, sou dit sy ewige verderf meebring. In hom het die Heiland die selfsug en selfvertroue gesien wat selfs sterker as sy liefde vir Chris​tus sou word. Swakhede, onafgestorwe sondes, onverskilligheid, 'n ongeheiligde humeur, agteloosheid teen versoeking, is in sy ondervinding geopenbaar. Christus se plegtige waarskuwing was om hom tot selfondersoek te dwing. Petrus moes leer om homself te wantrou en 'n dieper geloof in Christus te he. As hy die waarskuwing nederig ter harte geneem het, sou hy die Herder gevra het om Sy skaap te bewaar. Toe hy op die See van Galilea op die punt was om te sink, het hy uitgeroep: ,,Here, red my!" (Mattheüs 14:30). Toe het Christus die hand uitgestrek en syne vasgevat. En as hy nou tot Jesus sou geroep het: Red my van myself, sou hy bewaar gebly het. Maar Petrus het gevoel dat hy gewantrou word en dit het hom seergemaak. Hy het reeds aanstoot geneem en het nog hardnekkiger aan sy selfvertroue vasgehou.

Jesus se hart gaan met medelyde uit na Sy dissipels. Hy kan hulle nie van die beproewing red nie, maar Hy laat hulle nie ongetroos nie. Hy verseker hulle dat Hy die bande van die dood sal verbreek en dat Sy liefde vir hulle nooit sal faal nie. ,,Nadat Ek opgestaan het, sal Ek voor julle uit na Galilea gaan." Mattheüs 26: 32. Nog voor die verloëning het hulle die sekerheid van vergifnis. Na Sy dood en opstanding het hulle geweet dat hulle vergewe is en dat hulle kosbaar was in die oë van Christus.

Jesus en die dissipels was op pad na Getsémané, aan die voet van die Olyfberg, 'n stil plekkie wat Hy dikwels opgesoek het om te peins en te bid. Die Heiland het reeds Sy sending na die wêreld aan Sy dissipels verduidelik, asook die geestelike verhouding wat hulle met Hom moes handhaaf. Nou illustreer Hy die les. Die maan skyn helder en ets 'n florerende wingerdstok vir Hom af. Hy wys Sy dissipels daarop en gebruik dit as sinnebeeld.

,,Ek is die ware wynstok," sê Hy. Pleks van die sierlike palm, die magtige seder of die stoere eik te neem, neem Jesus die wynstok met sy klouende ranke om Homself voor te stel. Die palmboom, die seder en die eik staan alleen. Hulle het geen steun nodig nie. Maar die wingerd rank aan die traliewerk en Mini so hemelwaarts. So was Christus as mens afhanklik van die Goddelike mag. ,,Ek kan uit Myself niks doen nie," het Hy gesê (Johannes 5: 30).

,,Ek is die ware wynstok." Die Jode het die wingerd altyd as die edelste van plante beskou—'n simbool van al wat kragtig, uitnemend en vrugbaar is. Israel is voorgestel as 'n wingerd wat God in die Beloofde Land geplant het. Die Jode het hul hoop op saligheid op hul verband met Israel berus. Maar Jesus sê: Ek is die ware wynstok. Moenie dink dat julle deur jul verband met Israel die lewe van God deelagtig kan word en erfgename van Sy belofte kan word nie. Net deur My kan die geeste​like lewe ontvang word.

,,Ek is die ware wynstok, en my Vader is die landbouer." Op die heuwels van Palestina het ons hemelse Vader hierdie vrugbare Wynstok geplant, en Hy was self die landbouer. Baie is aangetrek deur die skoonheid van hierdie Wynstok en het Sy hemelse oorsprong verkondig. Maar vir die leiers van Israel was hy soos 'n wortel in droë grond. Hulle het die plant geneem, dit verniel en onder hul onheilige voete vertrap. Hulle wou dit vir altyd vernietig. Maar die hemelse Landbouer het nooit Sy plant vergeet nie. Nadat die mens gedink het hy het hom gedood, het Hy dit geneem en aan die anderkant van die muur geplant. Die wynstok was nie langer sigbaar nie. Daar was dit beskerm teen die vernielsug van die mense. Maar die lote het oor die muur gehang. Hulle sou die Wingerdstok verteenwoordig. Daaraan kan ander lote nog aan die Wingerd geënt word. Daarvan is vrugte verkry. Verbygangers kon van daardie oes eet.

,,Ek is die wynstok, julle die lote," het Christus aan Sy dissipels gesê. Hoewel Hy op die punt was om van hulle verwyder te word, moes hul geestelike eenheid met Hom onveranderd bly. Soos die loot aan die wingerd, het Hy gesê, moet julle teenoor My staan. Die loot word in die lewende wynstok geënt, en vesel vir vesel, aar vir aar, word dit deel van die wynstok. Die lewe van die wynstok word die lewe van die loot. So ontvang die siel wat dood in die sonde is lewe deur met Christus verenig te word. Deur die geloof in Hom as 'n persoonlike Verlosser word die eenheid gevorm. Die sondaar verbind sy swakheid aan Christus se krag, sy leegheid aan Christus se volheid, sy tengerheid aan Christus se oneindige sterkte. Dan het hy die gesindheid van Christus. Die mensheid van Christus het ons mensheid aangeraak, en ons mensheid het die Goddelike aangeraak. So, deur die werking van die Heilige Gees, word die mens 'n deelgenoot aan die Goddelike natuur. In die Geliefde word hy aanvaar.

As hierdie eenheid met Christus eers verkry is, moet dit gehandhaaf word. Christus het gesê: ,,Bly in My, soos Ek in julle. Net soos die loot geen vrug kan dra van homself as dit nie in die wynstok bly nie, so kan julle ook nie as julle in My nie bly nie." Hier is geen terloopse aanraking, geen lukraak verbintenis nie. Die tak word deel van die lewende wynstok. Die vloei van lewe, krag en vrugbaarheid uit die wortel na die lote is onbelemmerd en aanhoudend. Afgesny van die wynstok, kan die loot nie lewe nie. Net so min, sê Jesus, kan julle sonder My leef. Die lewe wat julle van My ontvang het, kan net deur voortdurende gemeenskap behou word. Sonder My kan julle nie een sonde oorwin of een versoeking weerstaan nie.

,,Bly in My, soos Ek in julle." Om in Christus te bly, beteken om Sy Gees gedurig te ontvang in 'n lewe van onvoorwaardelike oorgawe aan Sy diens. Hierdie verbindingskanaal tussen die mens en sy God moet gedurig oop wees. Soos die wingerdloot die sap gedurig uit die lewende wynstok put, so moet ons aan Jesus vashou en deur die geloof van Hom die krag en volmaaktheid van Sy eie karakter ontvang.

Die wortel stuur sy sap deur die tak na die verste loot. So deel Christus die stroom van geestelike krag uit na elke gelowige. Solank die siel met Christus verenig is, is daar geen gevaar dat dit sal verdroog of agteruitgaan nie.

Die lewe van die wingerdstok sal in geurige vrugte aan die lote geopenbaar word. ,,Wie in My bly," sê Jesus, ,,en Ek in hom, by dra veel vrug; want sonder My kan julle niks doen nie." As ons deur die geloof in die Seun van God leef, sal die vrugte van die Gees in ons lewe gesien word; nie een sal ontbreek nie.

,,My Vader is die landbouer. Elke loot wat in My nie vrug dra nie, neem Hy weg." Hoewel die geënte loot uiterlik aan die wynstok gebind kan wees, kan die lewensverbintenis ontbreek. Dan sal daar geen groei of vrugbaarheid wees nie. So kan daar 'n oënskynlike verbintenis met Jesus wees sonder die ware eenheid met Hom deur die geloof. 'n Belydenis van geloof bring 'n mens in die kerk, maar die karakter en gedrag toon of hy in verbinding met Christus is. Dra hulle nie vrugte nie, is hulle vals lote. Hul skeiding van Christus bring net so gewis verderwing mee asof hulle dooie lote is. ,,As iemand in My nie bly nie," het Christus gesê, word hy uitgewerp soos die loot en verdroog; en hulle maak dit bymekaar en gooi dit in die vuur, en dit verbrand."

,,En elke loot wat vrug dra, die maak Hy skoon [snoei dit] sodat dit meer vrug kan dra." Van die gekose twaalf wat Jesus gevolg het, was een verdroogde loot op die punt om verwyder te word; die res sou onder die snoeimes van bittere beproewing deurloop. Jesus het plegtig en teer die doel van die landbouer verduidelik. Die snoeimes maak seer, maar dit is die Vader wat die mes in hande het. Hy werk nie met 'n roekelose hand of gevoellose hart nie. Daar is takke wat op die grond sleep; hulle moet losgesny word van die aardse steun waaraan hulle vasrank. Hulle moet hemelwaarts reik om hul steun in God te vind. Die oortollige blare wat die lewensap van die vrugte roof, moet verwyder word. Die bo-groeisel moet weggesny word, om toegang te maak vir die helende strale van die Son van Geregtigheid. Die landbouer snoei die skadelike groei weg, sodat die vrug ryker en oorvloediger kan wees.

,,Hierin is my Vader verheerlik," het Jesus gesê, ,,dat julle veel vrug dra." Die Here verlang om deur u die heiligheid, die weldadigheid, die mededeelsaamheid van Sy eie karakter te openbaar. Tog vra die Heiland die dissipels nie om te arbei om vrugte te dra nie. Hy sê hulle moet in Hom bly. ,,As julle in My bly," sê Hy, ,,en my woorde in julle, sal julle vra net wat julle wil he, en julle sal dit verkry." Dit is deur die woord dat Christus in Sy volgelinge bly. Dit is dieselfde lewenseenheid wat voorgestel word deur die eet van Sy vlees en die drink van Sy bloed. Die woorde van Christus is gees en lewe. Deur hulle te ontvang, ontvang u die lewe van die Wynstok. U leef ,,van elke woord wat deur die mond van God uitgaan" (Mattheüs 4:4). Die lewe van Christus in u lewer dieselfde vrugte as in Hom. Deur in Christus te lewe, aan Christus vas te hou, deur Christus ondersteun en deur Christus gevoed te word, dra u vrugte na die beeld van Christus.

In hierdie laaste gesprek met Sy dissipels het Christus die groot begeerte uitgespreek dat hulle mekaar sal liefhê soos Hy hulle liefgehad het. Hy het dit herhaaldelik genoem. ,,Dit is my gebod," het Hy herhaaldelik gesê, ,,dat julle mekaar moet liefhê." Sy eerste opdrag toe hulle alleen saam met Hom in die bovertrek was, was: ,,'n Nuwe gebod gee Ek julle, dat julle mekaar moet liefhê; soos Ek julle liefgehad het, moet julle ook mekaar liefhê." Vir die dissipels was hierdie opdrag iets nuuts; want hulle het mekaar nie liefgehad soos Christus hulle liefgehad het nie. Hy het geweet dat nuwe idees en impulse hulle sal moet beheers; dat hulle nuwe beginsels sal moet beoefen; deur Sy lewe en dood moes hulle 'n nuwe begrip van liefde ontvang. Die bevel om mekaar lief te he het 'n nuwe betekenis aangeneem in die lig van Sy eie opoffering. Die hele werk van genade is een aanhoudende liefdesdiens, selfverloëning en selfopoffering. Elke uur van Christus se verblyf op aarde het die liefde van God in onbedwingbare strome uit Hom gevloei. Almal wat met Sy Gees besiel is, sal liefhê soos Hy liefgehad het. Dieselfde beginsel wat Chris​tus gemotiveer het, sal almal motiveer in hul gedrag teenoor mekaar.

Hierdie liefde is die bewys van hul dissipelskap. ,,Hieraan sal almal weet dat julle my dissipels is," het Jesus gesê, ,,as julle liefde onder mekaar het." As mense verenig staan, nie deur dwang of eiebelang nie, maar deur liefde, openbaar hulle die werking van 'n invloed wat bo elke menslike invloed staan. Waar hierdie eenheid bestaan, is dit getuienis dat die beeld van God in die mens herstel word, dat 'n nuwe lewensbeginsel posgevat het. Dit wys dat die Goddelike natuur mag het om die bonatuurlike bose magte te weerstaan, en dat die genade van God die selfsug wat inherent in die natuurlike hart is, onderwerp.

As hierdie liefde in die kerk geopenbaar word, sal dit gewis die toorn van die Satan ontketen. Christus het nie 'n maklike weg vir Sy dissipels aangedui nie. ,,As die wêreld julle haat," het Hy gesê, ,,moet julle weet dat hy My voor julle gehaat het. As julle van die wêreld was, sou die wêreld sy eiendom liefhê. Maar omdat julle nie van die wêreld is nie, maar Ek julle uit die wêreld uitverkies het, daarom haat die wêreld julle. Onthou die woord wat Ek vir julle gesê het: 'n Dienskneg is nie groter as sy heer nie. As hulle My vervolg het, sal hulle jul ook vervolg. As hulle my woord bewaar het, sal hulle jul woord ook bewaar. Maar al hierdie dinge sal hulle aan julle doen ter wille van my Naam, omdat hulle Hom nie ken wat My gestuur het nie." Die evangelie moet deur aggressiewe stryd in weerwil van teenstand, gevaar, verlies en lyding verkondig word. Maar wie hierdie werk verrig, volg net in die spore

van sy Meester.  

As Verlosser van die wêreld het Christus gedurig voor 'n skynbare neerlaag te staan gekom. Hy, die genadeboodskapper na ons wereld, kon skynbaar weinig van die werk tot stand bring wat Hy graag wou verrig om op te hef en te red. Duiwelse invloede het gedurig in Sy weg gestaan. Maar Hy het Hom nie laat ontmoedig nie. Deur die profeet Jesaja sê Hy: ,,Tevergeefs het Ek My vermoei, my krag vir niks en vrugteloos verteer! Nogtans is my reg by die Here, en my loon is by my God. ... En Ek word geëer in die oë van die Here, en my God is my sterkte." Dit is aan Christus dat die belofte gegee is: ,,So sê die Here, die Verlosser van Israel, sy Heilige, aan die diep veragte, aan Hom wat 'n afsku is by die volk, 'n Kneg van die heersers: ... So sê die Here: ... Ek behoed U en gee U as 'n verbond van die volk, om die land weer op te rig, om verwoeste erfenisse te laat beërwe; om te sê aan die gevangenes: Gaan uit! aan hulle wat in duisternis is: Kom te voorskyn! ... Hulle sal geen honger en geen dors he nie, en die woestyngloed en die son sal hulle nie steek nie; want hulle Ontfermer sal hulle lei en hulle saggies aanbring na die fonteine van water." Jesaja 49:4, 5, 7-10.

Op hierdie woord het Jesus vertrou, en Hy het die Satan geen houvas gegee nie. Op die vooraand van die laaste fase van Christus se vernedering, toe die diepste droefheid oor Sy siel gekom het, het Hy vir Sy dissipels gesê: ,,Die owerste van hierdie wêreld kom en het aan My niks nie." ,,Die owerste van hierdie wêreld [is] geoordeel." Nou sal hy buitentoe gedryf word. (Johannes 14:30; 16:11; 12:31.) Met profetiese oog het Christus die tonele wat in Sy laaste groot botsing sou volg, voor Hom sien afspeel. Hy wis dat wanneer Hy so uitroep: ,,Dit is volbring," die ganse hemel sou juig. Sy oor kon van ver die musiek en die vreugdegeroep in die hemelse howe hoor. Hy wis dat die doodsklok dan vir die ryk van die Satan sou lui en dat die Naam van Christus van wêreld tot wêreld deur die heelal sou weerklink.

Dit het Christus verheug dat Hy meer vir Sy volgelinge kon doen as wat hulle kon vra of dink. Hy het met selfvertroue gepraat, wetende dat 'n almagtige dekreet uitgevaardig is nog voor die wêreld gemaak is. Hy wis dat die waarheid, gewapen met die almag van die Heilige Gees, die stryd teen die Bose sou win; en dat die bloedbevlekte vaandel seëvierend oor Sy volgelinge sou wapper. Hy wis dat die lewe van Sy vertrouende dissipels soos Syne sou wees—'n reeks ononderbroke oorwinnings, nie hier as sodanig gesien nie, maar as sodanig in die groot hiernamaals herken.  

,,Dit het Ek vir julle gesê," het Hy gesê, ,,dat julle in My vrede kan he. In die wêreld sal julle verdrukking he; maar hou goeie moed, Ek het die wêreld oorwin." Christus het nie gefaal nie, en was ook nie ontmoedig nie, en Sy volgelinge moet dieselfde volhardende geloof aan die dag le. Hulle moet leef soos Hy geleef het en werk soos Hy gewerk het, omdat hulle op Hom vertrou as die groot Meesterwerker. Hulle moet moed, lewenslus en volharding he. Al skyn onmoontlikhede voor hulle op te doem, moet hulle in Sy genade voorwaarts tree. Pleks van moeilikhede te beklaag, is hulle geroepe om dit te bowe te kom. Hulle moet vir niks wanhoop nie, maar vir alles hoop. Met die goue ketting van Sy weergalose liefde het Christus hulle aan die troon van God gebind. Dit is Sy wil dat die hoogste invloed in die heelal, wat straal uit die bron van alle krag, aan hulle moet behoort. Hulle moet mag he om die bose te weerstaan—'n mag wat nie deur die aarde, of die dood of die doderyk oorweldig kan word nie, 'n mag wat hulle in staat sal stel om te oorwin soos Christus oorwin het.

Christus beoog dat die hemelse orde, die hemelse heerskappy, die hemelse eensgesindheid, in Sy kerk op aarde verteenwoordig sal wees. So word Hy in Sy kinders verheerlik. Deur hulle sal die Son van Geregtigheid met ongedoofde glans in die wêreld skyn. Christus het Sy kerk toegerus om 'n groot oes van heerlikheid van Sy verloste, vrygekoopte eiendom te ontvang. Aan Sy kinders het Hy vermoëns en seëninge geskenk sodat hulle Sy eie toereikendheid kan demonstreer. Die kerk, toe​gerus met die geregtigheid van Christus, is Sy opslagplek waarin al die rykdom van Sy genade en liefde in voile luister gesien kan word. Chris​tus beskou Sy kinders in hul reinheid en volmaaktheid as die loon van Sy vernedering en die aanvulling van Sy heerlikheid—Christus, die groot Middelpunt, uit wie al die heerlikheid uitstraal.

Die Heiland het Sy onderrig met kragtige, hoopvolle woorde afgerond. Toe het Hy Sy siel uitgestort in 'n gebed vir Sy dissipels. Hy het sy oë na die hemel opgehef en gesê: ,,Vader, die uur het gekom; verheerlik u Seun, sodat u Seun U ook kan verheerlik—soos U Hom mag oor alle vlees gegee het, sodat Hy aan almal wat U Hom gegee het, die ewige lewe kan gee. En dit is die ewige lewe, dat hulle U ken, die enige waaragtige God, en Jesus Christus wat U gestuur het."

Christus het die werk voltooi wat aan Hom gegee is. Hy het God op aarde verheerlik. Hy het die Vader se Naam geopenbaar. Hy het hulle uitgesoek wat Sy werk onder die mense moes voortsit. Toe sê Hy: ,,Ek is in hulle verheerlik. En Ek is nie meer in die wêreld nie, maar hulle is in die wereld; en Ek kom na U toe. Heilige Vader, bewaar in u Naam die wat U My gegee het, sodat hulle een kan wees net soos Ons." ,,Ek bid nie vir hulle alleen nie, maar ook vir die wat deur hulle woord in My sal glo—dat almal een mag wees ... Ek in hulle en U in My, sodat hulle volkome een kan wees; en dat die wêreld kan weet dat U My gestuur het, en hulle liefgehad het net soos U My liefgehad het."

En so, in die taal van Een wat oor Goddelike gesag beskik, gee Christus Sy uitverkore kerk in die arms van die Vader oor. As geheiligde hoëpriester tree Hy vir Sy volk in. As getroue herder versamel Hy die kudde onder die skaduwee van die Almagtige, in 'n sterk en gewisse skuiling. Vir Hom lê die laaste botsing met die Satan voor, en Hy gaan uit dit tegemoet.  

74 Getsémané
Vergesel van Sy dissipels het die Heiland Hom langsaam na die tuin van Getsémané gewend. Die Paasmaan het helder en vol uit 'n wolklose hemel geskyn. Die pelgrims se tentestad het in stilte versink.

Jesus was in ernstige gesprek met Sy dissipels gewikkel terwyl Hy hulle onderrig; maar toe Hy Getsémané nader, het Hy eienaardig stil geword. Hy het hierdie plek dikwels vir oorpeinsing en gebed opgesoek; maar nooit met 'n hart so vol droefheid soos in hierdie nag van foltering nie. Op aarde het Hy gedurig in die lig van die teenwoordigheid van God gewandel. In Sy botsings met mense wat deur die gees van die Satan self besiel was, kon Hy sê: ,,Hy wat My gestuur het, is met My; die Vader het My nie alleen gelaat nie, omdat Ek altyd doen wat Hom welgevallig is" (Johannes 8:29). Maar nou was dit asof Hy uitgesluit was uit die lig van die teenwoordigheid van God. Nou word Hy saam met die oortreders getel. Die skuld van die gevalle mensdom moet Hy dra. Op Hom, wat geen sonde geken het nie, moet al ons ongeregtighede gelê word. So verskriklik lyk die sonde vir Hom, so swaar die skuldelas wat Hy moet dra, dat dit dreig om Hom te laat vrees dat dit Hom vir ewig van Sy Vader se liefde sal skei. Hy voel hoe vreeslik die toorn van God teen die ongeregtigheid is, en roep uit: ,,My siel is diep bedroef tot die dood toe."

Toe hulle die tuin nader, het die dissipels bewus geraak van die verandering wat oor hul Meester gekom het. Nog nooit tevore het hulle Hom so stil en bedroef gesien nie. Gaandeweg het die vreemde droefheid toegeneem; tog het hulle Hom nie durf vra wat die rede is nie. Hy het gewaggel asof Hy wou val. Toe hulle die tuin bereik, het die dissipels besorg Sy gunstelingplekkie opgesoek, sodat hul Meester kon rus. Elke  tree was nou moeisaam. Hy het hardop gekreun, asof onder die gewig van 'n verskriklike las. Twee keer moes Sy metgeselle Hom ondersteun, sodat Hy nie val nie.

Naby die ingang van die tuin het Jesus al Sy dissipels behalwe die drie agtergelaat en hulle aangesê om vir hulself en vir Hom te bid. Saam met Petrus, Jakobus en Johannes het Hy Hom na die afgesonderde dieptes van die tuin begewe. Hierdie drie dissipels was Christus se mees vertroude metgeselle. Hulle het Sy heerlikheid op die berg van verheerliking aanskou, Hom met Moses en Elia sien praat, en die stem uit die hemel gehoor. Nou, in Sy felle stryd, wou Christus hulle naby Hom he. Dikwels het hulle die nag hier saam met Hom deurgebring. Dan het hulle gewoonlik, nadat hulle 'n rukkie gewaak en gebid het, 'n klein entjie van hul Meester af ongestoord geslaap totdat Hy hulle in die oggend wakkergemaak het vir die nuwe dag se taak. Maar nou wou Hy he hulle moet die nag saam met Hom in gebed deurbring. Tog kon Hy dit nie verduur dat selfs hulle die foltering wat Sy siel moes deurmaak, aanskou nie.

,,Bly hier," het hy gesê, ,,en waak saam met My."

Hy het Hom 'n entjie van hulle verwyder—na genoeg sodat hulle Hom nog kon sien en hoor—en op die grond neergeval. Hy het gevoel dat Hy deur die sonde van Sy Vader geskei word. Die kloof was so wyd, so donker, so diep, dat dit Sy gees laat sidder het. Hy moet nie sy Goddelike mag uitoefen om hierdie smart te ontwyk nie. As mens moet Hy die gevolge van die mens se sonde deurmaak. As mens moet Hy die toorn van God teen ongeregtigheid verduur.

Hierdie belewenis was vir Christus iets ongekends tot nou toe. Sy lyding kan tereg beskryf word in die woorde van die profeet: ,,Ontwaak, o swaard, teen my herder, en teen die man wat my metgesel is! spreek die Here van die leërskare" (Sagaria 13:7). As borg en plaasvervanger vir die sondige mens het Christus onder die Goddelike geregtigheid gely. Hy het gesien wat geregtigheid beteken. Tot nou toe was Hy 'n voorspraak vir ander; nou het Hy verlang om self 'n voorspraak te he.

Toe Christus Sy eenheid met die Vader voel verkrummel, het Hy gevrees dat Hy as mens nie in staat sou wees om die komende botsing met die magte van die duisternis te verduur nie. In die versoeking in die woestyn was die lot van die mensdom in die weegskaal. Toe was Christus die oorwinnaar. Nou het die versoeker opgedaag vir die laaste, woeste botsing. Hiervoor het hy hom in die drie jaar van Christus se bediening voorberei. Alles was vir hom op die spel. As hy hier sou misluk, sou sy hoop op opperheerskappy verlore wees; sou die koninkryke van die wêreld gewis Christus s'n word en sou hy self verslaan en uitgewerp word.  Maar as Christus oorwin kon word, sou die aarde die koninkryk van die Satan word en sou die mensdom vir ewig in sy mag wees. Bewus van alles' wat in hierdie stryd op die spel is, was Christus se siel bevrees dat Hy van God geskei sou word. Die Satan wou Hom wysmaak dat as Hy vir 'n sondige wêreld sou borg staan, die skeiding onherroepelik sou wees. Hy sou met die koninkryk van die Satan vereenselwig word en sou nooit weer een met God kon word nie.

En wat sou met hierdie opoffering bereik word? Hoe hopeloos het die skuld en die ondankbaarheid van die mens nou voorgekom! Die Satan het die toestand op sy ergste vir die Heiland geskilder: Die volk wat beweer dat hulle in stoflike en geestelike seëninge bo alle andere bevoorreg is, het Jou verwerp. Hulle wil Jou, die middelpunt en seel van die beloftes wat aan hulle as uitverkore volk gemaak is, vernietig. Een van Jou eie dissipels, wat deur Jou onderrig is en aan die spits van kerklike bedrywighede was, gaan Jou verraai. Een van Jou ywerigste volgelinge sal Jou verloën. Almal gaan Jou verlaat. Christus se hele wese het gesidder by die gedagte. Dat hulle wat Hy onderneem het om te red, hulle wat Hy so liefgehad het, gemene saak met die Satan sou maak, dit het Sy siel deurboor. Die stryd was verskriklik. Sy omvang was die skuld van Sy volk, van Sy beskuldigers en verraaier, die skuld van 'n wêreld in sonde gedrenk. Die sondes van die mens het swaar op Christus gedruk, en die besef van die toorn van God teen die sonde het Sy lewe uitgepers.

Aanskou Hom daar, waar Hy die prys vir die siel van die mens opweeg. In Sy foltering kleef Hy aan die koue grond, asof Hy wil voorkom dat Hy verder van God weggesleur word. Die koue nagdou sif op Hom neer waar Hy daar le, maar Hy kom dit nie agter nie. Van Sy bleek lippe kom die bittere geroep: ,,My Vader, as dit moontlik is, laat hierdie beker by My verbygaan." Maar selfs nou voeg Hy by: ,,Nogtans nie soos Ek wil nie, maar soos U wil."

Die mensehart verlang na simpatie in lyding. Hierdie verlange het Christus in Sy diepste wese gevoel. In Sy hoogste sieleangs het Hy na die dissipels gekom met 'n hunkering na woorde van bemoediging van hulle wie Hy so dikwels geseën en getroos het en in leed en ellende beskerm het. Hy wat altyd 'n simpatieke woord vir hulle gereed gehad het, het nou bomenslike leed deurgemaak en het gesmag na die wete dat hulle vir Hom en vir hulself bid. Hoe donker het die boosheid van die sonde nou gelyk! Die versoeking was groot om die mensdom die gevolge van sy eie ongeregtigheid te laat dra terwyl Hy vlekkeloos voor God staan. As Hy maar net,kon weet dat Sy dissipels dit besef en waardeer, sou dit Hom al krag gee.

 Hy het pynlik orent gesukkel en gesteier na die plek waar Hy Sy metgeselle agtergelaat het. Dog Hy ,,vind hulle aan die slaap." Het Hy hulle in gebed aangetref, sou dit Hom beter laat voel het. As hulle skuiling by God gesoek het, sodat die magte van die Bose hulle nie kon oorweldig nie, sou hul onwrikbare geloof Hom krag gegee het. Maar hulle het nie ag geslaan op Sy waarskuwing: ,,Waak en bid" nie. Eers was hulle ontsteld om hul Meester, wat gewoonlik so kalm en waardig was, nou met 'n onbegryplike leed te sien worstel. Hulle het gebid toe hulle Sy gefolterde krete hoor. Hulle wou hul Here nie in die steek laat nie, maar dit was asof 'n bedwelming oor hulle gekom het—wat hulle kon afgeskud het as hulle by God aanhou pleit het. Hulle het nie besef hoe nodig dit is om te waak en ernstig te bid om versoeking te kan weerstaan nie.

Net voor Hy Hom na die tuin begeef het, het Jesus vir die dissipels gesê: ,Julle sal almal in hierdie nag aanstoot neem aan My." Hulle het Hom plegtig verseker dat hulle saam met Hom die tronk en die dood tegemoet sou gaan. En die arme, selfversekerde Petrus het gesê: ,,A1 sal almal ook aanstoot neem, dan tog nie ek nie!" (Markus 14:27, 29.) Maar die dissipels het op hulself vertrou. Hulle het nie opgesien na die magtige Helper soos Christus hulle aangeraai het nie. Toe die Heiland dus die grootste behoefte aan hul gebede en simpatie gehad het, het Hy hulle aan slaap gevind. Selfs Petrus het geslaap.

En Johannes, die minsame dissipel wat teen Jesus se bors geleun het, was aan slaap. Johannes se liefde vir sy Meester moes hom tog wakker gehou het! Sy ernstige gebede moes saam met sy geliefde Heiland s'n opgegaan het in die uur van Sy intense smart. Die Heiland het hele nagte in gebed vir Sy dissipels deurgebring, sodat hul geloof kon staande bly. As Jesus nou die vraag wat Hy eens aan Johannes en Jakobus gestel het moes vra: ,,Kan julle die beker drink wat Ek aanstonds gaan drink, en gedoop word met die doop waarmee Ek gedoop word?" sou hulle dit nie gewaag het om te antwoord: ,,Ons kan" nie (Mattheüs 20:22).

Die dissipels het wakker geword toe Jesus praat, maar hulle het Hom skaars herken, smart het Sy gelaat so verander. Jesus het Petrus aangespreek: ,,Simon, slaap jy? Was jy nie in staat om een uur te waak nie? Waak en bid dat julle nie in versoeking kom nie. Die gees is wel gewillig, maar die vlees is swak." Die swakheid van Sy dissipels het Jesus se meegevoel opgewek. Hy het gevrees dat hulle nie die toets wat Sy verraad en dood oor hulle sou bring, sou kon deurstaan nie. Hy het hulle nie bestraf nie, maar net gesê: ,,Waak en bid, dat julle nie in versoeking kom nie." Selfs in Sy donkere leed het Hy 'n verskoning vir hul swakheid probeer vind. ,,Die gees is wel gewillig," het Hy gesê, ,,maar die vlees is swak."

Weer het 'n bomenslike smart die Seun van God beetgepak, en uitgeput het Hy teruggesteier na die plek waar Hy pas geworstel het. Sy lyding was selfs groter as voorheen. Toe die leed Sy siel aangryp, het Sy sweet ,,geword soos bloeddruppels wat op die grond val." Die sipres en palmbome was die stille getuies van Sy smart. Van hul blare af het swaar doudruppels op Sy geteisterde liggaam geval, asof die natuur self ween oor sy Skepper wat hier teen die magte van die duisternis worstel.

Kort tevore het Jesus soos 'n magtige seder gestaan voor die storm van verset wat teen Hom gewoed het. Hardkoppige mense, harte vol kwaadwilligheid en lis, het tevergeefs geprobeer om Hom te verwar en te oorweldig. As die Seun van God het Hy daar prinslik voor hulle gestaan. Nou was Hy soos 'n riet wat deur 'n storm geteister word. Hy het die voleinding van Sy werk soos 'n oorwinnaar tegemoet gegaan nadat elke tree van Hom 'n oorwinning oor die duistere magte was. Soos Een wat reeds verheerlik was, het Hy Hom een met God verklaar. Op onwankelbare toon het Hy Sy lofliedere aangehef. Hy het die dissipels vol moed en teerheid aangespreek. Nou het Hy die uur van die mag van die duisternis bereik. Nou is Sy stem op die stil aandlug gedra—nie in segetone nie, maar vol menseleed. Die woorde van die Heiland het die ore van die lomerige dissipels bereik: ,,My Vader, as hierdie beker nie by My kan verbygaan sonder dat Ek dit drink nie, laat u wil geskied."

Die eerste ingewing van die dissipels was om na Hom te gaan; maar Hy het hulle aangesê om daar te bly en om te waak en te bid. Toe Jesus kom, vind Hy hulle nog aan die slaap. Weer het Hy 'n drang na kameraadskap gevoel, na een of ander woord van Sy dissipels wat Hom krag sou gee en die duisternis wat dreig om Hom te oorweldig, sou verdryf. Maar hul oë was swaar; ,,en hulle het nie geweet wat om Hom te antwoord nie." Sy teenwoordigheid het hulle nugter wakker gemaak. Hulle het die bloederige angssweet op Sy aangesig gesien en is met vrees vervul. Hulle kon Sy sielenood nie verklaar nie. ,,So misvormd was sy voorkoms, geen mens meer nie, en sy gestalte was nie soos die van 'n mensekind nie." Jesaja 52:14.

Jesus het Hom weer eenkant afgesonder en op Sy aangesig geval, oorweldig deur die afgryslikheid van 'n groot duisternis. In daardie uur van beproewing het die menslike in die Seun van God gesidder. Nou het Hy nie vir Sy dissipels gebid dat hulle geloof nie moet faal nie, maar vir Sy eie versoekte, gefolterde siel. Die verskriklike oomblik het aangebreek—die oomblik wat die lot van die wêreld sou beslis. Die lot van die mens het in die weegskaal gedobber. Christus kon selfs nou weier om die beker wat vir die skuldige mens voorgehou word, te ledig. Dit was nog nie te laat nie. Hy kon die bloedsweet van Sy aangesig afvee en die mensdom los om in sy sonde te sterf. Hy kon nog sê: Laat die oortreder boet vir sy sonde, en Ek^sal na My Vader terugkeer. Sal die Seun van God die bittere beker van vernedering en smart drink? Sal die onskuldige die gevolge van die vloek van die sonde dra om die skuldige te red? Die woorde kom bewend oor die bleke lippe van Jesus: ,,My Vader, as hierdie beker nie by My kan verbygaan sonder dat Ek dit drink nie, laat u wil geskied."

Drie maal het Hy dit gebid. Drie maal het die mens in Hom teruggedeins voor die laaste, hoogste offer. Maar nou het die geskiedenis van die mensdom voor die Verlosser van die wêreld opgedoem. Hy sien dat as oortreders aan hulself oorgelaat moet word, hulle moet vergaan. Hy sien die mens se hulpeloosheid. Hy sien die mag van die sonde. Die geweeklaag van 'n gedoemde wêreld klink voor Hom op. Hy sien die lot wat op hulle wag, en neem Sy besluit. Hy sal die mens red teen welke prys ook al. Hy aanvaar Sy bloeddoop, sodat die gedoemde miljoene die ewige lewe kan behaal. Hy het die hemelse howe, waar alles rein, gelukkig en heerlik is, verlaat om die een verlore skaap, die een wêreld wat in sonde verval het, te red. Hy sal Sy sending deursien. Hy sal die soenoffer word vir 'n ras wat op sonde besluit het. Nou adem Sy gebed net onderwerping: ,,As hierdie beker nie by My kan verbygaan sonder dat Ek dit drink nie, laat u wil geskied."

Nadat Hy die besluit geneem het, het Hy sterwend neergeslaan op die grond van waar Hy gedeeltelik opgestaan het. Waar was Sy dissipels nou om hul hande teer onder die hoof van hul uitgeputte Meester te sit en om daardie gelaat wat so misvormd is, te baai? Die Heiland het die wynpers alleen getrap en van die mense was daar niemand by Hom nie.

Maar God het saam met Sy Seun gely. Engele het die Heiland se angs aanskou—hul Here, omring deur legioene duiwels, Sy wese neergedruk deur 'n sidderende, geheimsinnige vrees. Daar was stilte in die hemel. Geen harp is aangeraak nie. As die mens die verbasing van die engele kon sien waar hulle in stille droefheid sien hoe die Vader Sy strale van lig, liefde en heerlikheid van Sy geliefde Seun weerhou, sou hulle beter verstaan het hoe afstootlik die sonde in Sy oë is.

Die sondelose wêreld en die hemelse engele het met intense belangstelling toegekyk toe die botsing sy einde nader. Die Satan en sy bose legioene het hierdie groot krisis in die verlossingswerk aandagtig dopgehou. Die magte van goed en kwaad het gewag om te sien wat die antwoord op Christus se drie maal herhaalde gebed sou wees. Engele het verlang om die lydende Godmens te help, maar dit mog nie wees nie.  Daar was geen ontkoming vir die Seun van God nie. In hierdie angswekkende krisis, waar alles op die spel is, waar die geheimsinnige beker bewe in die hande van die lydende, het die hemele oopgegaan en 'n lig die stormagtige duisternis van die krisisuur verlig, en die magtige engel wat in die teenwoordigheid van God staan—in die pos waaruit die Satan geval het—het Christus kom bystaan. Die engel het nie gekom om die beker uit Christus se hand te neem nie, maar om Hom krag te gee om dit te drink, met die versekering van die Vader se liefde. Hy het gekom om krag aan die biddende Godmens te gee. Hy het die geopende hemel vir Hom gewys, Hom vertel van die siele wat gered sou word as gevolg van Sy lyding. Hy het Hom verseker dat Sy Vader groter en magtiger as die Satan is, en dat Sy dood tot die Satan se volkome ondergang sou lei, en dat die koninkryk van hierdie wêreld aan die heiliges van die Allerhoogste gegee sou word. Hy het Hom vertel dat Hy die moeitevolle lyde van Sy siel sal sien en versadig sal word, omdat Hy 'n menigte mense gered sou sien—vir ewig gered.

Christus se lyding het nie daar opgehou nie, maar die terneergedruktheid en moedeloosheid het Hom verlaat. Die storm het nog geensins bedaar nie, maar Hy om wie dit gewoed het, was versterk om dit te trotseer. Hy het kalm en bedaard daar uitgekom, met 'n hemelse vrede op Sy bloedbevlekte gelaat. Hy het verduur wat geen mens ooit sou kon verduur nie; want Hy het die lyding van die dood vir elke mens gesmaak.

Die slapende dissipels is skielik gewek deur die lig wat die Heiland omring. Hulle het die engel oor hul uitgeputte Meester sien buk. Hulle het gesien hoe hy die Heiland se hoof op sy boesem lig en hemelwaarts wys. Hulle het sy stem gehoor, soos heerlike musiek, wat troos en hoop bring. Die dissipels het teruggedink aan die berg van verheerliking. Hulle het ook die heerlikheid onthou wat Jesus in die tempel omring het en die stem van God wat uit die wolk gespreek het. Nou is dieselfde heerlikheid weer geopenbaar, en hulle was nie meer bekommerd oor hul Meester nie. Hy was in die sorg van God; 'n magtige engel is gestuur om Hom te beskerm. En weer verval die dissipels in die eienaardige lomerigheid wat hulle oorweldig. Weer vind Jesus hulle aan die slaap.

Hy kyk hulle bedroef aan en sê: ,,Slaap maar voort en rus. Kyk, die uur is naby, en die Seun van die mens word oorgelewer in die hande van sondaars."

En terwyl Hy nog praat, hoor Hy die voetstappe van die gepeupel wat na Hom soek, en Hy sê: ,,Staan op, laat ons gaan; kyk, hy is naby wat My verraai."

Geen spore van die pas deurgestane is sigbaar as Jesus na vore tree, Sy verraaier tegemoet nie. Hy het 'n entjie voor die dissipels gaan staan en gesê: ,,Wie soek julle?" Hulle het geantwoord: ,,Jesus, die Nasarener." Jesus het geantwoord: ,,Dit is Ek." Toe Hy dit sê, het die engel wat Jesus pas kom versterk het tussen Hom en die skare in beweeg. 'n Goddelike lig het die Heiland se gelaat verlig en 'n gedaante soos 'n duif het Hom oorskadu. In die teenwoordigheid van hierdie Goddelike luister kon die moorddadige gepeupel nie 'n oomblik staande bly nie. Hulle het teruggedeins. Priesters, ouderlinge, soldate en selfs Judas het soos dooie mense op die grond neergeslaan.
=

Die engel het hom onttrek en die lig het weggevaag. Jesus kon ontsnap het, maar Hy het net daar bly staan, kalm en selfversekerd. Verheerlik het Hy daar voor die hardvogtige bende gestaan, wat nou plat en hulpeloos voor Sy voete le. Die dissipels het dit in stille verbasing en eerbied aanskou.

Maar gou het die toneel verander. Die gepeupel het orent gekom. Die Romeinse soldate, die priesters en Judas het hulle om Christus geskaar, asof skaam oor hul swakheid en bang dat Hy nog sou ontsnap. Weer het die Heiland gevra: ,,Wie soek julle?" Hulle het die bewys gehad dat Hy wat daar voor hulle staan, die Seun van God is, maar hulle wou hulle nie laat oortuig nie. Op die vraag: ,,Wie soek julle?" het hulle weer geantwoord: ,,Jesus, die Nasarener." Toe sê die Heiland: ,,Ek het vir julle gesê dat dit Ek is. As julle My dan soek, laat hierdie manne weggaan." En Hy wys na die dissipels. Hy wis hoe swak hul geloof was en wou hulle teen versoekings en beproewings beskerm. Hy was gereed om Homself vir hulle op te offer.  

Judas die verraaier het nie vergeet watter rol hy moes speel nie. Toe die gepeupel die tuin binnegaan, het hy hulle gelei, met die hoëpriester kort op sy hakke. Aan die bende het hy 'n teken gegee en gesê: ,,Die een wat ek sal soen, dit is Hy, gryp Hom!" (Mattheüs 26:48). Nou gee hy voor dat hy niks met hulle te doen het nie. Hy kom tot by Jesus, neem Sy hand soos 'n ou bekende. Met die woorde: ,,Gegroet, Rabbi!" soen hy Hom herhaaldelik, en gee hy voor dat hy ween uit meegevoel vir Hom in Sy gevaar.

Jesus sê vir hom: ,,Vriend, waarvoor is jy hier?" En met 'n stem wat bewe van droefheid laat Hy volg: ,,Judas, verraai jy die Seun van die mens met 'n kus?" Hierdie beroep moes die gewete van die verraaier opgewek het en sy hardvogtige hart ontroer het; maar eerbaarheid, trou en mensedeernis het hom verlaat. Hy het uitdagend bly staan en geen geneentheid verraai om te versag nie. Hy het hom aan die Satan oorgegee en het geen krag gehad om te weerstaan nie. Jesus het die verraaier se kus nie geweier nie.  Die gepeupel het moed geskep toe hulle sien hoe Judas Hom, wat nog maar pas gelede voor hulle verheerlik was, aanraak. Nou het hulle die hande aan Jesus geslaan en daardie kosbare hande, wat altyd net goed gedoen het, begin vasbind.

Die dissipels het gedink dat hul Meester nie sou toelaat dat hulle Hom arresteer nie. Want dieselfde krag wat die gepeupel soos dooies laat neerslaan het, kon hulle hulpeloos hou totdat Jesus en Sy metgeselle kon ontsnap. Hulle was teleurgesteld en verontwaardig toe hulle die toue sien waarmee hulle Sy dierbare hande begin vasbind. In sy blinde woede het Petrus sy swaard uitgetrek en sy Meester probeer verdedig, maar hy het net 'n oor van die hoëpriester se kneg afgekap. Toe Jesus sien wat gebeur, ruk Hy Sy hande los, hoewel Hy nog styf deur die Romeinse soldate vasgehou word, en sê: ,,Dit is genoeg." Toe raak Hy die gewonde oor aan, en dadelik was dit gesond. Toe sê Hy vir Petrus: ,,Sit jou swaard in sy plek terug; want almal wat die swaard neem, sal deur die swaard vergaan. Of dink jy dat Ek nie nou my Vader kan bid en Hy vir My meer as twaalf legioene van engele beskikbaar sal stel nie?"—'n legioen in die plek van elke dissipel. O, waarom tog, het die dissipels gewonder, doen Hy niks om Homself en ons te red nie? Ten antwoord op hul onuitgesproke gedagtes, voeg Hy by: ,,Hoe sou die skrifte dan vervul word dat dit so moet gebeur?" ,,Die beker wat die Vader My gegee het, sal Ek dit dan nie drink nie?"

Die amptelike waardigheid van die Joodse leiers het hulle nie belet om hulle aan te sluit by die bende wat Jesus kom vang het nie. Sy gevangeneming was veels te belangrik om dit aan ondergeskiktes oor te laat; die listige priesters en ouderlinge het hulle by die tempelpolisie en die gepeupel gevoeg en Judas na Getsémané gevolg. Watter geselskap vir daardie waardigheidsbekleërs om mee om te gaan—'n bende wat belus is op opwinding, en gewapen met allerhande soorte tuig, asof hulle op 'n wilde dier gaan jag maak!

Toe werp Christus 'n deurborende blik op die priesters en ouderlinge. Hulle sou die woorde wat Hy daar geuiter het nie vergeet solank as wat hulle lewe nie. Hulle was so skerp soos die skerp pyle van die Almagtige. Waardig het Hy gesê: Julle kom teen My met swaarde en stokke soos teen 'n dief of rower. Dag vir dag het Ek in die tempel gesit en leer. Julle het alle geleentheid gehad om My toe te gryp, maar julle het dit nie gedoen nie. Die nag is beter vir julle soort werk. ,,Dit is julle uur en die mag van die duisternis."

Die dissipels was skrikbevange toe hulle sien Jesus laat toe dat hulle Hom boei en neem. Hulle het aanstoot geneem dat Hy sou toelaat dat hierdie vernedering Hom en hulle oorkom. Hulle kon Sy gedrag nie verstaan nie en het Hom dit kwalik geneem dat Hy Hom aan die gepeupel onderwerp het. In hul verontwaardiging en vrees het Petrus voorgestel dat hulle hulself red. Op hierdie wenk ,,het al die dissipels Hom verlaat en gevlug." Maar Christus het voorspel dat hulle Hom sou verlaat. ,,Kyk," het Hy gesê, ,,die uur kom en het nou gekom dat julle uitmekaar gejaag sal word, elkeen na sy eie toe, en My alleen sal laat; tog is Ek nie alleen nie, omdat die Vader met My is" (Johannes 16:32).  

75 Voor Annas en die Hof van Kajafas
Oor die spruit Kedron, by tuine en olyfboorde verby, en deur die verlate strate van die slapende stad, het hulle Jesus haastig voortgelei. Dit was reeds na middernag en die gejoel van die gepeupel het die stilte verbreek. Die Heiland was geboei en goed bewaak, en Hy het moeisaam beweeg. Maar Sy veroweraars het Hom haastig na die paleis van Annas, die afgetrede hoëpriester, geneem.

Annas was die hoof van die dienende priesterfamilie, en uit eerbied vir sy ouderdom is hy deur die volk as hoëpriester erken. Sy raad is gevra en uitgevoer asof dit die stem van God was. Hy moet Jesus eers sien as gevangene van die priesterdom. Hy moet teenwoordig wees by die verhoor van die gevangene, ingeval die minder ervare Kajafas dalk nie daarin slaag om hul doel verwesenlik te kry nie. Sy geslepenheid en lis sal hier nodig wees, want Christus moet teen elke prys skuldig bevind word.

Christus sou formeel deur die Joodse Raad verhoor word, maar voor Annas is Hy voorlopig ondervra. Kragtens Romeinse wet was die Joodse Raad nie by magte om die doodvonnis te voltrek nie. Hulle kon 'n ge​vangene slegs verhoor en veroordeel, maar dit moes deur die Romeinse owerhede bekragtig word. Daarom was dit nodig om aanklagte teen Christus in te bring wat deur die Romeine as strafregtelik beskou sou word, 'n Aanklag moes ook gevind word om Hom in die oë van die Jode veroordeel te kry. Etlike priesters en owerhede is deur die leer van Christus oortuig, en net die vrees om uit die sinagoge verban te word, het belet dat hulle Hom bely. Die priesters het Nikodemus se vraag nog nie, vergeet nie: ,,Oordeel ons wet die mens sender om hom eers te hoor en te weet wat hy doen?" (Johannes 7:51). Hierdie vraag het die raad voorlopig in die war gebring. Daarom moet Josef van Arimathea en Nikodemus nie nou ontbied word nie, maar dalk is daar ander wat dit sal waag om vir die geregtigheid in die bresse te tree. Die verhoor moet so gereël word dat dit die lede van die Joodse Raad teen Christus sal verenig. Daar was twee klagte wat die priesters graag gehandhaaf wou sien. As bewys kon word dat Jesus 'n godslasteraar is, sou Hy deur die Jode veroordeel word. As Hy van sedisie skuldig bevind kon word, sou die Romeine Hom veroordeel. Op hierdie tweede klag het Annas hom eers toegespits. Hy het Jesus uitgevra aangaande Sy dissipels en leer, hopende dat die gevangene iets sou sê waarop 'n saak teen Hom gebou kon word. Hy wou graag een of ander verklaring uit Hom kry wat sou bewys dat Hy 'n geheime beweging wou organiseer met die doel om 'n nuwe koninkryk op te rig. Dan sou die priesters Hom aan die Romeine kon uitlewer as 'n rusverstoorder en rebelleleier.

Christus het die priester se oogmerke soos 'n boek gelees. Asof hy Sy ondervraer se diepste gedagtes lees, het Hy ontken dat daar enige geheime ooreenkoms tussen Hom en Sy volgelinge bestaan, of dat Hy hulle in die geheim bymekaar gekry het met die doel om Sy planne te verdoesel. Daar was geen geheime aan Sy oogmerke of leer verbonde nie. ,,Ek het ronduit tot die wêreld gespreek," het Hy geantwoord, ,,Ek het altyd in die sinagoge geleer en in die tempel waar die Jode van alle kante vergader; en in die geheim het Ek niks gespreek nie."

Die Heiland het hier 'n teenstelling geskets tussen Sy manier van handel en die metodes van Sy beskuldigers. Maande nou al het hulle Hom agtervolg, Hom in 'n strik probeer lei en Hom voor 'n geheime hof probeer daag waar hulle met meineed kon bewerkstellig wat in 'n regverdige verhoor nie moontlik sou wees nie. Nou het hulle hul oogmerke uitgevoer. Die middernagtelike gevangeneming deur die gepeupel, die bespotting voordat Hy veroordeel of selfs aangekla word, was hul manier van handel, nie Syne nie. Hul optrede was 'n skending van die wet. Volgens hul eie wette moes elke mens as onskuldig beskou word totdat hy skuldig bevind word. Die priesters se eie wette het hulle veroordeel.

Aan Sy ondervraer het Jesus gevra: ,,Wat ondervra u My?" Het die priesters en owerstes dan nie spioene gestuur om Sy bewegings dop te hou en elke woord van Hom te rapporteer nie? Was hulle nie teenwoordig by elke byeenkoms wat Hy toegespreek het om al Sy woorde en dade by die priesters te gaan aanmeld nie? ,,Ondervra hulle wat gehoor het wat Ek tot hulle gespreek het;" het Jesus geantwoord, ,,hulle weet tog wat Ek gesê het."  

Die beslistheid van hierdie antwoord het Annas spraakloos gelaat. Bevrees dat Christus iets oor sy handelwyse sou sê wat hy liewer nie nou bekend wou he nie, het hy nou niks meer aan Hom gesê nie. Een van sy amptenare, vertoornd omdat Annas die swye opgelê is, het Jesus in die gesig geslaan en gesê: ,,Antwoord U die hoëpriester so?"

Bedaard het Christus geantwoord: ,,As Ek verkeerd gespreek het, getuig van die verkeerdheid; maar as Ek reg gespreek het, waarom slaan jy My?" Daar was geen bitterheid of weerwraak in Sy woorde nie. Sy kalme antwoord het uit 'n sondelose, geduldige en sagmoedige hart gekom wat nie getart kon word nie.

Christus het die beledigings pynlik gevind. Die wesens wat Hy geskape het en vir wie hy 'n onberekenbare offer bring, het Hom aan elke vernedering onderwerp. En Hy het gely in verhouding tot Sy volmaakte heiligheid en afkeer van die sonde. Om verhoor te word deur manne wat hulle soos besetenes gedra, was vir Hom 'n voortdurende opoffering. Om deur mense onder beheer van die Satan omring te wees, was vir Hom afstootlik. En Hy wis dat Hy in 'n oomblik, met 'n greep van Sy Goddelike mag, Sy wrede treiteraars kon vernietig. Dit het die verhoor nog ondraagliker gemaak.

Die Jode het 'n Messias verwag wat met uiterlike vertoon geopenbaar sou word. Hulle het verwag dat Hy die mens se gedagtegang met een oorweldigende wilsgreep sou verander en hulle sou dwing om Sy oppergesag te 'erken. So, het hulle geglo, sou Hy Homself verhef en hul ambisie bevredig. Toe Christus dus met minagting behandel is, was die versoeking sterk om Sy Goddelike aard te demonstreer. Met 'n woord of blik kon Hy Sy vervolgers gedwing het om te erken dat Hy Here is bo konings en heersers, priesters en tempel. Maar dit was Sy moeilike taak om die houding waarop Hy besluit het as een met die mens, te handhaaf.

Die hemelse engele het elke beweging teen hul geliefde Aanvoerder gadegeslaan. Hulle wou Christus graag bevry. Onder God is die engele almagtig. Eens het hulle op bevel van Christus in een nag honderd-vyf-en-tagtigduisend man van die Assiriese leer verslaan. Hoe maklik kon die engele wat die skandelike toneel van Christus se verhoor nou aanskou het, hul verontwaardiging betoon het deur die teenstanders van God te verdelg! Maar die opdrag het hulle nie ontvang nie. Hy wat Sy vyande kon uitwis, het hul wreedheid verduur. Sy liefde vir Sy Vader, en Sy gelofte wat by die grondlegging van die wêreld afgelê is om die Sondedraer te word, het Hom beweeg om die ruwe behandeling aan die kant van hulle wat Hy kom red het, sonder klag te verduur. Dit was deel van Sy sending om as mens al die beledigings en uittartings waaraan die mens Hom kon onderwerp, te verduur. In hierdie onderwerping van Christus aan al wat Hy uit die harte en hande van die mens kon verduur, het die mensdom se enigste hoop gele.

Christus het niks gesê wat Sy beskuldigers teen Hom kon gebruik nie. Tog is Hy geboei, as aanduiding dat Hy veroordeel is. Daar moet egter 'n skyn van geregtigheid wees. Dit moes die vorm van 'n regmatige verhoor aanneem. Dit wou die owerhede gou afhandel. Hulle wis watter agting die volk vir Christus gehad het en was bang dat, as die inhegtenisname bekend sou word, daar dalk gepoog kon word om Hom te bevry. En dan, as die verhoor en vonnis nie dadelik afgehandel kon word nie, sou dit 'n week vertraag moes word weens die viering van die Pasga. Dit kon hul planne verydel. Om Jesus veroordeel te kry, het hulle hoofsaaklik op die gepeupel staatgemaak, waarvan baie die gespuis van Jerusalem was. Word dit met 'n week vertraag, kan die opwinding dalk bedaar en kan daar maklik 'n reaksie intree. Die beter element onder die bevolking kon dalk ten gunste van Christus reageer en baie sal na vore kom om tot Sy verdediging te getuig en die magtige dade wat Hy verrig het aan die lig te bring. Dit sal die bevolking se verontwaardiging vir die Joodse Raad uitlok. Hul handelwyse sou veroordeel en Jesus vrygestel word, om opnuut deur die menigte gehuldig te word. Daarom was die priesters en owerstes vasberade om Jesus in die hande van die Romeine oor te lewer nog voordat hul doel bekend kon word.

Maar eers moes 'n aanklag gevind word. Sover het hulle nog niks bereik nie. Annas het beveel dat Jesus na Kajafas geneem moet word. Kajafas was een van die Sadduseers, waarvan sommige nou die bitterste vyande van Jesus was. Hoewel Kajafas nie so 'n sterk karakter gehad het nie, was hy net so meedoënloos en gewetenloos soos Annas. Hy sou geen steen onaangeroerd laat om Jesus te vernietig nie. Dit was nou vroeg in die oggend, en baie donker; met fakkel en lanternlig het die gewapende soldate hul gevangene na die paleis van die hoëpriester geneem. Hier, onderwyl die Ie3e~van die Joodse Raad versamel het, het Annas en Kajafas Jesus weer ondervra, maar sonder welslae.

Toe die Raad in die regsaal vergader het, het Kajafas sy plek as voorsitter ingeneem. Alkante van hom was die regters en die wat besonder belang by die verhoor gehad het. Die Romeinse soldate het op die verhoog benede die troon gestaan. Aan die voet van die troon het Jesus gestaan. Op Hom het die hele skare hul blik gevestig. Die opwinding was intens. Onder daardie hele skare was Hy alleen kalm en bedaard. Dit was asof 'n heilige invloed uit die atmosfeer om Hom gestraal het.

Kajafas het Jesus as sy teenstander beskou. Die gretigheid van die volk om die Heiland te hoor en hul oënskynlike bereidwilligheid om Sy leer te aanvaar, het die hoëpriester se bittere jaloesie verwek. Maar waar Kajafas die gevangene nou beskou het, het hy bewondering gevoel vir Sy edele en waardige houding. Oortuiging het by hom posgevat dat hierdie Mens aan God verwant is. Die volgende oomblik het hy die gedagte minagtend verwerp. Onmiddellik het hy honend en uit die hoogte geëis dat Jesus een van Sy magtige wonderwerke voor hulle verrig. Maar dit was asof die Heiland hom nie eers gehoor het nie. Die gehoor het die opgewonde en kwaadwillige houding van Annas en Kajafas vergelyk met die kalme, koninklike houding van Jesus. Selfs in die gedagtes van die hardvogtige skare het die vraag ontstaan: Gaan hierdie man met Sy Goddelike houding as 'n misdadiger veroordeel word?

Kajafas het die invloed aangevoel en die verhoor verhaas. Jesus se vyande was in die verleentheid. Hulle was vasberade om Hom veroordeel te kry, maar wis nie hoe om dit te bewerkstellig nie. Die raadslede was verdeel tussen Fariseërs en Sadduseers. Tussen hulle het 'n bittere vyandigheid en stryd geheers; hulle het sekere geskilpunte nie durf opper nie uit vrees vir 'n rusie. Jesus kon hul onmin vir mekaar met 'n paar woorde uitgebuit het en so hul toorn van Hom afgewend het. Kajafas was bewus daarvan en wou voorkom dat 'n geskil ontstaan. Daar was volop getuies om te bewys dat Christus die priesters en skrifgeleerdes veroordeel het en dat Hy hulle huigelaars en moordenaars genoem het; maar dit was nie gerade om hierdie getuienis op te haal nie. Die Sad​duseers het soortgelyke taal in hul geskille met die Fariseërs teenoor hulle gebesig. En sodanige getuienis sou geen indruk op die Romeine maak nie, wat self die huigelary van die Fariseërs gelaak het. Daar was volop getuienis dat Jesus min agting vir die tradisies van die Jode gehad het, en oneerbiediglik na baie van hul instellings verwys het; maar wat oorlewering betref, het die Fariseërs en Sadduseers aan mekaar se kele gesit; en ook die getuienis sou die Romeine koud laat. Christus se vyande het Hom ook nie durf beskuldig van Sabbatskending nie, op gevaar dat 'n ondersoek die aard van Sy werk kon openbaar. As Sy wondergenesings geopper sou word, sou die priesters se hele.doel verydel word.

Valse getuies is omgekoop om Jesus daarvan te beskuldig dat Hy 'n opstand probeer aanblaas het en getrag het om Sy eie bewind tot stand te bring. Maar hul getuienis was vaag en hulle het mekaar weerspreek. Onder kruisverhoor het hulle hul eie verklarings weerspreek.

Vroeg in Sy bediening het Christus gesê: ,,Breek hierdie tempel af en in drie dae sal Ek dit oprig." In profetiese beeldspraak het Hy hier Sy dood en opstanding voorspel. ,,Hy het oor die tempel van sy liggaam gespreek" (Johannes 2:19, 21.) Die Jode het hierdie woorde letterlik opgevat, asof Hy na die tempel te Jerusalem verwys het. Van alles wat Christus gesê het, kon die priesters niks behalwe dit vind om teen Hom te gebruik nie. Deur 'n wanvoorstelling van hierdie woorde het hulle 'n houvas op Hom probeer kry. Die Romeine het gehelp om die tempel te herbou en te versier en hulle was trots daarop; enige minagting van die tempel sou hulle verontwaardig gemaak het. Hier was gemeenskaplike terrein vir Romein en Jood, Fariseër en Sadduseër; want almal het groot agting vir die tempel gehad. Op hierdie klag kon twee getuies gevind word wie se getuienis nie so weersprekend soos die voriges was nie. Een van hulle, wat omgekoop is om Jesus te beskuldig, het gesê: ,,Hierdie man het gesê: Ek kan die tempel van God afbreek en dit in drie dae opbou." So is Christus se woorde verdraai. As Sy presiese woorde aangehaal was, sou dit Hom nie veroordeel gekry het volgens selfs die Sanhedrin se standaarde nie. As Jesus 'n gewone mens was, soos die Jode beweer het, sou Sy verklaring maar net 'n onredelike grootpratery aangedui het, maar sou dit nie godslastering genoem kon word nie. Selfs soos dit deur die valse getuie verdraai is, het Sy woorde niks bevat wat deur die Romeine as 'n halsmisdaad beskou sou word nie.

Geduldig het Jesus na die botsende getuienisse geluister. Hy het Hom met nie 'n enkele woord verdedig nie. Eindelik was Sy beskuldigers verward, verstrengel en boos. Daar is niks gevorder nie: dit het gelyk of hul sameswering op niks gaan uitloop nie. Kajafas was wanhopig. Nog een weg was oop: Christus moet gedwing word om Hom self te veroor​deel. Die hoëpriester het opgestaan, sy gelaat verwronge van woede, en sy stem en houding het te kenne gegee dat hy die gevangene voor hom sou neerslaan as dit net in sy mag was. ,,Antwoord U niks nie?" het hy uitgeroep. ,,Wat getuig hierdie manne teen U?"

Jesus het geswyg. ,,Hy is mishandel, hoewel Hy onderworpe was, en Hy het sy mond nie oopgemaak nie; soos 'n lam wat na die slagplek gelei word en soos 'n skaap wat stom is voor sy skeerders—ja, Hy het sy mond nie oopgemaak nie." Jesaja 53:7.

Eindelik het Kajafas sy regterhand na die hemel opgehef en Jesus met 'n plegtige eed aangespreek: ,,Ek besweer U by die lewende God dat U vir ons sê of U die Christus, die Seun van God, is?"

Hierdie versoek kon Christus nie veronagsaam nie. Daar is 'n tyd om stil te bly en 'n tyd om te praat. Hy het nie gepraat totdat Hy regstreeks uitgevra is nie. Hy wis dat Sy antwoord hierop vir Hom die gewisse dood sou beteken. Maar die beroep is deur die hoogste erkende gesag van die volk gedoen, en in die Naam van die Allerhoogste. Christus sou nie versuim om die wet te eerbiedig nie. Wat meer is, Sy eie verhouding tot die Vader was nou ter sprake. Hy moet Sy karakter en sending duidelik te kenne gee. Jesus het aan Sy dissipels gesê: ,,Elkeen dan wat My sal bely voor die mense, hom sal Ek ook bely voor my Vader wat in die hemele is" (Mattheüs 10: 32). nou het Hy die les met Sy eie voorbeeld bekragtig.

Elke oor was gespits en elke oog op Hom gevestig toe Hy antwoord: ,,U het dit gese." Dit was asof 'n hemelse lig Sy bleek gelaat verlig toe Hy byvoeg: ,,Maar Ek sê vir u almal: Van nou af sal u die Seun van die mens sien sit aan die regterhand van die krag van God en kom op die wolke van die hemel."

'n Oomblik het die Goddelikheid van Christus deur Sy menslike masker gestraal. Die hoëpriester het gekrimp voor die deurdringende oe van die Heiland. Dit was asof daardie oë sy diepste gedagtes lees en in sy hart in skroei. Nooit daarna het hy die deurvorsende blik van die vervolgde Seun van God vergeet nie.

,,Van nou af," het Jesus gesê, ,,sal u die Seun van die mens sien sit aan die regterhand van die krag van God en kom op die wolke van die hemel." In hierdie woorde het Christus die teenoorgestelde van die toneel wat nou aan afspeel was, voorgestel. Hy, die Here van die lewe en heerlikheid, sal aan die regterhand van God sit. Hy sal die regter van die hele aarde wees, en op Sy beslissing sal daar geen appel wees nie. Dan sal elke geheime daad in die lig van die aangesig van God geopenbaar word, en sal oordeel op elke mens gevel word na gelang van sy dade.

Die woorde van Christus het die hoëpriester geskok. Die gedagte dat daar 'n opstanding uit die dode moet wees, wanneer almal voor die regterstoel van God sal staan, om volgens hul werke beloon te word, het verskrikking vir Kajafas gebring. Hy wou nie graag glo dat hy in die toekoms vir sy werke gevonnis sal word nie. Die tonele van die laaste oordeel het voor sy gees verbygeflits. 'n Oomblik het hy die vreeslike skouspel gesien van grafte wat hul dode oplewer, met die geheime wat hy gehoop het vir ewig verborge sou bly. 'n Oomblik het dit vir hom gevoel asof hy voor die ewige Regter staan, wie se oog, wat alle dinge sien, sy siel deurvors en geheime aan die lig bring wat veronderstel was om saam met die dooies begrawe te wees.

Die toneel het voor die priester vervaag. Christus se woorde het hom, die Sadduseër, gepriem. Kajafas het die leer van die opstanding, die oordeel en 'n lewe hiernamaals ontken. Nou het 'n duiwelse woede hom oormeester. Gaan hierdie man, 'n gevangene voor hom, sy geliefkoosde teorieë aanval? Hy het sy gewaad in 'n vertoon van geveinsde afsku geskeur en geëis dat die gevangene sender meer vir godslastering veroordeel word. ,,Wat het ons nog getuies nodig?" het hy gesê, ,,kyk, nou het julle sy godslastering gehoor! Wat dink julle?" En hulle almal het Hom veroordeel.

Oortuiging, met woede gemeng, het Kajafas tot hierdie daad gelei. Hy was boos vir homself omdat hy Christus se woorde geglo het, en pleks van sy hart te skeur onder 'n diepe besef van die waarheid, en te bely dat Jesus die Messias is, het hy sy priestersgewaad in 'n vasberade verset geskeur. Dit was 'n betekenisvolle daad. Weinig het Kajafas die betekenis daarvan besef. Met hierdie daad, wat bedoel was om die regters te beïnvloed en Christus veroordeel te kry, het die hoëpriester homself veroordeel. Kragtens die wet van God is hy gediskwalifiseer vir die priesterskap. Hy het die doodvonnis oor homself uitgespreek.

Dit was 'n hoëpriester nie geoorloof om sy klere te skeur nie. Kragtens die Levitiese wette was dit met die dood strafbaar. In geen omstandigheid, by geen geleentheid, mog die priester sy gewaad skeur nie. Dit was gebruiklik onder die Jode om hul klere te skeur by die dood van 'n vriend, maar hierdie gewoonte was die priesters nie geoorloof nie. Uitdruklike bevele is deur Christus aan Moses gegee aangaande dit (Levitikus 10:6).

Alles wat die priesters gedra het, moes vlekkeloos en heel wees. Daardie pragtige ampsgewade het die karakter van die groot teenbeeld, Jesus Christus, voorgestel. Net die volmaakte, in kleredrag en gesindheid, in woord en gees, kon vir God aanneemlik wees. Hy is heilig, en Sy heerlikheid en volmaaktheid moet deur die aardse diens voorgestel word. Net die volmaakte kon die heiligheid van die hemelse diens behoorlik voorstel. Die sterflike mens kan sy hart skeur deur 'n berouvolle en nederige gees te openbaar. Dit sal God erken. Maar geen skeur mag in priestergewade kom nie, want dit sou die voorstelling van hemelse dinge skend. Die hoëpriester wat dit gewaag het om met 'n geskeurde gewaad sy heilige amp te beklee en in die heiligdom te dien, is beskou as een wat sy verbintenis met God verbreek het. Deur sy gewaad te skeur, het hy opgehou om 'n verteenwoordigende karakter te wees. Hy is nie langer deur God as dienende priester aanvaar nie. Hierdie gedrag van Kajafas het menslike hartstog, menslike onvolmaaktheid verraai.

Deur sy klere te skeur het Kajafas die wet van God kragteloos gemaak om die oorlewering van die mens te volg. Daar was 'n oorlewering dat 'n priester in geval van godslastering sy klere kon skeur uit afsku vir die sonde, en dan onskuldig sal wees. So is die wet van God kragteloos gemaak deur die wette van die mens.

Die aanwesiges het elke daad van die hoëpriester met belangstelling gadegeslaan; en Kajafas het besluit om sy vroomheid ter wille van vertoon te kenne te gee. Maar in hierdie daad, wat as beskuldiging teen Christus bedoel was, het hy die Een gelaster van wie God gesê het: ,,my Naam is in Hom" (Exodus 23:21). Hy het homself aan godslastering skuldig gemaak. Terwyl hy voor God veroordeel staan, het hy 'n vonnis oor Christus as 'n godslasteraar uitgespreek.

Toe Kajafas sy gewaad geskeur het, was dit 'n betekenisvolle aanduiding van die plek wat die Joodse volk daarna voor God sou inneem. Die eens uitverkore volk van God het hul van Hom geskei en was vinnig besig om 'n volk te word wat deur die Allerhoogste nie erken word nie. Toe Christus op die kruis uitgeroep het: ,,Dit is volbring" (Johannes 19:30), en die voorhangsel van die tempel geskeur het, het die Heilige Wagter verklaar dat die Joodse volk Hom verwerp het wat die teenbeeld was van al hul sinnebeelde, die beliggaming van al hul skaduwees, Israel was van God geskei. Tereg kon Kajafas sy ampsgewaad, wat te kenne gegee het dat hy die verteenwoordiger van die groot Hoëpriester is, skeur; want nou het dit geen betekenis meer vir hom of vir die volk gehad nie. Tereg kon die hoëpriester sy gewaad in afgryse vir hom en vir die volk skeur.

Die Sanhedrin het Jesus tot die dood veroordeel; maar dit was teen die Joodse wet om 'n gevangene in die nag te verhoor. Geen vonnis kon uitgespreek word behalwe in die daglig nie, en dan voor 'n voile sitting van die Raad. Desondanks is die Heiland nou as 'n veroordeelde misdadiger behandel en in die hande van die gespuis oorgegee. Die paleis van die hoëpriester het 'n binnehof omring waarin die soldate en die menigte vergader het. Deur hierdie hof is Jesus na die waglokaal geneem terwyl Hy van alle kante bespot is oor Sy aanspraak dat Hy die Seun van God is. Sy eie woorde ,,sit aan die regterhand van die krag" en ,,kom op die wolke van die hemel," is spottend herhaal. In die waglokaal, waar Hy op Sy wettige verhoor gewag het, is Hy nie beskerm nie. Die onkundige gepeupel het gesien hoe wreed Hy voor die Raad behandel is, en dit het hulle aangemoedig om aan al die sataniese elemente in hul aard uiting te gee. Christus se adel en Goddelike houding het hulle tot raserny aangespoor. Sy sagmoedigheid, Sy onskuld, Sy vorstelike geduld, het hulle met duiwelse haat vervul. Genade en geregtigheid is vertrap. Nooit is 'n misdadiger nog so onmenslik behandel soos die Seun van God nie.

Maar 'n dieper smart het die hart van Jesus geskeur; die hou wat die grootste pyn veroorsaak het, kon geen vyand toegedien het nie. Terwyl Hy die klug van 'n verhoor voor Kajafas deurgemaak het, is Christus deur een van Sy eie dissipels verloën.

Nadat hulle hul Meester in die tuin verlaat het, het twee van die dissipels dit gewaag om die gepeupel wat Jesus gevangegeneem het, op 'n afstand te volg. Dit was Petrus en Johannes. Die priesters het Johannes herken as 'n bekende dissipel van Jesus, en het hom in die saal toegelaat in die hoop dat hy, as hy die vernedering van sy Leier aanskou, die idee sou verwerp dat so 'n mens die Seun van God kan wees. Johannes het voorspraak vir Petrus gedoen, en aan hom is ook toegang verleen.

In die binneplaas het 'n vuur gebrand, want dit was die koudste uur van die nag, net voor dagbreek. 'n Groepie het hulle om die vuur geskaar, en Petrus het hom ook ewe astrant daar ingedruk. Hy wou nie herken word as 'n dissipel van Jesus nie. Deur onverskillig met die skare te meng, het hy gehoop dat hy aangesien sou word vir een van diegene wat Jesus na die hof gebring het.

Maar toe die lig op Petrus se gelaat val, het die vrou wat die deurwagter was hom ondersoekend aangekyk. Sy het gesien toe hy saam met Johannes inkom en het gesien hoe neerslagtig hy lyk. Sy het gemeen dat hy dalk 'n dissipel van Jesus kon wees. Sy was een van Kajafas se bediendes en was nuuskierig. Toe sê sy vir Petrus: ,Jy is tog nie ook een van Sy dissipels nie?" Petrus was verskrik en verleë; die hele groepie het hom dadelik aangekyk. Hy het voorgegee dat hy haar nie verstaan nie, maar sy het volgehou en vir die aanwesiges gesê dat hierdie man wel saam met Jesus was. Petrus het hom verplig gevoel om te antwoord, en het kwaad gesê: ,,Vrou, ek ken Hom nie." Dit was die eerste verloëning, en dadelik het die haan gekraai. o Petrus, so gou skaam vir jou Meester! So gou om Hom te verloën!

Toe die dissipel Johannes die hofsaal binnegegaan het, het hy nie die feit probeer verberg dat hy 'n volgeling van Jesus was nie. Hy het nie met die ruwe gepeupel omgegaan wat sy Meester gehoon het nie. Hy is nie uitgevra nie, want hy het nie probeer voorgee en hom sodoende aan agterdog blootgestel nie. Hy het 'n stil hoekie uitgesoek waar hy uit die gepeupel se pad was, maar so na aan Jesus as wat vir hom moontlik was. Hier kon hy alles wat by die verhoor van sy Here plaasgevind het waarneem.

Petrus wou nie he dat sy ware karakter bekend moet word nie. Deur hom onverskillig voor te doen, het hy hom op vyandelike terrein begewe, waar hy 'n maklike prooi van versoeking geword het. As hy gevra was om vir sy Meester te veg, sou hy 'n moedige krygsman gewees het; maar toe die vinger van hoon na hom gewys word, was hy 'n lafaard. Baie wat nie terugdeins van aktiewe stryd vir hul Here nie, word deur bespotting beweeg om hul geloof te verloën. Deur om te gaan met die tipe wat hulle behoort te vermy, stel hulle hul aan versoeking bloot. Hulle nooi die vyand uit om hulle te versoek en word daartoe gelei om dinge te sê en te doen waaraan hulle hulle onder ander omstandighede nooit skuldig sou maak nie. Die dissipel van Christus wat vandag sy geloof verberg uit vrees vir lyding of hoon, verloën sy Heer net so gewis as wat Petrus Hom in die hofsaal verloën het.

Petrus het geprobeer om geen belangstelling in die verhoor van sy Meester te laat blyk nie, maar sy hart het gebloei toe hy hoor hoe Hy getart en bespot word en hoe wreed Hy verneder word. Boonop was hy verbaas en ontevrede dat Jesus Hom en Sy volgelinge so laat verneder deur Hom aan sulke behandeling te onderwerp. Om sy ware gevoelens te verberg het hy geprobeer om hom by die vervolgers van Jesus te voeg in hul ontydige grappe. Maar hy het onnatuurlik voorgekom. Hy het leuenagtig gehandel, en hoewel hy traak-nie-agtig probeer praat het, kon hy hom nie weerhou van verontwaardigde opmerkings oor die behande​ling wat sy Meester ontvang nie.

'n Tweede keer is die aandag op hom gevestig, en weer is beweer dat hy 'n volgeling van Jesus is. Die keer het hy met 'n eed verklaar: ,,Ek ken die man nie." Nog 'n geleentheid is aan hom gegun. 'n Uur later het een van die bediendes van die hoëpriester, 'n naverwant van die man wie se oor Petrus afgekap het, hom gevra: ,,Het ek jou nie in die tuin by Hom gesien nie?" ,,Waarlik, jy behoort by hulle, want jy is ook 'n Galileër en jou spraak is net so." Hieroor het Petrus hom vererg. Die dissipels van Jesus was bekend vir hul reinheid van spraak, en om sy uitvraers behoorlik om die bos te lei en sy toneelspel deur te voer, het Petrus nou sy Meester met verwensinge en 'n gevloek verloën. Weer het die haan gekraai, en Petrus het dit gehoor en Jesus se woorde onthou: ,,Voordat die haan twee maal gekraai het, sal jy My drie maal verloën" (Markus 14:30).

Toe die onwaardige gevloek nog vars op Petrus se lippe was en die skrille gekraai van die haan nog in sy ore weerklink, het die Heiland Sy blik van die onvriendelike regters afgewend en Sy arme dissipel vol aangekyk. Terselfdertyd is Petrus se oë na sy Meester getrek. In daardie sagmoedige gelaat het hy innige deernis en droefheid gelees, maar daar was geen verwyt nie.

Die aanblik van daardie bleke, gefolterde gelaat, die bewende lippe, die deernis en vergifnis in Sy oe, het Petrus se hart soos 'n swaard deurboor. Sy gewete het wakker geword; sy geheue het begin werk. Petrus het die belofte wat hy nog maar 'n paar uur tevore gemaak het dat hy sy Here tot in die tronk en die dood sou volg, onthou. Hy het onthou hoe gekrenk hy gevoel het toe die Heiland hom in die bovertrek vertel het dat hy sy Here drie maal in hierdie selfde nag sou verloën. Petrus het pas verklaar dat hy Jesus nie ken nie, maar nou het hy met bittere smart besef hoe terdeë sy Here hom geken het en hoe presies Hy sy hart gelees het—die valsheid waarvan hy self nie eens bewus was nie.

'n Vloed van herinneringe het by hom opgekom. Die Heiland se tere genade, Sy vriendelikheid en geduld, Sy sagmoedigheid teenoor Sy wederstrewige dissipels—alles het hy onthou. Hy het die vermaning onthou: ,,Simon, kyk, die Satan het vurig begeer om julle soos koring te sif. Maar Ek het vir jou gebid, dat jou geloof nie ophou nie" (Lukas 22:31, 32). Hy het met afgryse aan sy eie ondankbaarheid gedink, aan sy valsheid, sy meineed. Nog een maal het hy sy Meester aangekyk en gesien hoe 'n ontheiligende hand opgelig word om Hom in die gesig te slaan. Langer kon hy die toneel nie verduur nie, en hy het gebroke uit die hofsaal gestorm.

In die eensame nag het hy voortgestrompel, hy wis nie waarheen nie en het ook nie omgegee nie. Eindelik bevind hy hom in Getsémané. Die toneel van 'n paar uur tevore het hom helder voor die gees gekom. Die gefolterde gelaat van Sy Here, bevlek met bloedsweet terwyl Hy ruk van die smart, het voor hom opgedoem. Met bittere selfverwyt het hy onthou dat Jesus alleen in gebed geween en geworstel het, terwyl hulle wat in daardie uur by Hom moes gestaan het, geslaap het. Hy het Sy ernstige opdrag onthou: ,,Waak en bid, dat julle nie in versoeking kom nie" (Mattheüs 26:41). Weer het hy die toneel in die hofsaal voor hom gesien. Dit was 'n marteling vir sy gebroke hart om te weet dat hy die swaarste hou tot die Heiland se vernedering en leed bygedra het. Op die einste plek waar Jesus Sy siel in angs voor Sy Vader uitgestort het, het Petrus op sy aangesig geval en gewens hy kon sterf.

Dit was deur te slaap toe Jesus hom aangeraai het om te waak en te bid dat Petrus die weg vir sy groot sonde voorberei het. Al die dissipels het, deur in daardie kritieke uur te slaap, baie verloor. Christus het geweet watter vuurproef vir hulle voorlê. Hy wis hoe die Satan sou trag om hul sinne te verlam sodat hulle nie vir die beproewing gereed sou wees nie. Daarom het Hy hulle gewaarsku. As daardie ure in die tuin waaksaam in die gebed deurgebring was, sou Petrus hom nie op sy eie bietjie krag verlaat het nie; sou hy nie sy Here verloën het nie. As die dissipels saam met Christus in Sy sielsangs gewaak het, sou hulle voorbereid gewees het om Sy lyding aan die kruis te aanskou. Hulle sou in 'n mate die aard van Sy oorweldigende smart besef het. Hulle sou Sy voorspelling van Sy lyde, Sy dood en Sy opstanding onthou het. In die skaduwee van hul grootste beproewing sou ligstrale van hoop hul duisternis verlig en hul geloof versterk het.

Sodra dit dag was, het die Sanhedrin weer gesit, en weer is Jesus voor die Raad gebring. Hy het Homself die Seun van God genoem, en hulle het Sy woorde as 'n aanklag teen Hom vertolk. Maar hulle kon Hom nie hierop veroordeel nie, want baie van hulle was nie in die nagsitting teenwoordig nie en het Sy woorde nie gehoor nie. En hulle wis dat die Romeinse hof niks daarin sou vind wat die doodstraf verdien nie. Maar as die woorde deur Sy eie lippe herhaal kon word, kon hul doel dalk bereik word. Sy aanspraak op die Messiasskap kon vertolk word as 'n politieke aanspraak wat op sedisie neerkom.

,,As U die Christus is, sê vir ons," het hulle gesê. Maar Christus het geswyg. Hulle het Hom aangehou uitvra. Eindelik het Hy met diepe patos gesê: ,,As Ek vir u sê, sal u tog nie glo nie. En as Ek vra, sal u My tog nie antwoord of loslaat nie." Maar om hulle sonder verskoning te laat, het Hy hulle plegtig gewaarsku: ,,Van nou af sal die Seun van die mens sit aan die regterhand van die krag van God."

,,Is U dan die Seun van God?" het hulle gelyktydig gevra. Toe ant​woord Hy: ,,U sê dat Ek dit is." Daarna roep hulle uit: ,,Wat het ons nog getuienis nodig! Want ons het dit self uit sy mond gehoor."

En op hierdie derde veroordeling deur die Joodse owerhede sou Jesus sterf. Al wat nou nog nodig was, het hulle gedink, was dat die Romeine die vonnis bekragtig en Hom in hulle hande oorlewer.

Die derde toneel van vernedering en bespotting het nou gevolg— erger selfs as wat Hy van die onkundige gepeupel sover ontvang het. Dit het in die teenwoordigheid van die priesters en owerstes, en met hul goedkeuring, plaasgevind. Alle spore van simpatie of menslikheid het uit hulle harte verdwyn. As hul argumente swak was en Sy stem nie kon stilmaak nie, het hulle ander wapens gehad—wapens wat in alle eeue gebruik is om ketters die swye mee op te le—lyding, geweld en die dood.

Toe die regters die oordeel oor Jesus vel, het 'n sataniese woede hom van die gepeupel meester gemaak. Die stemme was soos die geloei van wilde diere. Die skare het Jesus bestorm en geskree: Hy is skuldig, maak Hom dood! Was dit nie vir die Romeinse soldate nie, sou Jesus nie geleef het om aan die kruis gespyker te word nie. Hy sou daar voor Sy regters uitmekaar geskeur gewees het as die Romeinse owerheid nie tussenbei getree en die gepeupel met geweld weerhou het nie.

Heidense manne was verontwaardig oor die barbaarse mishandeling van Iemand teen wie niks bewys was nie. Die Romeinse offisiere het verklaar dat die Jode inbreuk op die Roomse jurisdiksie maak deur 'n vonnis oor Jesus te vel, en dat dit selfs teen die Joodse wet is om 'n man op sy eie getuienis te veroordeel. Hierdie tussenkoms het die verrigtinge 'n oomblik ontwrig; maar die Joodse leiers was dood vir sowel jammerte as skaamte.

Priesters en owerstes het die waardigheid van hul ampte vergeet en die Seun van God vuil byname toegevoeg. Hulle het Hom getreiter oor Sy herkoms. Hulle het verklaar dat Sy vermetelheid om Hom die Messias te noem 'n skanddood verdien. Die losbandigste mense het Hom infame beledigings toegevoeg. 'n Ou kleed is oor Sy hoof gegooi, en Sy vervolgers het Hom in die gesig geslaan en uitgeroep: ,,Profeteer vir ons, Christus! Wie is dit wat U geslaan het?" Toe die kleed verwyder word, het 'n arme drommel in Sy gesig gespuug.

Die engele van God het getrou aantekening van elke beledigende blik, woord of daad teen hul geliefde Aanvoerder gemaak. Eendag sal hierdie gemene manne wat in daardie kalme, bleek gesig van Christus gespuug het, dit sien in sy heerlikheid, wanneer dit helderder as die son sal skyn.  

76 Judas
In die geskiedenis van Judas het ons die droewige einde van 'n lewe wat die welbehae van God kon weggedra het. As Judas voor sy laaste reis na Jerusalem gesterf het, sou hy as 'n waardige lid van die twaalf beskou gewees het—een wat baie gemis sou word. Die afgryse waarmee hy deur die eeue bejeën is, sou nie bestaan het, was dit nie vir die karaktertrekke wat aan die einde van sy loopbaan geopenbaar is nie. Maar daar was 'n doel agter die blootstelling van sy karakter aan die wereld. Dit moes as waarskuwing dien aan almal wat, soos hy, heilige dinge sou verraai.

Kort voor die Pasga het Judas sy kontrak met die priesters hernieu om Jesus aan hulle oor te lewer. Daar is ooreengekom dat die Heiland gevange geneem sou word op een van die plekke waar Hy graag gebid en gepeins het. Sedert die maaltyd in Simon se huis het Judas die geleentheid gehad om na te dink oor die daad wat hy onderneem het om te pleeg, maar sy doel was onveranderd. Vir dertig silwerstukke—die prys van 'n slaaf—het hy die Here van die heerlikheid verkoop om 'n skanddood te sterf.

Judas was van geaardheid lief vir geld; maar hy was nie altyd so korrup om so 'n daad te pleeg nie. Hy het die gees van geldgierigheid getroetel totdat dit die oorheersende motief van sy lewe geword het. Sy liefde vir Mammon het sterker geword as sy liefde vir Christus. Deur die slaaf van een euwel te word, het hy hom aan die Satan oorgegee om tot die uiterste ongeregtigheid gedryf te word.

Judas het hom by die dissipels gevoeg toe menigtes Christus gevolg het. Die Heiland se leer het hul harte ontroer en hulle was betower deur Sy woorde, wat Hy in die sinagoge, langs die strand en op die berg verkondig het. Judas het gesien hoe die siekes, verlamdes en blindes uit die stede en dorpe na Jesus stroom. Hy het gesien hoe die sterwendes voor Sy voete neergelê word. Hy het gesien hoe magtig die Heiland die siekes genees, duiwels uitdryf en die dode opwek. In Sy eie wese het hy die mag van Christus aangevoel. Hy het besef dat die leer van Christus voortrefliker was as enigiets wat hy nog gehoor het. Hy het die groot Leermeester liefgekry en wou graag by Hom wees. Hy het verlang na 'n veranderde karakter en lewe en het gehoop om dit te ondervind deur in aanraking met Jesus te bly. Die Heiland het Judas nie verstoot nie. Hy het hom 'n plek onder die twaalf gegee. Hy het die evangelie aan hom toevertrou. Hy het hom mag gegee om siekes te genees en duiwels uit te dryf. Maar Judas het nie sover gekom om hom volkome aan Christus te onderwerp nie. Hy het nie van sy wêreldse ambisie of sy voorliefde vir geld afgesien nie. Hoewel hy hom die posisie van dienaar van Christus laat welgeval het, het hy hom nie aan die Goddelike vorming onderwerp nie. Hy het geglo aan sy eie oordeel en menings, en het die gewoonte aangeleer om te kritiseer en te beskuldig.

Die dissipels het 'n hoe agting vir Judas gehad en hy het groot invloed oor hulle uitgeoefen. Hy was self diep onder die indruk van sy eie hoedanighede en het sy broeders benede hom geag wat oordeel en bekwaamheid betref. Hy het gemeen dat hulle nie hul geleenthede raaksien en van omstandighede gebruik maak nie. Die kerk sou nooit kon floreer met sulke kortsigtige manne aan die spits nie. Petrus was voortvarend en sou handel sender om te dink. Johannes, wat die waarhede uit Christus se mond in sy hart opgeberg het, is deur Judas as 'n swak finansier beskou. Mattheüs, wie se opleiding hom noukeurig in alle dinge gemaak het, was baie gesteld op eerlikheid; hy het altyd die woorde van Christus oordink en was so verdiep daarin dat, soos Judas dit gesien het, hy nooit tot 'n vernuftige transaksie in staat sou wees nie. So het Judas al die dissipels opgesom, en hom wysgemaak dat die kerk sender sy bestuursvernuf dikwels in moeilikheid en verleentheid sou verkeer. Judas het hom as die bekwame man gesien, sonder gelyke. Wat hom betref het, was hy 'n aanwins vir die saak, en as sodanig het hy hom ook altyd voorgedoen.

Judas was blind vir sy eie karaktergebreke, en Christus het hom geplaas waar hy 'n geleentheid sou he om dit in te sien en reg te stel. As penningmeester vir die dissipels was dit sy taak om, om te sien na die behoeftes van die groepie en om noodleniging onder die armes te verrig. Toe Jesus in die Paasvertrek vir hom sê: ,,Wat jy doen, doen dit haastig" (Johannes 13:27), het die dissipels gedink Hy het hom beveel om die nodige vir die fees te koop of om iets vir die armes te gee. Deur na ander om te sien, kon Judas 'n onselfsugtige gees ontwikkel het. Maar ondanks hy daagliks die lesse van Christus gehoor en Sy onselfsugtige lewe aanskou het, het Judas met sy hebsug volgehou. Die klein bedraggies wat hy gehanteer het, was gedurig 'n versoeking vir hom. Dikwels as hy diensie vir Christus bewys het of tyd vir godsdienstige werk afgestaan het, het hy homself uit die karige fonds betaal. Met hierdie voorwendsel het hy sy dade geregverdig; maar in die oë van God was hy 'n dief.

Jesus se herhaaldelike verklaring dat Sy koninkryk nie van hierdie wêreld is nie, het Judas aanstoot gegee. Hy het 'n program bedink waarvolgens Christus, na sy mening, te werk moes gaan. Hy het beoog dat Johannes die Doper uit die gevangenis bevry moes word. Maar nee, Johannes is toegelaat om onthoof te word. En Jesus, pleks van Sy koninklike reg te gebruik om die dood van Johannes te wreek, het Hom saam met Sy dissipels na 'n stil plek onttrek. Judas wou meer aggressiewe optrede sien. Hy het gevoel dat die werk beter sou slaag as Jesus net nie Sy dissipels belet het om hul planne uit te voer nie. Hy het die toenemende vyandigheid van die Joodse leiers bemerk, en het gesien hoe Jesus hul uitdaging veronagsaam toe hulle 'n teken uit die hemel van Hom gevra het. Hy was vatbaar vir ongeloof, en die vyand het gedagtes van twyfel en opstandigheid in hom geplant. Waarom lê Jesus soveel nadruk op die ontmoedigende dinge? Waarom het Hy beproewing en vervolging vir Hom en Sy dissipels voorspel? Die vooruitsig van 'n hoe pos in die nuwe koninkryk het Judas beweeg om die saak van Christus op te neem. Sou hy teleurgestel word? Judas het nie besluit dat Jesus nie die Seun van God is nie; maar hy het getwyfel en het een of ander ver​klaring vir Sy magtige werke probeer soek.

Ondanks die Heiland se eie leer, het Judas gedurig die idee verkondig dat Christus as koning in Jerusalem sou heers. Toe die vyfduisend gevoed is, het hy dit teweeg probeer bring. By die geleentheid het Judas gehelp om die voedsel aan die honger skare uit te deel. Dit was 'n geleent​heid vir hom om te sien watter goed hy aan ander kon doen. Hy het die bevrediging ondervind wat altyd met diens aan God saamgaan. Hy het gehelp om die siekes en lydendes onder die skare na Christus te bring. Hy het gesien watter verligting en vreugde die helende krag van die Hersteller aan menseharte bring. Hy kon die metodes van Christus verstaan het. Maar hy was verblind deur sy eie selfsugtige begeertes. Judas was die eerste om die geesdrif wat die vermeerdering van die brode opgewek het, uit te buit. Dit was hy wat die plan om Christus te neem en met geweld koning te maak, aan die hand gedoen het. Sy hoop het hoog opgevlam. Sy teleurstelling was bitter.

Christus se preek in die sinagoge aangaande die brood van die lewe was die keerpunt in Judas se loopbaan. Hy het die woorde: ,,As julle nie die vlees van die Seun van die mens eet en sy bloed drink nie, het julle geen lewe in julleself nie" gehoor (Johannes 6:53). Hy het besef dat Christus eerder geestelike as wêreldse voordele aanbied. Hy het homself versiende geag, en hy kon nie sien dat Jesus enige eer sou geniet of dat Hy enige hoe posisies vir Sy volgelinge sou kon aanbied nie. Hy het besluit om hom nie so nou met Christus te verbind dat hy hom nie kon onttrek nie. Hy sou sake dophou. En hy het ook.

Van toe af het hy twyfel gelug, wat die dissipels onseker gestem het. Hy het strydpunte en misleidende gevoelens geopper en die argumente herhaal wat deur die skrifgeleerdes en Fariseërs teen die aansprake van Christus ingebring is. Al die moeilikhede en teenspoed, groot en klein, al die skynbare struikelblokke in die weg van die evangelie, het Judas vertolk as bewyse teen die waarheid daarvan. Hy sou Skrifgedeeltes aanhaal wat geen verband het met die waarhede wat Christus verkondig nie. Hierdie tekste, buite hul verband gesien, het die dissipels in verwarring gebring en het bygedra tot die moedeloosheid wat hulle gedurig geteister het. Tog het Judas dit so gedoen dat hy die indruk van opregtheid geskep het. En terwyl die dissipels na getuienis gesoek het wat die woorde van die groot Leraar sou bevestig, het Judas hulle byna ongemerk op 'n ander spoor gelei. Op heel godsdienstige, en skynbaar wyse manier, het hy sake in 'n ander lig voorgestel as wat Christus hulle gegee het, en het hy betekenisse aan Sy woorde geheg wat Hy nie bedoel het nie. Sy beweringe het gedurig ambisie vir die tydelike opgewek, en sodoende is die dissipels se aandag weggetrek van die belangrike dinge wat hulle moes oorweeg het. Die wedywering oor wie van hulle die grootste sou wees, is hoofsaaklik deur Judas aangewakker.

Toe Jesus die voorwaarde vir dissipelskap aan die ryk jongman verduidelik het, was Judas ontevrede. Hy het gevoel dat 'n fout hier begaan is. As sulke manne soos hierdie jongman hom met die gelowiges kon verenig, sou dit die saak van Christus help onderhou. As Judas se raad net gevra sou word, het hy gevoel, sou hy baie planne aan die hand kon doen vir die bevordering van die kerkie. Sy beginsels en metodes sou wel effens afwyk van Christus s'n, maar in hierdie dinge het hy hom wyser as Christus geag.

In alles wat Christus vir Sy dissipels gesê het, was daar iets waarmee Judas in sy hart nie saamgestem het nie. Onder sy invloed was die suurdeeg van ontevredenheid vinnig aan die werk. Die dissipels het nie die ware oorsprong van hierdie gesindheid gesien nie, maar Jesus wis dat die Satan sy eie karaktertrekke aan Judas oordra om sodoende 'n kanaal tot stand te bring om die ander dissipels langs te beïnvloed. Dit het Christus 'n jaar voor Hy verraai is, te kenne gegee. ,,Het Ek nie julle twaalf uitverkies nie?" het Hy gesê, ,,en een van julle is 'n duiwel!" (Johannes 6:70).

Maar Judas het hom nie openlik verset nie en het skynbaar ook nie die Heiland se lesse in twyfel getrek nie. Hy het nie openlik beswaar gemaak voor die maaltyd in Simon se huis nie. Toe Maria die voete van Jesus gesalf het, het Judas sy inhalige geaardheid verraai. Die teregwysing van Jesus was soos gal vir sy gees. Gekrenkte trots en wraaksug het die skermmure afgebreek, en die hebsug wat hy so lank gekoester het, het hom nou bemeester. Dit sal die ondervinding wees van elkeen wat aanhou speel met die sonde. Die verdorwe neigings wat nie beveg en oorwin word nie, reageer op die Satan se versoeking, en die siel word die gevangene van sy wil.

Maar Judas was nog nie heeltemal verhard nie. Selfs nadat hy twee keer onderneem het om die Heiland te verraai, het hy nog geleentheid vir berou gehad. Op die Paasmaal het die Heiland Sy Godheid bewys deur die verraaier se doel bekend te maak. Hy het Judas liefdevol saam met die ander dissipels bedien. Maar die laaste liefdesberoep het op dowe ore geval. Judas se lot was toe beslis en die voete wat Jesus gewas het, het uitgestap om sy verraad te gaan pleeg.

Judas het geredeneer dat as Jesus gekruisig moes word, dit in elk geval sou gebeur. Sy eie daad om die Heiland te verraai, sou nie die resultaat beïnvloed nie. As Jesus nie moes sterf nie, sou dit Hom net dwing om Homself te verlos. In elk geval sou Judas baat vind by sy verraad. Hy het gemeen dat hy 'n goeie slag geslaan het deur sy Meester te verraai.

Judas het egter nie geglo dat Christus sou toelaat dat hulle Hom gevange neem nie. Deur Hom te verraai wou hy Hom 'n les leer. Hy wou 'n rol speel wat die Heiland daartoe sou dwing om hom voortaan met die nodige respek te behandel. Maar Judas het nie geweet dat hy Christus aan die dood sou oorlewer nie. Hoe dikwels het Christus die skrifgeleerdes en Fariseërs meegevoer deur die treffende illustrasies van Sy gelykenisse! Hoe dikwels het hulle nie daardeur 'n oordeel oor hulself uitgespreek nie! Dikwels, as die waarheid by hulle aan die verstand gebring is, is hulle met woede vervul en het hulle klippe opgetel om Hom te stenig; maar keer op keer het Hy ontkom. Aangesien Hy soveel kere ontkom het, het Judas gemeen, sou Hy gewis nie nou toelaat dat hulle Hom gevange neem nie.

Judas het besluit om die saak op die proef te stel. As Jesus regtig die Messias is, sal die volk vir wie Hy soveel gedoen het, hulle om Hom skaar en Hom as koning uitroep. Dit sou alle twyfel wat nou by baie heers, vir goed uitskakel. Judas sou die eer wegdra dat hy die koning op Dawid se troon geplaas het. En hierdie daad sou hom die hoogste pos, naas Christus, in die nuwe koninkryk besorg.

Die valse dissipel het sy rol in die verraad van Jesus gespeel. Toe hy in die tuin aan die leiers van die gepeupel sê: ,,Die een wat ek sal soen, dit is Hy, gryp Hom" (Mattheüs 26:48), het hy vas geglo dat Christus uit hul hande sou ontsnap. As hulle hom dan geblameer het, kon hy sê: Het ek nie gesê julle moet Hom styf vashou nie?

Judas het gesien hoe die bende Christus op sy bevel styf vasbind. Verbysterd het hy gesien hoe die Heiland Hom laat weglei. Benoud het hy Hom van die tuin na die verhoor voor die Joodse leiers gevolg. Elke oomblik het hy verwag dat Hy Sy vyande sou verras deur Hom as die Seun van God aan hulle te openbaar en al hul sameswerings en mag tot niet te maak. Maar toe Jesus uur na uur al die beledigings en mishandeling verduur, het 'n verskriklike vrees die verraaier beetgepak dat hy sy Meester tot die dood toe verkoop het.

Toe die verhoor sy einde nader, kon Judas die foltering van sy skuldige gewete nie langer verduur nie. Skielik het 'n stem hees deur die saal weerklink en verskrikking in alle harte gesaai: Hy is onskuldig; spaar Hom, o Kajafas!

Die lang gestalte van Judas het nou tussen die verskrikte skare begin deurdring. Sy gelaat was bleek en vervalle en groot sweetdruppels het op sy voorhoof gepêrel. Hy het na die regtertroon gestorm, die dertig silwerstukke wat die prys van sy Here se verraad was, voor die hoëpriester neergegooi. Hy het die kleed van Kajafas vasgevat en hom gesmeek om Jesus los te laat, en gesê dat Hy niks gedoen het wat die dood verdien nie. Kajafas het hom ergerlik afgeskud, maar hy was verward en wis nie wat om te sê nie. Die valsheid van die priesters is aan die kaak gestel. Dit was duidelik dat hulle die dissipel omgekoop het om sy Meester te verraai.

,,Ek het gesondig," het Judas weer uitgeroep, ,,deur onskuldige Hoed te verraai." Maar die hoëpriester het sy teenwoordigheid van gees herwin en honend gesê: ,,Wat gaan dit ons aan? Jy kan toesien!" (Mattheüs 27:4). Die priesters was gewillig om Judas hul werktuig te maak, maar hulle het sy snoodheid verag. Toe hy met sy belydenis na hulle kom, het hulle hom verstoot.

Judas het hom nou aan die voete van Jesus neergewerp, erken dat Hy die Seun van God is, en Hom gesmeek om Homself te verlos. Die Heiland het Sy verraaier nie verwyt nie. Hy wis dat Judas hom nie bekeer het nie; sy belydenis is uit sy skuldige siel gewring deur 'n oorweldigende besef van oordeel en komende verdoemenis, maar hy het geen hartverbryselende droefheid gevoel omdat hy die vlekkelose Seun van God ver​raai en die Heilige van Israel verloën het nie. Jesus het geen veroordeling oor hom uitgespreek nie. Hy het Judas medelydend aangekyk en gesê: Om hierdie uur het Ek in die wêreld gekom.

'n Gemompel van verbasing het deur die saal getrek. Verbaas het hulle die verdraagsaamheid van Christus teenoor Sy verraaier aanskou. Weer het die oortuiging by hulle posgevat dat hierdie Mens meer as 'n sterfling is. Maar as Hy die Seun van God is, het hulle gevra, waarom bevry Hy Hom dan nie van Sy boeie en triomfeer oor Sy beskuldigers nie?

Judas sien toe dat sy gesoebat tevergeefs is en storm uit die saal met 'n geroep: Dit is te laat! Dit is te laat! Hy het gevoel hy kan nie leef om Jesus gekruisig te sien nie, en in wanhoop het hy homself gaan ophang.

Later dieselfde dag, op pad van Pilatus se geregsaal na Golgota, is die gejou en getier van die goddelose gepeupel wat Jesus na die plek van kruisiging vergesel het, onderbreek. Toe hulle by 'n stil plekkie verbykom, sien hulle onder 'n dooie boom die lyk van Judas. Dit was 'n weersinwekkende toneel. Die gewig van sy liggaam het die tou waarmee hy hom aan die boom opgehang het, gebreek. Met die val is sy liggaam afgryslik vermink en honde was nou besig om dit te vreet. Sy oorskot is dadelik êrens gaan begrawe; maar die skare het nou minder gespot, en menige bleek gesig het die innerlike gedagtes verraai. Dit was asof vergelding alreeds gewag het vir hulle wat aan die bloed van Jesus skuldig is.  

77 In Pilatus se Geregsaal
In die geregsaal van Pilatus, die Romeinse goewerneur, staan Christus as gevangene geboei. Om Hom staan die wag, en die saal raak vinnig vol toeskouers. Net voor die ingang is die regters van die Sanhedrin, priesters, owerstes, ouderlinge, en die gepeupel.

Die Joodse Raad het Jesus reeds veroordeel, en nou het hulle na Pilatus gekom om die vonnis bekragtig en uitgevoer te kry. Maar hierdie Joodse ampsbekleërs gaan nie die Romeinse geregsaal binne nie. Volgens hul seremoniewette sou dit hulle verontreinig, en dan kan hulle nie aan die Paasfees deelneem nie. In hul blindheid kon hulle nie sien dat hul moorddadige haat hul harte reeds verontreinig het nie. Hulle kon nie sien dat Christus die ware Paaslam is en dat, aangesien hulle Hom verwerp het, die groot fees vir hulle alle betekenis verloor het nie.

Toe die Heiland die geregsaal binnegebring word, het Pilatus hom allesbehalwe vriendelik aangekyk. Die Romeinse goewerneur is inderhaas uit sy slaapkamer ontbied, en hy was vasberade om die taak so gou moontlik af te handel. Hy was bereid om die gevangene met strafregtelike strengheid te behandel. Met 'n meedoënlose uitdrukking het hy hom omgedraai om te sien watter soort man hy moet verhoor, dat hy so vroeg uit sy bed geroep moes word. Hy wis dat dit iemand moet wees Wat die Jode haastig verhoor en gestraf wil he.

Pilatus het gekyk na die manne wat Jesus begelei het, en toe rus sy blik ondersoekend op Jesus. Hy het al met allerhande soorte misdadigers te doene gekry; maar nog nooit het 'n man met die stempel van soveel goedheid en adel voor hom verskyn nie. Sy aangesig het geen blyke van skuld getoon nie, geen tekens van vrees, geen vermetelheid of uitdaging nie. Hy het 'n kalm en waardige man gesien wie se gelaat nie die spore van 'n misdadiger gedra het nie, maar die stempel van die hemel.

Christus se voorkoms het 'n gunstige indruk op Pilatus gemaak. Sy beter ek is opgewek. Hy het gehoor van Jesus en sy werke. Sy vrou het hom iets van die Galilese profeet vertel wat siekes genees en dooies opgewek het. Nou het dit soos 'n droom in Pilatus se gedagte herleef. Hy het die gerugte onthou wat hy uit verskillende bronne gehoor het. Hy was vasberade om van die Jode te hoor wat hul aanklagte teen die gevangene is.

Wie is hierdie Man, en waarom het julle Hom hierheen gebring? het hy gevra. Watter aanklag het julle teen Hom? Die Jode is van stryk gebring. Hulle wis dat hulle geen klag teen Christus kon bewys nie, en hulle het ook nie 'n openbare verhoor verlang nie. Hulle het geantwoord dat Hy 'n bedrieër is wat Jesus van Nasaret genoem word.

Weer wou Pilatus weet: ,,Watter beskuldiging bring julle teen hier​die man in?" Die priesters het sy vraag nie beantwoord nie, maar hulle het hul ergerlikheid verraai toe hulle sê: ,,As Hy geen kwaaddoener was nie, sou ons Hom nie aan u oorgelewer het nie." As die Sanhedrin, die voorste manne van die volk, 'n man na jou toe bring wat hulle die dood waardig ag, is dit dan nodig om nog te vra wat die klag teen hom is? Hulle het gehoop om Pilatus onder die indruk van hul belangrikheid te bring, om hom sodoende te beweeg om toe te gee aan hul versoek sonder om deur al die formaliteite te gaan. Hulle wou graag hul vonnis bekragtig he, want hulle wis dat die volk wat Christus se wonderwerke aanskou het, 'n heel ander verhaal sou kon vertel as die leuens wat hulle nou opdis.

Die priesters het gemeen dat hulle die swak en weifelende Pilatus sonder moeite sou kon oorreed om hul planne deur te voer. Voorheen het hy die doodvonnis haastig onderteken en so manne ter dood veroordeel van wie hulle wis dat hulle die dood nie verdien het nie. In sy berekening was die lewe van 'n gevangene van weinig waarde; of hy skuldig of onskuldig was, het nie juis saak gemaak nie. Die priesters het gehoop dat Pilatus nou die doodvonnis sou vel sonder om Jesus te verhoor. Dit was 'n guns wat hulle by geleentheid van hul groot volksfees verlang het.

Maar iets omtrent die gevangene het Pilatus hiervan weerhou. Hy kon dit nie doen nie. Hy het deur die bedoelinge van die priesters gesien. Hy het onthou hoe Jesus kort gelede vir Lasarus opgewek het—'n man wat toe reeds vier dae dood was; en hy het besluit om, voor hy die vonnis onderteken, eers vas te stel wat die aanklagte is en of hulle bewys kon word.  

As julle oordeel voldoende is, het hy gesê, waarom bring julle Hom na my toe? ,,Neem julle Hom en oordeel Hom volgens julle wet." Hierop het die Jode geantwoord dat hulle Hom reeds veroordeel het, maar dat hulle Pilatus se bekragtiging nodig het om hul vonnis wettig te maak. Wat is julle vonnis? wou Pilatus weet. Die doodvonnis, het hulle geant​woord; maar dit is vir ons nie wettig om 'n man dood te maak nie. Hulle het Pilatus versoek om hul woord te neem dat Christus skuldig is, en om hul vonnis te bekragtig. Hulle sal voile verantwoordelikheid daarvoor aanvaar.

Pilatus was nie 'n regverdige of konsensieuse regter nie; maar hoewel hy moreel swak was, het hy geweier om aan die versoek te voldoen. Hy sou Jesus nie veroordeel totdat 'n aanklag teen Hom ingebring is nie.

Die priesters was in 'n dilemma. Hulle het besef dat hulle hul huigelary baie goed sou moet wegsteek. Hulle moet nie die indruk wek dat Christus om godsdienstige redes gearresteer is nie. Opper hulle dit as hul rede, sou hul prosedure geen indruk op Pilatus maak nie. Hulle moes die skyn wek dat Jesus die gemene reg ondermyn het, sodat Hy as 'n politieke oortreder gestraf kan word. Oproere en opstande teen die Romeinse gesag het kort-kort onder die Jode uitgebreek. Die Romeine het hierdie opstootjies meedoënloos onderdruk, en hulle was gedurig waaksaam om enigiets wat tot 'n oproer kon lei, dood te smoor.

Net 'n paar dae tevore het die Fariseërs probeer om Christus te verstrik met die vraag: ,,Is dit ons geoorloof om aan die keiser belasting te betaal?" Maar Christus het deur hul huigelary gesien. Die Romeine wat teenwoordig was, het die volslae mislukking van die samesweerders en die verleentheid wat Sy antwoord vir hulle gebring het, gesien: ,,Betaal dan aan die keiser wat die keiser toekom" (Lukas 20:22-25).

Toe besluit die priesters om die indruk te wek dat Christus by die geleentheid geleer het wat hulle gehoop het Hy sou leer. In hul radeloosheid het hulle valse getuies geroep, ,,en hulle het Hom begin beskuldig en sê: Ons het gevind dat hierdie man die volk verlei en verbied om aan die keiser belasting te betaal, terwyl Hy sê dat Hy self Christus, die Koning, is." Drie klagte, elkeen ongegrond. Die priesters wis dit, maar hulle was gewillig om meineed te pleeg om hul doel te bereik.

Pilatus het deur hul planne gesien. Hy het nie geglo dat die gevangene teen die regering saamgesweer het nie. Sy sagmoedige en nederige voorkoms het glad nie met die aanklag gestrook nie. Pilatus was oortuig dat 'n onheilige sameswering gesmee is om van 'n onskuldige man ontslae te raak omdat Hy in die pad van die Joodse waardigheidsbekleërs staan. Toe wend hy hom na Jesus en vra: ,,Is U die Koning van die Jode?" Die Heiland het geantwoord: ,,U sê dit." En toe Hy praat, verhelder Sy gelaat asof 'n sonstraal daarop val.

Toe hulle Sy antwoord hoor, het Kajafas en die leiers by hom Pilatus as getuie nou geroep dat hy self gehoor het dat Jesus die misdaad waarvan Hy beskuldig word, erken. Met luide geroep het die priesters, skrifgeleerdes en owerstes geëis dat Hy ter dood veroordeel word. Die geroep is deur die gepeupel herhaal, en die lawaai het oorverdowend geword. Pilatus was onseker. Toe hy sien dat Jesus Sy beskuldigers nie antwoord nie, sê Pilatus vir Hom: ,,Antwoord U niks nie? Kyk hoe baie getuienis hulle teen U inbring. Maar Jesus het niks meer geantwoord nie."

Waar Hy agter Pilatus staan, voor almal in die hof, het Christus die geroep gehoor; maar op al die valse aanklagte teen Hom het Hy nie 'n woord geantwoord nie. Sy hele gedrag het van bewuste onskuld getuig. Hy het onwrikbaar gestaan voor die geweld van die golwe wat teen Hom aangeslaan het. Dit was asof die geweldige branding van toorn soos die golwe van 'n onstuimige oseaan al hoer en hoer styg en oor Hom breek, maar Hom nie aanraak nie. Hy het swygend gestaan—in 'n welsprekende swye. Dit was soos 'n lig wat uit die innerlike na die uiterlike mens skyn.

Pilatus was verbaas oor Sy houding. Veronagsaam hierdie Man die verrigtinge omdat Hy nie vir Sy lewe omgee nie? het hy hom afgevra. Toe hy so na Jesus kyk, wat die beledigings en bespotting sender teëspraak aanhoor, het hy gevoel dat Hy nie so ongeregtig kan wees as wat die skreeuende priesters beweer nie. Met die hoop om die waarheid van Hom te verneem en weg te kom van die bohaai van die skare, het Pilatus Jesus eenkant toe geneem en Hom weer gevra: ,,Is U die Koning van die Jode?"

Jesus het sy vraag nie regstreeks beantwoord nie. Hy wis dat die Heilige Gees met Pilatus stry, en Hy het hom die geleentheid gegee om sy oortuiging te bely. ,,Se u dit uit uself," het Hy gevra, ,,of het ander u dit van My gese?" Met ander woorde, was dit die beskuldigings van die priesters, of 'n verlange om lig van Christus te ontvang wat tot Pilatus se vraag gelei het? Pilatus het die betekenis gesnap, maar trots het in sy hart opgekom. Hy wou nie die oortuiging wat by hom posgevat het erken nie. ,,Is ek dan 'n Jood?" het hy gevra. ,,U volk en die owerpriesters het U aan my oorgelewer. Wat het U gedoen?"

Pilatus se geleentheid het verbygegaan. Tog het Jesus hom nie sonder meer lig gelaat nie. Hoewel Hy Pilatus se vraag nie regstreeks beantwoord het nie, het Hy duidelik verklaar wat Sy sending is. Hy het Pilatus te verstane gegee dat Hy nie 'n aardse troon soek nie.

,,My koninkryk is nie van hierdie wêreld nie," het Hy gese; ,,as my koninkryk van hierdie wêreld was, sou my dienaars geveg het, dat Ek nie aan die Jode oorgelewer word nie. Maar nou is my koninkryk nie van hier nie. Pilatus sê toe vir Hom: Is U dan tog 'n koning? Jesus antwoord: U sê dat Ek 'n koning is. Hiervoor is Ek gebore en hiervoor het Ek in die wêreld gekom, om vir die waarheid te getuig. Elkeen wat uit die waarheid is, luister na my stem."

Christus het bevestig dat Sy woord op sigself 'n sleutel is wat die verborgenheid sal oopsluit vir hulle wat bereid is om dit te ontvang. Dit is selfaanbevelend, en dit is die geheim van die verspreiding van Sy koninkryk van die waarheid. Hy wou he Pilatus moet verstaan dat sy verdorwe natuur herbou kon word net deur die waarheid te ontvang en aan te wend.

Pilatus het begeer om die waarheid te ken. Hy was verward. Hy het gretig na die woorde van die Heiland geluister, en 'n groot verlange het in sy hart ontstaan om te weet wat dit werklik is en hoe hy dit kon ontvang. ,,Wat is waarheid?" het hy gevra, maar nie op 'n antwoord gewag nie. Die rumoer daarbuite het sy gedagte teruggevoer na die vereiste van die uur; want die priesters het onmiddellike optrede geëis. Hy het uitgestap na die Jode en nadruklik verklaar: ,,Ek vind geen skuld in Hom nie."

Hierdie woorde van 'n heidense regter was 'n striemende bestraffing vir die huigelary en valsheid van die owerstes van Israel wat die Heiland beskuldig het. Toe die priesters en owerstes Pilatus dit hoor sê, het hul teleurstelling en woede geen perke geken nie. Hulle het lank saamgesweer en gewag vir hierdie geleentheid. Toe hulle besef dat Jesus dalk vrygelaat kon word, het dit gelyk of hulle Hom uitmekaar kon skeur. Hulle het Pilatus luidrugtig veroordeel en hom met die gramskap van die Romeinse bewind gedreig. Hulle het hom daarvan beskuldig dat hy weier om Jesus, wat, volgens hulle, Hom teen die keiser geskaar het, te veroordeel.  

Verwoede stemme is nou gehoor wat verklaar dat die opruiende invloed van Jesus deur die hele land bekend is. Die priesters het verklaar: ,,Hy maak die volk oproerig met sy leer die hele Judea deur, vandat Hy in Galilea begin het tot hier toe."

Pilatus het nog nie daaraan gedink om Jesus te veroordeel nie. Hy wis dat die Jode Hom uit haat en vooroordeel beskuldig. Hy het geweet wat sy plig is. Geregtigheid vereis dat Christus dadelik vrygestel moet word. Maar Pilatus was bang vir die volk se misnoeë. As hy sou weier om Jesus aan hulle oor te lewer, sou 'n oproer volg, en dit het hy gevrees. Toe hy hoor dat Christus van Galilea was, het hy besluit om Hom na Herodes, die heerser van daardie provinsie, wat toe juis in Jerusalem was, te stuur. Hierdeur wou hy die verantwoordelikheid van die verhoor op Herodes afskuif. Hy het dit ook 'n goeie geleentheid geag om 'n ou geskil tussen hulle te beëindig. En dit was ook so. Die twee bewindvoerders het vriende geword oor die verhoor van die Heiland.

Pilatus het Jesus weer aan die soldate oorgelewer, en onder die gejou en beledigings van die skare is Hy haastig na Herodes se geregsaal geneem. ,,Toe Herodes Jesus sien, was hy baie bly." Hy het die Heiland nog nie tevore ontmoet nie, maar ,,hy was al geruime tyd begerig om Hom te sien, omdat hy veel van Hom gehoor het; en hy het gehoop om een of ander teken te sien wat deur Hom gedoen sou word." Dit was die Herodes wie se hande bevlek was met Johannes die Doper se bloed. Toe Herodes die eerste keer van Jesus gehoor het, was hy vreesbevange en het hy gesê: ,,Johannes wat ek onthoof het, dit is hy; hy het uit die dode opgestaan." ,,Daarom werk die kragte in hom." (Markus 6:16; Mattheüs 14:2.) Tog wou Herodes Jesus graag sien. Nou het hy die geleentheid om die lewe van hierdie profeet te red, en die koning het gehoop om die herinnering aan die bebloede hoof wat op 'n skinkbord na hom gebring is, vir goed uit sy gedagte te verban. Hy wou ook graag sy nuuskierigheid bevredig en het gemeen dat Christus, as die moontlikheid van vrylating aan Hom gestel sou word, enigiets sou doen wat van Hom gevra mag word.

'n Groot aantal priesters en ouderlinge het Christus na Herodes vergesel. En toe die Heiland voor hom gebring word, het hierdie waardigheidsbekleërs Hom opgewonde begin beskuldig. Maar Herodes het hom min aan hul beskuldigings gesteur. Hy het stilte geëis, sodat hy Christus kon ondervra. Hy het beveel dat Christus se boeie losgemaak word en Sy vyande betig omdat hulle Hom hardhandig behandel het. Hy het die kalme gelaat van die wêreld se Verlosser meewarig aangekyk en daarin net wysheid en reinheid gelees. Net soos Pilatus, was hy oortuig dat Christus uit kwaadwilligheid en naywer aangekla is.

Herodes het Christus uitvoerig uitgevra, maar die Heiland het deurgaans 'n diepe swye bewaar. Op bevel van die koning is siekes en verminktes ingeroep, en is Christus beveel om Sy aansprake te bewys deur 'n wonderwerk te verrig. Hulle sê U kan die siekes genees, het Herodes gesê. Ek wil graag sien dat U roem nie verniet is nie. Jesus het nie geantwoord nie en Herodes het steeds aangedring: As u wonderwerke vir ander kan verrig, verrig hulle nou vir U eie voordeel; dit sal U goed te pas kom. Weer het hy beveel: Gee ons 'n teken dat U wel die mag het wat die mense sê dat U het. Maar Christus was soos een wat nie hoor of sien nie. Die Seun van God het die natuur van die mens op Hom geneem. Hy moet maak soos mense in sulke omstandighede moet doen. Daarom wou Hy nie 'n wonderwerk verrig om Hom die pyn en vernedering te spaar wat die mens moet verduur as hy in 'n soortgelyke posisie verkeer nie.

Herodes het belowe dat as Christus 'n wonderwerk in sy teenwoordigheid sou verrig, Hy vrygelaat sou word. Christus se beskuldigers het met hul eie oë die magtige werke gesien wat Hy verrig het. Hulle het gehoor hoe Hy die graf beveel om sy dode terug te gee. Hulle het gesien hoe die dode op Sy bevel te voorskyn kom. Vrees het hulle oorweldig dat Hy dalk nou 'n wonder sou verrig. Wat hulle die meeste van alles gevrees het, was 'n vertoon van Sy mag. So 'n manifestasie sou hul planne die nekslag toedien, en kon hulle dalk hul lewens kos. Weer het die priesters en owerstes wanhopig hul beskuldigings teen Hom begin slinger. Hulle het luidkeels uitgeroep: Hy is 'n verraaier, 'n godslasteraar. Hy verrig sy wonderwerke deur die krag van Beëlsebul, die owerste van die duiwels. Die saal het in verwarring beland; party het een ding geskreeu en ander weer iets anders.
:

Herodes se gewete was nou baie minder gevoelig as toe hy in afgryse gesidder het voor Herodias se aandrang op die hoof van Johannes die Doper. 'n Tyd lank het hy diep berou oor sy vreeslike daad gehad. Maar sy losbandige lewe het sy morele insig meer en meer afgetakel. Nou was sy hart so verhard dat hy selfs kon roem oor die straf wat hy aan Johannes uitgedeel het omdat hy hom gedurf berispe het. En nou het hy Jesus gedreig en herhaaldelik verklaar dat hy die mag het om Hom vry te laat of te veroordeel. Maar geen beweging van Jesus het aangedui dat Hy 'n woord gehoor het nie.

Hierdie swye het Herodes ergerlik gemaak. Dit het op 'n volslae veronagsaming van sy gesag gedui. Vir die ydele en verwaande koning sou 'n openlike teregwysing minder aanstoot gegee het as om so geïgnoreer te word. Weer het hy Jesus woedend gedreig, maar Jesus het nie 'n lid verroer nie.  

Christus se sending na hierdie wêreld was nie om ydele nuuskierigheid te bevredig nie. Hy het gekom om die gebrokenes van hart te herstel. As Hy 'n woord kon gesê het om sondegeteisterde siele te genees, sou Hy nie geswyg het nie. Maar Hy het nie woorde gehad vir hulle wat net die waarheid onder hul onheilige voete sou vertrap nie.

Christus kon dinge vir Herodes gesê het wat die ore van die geharde koning sou deurboor het. Hy sou hom in vrees en bewing kon gehad het deur die goddeloosheid van sy lewe ten voile te ontbloot—of met die afgryse van sy naderende verdoemenis. Maar Christus se swye was die striemendste teregwysing wat Hy kon gegee het. Herodes het die waarheid wat die grootste van alle profete aan hom meegedeel het, verwerp, en hy sou geen ander boodskap ontvang nie. Die Majesteit van die hemele het vir hom geen woord gehad nie. Die oor wat altyd oop was vir die wee van die mense, het geen plek vir Herodes se bevele gehad nie. Die oë wat altyd in simpatieke, vergewende liefde op die boetvaardige sondaar gerus het, het geen blik vir Herodes gehad nie. Daardie lippe wat die mees indrukwekkendste waarheid verkondig het, wat in tedere smeking by die sondigste en mees verworde sondaar gepleit het, was gesluit vir die trotse koning wat nie die behoefte aan 'n Verlosser gevoel het nie.

Herodes se gelaat het vertrek van woede. Hy het hom na die skare gewend en Jesus woedend vir 'n bedrieër uitgeskel. Aan Christus het hy gesê: As jy dan nie jou aansprake wil bewys nie, sal ek jou aan die soldate en die gepeupel oorlewer. Hulle kan jou dalk aan praat kry. As jy 'n bedrieër is, verdien jy om deur hulle gedood te word; as jy die Seun van God is, red jouself deur 'n wonderwerk te verrig.

Die woorde was skaars uit, of die skare storm na Christus. Soos wilde diere het die gepeupel op hul prooi toegesak. Jesus is heen en weer geruk, terwyl Herodes saam met die gepeupel die Seun van God probeer verneder het. As die Romeinse soldate nie ingegryp het en die besete skare teruggedwing het nie, sou die Heiland uitmekaar geskeur gewees het.

,,Nadat Herodes saam met sy soldate Hom met veragting behandel en bespot het, werp hy Hom 'n blink kleed om." Die Romeinse soldate het aan die mishandeling deelgeneem. Alles waaraan hierdie goddelose, korrupte soldate, aangemoedig deur Herodes en die Joodse waardigheidsbekleërs, kon dink, is die Heiland aangedoen. Tog het Sy Goddelike geduld Hom nie versaak nie.

Christus se vervolgers het Sy karakter aan hul eie probeer meet; hulle het Hom so verdorwe voorgestel as wat hulle self was. Maar agter die huidige gebeure het 'n ander toneel na vore geskuif—'n toneel wat hulle eendag in sy voile heerlikheid sal sien. Sommige aanwesiges het gebeef in die teenwoordigheid van Christus. Terwyl die onbeskofte skare spottend voor Hom gebuig het, het sommige wat wou kom deelneem, teruggedeins, bang en met gesnoerde monde. Herodes was oortuig. Die laaste strale van genade het op sy verharde hart geskyn. Hy wis dat dit geen gewone mens is nie; want Godheid het uit Sy mensheid gestraal. Juis toe Christus omring is deur spotters, owerspelers en moordenaars, het Herodes gevoel dat hy 'n God op Sy troon aanskou.

Ondanks sy hardheid het Herodes die veroordeling van Christus nie gedurf bekragtig nie. Hy wou graag van die verskriklike verantwoordelikheid onthef wees, en het Jesus teruggestuur na die Romeinse regsaal.

Pilatus was teleurgesteld en ontevrede. Toe die Jode met hul gevangene terugkeer, het hy ongeduldig gevra wat hulle wil he. Hy het hulle daaraan herinner dat hy Jesus alreeds ondersoek het en geen skuld in Hom vind nie; hy het hulle vertel dat hulle klagtes teen Hom ingebring het, maar dat hulle nie 'n enkele aanklag kon bewys nie. Hy het Jesus na Herodes, die viervors van Galilea en een van hul eie volk, gestuur, maar ook hy het niks in Hom gevind wat die dood verdien nie. ,,Nadat ek Hom dan gekasty het," het Pilatus gesê, ,,sal ek Hom loslaat."

Hier het Pilatus sy swakheid verraai. Hy het Jesus onskuldig verklaar, en tog was hy gewillig om Hom te laat gesel om Sy beskuldigers tevrede te stel. Hy was gewillig om geregtigheid en beginsel op te offer om die gepeupel te paai. Dit het die skare die hef in die hande gegee. Hulle het sy besluiteloosheid uitgebuit en al hoe luider aangedring op die gevangene se lewe. As Pilatus uit die staanspoor vasgetrap en geweier het om 'n man wat hy onskuldig gevind het te veroordeel, sou hy die noodlottige ketting wat hom lewenslank in skuld en berou geknel het, verbreek het. As hy sy oortuigings van wat reg is uitgevoer het, sou die Jode dit nie gewaag het om aan hom voor te skryf nie. Christus sou gedood geword het, maar die skuld sou nie op Pilatus gerus het nie. Pilatus het egter die een stap na die ander gedoen om sy gewete te verkrag. Hy het versuim om met reg en geregtigheid te oordeel, en nou was hy byna hulpeloos in die hande van die priesters en owerstes. Sy weifeling en besluiteloosheid was sy ondergang.

Selfs nou nog is Pilatus nie aan homself oorgelaat om blindelings te handel nie. Hy is deur 'n boodskap van God gewaarsku teen die daad wat hy nou wou pleeg. Ten antwoord op die gebed van Christus het 'n engel uit die hemel Pilatus se vrou besoek, en in 'n droom het sy die Heiland gesien en met Hom gepraat. Pilatus se vrou was nie 'n Jodin nie, maar toe sy Jesus in haar droom sien, het sy geen twyfel oor Sy karakter of sending gehad nie. Sy wis dat hy die Vors van God is. Sy het Hom aangekla gesien in die geregsaal. Sy het Sy hande styf vasgebind gesien soos die van 'n misdadiger. Sy het gesien hoe Herodes en sy soldate hul gruwelike werk verrig. Sy het gehoor hoe die priesters en owerstes, vol nyd en kwaadwilligheid, Hom soos besetenes beskuldig. Sy het die woorde gehoor: ,,Ons het.'n wet en volgens ons wet moet Hy sterf." Sy het gesien hoe Pilatus Jesus laat gesel nadat hy verklaar het: ,,Ek vind geen skuld in Hom nie." Sy het Pilatus die vonnis hoor uitspreek en gesien hoe hy Christus aan Sy moordenaars uitlewer. Sy het die kruis op Golgota sien opgaan, het die aarde in duisternis gehul gesien en het die geheimsinnige geroep gehoor: ,,Dit is volbring." Nog 'n toneel het hom voor haar afgespeel. Sy het Christus op 'n groot wit wolk sien sit, terwyl die aarde in die ruimte waggel en Sy moordenaars vlug voor die teenwoordigheid van Sy heerlikheid. Met 'n angskreet het sy wakkergeskrik, en dadelik aan Pilatus 'n waarskuwing geskryf.

Terwyl Pilatus nog getwyfel het oor wat hy moet doen, het 'n boodskapper deur die skare gedring en hom die briefie van sy vrou oorhandig, wat as volg gelui het:

,,Moet tog niks te doen he met die regverdige man nie, want ek het vandag in 'n droom baie gely om sy ontwil."

Pilatus het bleek geword. Sy eie botsende emosies het hom verwar. Maar terwyl hy nog huiwer oor optrede, het die priesters en owerstes die gepeupel nog verder aangehits. Pilatus is tot optrede gedwing. Toe val dit hom by van 'n gewoonte wat moontlik tot Christus se vrystelling kon lei. Dit was gebruiklik om op hierdie fees 'n gevangene volgens die keuse van die volk vry te laat. Dit was 'n heidense gebruik sender 'n greintjie geregtigheid daarin, maar die Jode het dit hoog op prys gestel. Die Romeinse owerheid het op hierdie tydstip 'n gevangene genaamd Barabbas aangehou, wat die doodvonnis opgelê is. Hierdie man het beweer dat hy die Messias is. Hy het aanspraak gemaak op die gesag om 'n nuwe orde tot stand te bring, om die wêreld te hervorm. Onder sataniese misleiding het hy aanspraak gemaak op enigiets wat hy kon steel en roof. Onder sataniese invloed het hy merkwaardige dinge gedoen en vir hom 'n gevolg onder die bevolking bymekaar geskraap en opstand teen die Romeinse bewind aangehits. Onder die dekmantel van godsdienstige ywer was hy 'n geharde en desperate kwaaddoener wat uit was op rebellie en wreedheid. Deur die skare 'n keuse tussen hierdie man en die onskuldige Heiland te gee, het Pilatus gehoop om hulle tot 'n sin vir geregtigheid te dwing. Hy het gehoop om hul simpatie vir Jesus ondanks die priesters en owerstes te verkry. Toe wend hy hom tot die skare en vra met groot erns: ,,Wie wil julle he moet ek vir julle loslaat: Barabbas, of Jesus wat genoem word Christus?"  

Soos die gebrul van diere het die skare geskreeu: ,,Nie vir Hom nie, maar Barabbas!" Luider en luider het die geroep geword: Barabbas! Barabbas! Menende dat die volk hom nie verstaan het nie, het Pilatus gevra: ,,Wil julle dan he dat ek vir julle die Koning van die Jode moet loslaat?" Maar hulle het weer geroep: ,,Weg met Hom, en laat vir ons Barabbas los!" Toe vra Pilatus: ,,Wat moet ek dan doen met Jesus wat genoem word Christus?" Weer het die malende skare soos duiwels ge​brul. Duiwels was self in die skare, in mensegestalte, en watter ander antwoord kon verwag word as: ,,Laat Hom gekruisig word"?

Pilatus was in 'n dilemma. Hy het nie verwag dat sake so sou verloop nie. Hy het teruggedeins van die idee om 'n onskuldige man aan die skandelikste en wreedste dood wat daar is oor te lewer. Nadat die gedreun van stemme bedaar het, het hy hom tot die volk gewend: ,,Watter kwaad het Hy dan gedoen?" Maar argumente het nou nie meer gehelp nie. Dit was nie getuienis van Christus se onskuld wat hulle wou he nie, maar Sy veroordeling.

Nog het Pilatus Hom probeer red. ,,En vir die derde keer sê hy vir hulle: Watter kwaad het Hy dan gedoen? Ek het in Hom niks gevind wat die dood verdien nie. Ek sal Hom dan kasty en loslaat." Maar net die noem van die woord loslaat het die skare tot 'n tienvoudige raserny opgesweep. ,,Kruisig, kruisig Hom!" het hulle geroep. Luider en luider het die storm gewoed wat Pilatus met sy besluiteloosheid ontketen het.

Uitgeput en vol wonde is Jesus geneem en voor die skare gegesel. ,,Toe lei die soldate Hom weg in die binneplaas, dit is die goewerneur se paleis, en hulle roep die hele leërafdeling bymekaar en trek Hom 'n purperkleed aan en vleg 'n kroon van dorings en sit dit vir Hom op; en hulle begin Hom begroet: Wees gegroet, Koning van die Jode! En hulle ... spuug op Hom en val op die knieë en bring Hom hulde." Af en toe het 'n brutale hand die riet wat in Sy hand geplaas is, gegryp en die kroon op Sy hoof daarmee geslaan en die dorings in Sy slape ingedwing, wat die bloed oor Sy gesig en baard laat loop het.

Verstom julle, o hemele! en verbaas jou, o aarde! Aanskou die verdrukker en die verdrukte. 'n Besete skare omring die Verlosser van die wereld. 'n Gespot en gejou meng met die growwe gevloek en godslastering. Die gevoellose gepeupel maak grappe oor Sy nederige geboorte en lewe. Sy aanspraak as die Seun van God word bespot en vulgêre grappe en beledigings word van mond tot mond herhaal.

Die Satan het die wrede skare aangevoer om die Heiland te mishandel. Sy doel was om Hom, indien moontlik, tot weerwraak uit te lok, of om Hom te dwing om 'n wonderwerk te verrig om Homself te bevry en sodoende die verlossingsplan te verongeluk. Een klad op Sy lewe as mens, een enkele versuim om die verskriklike toets as mens te deurstaan, en die Lam van God sou 'n onvolmaakte offer gewees het en die verlossing van die mens sou misluk het. Maar Hy wat die hemelse leer kon ontbied het—Hy wat daardie. gepeupel skrikbevange voor Sy oë kon verdryf het met die deurstraling van Sy Goddelike majesteit—het Hom kalm onderwerp aan die grofste mishandeling en belediging.

Christus se vyande het op 'n wonderwerk aangedring om Sy Godheid te bewys. Hulle het veel groter bewyse gehad as die waarom hulle gevra het. Namate Sy folteraars se wreedheid hul benede die menslike tot die sataniese verlaag het, het Jesus se sagmoedigheid en geduld Hom bo die menslike verhef en Sy verwantskap met God bewys. Sy vernedering was die waarborg van Sy verhoging. Die bloeddruppels wat van Sy gefolterde slape langs Sy gesig afgetap het, was die waarborg van Sy salwing ,,met vreugdeolie" (Hebreërs 1:9) as ons groot Hoëpriester.

Die Satan was vertoornd toe hy sien dat al die mishandeling waaraan die Heiland onderwerp word, nie 'n enkele klag van Sy lippe dwing nie. Hoewel Hy die natuur van die mens op Hom geneem het, is Hy met 'n Goddelike onwrikbaarheid besiel en het Hy in geen opsig van die wil van Sy Vader afgewyk nie.

Toe Pilatus Jesus oorgelewer het om gegesel en bespot te word, het hy gemeen hy sou die skare se deernis opwek. Hy het gehoop hulle sou besluit dat dit voldoende straf is. Selfs die kwaadwilligheid van die priesters, het hy gemeen, sou bevredig word. Maar die skerpsinnige Jode het die swakheid daarvan ingesien dat 'n man wat onskuldig verklaar is, gestraf word. Hulle wis dat Pilatus die lewe van die gevangene probeer red, en hulle was vasberade dat Jesus nie vrygelaat sou word nie. Om ons tevrede te stel, het Pilatus Hom laat gesel, het hulle gedink, en as ons aanhou druk op hom uitoefen, sal ons ons sin kry.

Pilatus het Barabbas nou laat haal en hom in die hof gebring. Toe bied hy die twee gevangenes langs mekaar vir hulle aan en wys na die Heiland in 'n plegtige pleidooi: ,,Daar is die mens!" ,,Ek bring Hom vir julle buitentoe, sodat julle kan weet dat ek in Hom geen skuld vind nie."

Daar het die Seun van God gestaan, met die spotkleed om en die doringkroon op Sy hoof. Sy bolyf was kaal en oor Sy rug het die lang, wrede hale gelê waaruit die bloed geloop het. Sy gesig was bloedbevlek en het die spore van uitputting en pyn verraai; maar nooit het Hy skoner gelyk as nou nie. Sy gelaat was nie voor Sy vyande ontsier nie. Elke gelaatstrek het sagmoedigheid en berusting en deernis vir Sy wrede vyande uitgedruk. Sy gedrag het geen teken van swakheid en lafhartigheid weerspieël nie, maar die krag en waardigheid van die lankmoedige. 'n Treffende teenstelling was die gevangene langs Hom. Elke plooi op Barabbas se gesig het getuig van die geharde skobbejak wat hy was. Elke oog kon die kontras sien. Party toeskouers het geween. Toe hulle na Jesus kyk, het hulle innig jammer vir Hom gevoel. Selfs die priesters en owerstes was oortuig dat Hy alles was waarop Hy aanspraak gemaak het.

Die Romeinse soldate wat Christus omring het, was nie almal verhard nie; sommige het ernstig in Sy gelaat gesoek na die geringste teken dat Hy 'n misdadiger of gevaarlike karakter is. Af en toe het hulle Barab​bas minagtend aangekyk. Dit het nie veel insig gekos om reg deur hom te sien nie. Weer het hulle hul gewend tot die Een wat onder verhoor is. Hulle het die Goddelike lydende met diepe deernis aangekyk. Die stille onderwerping van Christus het 'n indruk op hul gees afgestempel wat nooit uitgewis sou kon word totdat hulle Hom of erken het as die Chris​tus, of deur Hom te verwerp, hul eie lot verseël het nie.

Pilatus is met verbasing vervul oor die Heiland se geduldige gelatenheid. Hy het nie daaraan getwyfel nie dat die aanblik van hierdie Man, in teenstelling met Barabbas, die Jode tot meegevoel sou beweeg. Maar hy het nie rekening gehou met die fanatieke haat van die priesters vir Hom wat, as die Lig van die wereld, hul duistere dwaling blootgestel het nie. Hulle het die gepeupel tot 'n wilde woede opgesweep en weer het priesters, owerstes en die skare skrikwekkend geroep: ,,Kruisig Hom! Kruisig Hom!" Eindelik, nadat hy alle geduld met hul onredelike wreedheid verloor het, het Pilatus in wanhoop uitgeroep: ,,Neem julle Hom en kruisig Hom, want ek vind geen skuld in Hom nie."

Die Romeinse goewerneur was gewoond aan wreedheid, maar hy het meegevoel gehad vir die mishandelde gevangene wat, ondanks hy veroordeel en gegesel is, met Sy bloeiende voorhoof en stukkende rug, nog die houding van 'n koning op sy troon gehad het. Maar die priesters het gesê: ,,Ons het 'n wet en volgens ons wet moet Hy sterf, omdat Hy Homself die Seun van God gemaak het."

Pilatus was verskrik. Hy het nie 'n ware begrip van Christus en Sy sending gehad nie; maar hy het vaagweg in God geglo, en in wesens wat bo die mens verhewe is. 'n Gedagte wat eenkeer by hom opgekom het, het nou duideliker gestalte aangeneem. Hy het gewonder of dit dalk nie 'n Goddelike wese is wat hier voor hom staan nie, geklee in die purper spotgewaad, en met dorings gekroon.

Weer is hy die geregsaal binne, en sê hy vir Jesus: ,,Vanwaar is U?" Maar Jesus het hom nie geantwoord nie. Die Heiland het openlik met Pilatus gepraat en Sy sending as getuie vir die waarheid verduidelik. Pilatus het die lig veronagsaam. Hy het sy verantwoordelike amp as regter misbruik deur sy beginsels en gesag prys te gee op aandrang van die gepeupel. Vir hom het Jesus nie meer lig gehad nie. Vererg deur Sy swye net Pilatus uit die hoogte gese:

,,Praat U nie met my nie? Weet U nie dat ek mag het om U te kruisig en mag het om U los te laat nie?"

Jesus het geantwoord: ,,U sou geen mag teen My he as dit u nie van bo gegee was nie. Daarom het hy wat My aan u oorlewer, groter sonde."

So het die simpatieke Heiland, ondanks Sy intense lyding en smart, nog sover moontlik verskoning gesoek vir die Romeinse goewerneur wat Hom oorgelewer het om gekruisig te word. Watter toneel om aan die wêreld vir alle tye te oorhandig! Watter lig werp dit nie op die karakter van Hom wat die Regter van die hele wêreld is nie!

,,Hy wat My aan u oorgelewer het," het Jesus gesê, het ,,groter sonde." Hier het Christus Kajafas bedoel wat, as hoëpriester, die Joodse volk verteenwoordig het. Hulle het geweet volgens watter beginsels die Romeinse owerheid geheers het. Hulle het die lig van die profesieë wat van Christus getuig het, en van Sy eie leer en wonderwerke gehad. Die Joodse regters het onmiskenbare bewyse gehad van die Godheid van Hom wat hulle tot die dood veroordeel het. Volgens hulle lig sal hulle geoordeel word.

Die grootste skuld en swaarste verantwoordelikheid het gerus op diegene wat die hoogste posisies in die volk beklee het, die verteenwoordigers van die heilige waarhede wat hulle so snodelik verraai het. Pilatus, Herodes en die Romeinse soldate het betreklik min van Jesus geweet. Hulle wou die priesters en owerstes 'n guns bewys deur Hom te mishandel. Hulle het nie die lig gehad wat die Joodse volk so ruimskoots ontvang het nie. As die soldate die lig gehad het, sou hulle Christus nie so wreed mishandel het nie.

Weer wou Pilatus die Heiland loslaat. ,,Maar die Jode het geskreeu en gesê: ,,As u Hom loslaat, is u nie die keiser se vriend nie." So het die huigelaars voorgegee dat hulle ywerig vir die gesag van die keiser is. Van alle volke wat hulle teen die Romeine verset het, was die Jode die bitterste. As dit vir hulle veilig was, het hulle hul eie nasionale en godsdienstige bepalings tiranniek afgedwing; maar wanneer hulle 'n wrede doel wou bereik, het hulle die mag van die keiser omhoog gehou. Om Christus vernietig te kry, het hulle trou bely teenoor die vreemde bewind wat hulle gehaat het.

,,Elkeen wat homself koning maak," het hulle gesê, ,,kom in verset teen die keiser." Hier het hulle 'n gevoelige snaar by Pilatus aangeraak. By die Romeinse bewind was hy reeds onder verdenking, en hy wis dat ,so 'n gerug sy ondergang sou beteken. Hy wis dat as hy die Jode se doel 

sou verydel, hul woede teen hom sou keer. Hulle sou niks ongedaan laat om wraak te neem nie. Hier het hy 'n voorbeeld gesmaak van die hardnekkigheid waarmee hulle die lewe gesoek het van Een wie hulle sender oorsaak gehaat het.

Pilatus het toe die regterstoel ingeneem en Jesus weer aan die volk voorgehou met die woorde: ,,Daar is julle Koning!" Weer het die rasende skare geroep: ,,Neem weg, neem weg, kruisig Hom!" In 'n stem wat in alle uithoeke gehoor kon word, het Pilatus gevra: ,,Moet ek julle Koning kruisig?" Maar uit die onheilige, godslasterende monde het die geroep gekom: ,,Ons het geen koning behalwe die keiser nie."

So het die Joodse volk, deur 'n heidense heerser te kies, hulle aan die teokrasie onttrek. Hulle het God as hul Koning verwerp. Van nou af was hulle sender verlosser. Hulle het geen koning behalwe die keiser gehad nie. Hiertoe het die priesters en leraars die volk gelei. Hiervoor, en vir die skrikwekkende gevolge daarna, was hulle verantwoordelik. 'n Volk se sonde en 'n volk se ondergang is deur hul godsdienstige leiers bewerkstellig.

,,Toe Pilatus sien dat niks help nie, maar dat daar eerder 'n oproer kom, het hy water geneem en sy hande voor die skare gewas en gesê: Ek is onskuldig aan die bloed van hierdie regverdige man; julle kan toesien!" In vrees en selfveroordeling het Pilatus na die Heiland gekyk. In daardie hele see van gesigte het net Syne vrede weerspieël. Dit was asof 'n sagte lig om Sy hoof skyn. Pilatus het in sy hart gesê: Hy is 'n God. Hy het hom na die skare gewend en gesê: Ek is onskuldig aan Sy bloed. Vat julle Hom en kruisig Hom. Maar weet dit, priesters en owerstes, ek verklaar Hom 'n regverdige man. Mag Hy wat Hy Sy Vader noem julle veroordeel vir hierdie dag se werk en nie vir my nie. Toe sê hy vir Jesus: Vergewe my hiervoor; ek kan Jou nie red nie. En toe hy Jesus weer laat gesel het, het hy Hom oorgegee om gekruisig te word.

Pilatus wou Jesus graag loslaat, maar het besef dat hy dit nie sou kon doen en nog sy eie posisie en eer handhaaf nie. Hy het verkies om liewer 'n onskuldige lewe op te offer as om sy wêreldse mag te verloor. Hoe vele offer nie so hulle beginsels op om verlies of lyding te ontkom nie. Plig en gewete dui een rigting aan, maar selfbelang 'n ander. Die stroom loop sterk in die verkeerde rigting, en hy wat 'n ooreenkoms met die Bose soek, word weggevoer in die digte duisternis van skuld.

Pilatus het geswig voor die aandrang van die gepeupel. Hy het ver​kies om liewer Jesus oor te lewer om gekruisig te word as om sy eie posisie in gevaar te stel. Maar ondanks sy voorsorg, het juis wat hy die meeste voor gevrees het, later gebeur. Hy is van alle eer ontdoen, is van sy hoe pos onthef en, geteister deur berou en gekrenkte trots het hy, nie lank na die kruisiging nie, sy eie lewe geneem. So sal almal wat 'n vergelyk met die sonde tref, slegs leed en ondergang oes. ,,Daar is 'n weg wat vir die mens reg lyk, maar die einde daarvan is wee van die dood." Spreuke 14:12.

Toe Pilatus sê dat hy onskuldig aan die bloed van Christus is, het Kajafas uitdagend geantwoord: ,,Laat sy bloed op ons en op ons kinders kom!" Hierdie verskriklike woorde is deur die priesters en owerstes herhaal en het in 'n onmenslike gedreun van stemme weergalm. Die hele menigte het geantwoord: ,,Laat sy bloed op ons en op ons kinders kom."

Die volk Israel het sy keuse gemaak. Hulle het na Jesus gewys en gesê: ,,Nie hierdie man nie, maar Barabbas." Barabbas, die rower en moordenaar, was die verteenwoordiger van die Satan. Christus was die verteenwoordiger van God. Christus is verwerp, Barabbas verkies. Barab​bas sou hulle kry. Met hierdie keuse het hulle hom aangeneem wat van die begin af 'n leuenaar en moordenaar was. Die Satan was hul leier. As volk sou hulle doen wat hy voorskryf. Sy werke sou hulle verrig. Sy bewind moet hulle verduur. Die volk wat Barabbas gekies het, sou die wreedheid van Barabbas voel solank die tyd sou duur.

Toe die Jode na die gegéselde Lam van God kyk, het hulle geskreeu: ,,Laat sy bloed op ons en op ons kinders kom." Daardie vreeslike versoek het na die troon van God opgestyg. Daardie vonnis, wat hulle oor hulself uitgespreek het, is in die hemel aangeteken. Daardie gebed is verhoor. Die bloed van die Seun van God het op hul kinders en kindskinders gerus, 'n ewige vloek.  

Dit is verskriklik bewaarheid in die verwoesting van Jerusalem. Dit is agttien honderd jaar lank verskriklik bewys in die toestand van die Joodse volk — 'n loot wat van die wynstok verwyder is—'n dooie, onvrugbare tak, om bymekaargemaak en verbrand te word. Van land tot land deur die wereld, van eeu tot eeu, dood, dood in sonde en ongeregtigheid!  

Vreeslik sal die vervulling van daardie gebed in die groot oordeel wees. Wanneer Christus weer na die aarde sal kom, sal die mense Hom nie sien as 'n gevangene, omring deur 'n gespuis nie. Hulle sal Hom sien as die Hemelkoning. Christus sal kom in Sy eie heerlikheid, die heerlikheid van Sy Vader, en die heerlikheid van die heilige engele. Tienduisend maal tienduisend en duisende der duisende van engele, die skone en triomfantelike seuns van God, van voortreflike skoonheid en luister, sal Hom vergesel. Dan sal Hy op die troon van Sy heerlikheid sit, en voor Hom sal al die nasies versamel word. Dan sal elke oog Hom sien, ook hulle wat Hom deurboor het. Pleks van 'n doringkroon sal Hy 'n kroon van heerlikheid dra—'n kroon binne 'n kroon. Pleks van die ou purper kleed sal Hy geklee wees in 'n gewaad van die suiwerste wit, ,,soos geen bleiker op aarde dit kan maak nie" (Markus 9:3). En op Sy kleed en op Sy heup sal 'n naam geskryf wees: ,,Die Koning van die konings en die Here van die here" (Openbaring 19:16). Diegene wat hom gespot en mishandel het, sal daar wees. Die priesters en owerstes sal die toneel in die geregsaal herleef. Elke omstandigheid sal voor hulle opkom, asof in vurige letters geskrywe. Dan sal die wat gesê het: ,,Laat sy bloed op ons en op ons kinders kom," se gebed verhoor word. Dan sal die hele wêreld weet en verstaan. Hulle sal besef teen wie en wat hulle, arme, nietige sterflinge, geveg het. In sielefoltering en afgryse sal hulle tot die berge en rotse roep: ,,Val op ons en verberg ons vir die aangesig van Hom wat op die troon sit, en vir die toorn van die Lam; want die groot dag van sy toorn het gekom, en wie kan bestaan?" (Openbaring 6:16, 17). 

78 Golgota
“En toe hulle op die plek kom wat Hoofskedel genoem word, het hulle Hom daar gekruisig." Lukas 23:33.

,,Daarom het Jesus ook, om die volk deur sy eie bloed te heilig, buitekant die poort gely." Hebreërs 13:12. Weens hul oortreding van die wet van God is Adam en Eva uit die tuin verban. Christus, ons plaasvervanger, moes buite die mure van Jerusalem ly. Hy het buite die poort gesterf, waar misdadigers en moordenaars tereggestel is. Vol betekenis is die woorde: ,,Christus het ons losgekoop van die vloek van die wet deur vir ons 'n vloek te word" Galasiërs 3:13).

'n Groot skare het Jesus van die geregsaal af na Golgota gevolg. Die tyding van Sy veroordeling het deur die hele Jerusalem versprei, en mense van alle stande en range het na die kruisigingshoogte getou. Die priesters en owerstes was deur 'n belofte gebind om nie Christus se volgelinge te molesteer as Hy self aan hulle oorgelewer word nie, en die dissipels en gelowiges uit die stad en omstreke het hulle by die menigte gevoeg wat die Heiland gevolg het.

Toe Jesus by die hekke van Pilatus se hof uitgaan, is die kruis wat vir Barabbas gemaak is, op Sy gekneusde en bloeiende skouers gesit. Twee van Barabbas se makkers sou saam met Jesus tereggestel word, en kruise is ook op hul skouers gele. In die Heiland se verswakte toestand was Sy vrag te swaar vir Hom. Sedert die Paasmaal saam met Sy dissipels het Hy nog niks weer te ete of te drinke gehad nie. In die tuin van Getsémané was Hy in 'n stryd gewikkel met die magte van die Bose. Hy het die foltering van die verraad verduur en gesien hoe Sy dissipels Hom verlaat en vlug. Hy is na Annas geneem, toe na Kajafas, en van daar na Pilatus. Van Pilatus is Hy na Herodes gestuur, en toe terug na Pilatus. Van belediging tot belediging, van bespotting tot bespotting, en twee keer gegesel—die hele nag deur het toneel op toneel hom afgespeel wat die siel van die mens tot die uiterste moet beproef. Christus het nie gefaal nie. Hy het nie 'n woord geuiter wat nie gedien het om God te verheerlik nie. Deur die hele skandelike klug van 'n verhoor het Hy Hom kalm en waardig gedra. Maar toe die kruis na die tweede geseling op Sy skouer gelê word, was dit meer as wat Hy menslik kon verduur. Onder die las het Hy inmekaargesak.

Die skare wat die Heiland gevolg het, het Sy swak en waggelende skrede sonder 'n sweem van meegevoel gadegeslaan. Hulle het Hom getreiter en beledig omdat Hy die swaar kruis nie kon dra nie. Keer op keer is die las op Hom gele, en telkens het Hy flou teen die grond neergeslaan. Sy vervolgers het gesien dis vir Hom onmoontlik om Sy las verder te dra. Hulle het nie geweet waar om iemand te kry om die vernederende vrag te dra nie. Die Jode self kon dit nie doen nie, want dit sou hulle verontreinig, sodat hulle nie^ die Pasga sou kon vier nie. Nie eers een van die gepeupel wat Hom gevolg het, wou hulle verwerdig om die kruis te dra nie.

Net toe kom 'n vreemdeling, ene Simon van Cirene, van die platteland af daar verby en kom hy die skare tegemoet. Hy hoor die getreiter en die vuil taal van die skare; hy hoor hoe honend herhaal word: Gee pad vir die Koning van die Jode! Hy staan die toneel verbaas en gadeslaan; en as hy meegevoel betuig, gryp hulle hom en sit die kruis op sy skouers.

Simon het gehoor van Jesus. Sy seuns het in die Heiland geglo, hoewel hy self nie 'n dissipel was nie. Die dra van die kruis na Golgota was vir Simon 'n seën en hy was daarna altyd dankbaar vir hierdie voorsienigheid. Dit het daartoe gelei dat hy self die kruis van Christus as 'n dissipel opgeneem en altyd blymoedig sy las gedra het.

'n Aantal vroue in die skare volg die Onveroordeelde na Sy wrede dood. Hul aandag is op Jesus gevestig, Sommige het Hom vantevore gesien. Sommige het hul siekes na Hom gebring en andere het self genesing gevind. Die tonele wat hulle afgespeel het, word vertel. Hulle verwonder hulle oor die haat van die skare teenoor Hom vir wie hul eie harte wil breek. Ondanks die optrede van die waansinnige skare en die kwaai woorde van die priesters en owerstes, gee hierdie vroue uiting aan hul simpatie. As Jesus flou onder die kruis neerslaan, begin hulle hartroerend te huil.

Dit was al wat Christus se aandag getrek het. Ondanks al Sy lyding onder die sondelas van die wereld, het Hy nie teenoor hierdie smartkrete afsydig gestaan nie. Hy het die vroue met deernis aangekyk. Hulle was nie gelowiges in Hom nie; Hy wis dat hulle Hom nie as die gestuurde van God beween nie, maar dat hulle deur menslike medelye ontroer is. Hy het hul simpatie nie verag nie, maar in Sy hart het dit 'n dieper deernis vir hulle gewek. ,,Dogters van Jerusalem," het Hy gesê, ,,moenie oor My ween nie, maar ween oor julleself en oor julle kinders." Van die toneel voor Hom het Christus vooruitgekyk na die verwoesting van Jeru​salem. In daardie verskriklike toneel het baie van die wat nou oor Hom geween het, saam met hul kinders omgekom.

Van die val van Jerusalem het Christus se gedagtes nog verder gegaan na 'n groter oordeel. In die verwoesting van daardie onboetvaardige stad het Hy 'n simbool gesien van die eindverwoesting wat oor die wêreld sou kom. Hy het gesê: ,,Dan sal hulle vir die berge begin sê: Val op ons! en vir die heuwels: Bedek ons! Want as hulle dit doen aan die groen hout, wat sal met die droë gebeur?" Met die groen hout het Jesus Homself bedoel—die onskuldige Verlosser. God het toegelaat dat Sy toorn oor die ongeregtigheid op Sy geliefde Seun neerkom. Jesus sou gekruisig word vir die sonde van die mens. Watter lyding sou daar dan nie wag vir die sondaar wat in sy sonde voortleef nie! Al die onboetvaardiges en ongelowiges sou 'n smart en ellende beleef wat in geen taal beskryf kan word nie.

Van die menigte wat die Heiland na Golgota gevolg het, was baie wat Hom blye hosannas toegesing het en palmtakke voor Hom gewuif het toe Hy Jerusalem triomfantelik binnegery het. Baie wat Hom toe hulde gebring het omdat dit die populêre ding was, het nou saamgeskreeu: ,,Kruisig, kruisig Hom!" Toe Christus Jerusalem binnegery het, het Sy dissipels se hoop ten hemele gestyg. Hulle het dig by hul Meester gebly, omdat dit 'n eer was om aan Hom verbonde te wees. Nou, in Sy vernedering, het hulle Hom op 'n afstand gevolg. Hulle was met droefheid vervul en terneergedruk van teleurstelling. Hoe is die woorde van Christus nie bewaarheid nie: ,,Julle sal almal in hierdie nag aanstoot neem aan My, want daar is geskrywe: Ek sal die herder slaan, en die skape van die kudde sal verstrooi word" (Mattheüs 26:31).

Toe hulle by die teregstellingsplek kom, is die gevangenes aan hul folterhoute vasgebind. Die twee diewe het hulle verset teen die hande wat hulle op die kruis neergesit het; maar Jesus het geen weerstand gebied nie. Jesus se moeder, ondersteun deur Johannes, die geliefde dissipel, het die skrede van haar Seun na Golgota gevolg. Sy het Hom sien beswyk onder die gewig van die kruis en het verlang om Sy gewonde hoof in haar hande te neem, om die voorkop wat eens op haar boesem gerus het, te baai. Maar hierdie droewige voorreg is haar nie gegun nie.  Saam met die dissipels het sy nog gehoop dat Jesus Sy mag sou uitoefen en Hom van Sy vyande sou verlos. Dan het haar hart weer gekrimp as sy die woorde onthou waarmee Hy hierdie juiste tonele voorspel het. Toe die misdadigers aan die kruis gebind word, het sy met gefolterde afwagting toegekyk. Sou Hy wat lewe aan die dode gegee het toelaat dat Hy gekruisig word? Sou die Seun van God toelaat dat Hy so wreed om die lewe gebring word? Moet sy afsien van haar geloof dat Jesus die Messias is? Moet sy Sy skande en leed aanskou sonder om eers iets vir Hom in Sy nood te kan doen? Sy het gesien hoe Sy hande op die kruis uitgestrek word; die hamer en spykers is gebring, en toe die penne deur die sagte vlees ingedryf word, het die gebroke dissipels die slap liggaam van Jesus se moeder in 'n floute van die wrede toneel af verwyder.

Die Heiland het nie 'n klag of kreun geuiter nie. Sy gelaat het kalm en waardig gebly, maar groot sweetdruppels het op Sy voorhoof gepêrel. Daar was geen simpatieke hand wat die doodsweet van Sy aangesig afgevee het nie, en geen woorde van meegevoel en onwrikbare trou om Sy mensehart te versterk nie. Terwyl die soldate hul verskriklike taak verrig het, het Jesus vir Sy vyande gebid: ,,Vader, vergeef hulle, want hulle weet nie wat hulle doen nie." Sy gedagte het van Sy eie lyding geskuif na die sonde van Sy vervolgers en die verskriklike vergelding wat op hulle wag. Geen vloek is geuiter op die soldate wat Hom so ru behandel. Geen wraak is uitgeroep oor die priesters en owerstes wat hulle verlustig het in die verkryging van hul sin nie. Christus het hulle jammer gekry oor hul onkunde en skuld. Hy het net 'n pleidooi vir hul vergifnis geadem — ,,want hulle weet^nie wat hulle doen nie."

As hulle geweet het dat hulle Een martel wat gekom het om die sondige mensdom van die ewige verderf te red, sou hulle met afgryse en berou vervul gewees het. Maar hul onkunde het hulle skuld nie weggeneem nie; want dit was hulle voorreg om Jesus te ken en te aanvaar as hul Verlosser. Sommige van hulle sou nog hul sonde insien en tot bekering kom. Sommige sou dit deur hul onboetvaardigheid onmoontlik maak dat Christus se gebed vir hulle verhoor kon word. Nietemin het God se beskikking sy vervulling bereik. Jesus het die reg verdien om die mens se voorspraak in die Vader se teenwoordigheid te word.

Daardie gebed van Christus vir Sy vyande het die wêreld omvat. Dit het elke sondaar wat ooit geleef het, of sou leef , van die begin van die wêreld af tot aan die einde van die dae, ingesluit. Op almal rus die skuld dat die Seun van God gekruisig is. Aan almal word vergifnis vrylik aangebied. Hy ,,wat wil" kan vrede met God he en die ewige lewe beërwe.  

Sodra Jesus aan die kruis gespyker was, het sterk manne dit opgelig en gewelddadig in die plek geplant wat daarvoor voorberei was. Dit het die Seun van God intense pyn besorg. Pilatus het toe 'n opskrif in Hebreeus, Grieks en Latyn uitgeskryf en aan die kruis bokant Christus se hoof aangebring. Dit het gelui: „jesus, die nasarener, die koning van die jode." Die opskrif het die Jode ontstel. In Pilatus se hofsaal het hulle geskreeu: ,,Kruisig Hom." ,,Ons het geen koning behalwe die keiser nie" (Johannes 19:15). Hulle het verklaar dat wie ook al enige ander koning sou erken, 'n verraaier is. Wat Pilatus geskryf het, was die uitdrukking van hul wens. Geen misdaad is gemeld nie, behalwe dat Jesus die Koning van die Jode is. Die opskrif was feitlik 'n erkenning van die trou van die Jode aan die Romeinse gesag. Dit het verklaar dat wie ook al daarop aanspraak maak dat hy die koning van Israel is, deur hulle waardig geag sou word om te sterf. Die priesters het hulle te buite gegaan. Toe hulle teen Christus saamgesweer het, het Kajafas verklaar dat dit voordelig is dat een man sterf om die volk te red. Nou is hul huigelary aan die kaak gestel. Om Christus te kan vernietig, was hulle selfs bereid om hul volksbestaan op te offer.

Die priesters het besef wat hulle gedoen het, en het Pilatus gevra om die opskrif te verander. Hulle het gesê: ,,Moenie skrywe: Die Koning van die Jode nie; maar dat Hy gesê het: Ek is die Koning van die Jode." Pilatus was gebelg oor sy eie vroeëre swakheid en het die naywerige en listige priesters en owerstes terdeë verag. Hy het kil geantwoord: ,,Wat ek geskryf het, het ek geskrywe."

'n Hoër mag as Pilatus of die Jode het gesorg vir daardie opskrif bokant Jesus se hoof. In die voorsienigheid van God sou dit die gedagte prikkel en lei tot 'n ondersoek van die Skrifte. Die plek waar Christus gekruisig is, was naby die stad. Duisende mense uit alle lande was toe in Jerusalem en die opskrif wat verklaar dat Jesus van Nasaret die Messias is, sou onder hul aandag kom. Dit was 'n lewende waarheid, geskryf deur 'n hand wat deur God gerig is.

In die lyding van Christus aan die kruis is die profesieë vervul. Eeue voor die kruisiging het die Heiland voorspel hoe Hy behandel sou word. Hy het gesê: ,,Honde het my omsingel; 'n bende kwaaddoeners het my omring; hulle het my hande en my voete deurgrawe. Al my beendere kan ek tel; hulle kyk, hulle sien met welgevalle op my neer! Hulle verdeel my klere onder mekaar en werp die lot oor my gewaad" (Psalm 22:17-19). Die profesie aangaande Sy klere is vervul sender die bemoeiing van die vriende of vyande van die Gekruisigde. Sy klere is aan die soldate gegee wat Hom aan die kruis gespyker het. Christus het gehoor hoe die manne stry toe hulle Sy klere onder hul verdeel. Sy onderkleed was sender naat geweef en hulle het gesê: ,,Laat ons dit nie skeur nie, maar laat ons die lot daaroor werp, wie s'n dit sal wees."

In nog 'n profesie het die Heiland verklaar: ,,Die smaad breek my hart, en ek is verswak; ja, ek het gewag op medelyde, maar verniet; en op vertroosters, maar het hulle nie gevind nie. En hulle het aan my gal gegee as my spys, en vir my dors het hulle my asyn laat drink" (Psalm 69:21, 22). Dit was geoorloof om aan diegene wat aan die kruis moet sterf 'n verdowingsmiddel toe te dien om die pyn te verdof. Dit is aan Jesus gebied, maar toe Hy dit geproe het, het Hy dit geweier. Hy wou niks neem wat die verstand kon benewel nie. Sy geloof moet op God gevestig bly. Dit was Sy enigste sterkte. Om Sy sinne te benewel sou die Satan 'n kans gegee het.

Jesus se vyande het hul woede oor Hom gelug toe Hy daar aan die kruis hang. Priesters, owerstes en skrifgeleerdes het hulle met die gepeupel verenig om die sterwende Heiland te hoon. Tydens Sy doop en Sy verheerliking het die stem van God hoorbaar verkondig dat Christus Sy Seun is. Weer het die Vader, net voordat Christus verraai is, gepraat en getuig van Sy Godheid. Maar nou het die hemel geswyg. Geen getuienis ten behoewe van Christus is gegee nie. Alleen het Hy die beledigings en gehoon van goddelose mense verduur.

,,As U die Seun van God is," het hulle gesê, ,,kom af van die kruis!" ,,Laat Hy Homself verlos as Hy die Christus, die uitverkorene van God is." In die versoeking in die woestyn het die Satan gesê: ,,As U die Seun van God is, sê dat hierdie klippe brode word." ,,As U die Seun van God is, werp Uself af" van die dak van die tempel (Mattheüs 4:3, 6). En die Satan met sy engele, in die gedaante van mense, was teenwoordig by die kruis. Die owerste van die duiwels en sy leer het met die priesters en owerstes saamgewerk. Die leiers van die volk het die onkundige gepeupel opgesweep om 'n oordeel te vel op Een wat baie van hulle nooit gesien het nie, totdat by hulle aangedring is om teen Hom te getuig. Priesters, owerstes en Fariseërs, en die hardvogtige gespuis is saam in 'n golf van sataniese raserny verenig. Godsdienstige leiers het hulle met die Satan en sy engele verenig. Hulle het sy wil gedoen.

Die lydende, sterwende Jesus het alles aangehoor toe die priesters sê: ,,Ander het Hy verlos, Homself kan Hy nie verlos nie. Laat die Christus, die Koning van Israel, nou van die kruis afkom, sodat ons kan sien en glo!" Christus kon van die kruis afgekom het. Maar dit was omdat Hy Homself nie wou red nie dat die sondaar hoop op vergifnis en guns by God het.

Deur die Heiland te bespot, het die manne wat voorgegee het dat hulle die vertolkers van die profesieë is, die juiste woorde gebruik wat die profesieë' voorspel het dat hulle by die geleentheid sou besig. Maar in hul blindheid kon hulle nie sien dat hulle die profesieë vervul nie. Die wat honend gesê het: ,,Hy het op God vertrou; laat Hy Hom nou verlos as Hy behae in Hom het; want Hy het gesê: Ek is die Seun van God;" het nie geweet dat hul getuienis deur die eeue sou weerklink nie. En ondanks hierdie woorde spottend gebesig is, het hulle tot 'n ondersoek na die Skrifte gelei soos nooit tevore nie. Wyse manne het gehoor, onder​soek, oorpeins en gebid. Daar was mense wat nie gerus het voordat hulle, deur skrif met skrif te vergelyk, die betekenis van Christus se sending besef het nie. Nooit tevore was Jesus so algemeen bekend as toe Hy aan die kruis gehang het nie. In die harte van baie wat die kruisiging aanskou het en wat Christus se woorde gehoor het, het die lig van die waarheid geskyn.

Vir Jesus in Sy foltering aan die kruis het daar een ligstraaltjie van vertroosting gekom—die gebed van die misdadiger. Beide gekruisigdes het Christus aanvanklik saam bespot, en in sy lyding het die een net wanhopiger en uitdagender geword. Maar nie sy makker nie. Hierdie man was nie 'n geharde misdadiger nie; hy is deur slegte geselskap mislei, maar hy was minder skuldig as baie wat daar om die kruis gestaan en die Heiland bespot het. Hy het Jesus gesien en gehoor en was deur Sy leer oortuig, maar is deur die priesters en owerstes teen Hom beïnvloed. In 'n poging om sy gewete te onderdruk, het hy hom dieper en dieper in die sonde begewe totdat hy in hegtenis geneem en as misdadiger verhoor en tot 'n kruisdood veroordeel is. In die geregsaal en op pad na Golgota was hy saam met Jesus. Hy het Pilatus hoor sê dat hy ,,geen skuld in Hom vind nie" (Johannes 19:4). Hy het Sy Goddelike houding bespeur en het gehoor hoe Hy Sy treiteraars vergewe. Aan die kruis sien hy hoe die vername godsdiensdwepers die tong vir Jesus uitsteek en Hom bespot. Hy sien hoe hulle die hoof skud. Hy hoor die aanmatigende verwyte wat sy makker herhaal: ,,As U die Christus is, verlos Uself en ons." Onder die verbygangers hoor hy baie wat Jesus verdedig. Hy hoor hulle vertel van Sy woorde en Sy werke. Hy raak opnuut oortuig dat dit die Christus is. Dan wend hy hom na sy makker en s£: ,,Vrees jy ook God nie, terwyl jy in dieselfde oordeel is?" Die sterwende misdadigers het nou niks meer van die mens te vrees nie. Maar een van hulle begin besef dat daar 'n God is om te vrees, 'n toekoms om hom te laat sidder. En nou, vol sonde soos hy is, is sy lewe gereed om uitgeblus te word. ,,Ons tog regverdiglik," kerm hy, ,,want ons ontvang die verdiende loon vir ons dade, maar Hy het niks verkeerds gedoen nie."

Nou is daar geen twyfel meer nie, geen verwyte nie. Toe hy vir sy misdaad gevonnis is, het die misdadiger wanhopig en moedverlore geraak; maar vreemd genoeg, tere gedagtes kom nou by hom op. Hy dink aan alles wat hy van Jesus gehoor het, hoe Hy siekes genees en sondes vergewe het. Hy het gehoor wat diegene gesê het wat in Jesus geglo en Hom wenende gevolg het. Hy het die titel bokant die hoof van Jesus gesien en gelees. Hy het gehoor hoe verbygangers dit hardop lees—party met hartseer, bewende lippe, andere spottend. Die Heilige Gees verlig sy gees, en skakel vir skakel word die ketting van getuienis saamgevoeg. In Jesus, gekneus, gehoon, en hangende aan die kruis, sien hy die Lam van God wat die sonde van die wêreld wegneem. Hoop en angs meng saam in sy stem as die hulpelose, sterwende siel hom na 'n sterwende Verlosser wend: ,,Dink aan my, Here," roep hy uit, ,,wanneer U in u koninkryk kom."

Onmiddellik kom die antwoord. Sag en toonryk en vol liefde en deernis en krag kom die woorde: Voorwaar Ek sê vandag vir jou, jy sal saam met My in die paradys wees!

Ure lank het Jesus mense Hom hoor hoon en bespot. Waar Hy aan . die kruis hang, styg die geklank van gejou en gevloek nog steeds na Hom op. Met verlange luister Hy na een of ander belydenis van Sy dissipels. Al wat Hy gehoor het, was die droewige woorde: ,,En ons het gehoop dat dit Hy was wat Israel sou verlos." Hoe dankbaar was die Heiland dus vir die geloof en liefde uit die mond van die sterwende misdadiger! Terwyl die Joodse leiers Hom nie wil ken nie en selfs die dissipels aan Sy Godheid twyfel, noem die arme misdadiger, op die rand van die ewigheid, Jesus Here. Baie was bereid om Hom Here te noem toe Hy wonderwerke verrig het, en nadat Hy uit die graf opgestaan het; maar niemand het Hom erken waar Hy daar sterwend aan die kruis gehang het nie, behalwe die kwaaddoener wat ter elfder ure gered is.

Die aanwesiges het dit gehoor toe die kwaaddoener Jesus Here noem. Die stem van die berouvolle man het hul aandag getrek. Diegene wat aan die voet van die kruis gestry het oor Christus se klere en wat die lot oor Sy onderkleed gewerp het, het stilgebly en geluister. Hul ergerlike stemme was nou stil. Met ingehoue asem het hulle na Christus opgekyk en gewag om te hoor wat die sterwende lippe sou antwoord.

Toe Hy die belofte maak, was dit asof die donker wolk wat die kruis skyn te omsluier, deur 'n helder, lewende lig deurdring word. Die boetvaardige kwaaddoener het die volmaakte vrede van aanvaarding deur God gesmaak. In Sy vernedering is Christus verheerlik. Hy wat vir almal soos die oorwonnene gelyk het, was 'n Oorwinnaar. Hy is as die Sondedraer erken. Mense kan wel mag oor Sy menslike liggaam uitoefen; hulle kan Sy Goddelike slape met 'n doringkroon deursteek; hulle kan Sy klere afneem en oor die verdeling daarvan stry. Maar hulle kan Hom nie beroof van Sy mag om sonde te vergewe nie. As sterwende getuig Hy van Sy eie Godheid en die heerlikheid van die Vader. Sy oor is nie te swaar om te hoor, en Sy arm ook nie te kort om te red nie. Dit is Sy vorstelike reg om almal wat deur Hom na God kom tot die uiterste toe te red.

Ek sê vir jou vandag, jy sal met My in die Paradys wees. Christus het nie beloof dat die misdadiger daardie dag nog saam met Hom in die Paradys sou wees nie. Hy is self nie daardie dag na die Paradys nie. Hy het in die graf geslaap, en in die opstandingsmore het Hy gesê: ,,Ek het nog nie opgevaar na my Vader nie" (Johannes 20:17). Maar op die kruisigingsdag, die dag van oënskynlike neerlaag en duisternis, is die belofte gegee: ,, Vandag," terwyl Hy as kwaaddoener aan die kruis sterf, verseker Christus die arme sondaar: jy sal met My in die Paradys wees.

Die misdadigers wat saam met Christus gekruisig is, is ,,een aan elke kant, en Jesus in die middel" geplaas. Dit is in opdrag van die priesters en owerstes gedoen — tussen die twee misdadigers om aan te dui dat Hy die grootste misdadiger van die drie is. En so is die Skrif vervul: ,,omdat Hy ... saam met die oortreders getel was" (Jesaja 53: 12). Maar die priesters het nie die voile betekenis van hul daad besef nie. Soos Jesus ,,in die middel" tussen die twee misdadigers gekruisig is, so is Sy kruis in die middel van 'n sondige wêreld geplant. En die woorde van vergifnis wat die boetvaardige kwaaddoener verneem het, het 'n lig aangesteek wat tot in die uithoeke van die aarde sou skyn.

Verbaas het die engele die perkelose liefde van Jesus aanskou — in die mees intense foltering van liggaam en gees het Hy net aan ander gedink en die berouvolle siel aangemoedig om te glo. In Sy vernedering het Hy die dogters van Jerusalem as profeet aangespreek; as priester en _advokaat het Hy by Sy Vader gepleit om Sy moordenaars te vergewe; as .liefdevolle Verlosser het Hy die boetvaardige kwaaddoener sy sondes vergewe.

Terwyl Jesus se blik oor die skare onder Hom gly, trek een figuur Sy aandag. Aan die voet van die kruis was Sy moeder, ondersteun deur die dissipel Johannes. Sy kon dit nie verduur om van haar Seun af weg te bly nie, en omdat Johannes wis dat die einde naby was, het Hy haar weer na die kruis gebring. In Sy sterwensuur het Christus aan Sy moeder gedink. Hy het haar smartgeteisterde gelaat aanskou, en toe na Johannes gekyk. Toe sê Hy vir haar: ,,Vrou, daar is u seun!" en toe vir Johannes: ,,Daar is jou moeder!" Johannes het die boodskap verstaan en die verantwoordelikheid aanvaar. Hy het Maria dadelik in sy huis geneem en haar daarna tederlik versorg. O, barmhartige, liefdevolle Heiland; in al Sy liggaamlike pyn en geestesfoltering het Hy gedink aan die toekoms van Sy moeder! Hy het geen geld gehad om vir haar te voorsien nie; maar Hy het die liefde van Johannes gehad en het Sy moeder aan hom as 'n kosbare erfenis oorgegee. Hy het vir haar voorsien wat sy die nodigste gehad het—die innige simpatie van een wat haar liefgehad het omdat sy Jesus liefgehad het. En deur haar as 'n heilige sorg te aanvaar, het Johannes 'n groot seën ontvang. Sy het hom gedurig aan sy geliefde Meester herinner.

Hierdie volmaakte voorbeeld van Christus se liefde as seun skyn met onverminderde luister voort deur die mis van die eeue. Byna dertig jaar lank het Jesus die laste van die huis met Sy daaglikse arbeid gehelp dra. En nou, selfs in Sy laaste marteling, onthou Hy om voorsorg te tref vir Sy bedroefde weduweemoeder. Dieselfde gees sal in elke dissipel van die Here gesien word. Volgelinge van Christus sal dit deel van hul godsdiens ag om hul ouers te eerbiedig en te versorg. Uit die hart waar Sy liefde gekoester word, sal vader en moeder altyd troue sorg en toegeneentheid ontvang.

En nou was die Here van die heerlikheid op sterwe—'n losprys vir die mens. Toe Hy Sy kosbare lewe neerlê, was dit nie met triomfantelike vreugde nie. Daar was 'n neerdrukkende duisternis. Dit was nie 'n vrees vir die dood wat Hom neergedruk het nie. Dit was nie die pyn en die skande van die kruis wat Hom Sy onuitspreeklike leed besorg het nie. Christus was die vors van die lydendes; maar Sy lyding was uit 'n begrip van die boosheid van die sonde, 'n wete dat die mens, omdat hy so gewoond aan die ongeregtigheid geword het, blind was vir die verskriklikheid daarvan. Christus het gesien hoe 'n geweldige houvas die sonde op die mensehart het, hoe weinig bereid sou wees om uit sy mag los te breek. Hy wis dat die mens sender die hulp van God moet vergaan, en Hy het gesien hoe menigtes binne bereik van oorvloedige hulp vergaan.

Op Christus as ons plaasvervanger en borg is die ongeregtigheid van ons almal gele. Hy is as oortreder gereken, sodat Hy ons van die oordeel van die wet kon verlos. Die skuld van elke afstammeling van Adam het op Sy hart gedruk. Die toorn van God teen die sonde, die verskriklike manifestasie van Sy misnoeë met die ongeregtigheid, het die siel van Sy Seun met ontsteltenis vervul. Sy lewe lank het Christus die goeie tyding van die Vader se genade en vergewende liefde aan 'n verlore gaande wêreld verkondig. Verlossing vir die snoodste sondaar was Sy tema. Maar nou, met die verskriklike las op Sy skouers, kon Hy nie die Vader se versoenende aangesig sien nie. Die onttrekking van die Goddelike gelaat van die Heiland in hierdie uur van Sy hoogste nood, het Sy hart met 'n smart deurpriem wat die mens nooit volkome sal begryp nie. So groot was hierdie foltering dat Hy skaars Sy liggaamlike pyn gevoel het.  

_Die Satan het die hart van Jesus met felle versoekings geteister. Die Heiland kon nie deur die poorte van die graf sien nie. Hy het nie die hoop beleef om as oorwinnaar uit die graf uit op te staan nie, of dat J>y_Vader die offer sou aanneem nie. Hy het gevrees dat die sonde so weersinwekkend vir God is dat hulle vir ewig geskei sou wees. Christus het die sielsangs deurgemaak wat die sondaar sal voel wanneer genade nie langer vir die sondige mensdom sal pleit nie. Dit was die sondebesef, ,wat die Vader se toorn teen Hom as die mens se plaasvervanger ontketen het, wat die beker vir Hom so bitter gemaak het, wat die hart van die_ Seun van God gebreek het.

Verbysterd het die engele die Heiland se don.kere wanhoop aanskou; Die hemelse leërskare het hul aangesigte vir die toneel verberg. Die natuur self het meegevoel betuig met sy beledigde en sterwende Skepper. Die son het geweier om die vreeslike skouspel te aanskou. Om middag nog het hy die aarde in voile krag verlig, en toe, skielik, was dit asof sy_ strale uitgedoof word, 'n Uiterste duisternis het die kruis soos 'n doodswolk omhul.  “Daar het duisternis oor die hele aarde gekom tot die, negende uur toe." Daar was geen sonsverduistering of ander natuurlike_ oorsaak vir hierdie duisternis nie, wat soos middernag was, sender maan of sterre. Dit was 'n bonatuurlike getuienis wat God gegee het om die geloof van die komende geslagte te bevestig.

In daardie digte duisternis het God Sy teenwoordigheid verberg. Hy__ maak die duisternis Sy tent en verberg Sy heerlikheid vir die mens. God en Sy heilige engele was by die kruis. Die Vader was by Sy Seun. Maar Sy teenwoordigheid is nie geopenbaar nie. As Sy heerlikheid uit daardie wolk gestraal het, sou elke mens daar vernietig gewees het. En in daardie vreeslike uur moes Christus nie met die Vader se teenwoordigheid getroos word nie. Hy het die parskuip alleen getrap, en van die volk was daar niemand om Hom te help nie.

In die digte duisternis het God die laaste menslike foltering van Sy Seun verberg. Almal wat Christus sien ly het, was oortuig van Sy Godheid. Die mens wat daardie gelaat eenmaal aanskou het, het dit nooit vergeet nie. Soos die gesig van Kain sy skuld as moordenaar uitgedruk het, so het die gelaat van Christus onskuld, deurlugtigheid, welwillendheid geopenbaar—die beeltenis van God. Maar Sy beskuldigers wou nie ag gee op die stempel van die hemel nie. Ure lank het die jouende menigte die lyding van Christus aangegaap. Nou is Hy genadiglik deur die mantel van God verberg.

Dit was asof die stilte van die graf op Golgota neerdaal. 'n Naamlose skrik het die skare wat om die kruis vergader het, oorval. Die gevloek en gehoon het onvoltooi op hulle lippe gesterf. Mans, vroue en kinders het plat op die aarde neergeval. Helder blitse het af en toe uit die wolk gestraal en die kruis en die Verlosser verlig. Priesters, owerstes, skrifgeleerdes, laksmanne en die gepeupel het almal gedink die uur van vergelding het aangebreek. Later het iemand gefluister dat Jesus nou van die kruis sou afkom. Party het voel-voel na die stad probeer terugkeer, op hul borste geslaan en gekerm van die vrees.

Teen die neënde uur het die duisternis die skare verlaat, maar die Heiland nog omsluier. Dit was 'n sinnebeeld van die afgryse en foltering wat op Sy hart gedruk het. Geen oog kon deur die duisternis dring wat die kruis omring het nie, nog deur die stikkender duisternis wat die gefolterde siel van Christus omhul het. Dit was asof die blitse verwoed op Hom geslinger is waar Hy aan die kruis gehang het. Toe ,,het Jesus met 'n groot stem uitgeroep en gesê: Eli, Eli, lamma sabagtani?" ,,My God, my God, waarom het U my verlaat?" Toe die buitenste duisternis om die Heiland begin toesak, het baie uitgeroep: Die hemel is vertoornd op Hom, die bliksems van Gods grimmigheid is op Hom gerig omdat Hy beweer het Hy is die Seun van God. Baie wat in Hom geglo het, het Sy wanhoopskreet gehoor en het hoop opgegee. As God Jesus dan verlaat het, waarop kon Sy volgelinge hoop?

Toe die duisternis die bedrukte gees van Christus verlaat het, het Hy weer bewus geword van Sy fisieke lyding en gesê: ,,Ek het dors." Een van die Romeinse soldate het Hom innig jammer gekry toe hy opkyk na die gebarste lippe, en het 'n spons op 'n riet geneem, dit in 'n kom asyn gedoop en dit aan Jesus gebied. Maar die priesters het gespot oor Sy lyding. Toe duisternis die aarde bedek het, was hulle vreesbevange; maar toe die verskrikking bedaar, het die ou vrees teruggekeer dat Jesus dalk nog sou loskom. Sy woorde: ,,Eli, Eli, lama sabagtani?" is verkeerd verstaan. Minagtend het hulle gesê: ,,Kyk, Hy roep Elia." Hulle het die laaste kans om Sy lyding te versag, geweier. ,,Wag," het hulle gesê, ,,laat ons sien of Elia kom om Hom te verlos."

Aan die kruis het die vlekkelose Seun van God gehang, Sy vlees deur die gesels geskeur; die hande wat so dikwels geseën het, aan die dwarsbalke genael; die voete wat so onvermoeid op liefdesarbeid uit was, aan die hout gespyker; die koninklike hoof deur 'n doringkroon deurprik; die bewende lippe in 'n angskreet gevorm. En dit alles het Hy verduur —die bloeddruppels wat van Sy hoof, Sy hande, Sy voete geloop het, die pyn wat Sy wese deurtrek het, en die onuitspreeklike foltering wat Sy siel vervul het omdat Sy Vader Sy aangesig verberg het—spreek tot elke mens en sê: Dit is vir jou dat die Seun van God inwillig om hierdie skuldelas te dra; vir jou dat Hy die doderyk verwoes en die poorte na die Paradys oopmaak. Hy wat die verwoede golwe stilgemaak en op die skuimende branders geloop het, wat die duiwels laat sidder en die siekte laat wyk het, wat die blindes se oë geopen en die dode laat opstaan het— offer Homself aan die kruis as 'n offer, en dit uit liefde vir jou. Hy, die Sondedraer, verduur die toorn van die Goddelike geregtigheid, en word om jou ontwil die sonde self.

Swygend betrag die toeskouers die einde van die verskriklike toneel. Die son skyn weer; maar die kruis is nog in duisternis gehul. Priesters en owerstes het na Jerusalem geblik; en kyk, die digte wolk het oor die stad en oor die vlaktes van Judea toegesak. Die Son van Geregtigheid, die Lig van die wereld, het Sy strale aan die eens begunstigde stad onttrek. Die felle blitse van die toorn van God is teen die gedoemde stad gerig.

Skielik het die duisternis van die kruis af gelig en in 'n helder, trompetagtige toon wat oor die hele skepping kon weerklink het, het Jesus uitgeroep: ,,Dit is volbring." ,,Vader, in u hande gee Ek my gees oor." 'n Lig het om die kruis gekring, en die gelaat van die Heiland het geblink met 'n luister soos die son. Toe laat sak Hy Sy hoof op Sy bors en sterf.

In daardie verskriklike donkerte, oënskynlik deur God verlaat, het Christus die beker van menslike leed tot die droesem geledig. In daardie verskriklike ure het Hy op die getuienis vertrou wat Hy tot dusver gehad het dat die Vader Hom aanvaar. Hy was bekend met die karakter van Sy Vader; het Sy geregtigheid, Sy genade, en Sy groot liefde geken. In die geloof het Hy in Hom berus wat dit altyd Sy lus was om te gehoorsaam. En toe Hy Hom onderworpe aan God toevertrou, verdwyn die gevoel dat Sy Vader Hom verlaat het. Deur die geloof was Christus die oorwinnaar.

Nooit tevore het die aarde so 'n toneel aanskou nie. Die menigte het asof verlam gestaan en die Heiland met ingehoue asem aanskou. Weer het duisternis oor die aarde toegesak, en 'n dowwe gerammel soos van swaar weer is gehoor. Daar was 'n hewige aardskudding. Die skare is in hopies saamgeskud. Volslae verwarring en paniek het gevolg. In die omliggende heuwels is rotse losgeruk en het hulle afgestort na die vlaktes. Grafte is oopgeruk en die dode uit hul grafte geslinger. Dit het gelyk asof die skepping tot atome geskud word. Priesters, owerstes, soldate, laksmanne en gepeupel, stom van verskrikking, het plat op die grond gaan le.

Toe die luide geroep: ,,Dit is volbring!" van Jesus se lippe kom, was priesters in die tempel besig. Dit was die uur van die aandoffer. Die lam wat Christus voorgestel het, is gebring om geslag te word. In sy sierlike en betekenisvolle gewaad het die priester met die mes gereed gestaan, soos Abraham toe hy gereed was om sy seun te dood. Met intense belangstelling het die volk toegekyk. Maar die aarde sidder en beef; want die Here self is daar. Met 'n geknars word die voorhangsel van die tempel deur 'n ongesiene hand van bo tot onder geskeur, en die plek wat eens met die teenwoordigheid van God gevul was, word voor die oë van die skare ontbloot. Hier het die heerlikheid van God gerus. Hier het God bo die versoendeksel Sy lig laat skyn. Niemand behalwe die hoëpriester het ooit daardie voorhangsel, wat hierdie deel van die res van die tempel skei, gelig nie. Hy het een maal in 'n jaar hier ingegaan om vir die sondes van die volk versoening te doen. En kyk, die voorhangsel is in twee geskeur. Die allerheiligste plek van die aardse heiligdom is nie langer heilig nie.

Vrees en verwarring heers. Die priester is op die punt om die lam te slag, maar die mes val uit sy lam hand, en die lam ontsnap. Sinnebeeld het sy teenbeeld ontmoet in die dood van die Seun van God. Die groot soenoffer is gemaak. Die weg na die allerheiligste is gebaan. 'n Nuwe en lewende weg is vir almal oop. Nie langer hoef die sondige, berouvolle mens te wag op die koms van die hoëpriester nie. Voortaan sou die Verlosser as priester en voorspraak in die hoogste hemele optree. Dit was asof 'n lewende stem tot die aanbidders gespreek het: Alle offers vir die sonde is nou op 'n end. Die Seun van God het gekom volgens Sy woord: ,,Kyk, Ek kom—in die boekrol is dit van My geskrywe—om u wil te doen, o God." ,,Met sy eie bloed" het Hy ,,eenmaal ingegaan in die heiligdom en 'n ewige verlossing teweeggebring" (Hebreërs 10:7; 9:12).  

79 Dit Is Volbring
Christus het Sy lewe nie neergelê voordat Hy die werk wat Hy kom doen het, volbring het nie, en met Sy:laaste asem kon Hy uitroep: ,,Dit is volbring" (Johannes 19:30). Die stryd was volstry. Sy regterhand en Sy heilige arm het Hom die oorwinning besorg. As Oorwinnaar het Hy Sy banier op die ewige hoogtes geplant. Was daar nie vreugde onder die engele nie! Die ganse hemel het getriomfeer in die Heiland se oorwinning. Die Satan is verslaan, en hy wis dat sy koninkryk verlore is.

Vir die engele en die sondelose wêreld was die roep: ,,Dit is volbring" betekenisvol. Dit was sowel vir hulle as vir ons dat die groot verlossingswerk voltooi was. Saam met ons deel hulle in die vrugte van Christus se oorwinning.

Eers met die dood van Christus het die engele en die sondelose wêrelde die karakter van die Satan behoorlik begryp. Die aartsoortreder het hom so bedrieglik voorgedoen dat selfs heilige engele nie sy beginsels verstaan het nie. Hulle het die aard van sy opstand nie helder begryp nie.

Dit was 'n heerlike en magtige wese wat hom teen God verhef het. Van Lucifer sê die Here: ,Jy was die seëlring van eweredigheid, vol wysheid en volmaak in skoonheid" (Esegiël 28:12). Lucifer was n gerub wat beskut, wat in die lig van die teenwoordigheid van God gestaan het. Hy was die hoogste van alle geskape wesens en was die vernaamste voorligter van die raadsbesluite van God aan die heelal. Nadat hy gesondig het, was sy misleidingsvermoë des te bedriegliker en die blootstelling van sy karakter des te moeiliker, weens die verhewe posisie wat hy by die Vader beklee het.

God sou die Satan en sy aanhangers net so maklik kon vernietig het as wat 'n mens 'n klippie op die aarde kan neergooi; maar Hy het nie. Opstand sou nie met geweld onderdruk word nie. Dwang hoort net tuis onder die Satan se heerskappy. Dis nie die Here se beginsels nie. Sy gesag berus op goedheid, genade en liefde; en Sy aangewese middele is die uitvoer van hierdie beginsels. Die bewind van God is moreel, en waarheid en liefde is die heersende mag.

Die Here se doel was om alles op 'n ewige basis te beveilig, en in die raadsbesluite van die hemel is besluit dat die Satan tyd gegee moes word om die beginsels waarop sy bewind berus, te ontwikkel. Hy bet beweer dat hulle beter is as die beginsels van God. Tyd is dus gegun vir die uitwerking van die Satan se beginsels, vir die hemelse heelal om te betrag.

Die Satan het die mens tot die sonde gelei, en die verlossingsplan is in werking gestel. Vierduisend jaar lank het Christus gearbei om die mens op te hef, en die Satan om bom tot ondergang te lei. En die hemelse heelal het dit alles aanskou.

Toe Jesus na die wêreld gekom het, is die mag van die Satan op Hom toegespits. Vandat Hy as babatjie in Betlehem verskyn het, het die _ indringer Sy ondergang probeer bewerkstellig. Op alle moontlike maniere het hy Jesus probeer belet om as volmaakte kind, as onberispelike man, in 'n heilige bediening of vlekkelose offer te ontwikkel. Maar hy is verydel. Hy kon Jesus nie tot die sonde lei nie. Hy kon Hom nie ontmoedig of Hom weghou van die werk wat Hy op die aarde kom verrig het nie. Van die woestyn af tot by Golgota het die storm van die Satan se toorn Hom agtervolg, maar hoe meedoënloser dit teen Hom aangedruis het, hoe onwrikbaarder het die Seun van God aan die hand van Sy Vader vasgehou en volhard op die bloedbevlekte pad. Al die pogings van die Satan om Hom te ontmoedig en te oorwin het Sy vlekkelose karakter net in 'n suiwerder lig laat uitstaan.

Die ganse hemel en sondelose wêrelde het die stryd aanskou. Met watter intense belangstelling het hulle die slottonele van die botsing aanskou. Hulle het gesien hoe die Heiland die tuin van Getsémané binnegaan, gebuk onder die afgryslike las van 'n groot donkerheid. Hulle het die bittere geroep gehoor: ,,Vader, as dit moontlik is, laat hierdie beker by My verbygaan" (Mattheüs 26:39). Toe die Vader Hom onttrek, het hulle Hom met 'n smart sien worstel wat bitterder was as die . van die laaste doodstryd. Die bloedsweet is uit Sy liggaam gedwing en het op die grond gedrup. Drie maal is 'n gebed om vrystelling van Sy lippe gepers. Die hemel kon die toneel nie langer aanskou nie, en 'n boodskapper is gestuur om die Seun van God te versterk.

Die hemel het aanskou hoe die Slagoffer in die hande van die moordlustige gepeupel verraai word; hoe Hy met gehoon en geweld van die een hof na die ander geneem word. Hulle het gehoor hoe Sy vervolgers Hom beskimp oor Sy nederige geboorte; en hoe een van Sy geliefde dissipels Hom met 'n gevloek verloën. Hulle het gesien met watter raserny die Satan te kere gaan en watter mag hy oor die mense het. Verskriklike toneel! die Heiland om middernag in Getsémané gegryp, heen en weer van paleis na regsaal gesleep, twee maal voor die priesters aangekla, twee keer voor die Joodse Raad, twee keer voor Pilatus, en een maal voor Herodes, gehoon, gegesel, veroordeel, en weggelei om gekruisig te word, met die swaar kruis op Sy skouers, te midde van die wenende dogters van Jerusalem en die gejou van die gespuis.

Die hemel het bedroef en verbaas gesien hoe Christus aan die kruis hang terwyl bloed van Sy gewonde slape aftap en bloedbevlekte sweet op Sy voorhoof pêrel. Van Sy hande en voete het die bloed druppel vir druppel op die rots geval waarin die gat vir die kruis geboor is. Die spykerwonde het gerek van die gewig van Sy liggaam aan Sy hande. Hy het vinnig en diep na Sy asem gesnak terwyl Sy siel versmag het onder die gewig van die wêreld se sonde. Die ganse hemel het verbaas gestaan toe Christus in Sy verskriklike lyding bid: ,,Vader, vergeef hulle, want hulle weet nie wat hulle doen nie" (Lukas 23: 34). Tog het daar manne gestaan, geskape na die ewebeeld van God, wat saamgespan het om die lewe van Sy eniggebore Seun uit te pers. Watter toneel vir die hemel om te aanskou!

Die owerhede en magte van die duisternis het hulle om die kruis geskaar en die helse skaduwee van ongeloof oor menseharte laat val. Toe die Here hierdie wesens geskape het om voor Sy troon te staan, was hulle skoon en heerlik. Hul lieflikheid en heiligheid het by hul verhewe stand gepas. Hulle was verryk met die wysheid van God, omgord met die wapenrusting van die hemel. Hulle was die knegte van die Allerhoogste. Maar wie sou in die gevalle engele die luisterryke serafs herken wat eens in die hemelse howe gedien het?

Duiwelse magte het met bose manne saamgespan om die volk te laat glo dat Christus die vernaamste sondaar is en om Hom die voorwerp van hulle afsku te maak. Hulle wat Christus daar aan die kruis gehoon het, was besiel met die gees van die aartsrebel. Hy het hulle met weersinwekkende en veragtelike woorde besiel. Hy het hul gehoon besiel. Maar dit alles het hom niks gebaat nie.

As een sonde maar in Christus gevind kon geword het, as Hy in net een opsig aan die Satan toegegee het om die verskriklike marteling vry te spring, sou die vyand van God en mens getriomfeer het. Christus het Sy hoof laat sak en gesterf, maar Hy het vasgehou aan Sy geloof en Sy onderwerping aan God. ,,Toe hoor ek 'n groot stem in die hemel sê: Nou het die heil en die krag en die koningskap die eiendom van onse God geword, en die mag van sy Christus; want die aanklaer van ons broeders is neergewerp, hy wat hulle aanklaag voor onse God, dag en nag." Openbaring 12:10.

Die Satan het besef dat hy ontmasker is. Sy werk is voor die sondelose engele en voor die hemelse heelal blootgelê. Hy het hom 'n moordenaar getoon. Deur die bloed van die Seun van God te vergiet, het hy alle welwillendheid van die hemelse wesens verbeur. Van nou af was sy optrede beperk. Walter houding hy ook al mag inneem, hy kon nie meer die engele inwag as hulle van die hemelse howe af kom en die broeders van Christus voor hulle beskuldig as beklee met die besoedeling van die sonde nie. Die laaste greintjie welwillendheid tussen die Satan en die hemelse wêreld was vernietig.

Tog is die Satan nie toe vernietig nie. Selfs toe het die engel nog nie ten voile begryp wat alles by die groot stryd betrokke was nie. Die beginsels wat op die spel is, moes nog vollediger geopenbaar word. En ter wille van die mens moes die Satan voortbestaan. Sowel die mens as die engele moet die kontras tussen die Vors van die lig en die vors van die duisternis sien. Hy moet kies wie hy wil dien.

By die aanvang van die groot stryd het die Satan beweer dat die wet van God nie gehoorsaam kan word nie, dat geregtigheid nie met genade te rym is nie en dat, indien die wet gebreek word, dit vir die sondaar onmoontlik sou wees om vergewe te word. Elke sonde moet sy regmatige straf ontvang, het die Satan beweer; en as God die sonde sou vryskeld, sou Hy nie 'n God van waarheid en geregtigheid wees nie. As die mens die wet van God geskend en Sy wil veronagsaam het, het die Satan hom daarin verlustig. Dit is bewys, het hy beweer, dat die wet nie gehoorsaam kan word nie; die mens kan nie vergewe word nie. Omdat hy na sy opstand uit die hemel verban is, het die Satan beweer, moet die mens ook vir ewig van die guns van God geskei word. God kan nie regverdig wees, het hy beweer, en die sondaar nog genade bewys nie.

Maar selfs as sondaar was die mens se posisie anders as die van die Satan. Lucifer het in die hemel gesondig in die lig van die heerlikheid van God. Aan hom, soos aan geen ander geskape wese nie, is 'n openbaring van die liefde van God gegee. Hoewel hy die karakter van God geken het en bewus was van Sy goedheid, het die Satan verkies om sy eie selfsugtige, onafhanklike weg in te slaan. Die keuse was finaal. Daar was niks meer wat God kon doen om hom te red nie. Maar die mens is mislei; sy verstand is benewel deur die drogredenasies van die Satan. Hy het die hoogte en diepte van die liefde van God nie geken nie. Vir hom was daar hoop in 'n kennis van die liefde van God. Deur Sy karakter te aanskou, kon hy weer na God getrek word.

Deur Jesus is die genade van God aan die mens geopenbaar; maar genade stel geregtigheid nie tersyde nie. Die wet weerspieël die karakter van God, en nie 'n jota of titteltjie daarvan kan verander word om die gevalle mens tegemoet te kom nie. God het nie Sy wet verander nie, maar het Homself opgeoffer, in Christus, vir die verlossing van die mens. God het in Christus die wêreld met Homself versoen (2 Korinthiërs 5:19).

Die wet vereis geregtigheid—'n lewe van geregtigheid, 'n volmaakte karakter; en daaroor beskik die mens nie. Hy kan nie voldoen aan die vereistes van die heilige wet van God nie. Maar Christus het, as mens, na die aarde gekom, 'n heilige lewe gelei en 'n volmaakte karakter ontwikkel. Dit bied Hy nou as 'n vrye gawe aan almal wat dit wil ontvang. Sy lewe dien vir die lewe van die mens. So ontvang hulle vergifnis van sondes vir die verlede, deur die lankmoedigheid van God. Meer nog, Christus vervul ons met die hoedanighede van God. Hy bou die menslike karakter op na die gelykenis van die Goddelike karakter, 'n deugsame struktuur van geestelike krag en skoonheid. So word juis die geregtigheid van die wet vervul in die een wat in Christus glo. God kan ,,self regverdig ... wees en regverdig maak wie uit die geloof in Jesus is" (Romeine 3:26).

Die liefde van God word nie minder in Sy geregtigheid as in Sy genade nie uitgedruk. Geregtigheid is die grondslag van Sy troon, en die vrugte van Sy liefde. Die Satan het gepoog om genade van waarheid en geregtigheid te skei. Hy het probeer bewys dat die geregtigheid van die wet van God 'n vyand van die vrede is. Maar Christus toon dat hulle in die plan van God onafskeibaar verenig is; die een kan nie sender die ander bestaan nie. ,,Goedertierenheid en trou ontmoet mekaar; geregtig​heid en vrede kus mekaar." Psalm 85:11.

Deur Sy lewe en dood het Christus bewys dat die geregtigheid van God nie Sy genade vernietig het nie, maar dat die sonde vergewe kan word, en dat die wet regverdig is en volmaak gehoorsaam kan word. Die Satan se aanklagte word verwerp. God het die mens onmiskenbare bewys van Sy liefde gegee.

Nog 'n misleiding sou nou geopper word. Die Satan het beweer dat genade die geregtigheid vernietig het, dat die dood van Christus die Vader se wet tot niet gemaak het. As dit moontlik was om die wet te verander of af te skaf, sou dit nie vir Christus nodig gewees het om te sterf nie. Maar om die wet af te skaf, sou beteken dat die ongeregtigheid verewig word en die wêreld onder die beheer van die Satan kom. Juis omdat die wet onveranderlik is, en omdat die mens net gered kan word deur gehoorsaam aan sy voorskrifte te wees, is Jesus aan die kruishout genael. Tog is juis die middel wat Christus gebruik het om die wet 'te bevestig, deur die Satan voorgestel as die vernietiging daarvan. Hierop sal die laaste botsing van die groot stryd tussen Christus en die Satan berus.

Dat die wet wat deur die stem van God self afgekondig is, foutief is, dat een of ander spesifikasie tersyde gestel is, is wat die Satan nou beweer. Dit is die laaste groot bedrog waarmee hy die wêreld gaan mislei. Hy hoef nie die hele wet aan te val nie; as hy die mens maar net kan oorreed om een gebod te veronagsaam, is sy doel bereik. ,,Want wie die hele wet onderhou maar in een opsig struikel, het aan almal skuldig geword." Jakobus 2:10. Deur toe te stem om een gebod te verbreek, kom die mens onder die mag van die Satan. Deur die wet van mense in die plek van die wet van God te stel, sal die Satan trag om die wêreld te beheer. Hierdie werk word in die profesieë voorspel. Van die groot afvallige mag wat die verteenwoordiger van die Satan is, word verklaar: ,,Hy sal woorde spreek teen die Allerhoogste en die heiliges van die Allerhoogste mishandel; en hy sal probeer om tye en wet te verander, en hulle sal in sy hand oorgegee word." Daniel 7:25.

Mense sal gewis hul eie wette instel om die wette van God teen te werk. Hulle sal die gewetens van andere probeer dwing, en in hul ywer om hierdie wette toe te pas, sal hulle hul medemense onderdruk.

Die stryd teen die wet van God, wat in die hemel begin het, sal voortwoed tot aan die einde van die tyd. Elke mens sal getoets word. Gehoorsaamheid of nie is die vraag waaroor die hele wêreld sal moet besluit. Almal sal moet kies tussen die wet van God en die wette van mense. Hier sal die skeidslyn getrek word. Daar sal net twee Masse wees. Elke karakter sal ten voile ontwikkel wees; en almal sal toon of hulle aan die kant van getrouheid of van rebellie staan.

Dan sal die einde kom. God sal Sy wet verdedig en Sy volk verlos. Die Satan en almal wat hulle by hom in sy opstand aangesluit het, sal vernietig word. Sonde en sondaars sal omkom, wortel en tak (Maleagi 4:1) —die Satan die wortel, sy volgelinge die takke. Die woord sal vir die vors van die Bose vervul wees: ,,Omdat jy jou hart gemaak het soos die hart van 'n god, ... daarom het Ek jou ... tussen die vurige gesteentes uit vernietig, o gerub wat beskut! ... jy het 'n verskrikking geword en sal daar nie meer wees tot in ewigheid nie." ,,Die goddelose sal daar nie wees nie; ja, jy sal ag gee op sy plek, maar hy sal daar nie wees nie." ,,Hulle sal... word asof hulle nooit bestaan het nie." (Esegiël 28:6-19; Psalm 37:10; Obadja 16.)  

Dit is nie 'n arbitrêre magsuitoefening aan die kant van God nie. Wie Sy genade verwerp, maai wat hulle gesaai het. God is die bron van die lewe; en as 'n mens verkies om die sonde te dien, sonder hy bom af van God en daarom ook van die lewe. Hy is ,,vervreemd van die lewe van God." Christus sê: ,,Almal wat my haat, het die dood lief." (Efesiërs 4:18; Spreuke 8:36.) Die Here laat hulle toe om 'n tyd lank te lewe, sodat hulle hul karakter kan ontwikkel en hul beginsels kan toon. Daarna ontvang hulle die gevolge van hul eie keuse. Deur hul opstandige lewe plaas die Satan en diegene wat hulle met hom verenig hul so in stryd met God dat Sy teenwoordigheid self vir hulle 'n verterende vuur is. Die heerlikheid van Hom wat liefde is, sal hulle vernietig.

Aan die begin van die groot stryd het die engele dit nie begryp nie. As destyds toegelaat is dat die Satan en sy leer die vrugte van hul ongeregtigheid pluk, sou hulle omgekom het; maar dit sou vir die hemelse wesens nie duidelik gewees het dat dit die onvermydelike gevolg van die sonde was nie. 'n Sweem van twyfel oor die goedheid van God sou in hul gedagtes agtergebly het soos 'n bose saad wat sy dodelike vrugte van sonde en wee ontwikkel.

Maar so sal dit nie wees as die groot stryd eindig nie. Dan, wanneer die verlossingsplan volbring is, sal die karakter van God aan alle intelligente skepsele geopenbaar wees. Die beginsels van Sy wet sal dan herken word as volmaak en onskendbaar. Dan sal die sonde sy aard geopenbaar het, en die Satan sy karakter. Dan sal die uitdelging van die sonde die liefde van God bewys en Sy eer bevestig in 'n heelal van wesens wat hulle daarin verheug om Sy wil te doen, en in wie se hart Sy wet is.

Wel kon die engele dus, juig toe hulle die Heiland se kruis aanskou; want, hoewel hulle toe nog nie alles begryp het nie, wis hulle dat die vernietiging van die sonde en die Satan vir ewig verseker is, dat die verlossing van die mens gewaarborg is, en dat die heelal tot in ewigheid beveilig is. Christus self het die gevolge van die offer wat op Golgota gebring is ten voile begryp. Na al hierdie dinge het Hy vooruitgesien toe Hy uitgeroep het: ,,Dit is volbring!"  

80 In Josef se Graf
Eindelik het Jesus gerus. Die lang dag van skande en lyding was verby. Toe die son se laaste strale die Sabbat daardie aand inlui, het die Seun van God stil in Josef se graf gele. Sy taak was afgehandel, en met Sy hande in vrede gevou het Hy deur die gewyde ure van die Sabbatdag gerus.

In die begin het die Vader en die Seun op die Sabbat gerus na Hul skeppingstaak. ,,So is dan voltooi die hemel en die aarde met hulle ganse leërmag" (Genesis 2:1), en die Skepper en al die hemelse wesens het hulle verheug in die betragting van die luisterryke toneel. ,,Toe het die moresterre saam gejubel en al die seuns van God gejuig" (Job 38:7). Nou het Jesus gerus van die verlossingstaak; en hoewel droefheid hulle vervul het wat Hom op aarde liefgehad het, was daar vreugde in die hemel. Die belofte van die toekoms was heerlik in die oë van die hemelse wesens. 'n Herstelde skepping, 'n verloste mensdom wat, nadat hulle die sonde oorwin het, nooit kan val nie—dit het God en die engele gesien as die gevolg van Christus se voltooide taak. Met hierdie toneel is die dag waarop Jesus gerus het, vir altyd verbind. Want ,,volkome is sy werk," en ,,alles wat God doen," sal ,,vir ewig bestaan" (Deuteronomium 32:4; Prediker 3:14). Wanneer daar ,,tye van die wederoprigting van alle dinge, waarvan God van ouds af gespreek het deur die mond van al sy heilige profete" (Handelinge 3:21) kom, sal die Sabbat van die skepping, die dag waarop Jesus in Josef se graf gerus het, nog die dag van rus en blydskap wees. Die hemel en aarde sal hulle verenig in lof wanneer die volke van die verlostes hulle ,,elke week op die sabbat" (Jesaja 66:23) in blye aanbidding voor God en die Lam sal neerbuig.

Die slottonele van die kruisigingsdag het nuwe bewyse van die vervulling van die profesieë gelewer, met nuwe getuienis van die Godheid van Christus. Toe die duisternis oor die kruis lig en die Heiland se sterwenswoorde weerklink, het daar onmiddellik 'n ander stem opgeklink wat roep: ,,Waarlik, Hy was die Seun van God" (Mattheüs 27: 54).

Hierdie woorde is geensins gefluister nie. Alle oë is in die rigting gekeer van waar hulle gekom het. Wie het gepraat? Dit was die hoof man, die Romeinse soldaat. Die Goddelike lydsaamheid van die Heiland, en Sy skielike dood met die oorwinningskreet op Sy lippe, het hierdie heiden beïndruk. In die vernielde, stukkende liggaam wat aan die kruis hang, het die hoof man die gestalte van die Seun van God herken. Hy kon nie anders as sy geloof bely nie. Weer eens is bewys gelewer dat ons Verlosser die vrugte van Sy moeitevolle arbeid sou sien. Op die einste dag van Sy dood het drie manne wat hemelwyd van mekaar verskil, hul geloof bely —hy wat die Romeinse wag aangevoer het, hy wat die Heiland se kruis gedra het, en hy wat langs Hom aan die kruis gesterf het.

Toe dit aand word, het 'n onaardse stilte oor Golgota toegesak. Die skare is uiteen en baie is na Jerusalem terug in 'n heel ander stemming as waarin hulle die oggend uit is. Baie het uit nuuskierigheid na die kruisiging gaan kyk en nie uit haat jeens Christus nie. Tog het hulle die beskuldigings van die priesters geglo en Christus vir 'n kwaaddoener aangesien. Deur 'n onnatuurlike opwinding gedryf, het hulle Hom saam met die skare begin uitjou. Maar toe die aarde in duisternis gehul word en hulle deur hul eie gewetens aangekla word, het hulle aan 'n groot wandaad skuldig gevoel. Geen grappe of spotlag is in daardie verskriklike duisternis gehoor nie; en toe dit opklaar, het hulle swygend huis toe gekeer. Hulle was oortuig daarvan dat die priesters se beskuldigings vals was, dat Jesus geen bedrieër was nie; en toe Petrus 'n paar weke later op Pinksterdag gepraat het, was hulle onder die duisende wat hulle tot Christus bekeer het.

:, j Maar die gebeurtenisse wat hulle aanskou het, het die Joodse leiers nie verander nie. Hul haat teenoor Jesus het nie verminder nie. Die duisternis wat die aarde met die kruisiging bedek het, was nie digter as die wat die harte van die priesters en owerstes omhul het nie. By Sy geboorte het die ster Christus geken en die wyse manne na die krip gelei waar Hy gelê het. Die hemelse leer het Hom geken en het Sy lof oor die vlaktes van Betlehem besing. Die see het Sy stem geken en Sy bevel gehoorsaam. Siekte en die dood het Sy gesag erken en hul prooi aan Hom uitgelewer. Die son het Hom geken, en het sy aangesig verberg by die aanblik van Sy sterwensnood. Die rotse het Hom geken en op Sy roep gesidder en geskeur. Die lewelose natuur het Christus geken en van Sy Godheid getuig. Maar die priesters en owerstes van Israel het die Seun van God nie geken nie.  

Tog was die priesters en owerstes nie gerus nie. Hulle het hul doel bereik om Christus te dood; maar hulle het nie die verwagte gevoel van oorwinning gekry nie. Selfs in die uur van hul oënskynlike sege is hulle geteister deur onsekerheid oor wat sou volg. Hulle het Hom hoor roep: ,,Dit is volbring," ,,Vader, in u hande gee Ek my gees oor!" (Johannes 19:30; Lukas 23:46.) Hulle het die rotse sien skeur en die geweldige aardskudding gevoel, en hulle was onrustig en onseker.

Hulle was jaloers op Christus se invloed onder die volk toe Hy nog geleef het; selfs in Sy dood was hulle jaloers op Hom. Hulle het die gestorwe Christus veel meer gevrees as wat hulle ooit die lewende Chris​tus gevrees het. Hulle was bang dat die aandag van die volk nog verder op die gebeurtenisse van Sy kruisiging gevestig sou word. Hulle was bang vir die gevolge van die dag se werk. In geen omstandighede sou hulle toelaat dat Sy liggaam gedurende die Sabbat aan die kruis bly hang nie. Aanstons sou die Sabbat aanbreek, en dit sou sy heiligheid skend as die liggame aan die kruis moes bly hang. Onder hierdie voorwendsel het die Joodse leiers Pilatus versoek dat die dood van die slagoffers verhaas moet word, en dat hul liggame voor sononder afgehaal word.

Pilatus was net so onwillig soos hulle dat Jesus se liggaam aan die kruis moes bly hang. Met sy vergunning is die twee kwaaddoeners se bene gebreek om hul dood te verhaas; maar Jesus was reeds dood. Die ruwe soldate is versag deur wat hulle van Christus gesien en gehoor het, en het Sy bene nie gebreek nie. So is die wet van die Pasga in die offer van die Lam van God vervul: ,,Hulle moet daarvan niks laat oorbly tot die more toe of 'n been daaraan breek nie; volgens die hele insetting van die pasga moet hulle dit hou." Numeri 9:12.

Die priesters en owerstes was verbaas om te vind dat Christus reeds dood is. Die kruisdood was 'n langsame proses; dit was moeilik om vas te stel wanneer die dood ingetree het. Dit was iets ongehoords dat iemand binne ses uur van sy kruisiging sterf. Die priesters wou seker wees van Jesus se dood, en op hul voorstel het 'n soldaat 'n spies in die Heiland se sy gestoot. Uit hierdie wond het twee oorvloedige en afsonderlike strome gevloei—een van bloed, die ander van water. Al die aanwesiges het dit gesien, en Johannes stel dit bo alle twyfel. Hy sê: ,,Een van die soldate het met 'n spies in sy sy gesteek, en dadelik het daar bloed en water uitgekom. En hy wat dit gesien het, het dit getuig, en sy getuienis is waaragtig; en hy weet dat hy die waarheid spreek, sodat julle kan glo. Want hierdie dinge het gebeur, dat die Skrif vervul sou word: Geen been van Hom sal gebreek word nie. En weer sê 'n ander Skrif: Hulle sal sien in wie hulle gesteek het." Johannes 19:34-37.  

Na die opstanding het die priesters en owerstes 'n gerug versprei dat Christus nie aan die kruis gesterf het nie, maar dat Hy net flou geword het en later bygebring is. 'n Ander gerug was dat dit nie die werklike liggaam van vlees en bloed was wat in die graf neergelê is nie, maar 'n namaaksel van 'n liggaam. Die optrede van die Romeinse soldate het hierdie valshede aan die kaak gestel. Hulle het nie Sy bene gebreek nie, omdat Hy reeds dood was. Om die priesters tevrede te stel, het hulle in Sy sy gesteek. As Hy nie toe reeds dood was nie, sou die wond tot Sy oombliklike dood gelei het.

Maar dit was nie die spiessteek, dit was nie die pyn van die kruis wat Jesus se dood veroorsaak het nie. Die roep, ,,met 'n groot stem" (Mattheüs 27:50; Lukas 23:46) in Sy sterwensoomblik, die stroom bloed en water wat uit Sy sy gevloei het, het daarvan getuig dat Hy van 'n gebroke hart gesterf het. Sy hart is deur sielsangs gebreek. Hy is gedood deur die sonde van die wereld.

Die dood van Christus het die dissipels se hoop verbrysel. Hulle het Sy geslote ooglede en slap hoof, Sy hare, gekoek van die bloed, en Sy deurboorde hande en voete aangesien, en hul foltering was onbeskryflik. Tot die laaste toe het hulle nie geglo dat Hy sou sterf nie; hulle kon dit skaars glo dat Hy reeds dood was. Deur droefheid oorweldig het hulle vergeet dat Hy hierdie einste toneel voorspel het. Niks wat Hy gesê het, kon hulle nou troos nie. Al wat hulle gesien het, was die kruis en sy bloedende Slagoffer. Die toekoms het wanhopig gelyk. Hul geloof in Jesus het vergaan; maar nooit het hulle hul Here so liefgehad soos nou nie. Nooit tevore was hulle so bewus van Sy waarde, en van hul behoefte aan Sy teenwoordigheid nie.

Selfs na Sy dood was Christus se liggaam kosbaar vir Sy dissipels. Hulle wou Hom so graag 'n eerbare begrafnis gee, maar het nie geweet hoe nie. Verraad teen die Romeinse bewind was die misdaad waarvoor Christus gevonnis is, en mense wat hiervoor tereggestel word, moes in 'n plek begrawe word wat spesiaal vir sulke misdadigers opsygesit is. Die dissipel Johannes en die vroue uit Galilea het by die kruis gebly. Hulle kon nie toelaat dat hul Here se liggaam deur die gevoellose soldate afgehaal en in 'n eerlose graf begrawe word nie. Tog kon hulle dit nie belet nie. Hulle kon geen gunste van die Joodse owerhede verwag nie en het geen invloed by Pilatus gehad nie.

In hierdie verleentheid het Josef van Arimathea en Nikodemus die dissipels te hulp gekom. Hulle was albei lede van die Joodse Raad en het Pilatus geken. Albei was manne van rykdom en invloed. Hulle was vasberade dat Jesus se oorskot eerbaar begrawe sou word.

Josef het Pilatus onbevrees genader en hom die liggaam van Jesus gevra. Vir die eerste keer het Pilatus verneem dat Jesus werklik dood was. Teenstrydige berigte het hom bereik in verband met die gebeurtenisse by die kruis, maar die tyding van die dood van Christus is opsetlik van hom weerhou. Die priesters en owerstes het Pilatus gewaarsku teen moontlike bedrog deur Christus se dissipels in verband met Sy liggaam. Daarom het hy na Josef se versoek die hoofman wat toesig oor die kruisiging gehou het, ontbied en van hom verneem dat Jesus gewis dood is. Ook van hom het hy 'n verslag van die tonele op Golgota gevra, wat die getuienis van Josef bevestig het.

Josef se versoek is toegestaan. Terwyl Johannes hom nog bekommer het oor die begrafnis van sy Meester, het Josef teruggekeer met Pilatus se lasbrief vir die liggaam van Christus; en Nikodemus het 'n duur mengsel mirre en alewee, omtrent vyftig kilogram, gebring om Hom te balsem. Die mees geëerde mens in die hele Jerusalem sou nie meer respek met sy dood betoon kon geword het nie. Die dissipels was verbaas dat hierdie ryk owerstes net soveel soos hulle in die begrafnis van hul Here belang gestel het.

Nog Josef nog Nikodemus het die Heiland openlik aangeneem terwyl Hy nog geleef het. Hulle wis dat dit hulle uitsetting uit die Sanhedrin sou kos, en hulle het gehoop om Hom deur hul invloed op die raadsittinge te beskerm. 'n Tyd lank het dit geskyn asof hulle daarin slaag, maar die listige priesters het gesien dat hulle met Christus simpatiseer en het hul planne gedwarsboom. Jesus is in hul afwesigheid veroordeel en oorgelewer om gekruisig te word. Noudat Hy dood was, het hulle nie langer hul gehegtheid aan Hom verberg nie. Terwyl die dissipels bang was om openlik te toon dat hulle Sy volgelinge was, het Josef en Nikodemus hulle openlik te hulp gekom. Die hulp van hierdie welgestelde en geëerde marine was op hierdie tydstip baie nodig. Hulle kon vir hul gestorwe Meester doen wat vir die arme dissipels onmoontlik was; en hul rykdom en invloed het hulle in 'n groot mate beskerm teen die kwaadwilligheid van die priesters en owerstes.

Teer en eerbiedig het hulle die liggaam van Jesus met hul eie hande van die kruis afgehaal. Trane van droefheid het heftig geval toe hulle na Sy vernielde en geskeurde liggaam kyk. Josef het 'n graf gehad wat uit rots gekap is. Hy het dit vir homself uitgehou, maar dit was naby Golgota, en nou het hy dit vir Jesus voorberei. Die liggaam, saam met die speserye wat Nikodemus gebring het, is sorgvuldig in 'n linnedoek gewikkel en die Verlosser is na die graf gedra. Daar het die dissipels die geskeurde ledemate reggelê en die deurboorde hande op die polslose bors gevou. Die Galilese vroue het kom toesien dat alles moontlik vir die lewelose gestalte van hul geliefde Leraar gedoen is. Toe sien hulle hoe die swaar steen voor die ingang van die graf gerol word, en die Heiland is met rus gelaat. Die vroue was die laaste by die kruis, en die laaste by Christus se graf. Toe die aandskemering toesak, het Maria Magdalena en die ander Marias by die rusplek van hul Meester getalm en trane van droefheid gestort oor die lot van Hom wat hulle so lief gehad het. ,,Daarop het hulle teruggegaan ... en op die sabbat gerus volgens die gebod." Lukas 23:56.

Dit was 'n onvergeetlike Sabbat vir die bedroefde dissipels, en ook vir die priesters, owerstes, skrifgeleerdes en volk. Toe die son oor die voorbereidingsaand ondergaan, het die trompette geblaas om aan te dui dat die Sabbat aangebreek het. Die Pasga sou gevier word soos dit al die eeue gevier is, terwyl Hy na wie dit vooruitgewys het, deur goddelose hande gedood is en nou in Josef se graf rus. Op die Sabbat het die tempelhowe gewemel van aanbidders. Die hoëpriester van Golgota was daar, weelderig uitgedos in sy priesterlike gewaad. Priesters met wit tulbande het hul pligte bedrywig uitgevoer. Maar sommige van die aanwesiges was nie gerus toe die bloed van bulle en bokke vir die sonde geoffer word nie. Hulle het nie besef dat die sinnebeelde in die teenbeeld opgeneem is, dat 'n perkelose offer vir die sonde van die wêreld gemaak is nie. Hulle wis nie dat die rituele dienste geen waarde meer gehad het nie. Maar nooit tevore is daardie diens met meer botsende gevoelens gadegeslaan nie. Die trompette en musiekinstrumente en die stemme van die sangers was nog helder en luid soos gewoonlik. Maar 'n vreemde gevoel het alles oorheers. Een na die ander het verneem na 'n vreemde ding wat gebeur het. Tot dusver is die Allerheiligste streng teen indringers bewaak. Nou was dit bloot vir elke oog. Die swaar tapisserie-gordyn van suiwer linne, pragtig versier met goud, skarlaken en purper, is van bo tot onder geskeur. Die plek waar die Allerhoogste die hoëpriester ontmoet het om Sy heerlikheid bekend te maak, die plek wat die Here se heilige oudiënsiekamer was, was nou vir elke oog sigbaar—'n plek wat die Here nie langer erken nie. Met donkere voorgevoelens het die priesters voor die altaar gedien. Die ontbloting van die heilige misterie van die Allerheiligste het hulle met vrees vir 'n komende ramp vervul.

Baie was besig met gedagtes wat deur die gebeure van Golgota aan die gang gesit is. Van die kruisiging tot die opstanding het baie slapelose oë die profesieë aandagtig ondersoek—sommige om die voile betekenis van die fees wat hulle gevier het, te verneem, andere om getuienis te vind dat Jesus nie was wat Hy voorgegee het nie; en nog andere wat met gepynigde harte bewyse probeer vind het dat Hy die ware Messias was. Al het hulle met verskillende motiewe ondersoek, is almal van dieselfde waarheid oortuig—dat profesie die afgelope paar dae vervul is, en dat die Gekruisigde die wêreld se Verlosser was. Baie het daarna nooit weer aan die Pasgarites deelgeneem nie. Selfs baie van die priesters is oortuig van die ware aard van Jesus. Hulle het die profesieë nie tevergeefs deursoek nie, en na Sy opstanding het hulle Hom as die Seun van God erken.

Toe Nikodemus sien dat Jesus aan die kruis opgehys word, het hy onthou wat Jesus die nag teen die Olyfberg vir hom gesê het: ,,Soos Moses die slang in die woestyn verhoog het, so moet die Seun van die mens verhoog word, sodat elkeen wat in Hom glo, nie verlore mag gaan nie, maar die ewige lewe kan he" (Johannes 3:14, 15). Toe Jesus daardie Sabbat in die graf rus, het Nikodemus tyd gehad om na te dink. Sy gees is nou helderder verlig en die dinge wat Jesus vir hom gesê het, was nie langer onverstaanbaar nie. Hy het gevoel dat hy veel verloor het deurdat hy hom nie by Hom gevoeg het terwyl Hy nog geleef het nie. Nou het hy teruggedink aan die gebeure by Golgota. Christus se gebed vir Sy moordenaars, en Sy antwoord op die versoek van die sterwende kwaaddoener het tot die geleerde raadslid se hart gespreek. Weer het hy die Heiland in Sy foltering betrag; en weer het hy die laaste roep, ,,Dit is volbring," soos die woorde van 'n oorwinnaar hoor klink. Weer kon hy die aarde sien skommel, die hemele verduister, die gordyn skeur, die rotse skud, en sy geloof is vir ewig bevestig. Dieselfde gebeurtenis wat die hoop van die dissipels vernietig het, het Josef en Nikodemus oortuig van die Godheid van Jesus. Hul vrese is oorwin deur die moed van 'n vaste en onwrikbare geloof.

Nooit het Christus soveel aandag onder die skare geniet as nou dat Hy in die graf gelê is nie. Oudergewoonte het die volk hul siekes en lydendes na die tempelhowe gebring en gevra: Waar is Jesus van Nasaret? Baie het van ver af gekom om Hom te vind wat die siekes genees en die dode opgewek het. Uit alle rigtings is die geroep gehoor: Ons wil Christus die Geneesheer he! By hierdie geleentheid is mense wat vermoedelik melaatsheid het deur die priesters ondersoek. Baie moes aanhoor hoe hul eggenotes, vrouens of kinders melaats verklaar word, gedoem om hul huise en geliefdes te verlaat en om vreemdelinge weg te hou met die jammerlike kreet: ,,Onrein, onrein!" Die vriendelike hande van Jesus van Nasaret, wat nooit geweier het om die afskuwelike melaatse met genesing aan te raak nie, was nou op Sy bors gevou. Die lippe wat die versoek met die gerusstellende woorde verhoor het: ,,Ek wil; word gereinig!" (Mattheüs 8:3), was nou stil. Baie het hulle op die priesters en owerstes beroep om simpatie en hulp, maar tevergeefs. Dit was asof hulle vasberade was om weer die lewende Christus onder hulle te he. Hulle het ernstig en hardnekkig aangehou vra na Hom. Hulle wou hulle nie van koers laat bring nie. Maar hulle is uit die tempelhowe verdryf en soldate het die ingange bewaak om die menigtes terug te hou wat met hul siekes en sterwendes gekom en toegang geëis het.

Die lydendes wat gekom het om deur die Heiland genees te word, kon beswyk onder hul teleurstelling. 'n Geweeklaag is in die strate ge​hoor. Die dood het op die siekes gewag omdat Jesus hulle nie met genesing kon aanraak nie. Geneeshere is tevergeefs geraadpleeg; daar was geen vernuf soos die van Hom wat in Josef se graf gelê het nie.

Die geweeklaag van die lydendes het duisende tot die oortuiging gebring dat 'n groot lig in die wêreld uitgedoof is. Sender Christus was die aarde donker. Baie wat saam geskreeu het: ,,Kruisig, kruisig Hom!" het nou besef watter ramp oor hulle gekom het en sou net so gretig geroep het: Gee ons Jesus! as Hy nog geleef het.

Toe die volk verneem dat Jesus deur die priesters om die lewe gebring is, is navraag na Sy dood gedoen. Die besonderhede van Sy verhoor is so dig moontlik gehou; maar terwyl Hy in die graf gerus het, was Sy Naam op duisende lippe, en verslae van Sy skynverhoor, en van die onmenslikheid van die priesters en owerstes was oral in omloop. Denkende manne het van die priesters en owerstes geëis om die profesieë van die Ou Testament aangaande die Messias te verduidelik, en terwyl hulle getrag het om 'n valse uitleg te versin, het hulle soos besetenes geword. Hulle kon die profesieë aangaande die lyding en dood van Christus nie verduidelik nie, en baie wat navraag gedoen het, was oortuig dat die Skrif vervul is.

Die wraak wat die priesters gemeen het so soet sou wees, was vir hulle al klaar wrang. Hulle wis dat die volk bitter ontevrede met hulle was; hulle wis dat die juiste mense wat hulle teen Jesus beïnvloed het, nou hulle eie skandelike werk verafsku. Hierdie priesters het hulself probeer wysmaak dat Jesus 'n bedrieër was, maar verniet. Sommige van hulle het by die graf van Lasarus gestaan en bet gesien hoe die dode weer lewendig word. Hulle het gesidder by die gedagte dat Christus self uit die dode sou opstaan en weer voor hulle sou verskyn. Hulle het Hom hoor sê dat Hy mag het om Sy lewe neer te lê en om dit weer op te neem. Hulle het onthou dat Hy gesê het: ,,Breek hierdie tempel af, en in drie dae sal Ek dit oprig" (Johannes 2:19). Judas het hulle vertel wat Jesus aan Sy dissipels gesê het op die laaste reis na Jerusalem: ,,Kyk, ons gaan op na Jerusalem, en die Seun van die mens sal oorgelewer word aan die owerpriesters en skrifgeleerdes; en hulle sal Hom tot die dood veroordeel en Hom oorlewer aan die heidene om Hom te bespot en te gesel en te kruisig; en op die derde dag sal Hy opstaan" (Mattheüs 20:18, 19). Toe hulle dit gehoor het, het hulle gespot en gelag daaroor. Maar nou het hulle onthou dat Christus se voorspellings sover bewaarheid is. Hy het gesê dat Hy op die derde" dag sou opstaan, en wie sou kon sê dat dit nie sou gebeur nie? Hulle het die gedagtes probeer onderdruk, maar kon nie. Soos hulle vader, die duiwel, het hulle geglo en gebewe.

Noudat die waansinnige opwinding verby was, het die beeld van Christus aangehou voor hulle opdoem. Hulle kon Hom weer sien waar Hy kalm voor Sy vyande staan, sonder 'n enkele protes oor die boon en mishandeling wat Hy moes verduur. Al die fasette van Sy verhoor en kruisiging het hulle nou voor die gees gekom met 'n oorweldigende oortuiging dat Hy die Seun van God was. Hulle het gevoel dat Hy enige oomblik voor hulle kon staan, die beskuldigde as die beskuldiger, die veroordeelde om te oordeel, die vermoorde om geregtigheid te eis in die dood van Sy moordenaars.

Hulle kon die Sabbat weinig rus. Hoewel hulle nie oor 'n heiden se drumpel sou tree nie uit vrees vir besoedeling, het hulle tog 'n raadsitting gehou oor Christus se liggaam. Die dood en die graf moes Hom wat hulle gekruisig het, behou. ,,Die volgende dag ... kom die owerpriesters en die Fariseërs by Pilatus saam en sê: My heer, ons herinner ons dat die verleier, toe Hy in die lewe was, gesê het: Oor drie dae staan Ek op. Gee dan bevel dat die graf verseker word tot die derde dag toe, dat sy dissipels nie miskien in die nag kom en Hom steel nie, en vir die volk sê: Hy het opgestaan uit die dode. En die laaste dwaling sal erger wees as die eerste. Daarop sê Pilatus vir hulle: Julle sal 'n wag kry; gaan verseker dit soos julle dit verstaan." Mattheüs 27:62-65.

Die priesters het opdrag gegee hoe die graf verseker moet word, 'n Groot steen is voor die opening gerol. Oor hierdie steen het hulle toue gebind wat aan die soliede rots geheg en met die Romeinse seel verseël is. Die steen kon nie beweeg word sonder om die seel te verbreek nie.  'n Wag van 'n honderd soldate is toe om die graf geplaas om te voorkom dat daar met die graf gepeuter word. Die priesters het alles in hul vermoë gedoen om Christus se liggaam in die graf te hou. Hy was so seker in Sy graf verseël asof Hy tot in ewigheid daar moes bly.

So het die nietige mens planne beraam. Weinig het hierdie moordenaars besef hoe tevergeefs al hul pogings was. Maar deur hul optrede is God verheerlik. Die pogings om Christus se opstanding te belet, is op sigself die mees oortuigende bewys daarvan. Hoe meer soldate om die graf opgestel is, hoe sterker sou die bewys wees dat Hy opgestaan het. Honderde jare voor Christus se dood het die Heilige Gees deur die psalmdigter gesê: ,,Waarom woel die nasies en bedink die volke nietige dinge? Die konings van die aarde staan gereed, en die vorste hou saam raad teen die Here en teen sy Gesalfde. ... Hy wat in die hemel woon, lag; die Here spot met hulle." Psalm 2:1-4. Die Romeinse wag en Romeinse wapens was magteloos om die Here van die lewe in die graf te hou. Die uur van Sy vrystelling was ophande.  

81 Die Here Het Opgestaan
Die nag van die eerste dag van die week het langsaam verbygegaan. Die donkerste uur, net voor dagbreek, het aangebreek. Christus was nog 'n gevangene in Sy enge graf. Die groot steen was op sy plek; die Romeinse seel ongeskonde; die Romeinse soldate op wag. Daar was ook ongesiene toeskouers. 'n Leer van bose engele het op die terrein vergader. As dit moontlik was, sou die vors van die duisternis met sy afvallige leer die graf wat die Seun van God bevat vir ewig verseël het. Maar 'n hemelse leërskare het die graf omring. Magtige engele het die graf bewaak en gewag om die Vors van die lewe te verwelkom.

,,En daar kom 'n groot aardbewing, want 'n engel van die Here het uit die hemel neergedaal." Geklee in die wapenrusting van God, het hierdie engel die hemelse howe verlaat. Die felle lig van die heerlikheid van God het hom vooruitgegaan en sy pad verlig. ,,Sy gedaante was soos weerlig en sy kleding wit soos sneeu. En uit vrees vir hom het die wagte gebewe en soos dooies geword."

Priesters en owerstes, waar is jul wag se sterkte? Onverskrokke soldate wat vir geen mens gestuit het nie, is nou soos gevangenes wat sonder swaard of spies verower is. Die aangesig wat hulle hier aanskou, is nie die van 'n sterflike kryger nie; dit is die gelaat van die magtigste onder die Here se leërskare. Dit is hierdie boodskapper wat die posisie beklee waaruit die Satan geval het. Dit is hy wat die geboorte van Christus oor die heuwels van Betlehem aangekondig het. Die aarde sidder by sy koms, en die magte van die duisternis vlug, en as hy die steen wegrol, is dit of die hemel op die aarde neerdaal. Die soldate sien hom die steen verwyder asof dit 'n spoelklippie is, en hoor hom roep: Seun van God, kom uit; U Vader roep U. Hulle het Jesus uit die graf sien kom en Hom oor die oopgerukte graf hoor aankondig: ,,Ek is die opstanding en die lewe." Terwyl Hy in majesteit en heerlikheid te voorskyn kom, val die engeleskaar in aanbidding voor die Verlosser neer en verwelkom Hom met lofgesang.

'n Aardbewing het die uur aangedui toe Hy Sy lewe afgelê het; 'n aardbewing het getuig van die oomblik toe Hy dit in triomf opgeneem het. Hy wat die dood en die graf oorwin het, het soos 'n oorwinnaar uit die graf getree onder die geskommel van die aarde, in bliksemslae en bulderende gedonder. En wanneer Hy na die aarde terugkeer, laat Hy ,,nie alleen die aarde nie, maar ook die hemel bewe." ,,Die aarde waggel geheel en al soos 'n dronkaard en swaai heen en weer soos 'n naghut." ,,Die hemel word inmekaar gerol soos 'n boek;" ,,die elemente sal brand en vergaan, en die aarde en die werke wat daarop is, sal verbrand." ,,Maar die Here sal 'n toevlug wees vir sy volk en 'n skuilplek vir die kinders van Israel." (Hebreërs 12:26; Jesaja 24:20; 34:4; 2 Petrus 3:10; Joel 3:16.)

By die dood van Jesus het die soldate gesien hoe die aarde in die middag in duisternis gehul word; maar by die opstanding het hulle gesien hoe die helderheid van die engele die nag verlig, en gehoor hoe die hemelse wesens met vreugde en triomf sing: U het die Satan en die magte van die duisternis verslaan; U het die dood in die oorwinning verslind!

Christus het verheerlik uit die graf getree, en die Romeinse wag het Hom aanskou. Hul oë was op die gelaat genael van Hom wat hulle so kort gelede nog bespot en gehoon het. In die verheerlikte Wese het hulle die gevangene herken wat hulle in die regsaal gesien het, vir wie hulle 'n doringkroon gevleg het. Dit was Hy wat gelate voor Pilatus en Herodes gestaan het, Sy liggaam stukkend geslaan met die wrede gesel. Dit is Hy wat aan die kruis gespyker was, vir wie die priesters en owerstes selfvergenoeg die kop geskud en gesê het: ,,Ander het Hy verlos, Homself kan Hy nie verlos nie" (Mattheüs 27:42). Dit is Hy wat in Josef se nuwe graf gelê is. 'n Bevel uit die hemel het die gevangene bevry. As berge op mekaar oor Sy graf gestapel was, sou dit nie kon belet het dat Hy daaruit te voorskyn tree nie.

By die aanblik van die engele en die verheerlikte Heiland het die Romeinse wag flou geword en soos dooies geword. Toe die hemelse optog vir hul oë verborge was, het hulle opgestaan en so vinnig as wat hul bewerige bene hulle kon dra, na die tuinhek gehardloop. Al waggelende soos beskonkenes het hulle hul na die stad gehaas en almal wat hulle teenkom die verbysterende tyding vertel. Hulle was op weg na Pilatus, maar hul berig het die Joodse owerhede bereik, en die owerpriesters en owerstes het hulle ontbied om eers na hulle toe te kom. Watter vreemde skouspel het hierdie soldate nie gebied nie. Bewend van angs, hul gesigte asvaal, het hulle getuig van die opstanding van Christus. Die soldate het alles vertel, net soos hulle dit beleef het; hulle het nie tyd gehad om enigiets behalwe die waarheid te besin of te praat nie. Pynlik het hulle bely: Dit was die Seun van God wat gekruisig is; ons het gehoor hoe 'n engel Hom uitroep as die Majesteit van die hemel, die Erekoning.

Die gesigte van die priesters het soos die van dooies geword. Kajafas het probeer praat. Sy lippe het beweeg, maar hy kon nie 'n geluid uitkry nie. Die soldate was op die punt om die raadsaal te verlaat toe 'n stem hulle terugroep. Kajafas het sy spraak teruggekry. Wag, wag, het hy gesê. Vertel niemand van die dinge wat julle gesien het nie.

Toe is 'n leuen die soldate in die mond gele. , Julle moet se," het die priesters voorgestel, ,,Sy dissipels het in die nag gekom en Hom gesteel terwyl ons aan die slaap was." Hier het die priesters hulle te buite gegaan. Hoe kon die soldate sê dat die dissipels die liggaam gesteel het terwyl hulle geslaap het? As hulle geslaap het, hoe kon hulle weet? En as die dissipels skuldig bevind is aan die diefstal van die liggaam, sou die priesters nie die eerste gewees het om hulle te veroordeel nie? Of, as die wagte by die graf geslaap het, sou die priesters hulle nie dadelik by Pilatus gaan aankla het nie?

Die blote gedagte om hulle die klag op die hals te haal dat hulle op wag geslaap het, het die soldate met afgryse vervul. So 'n oortreding was strafbaar met die dood. Moet hulle valse getuienis lewer en die volk mislei, en hul eie lewens in gevaar stel? Het hulle dan nie die slepende ure in onvermoeide waaksaamheid deurgebring nie? Hoe sou hulle aan 'n verhoor kon dink, selfs ter wille van geld, as hulle meineed pleeg?

Om die getuies wat hulle so gevrees het die swye op te le, het die priesters belowe om toe te sien dat die wag beskerm word en gesê dat Pilatus net so min soos hulle sou wou he dat so 'n berig wêreldkundig gemaak moet word. Die Romeinse soldate het hul onkreukbaarheid vir geld aan die Jode verkoop. Hulle het voor die priesters verskyn met die las van 'n opspraakwekkende waarheid; hulle is daar weg met die las van geld, en op hul lippe 'n leuen wat die priesters vir hulle versin het.

Intussen is tyding van Christus se opstanding aan Pilatus gebring. Hoewel dit Pilatus was wat Christus oorgelewer het om te sterf, het dit hom redelik min gehinder. Hoewel hy die Heiland teësinnig veroordeel het, met 'n gevoel van jammerte, het hy tot nou toe geen ware wroeging gevoel nie. Vreesbevange het hy hom nou in sy huis afgesonder, vasberade om niemand te sien nie. Maar die priesters het hom gaan opsoek, hom die verhaal vertel wat hulle versin het, en by hom aangedring om die wagte hul pligsversuim te verskoon. Voor hy hiertoe ingestem het, het hy die wag eers privaat uitgevra. Hulle het, uit vrees vir hul veiligheid, dit nie gedurf waag om enigiets weg te steek nie, en Pilatus het die laaste greintjie waarheid uit hulle gepers. Hy het die saak nie verder gevoer nie, maar van daardie dag af het hy geen vrede meer geken nie.

Toe Jesus in die graf gelê is, het die Satan getriomfeer. Hy het gedurf hoop dat die Heiland Sy lewe nie weer sou opneem nie. Hy het aanspraak op die Here se liggaam gemaak en sy wag om die graf opgestel om Christus 'n gevangene te probeer hou. Hy was woedend toe sy engele vlug by die aankoms van die hemelse boodskapper. Toe hy Christus seëvierend uit die graf sien kom, het hy geweet dat sy koninkryk gedoem is en dat hy uiteindelik moet sterf.

Deur Christus om die lewe te bring, het die priesters hulle die werktuie van die Satan gemaak. Nou was hulle volkome in sy mag. Hulle was verstrengel in 'n net waaruit daar geen uitkoms vir hulle was nie, behalwe om te volhard in hul stryd teen Christus. Toe hulle verneem dat Hy opgestaan het, het hulle die toorn van die volk gevrees. Hulle het hul eie lewens in gevaar geag, en hul enigste hoop was om te bewys dat Christus 'n bedrieër was deur te ontken dat Hy opgestaan het. Hulle het die soldate omgekoop, en Pilatus se swye verseker. Hulle het die valse berig wyd en syd versprei. Maar daar was getuies wat hulle nie kon stilmaak nie. Baie het die soldate se getuienis van Christus se opstanding gehoor. En sommige ontslapenes wat saam met Christus opgestaan het, het aan bale verskyn en verklaar dat Hy opgestaan het. Tyding is aan die priesters gebring van mense wat hierdie herresenes gesien en hul getuienis gehoor het. Die priesters en owerstes het gedurig gevrees dat hulle Christus dalk in die strate, of selfs in hul eie huise, van aangesig tot aangesig sou teenkom. Hulle het onveilig gevoel. Slotte en grendels was maar karige beskerming teen die Seun van God. Dag en nag was daardie verskriklike toneel in die geregsaal, toe hulle uitgeroep het: ,,Laat sy bloed op ons en op ons kinders kom!" gedurig voor hulle (Mattheüs 27:25). Nooit sou hulle daardie toneel uit hul gedagtes kon wis nie. Nooit sou hulle snags meer vreedsaam slaap nie.

Toe die stem van die magtige engel by Christus se graf weerklink het: U Vader roep U, het die Heiland uit die graf getree deur die lewe wat Hy in Homself gehad het. Nou is Sy woorde bewaarheid: „ ... dat Ek my lewe aflê om dit weer te neem. ... Ek het mag om dit af te lê en Ek het mag om dit weer te neem." Nou is Sy profesie aan die priesters en owerstes vervul: ,,Breek hierdie tempel af, en in drie dae sal Ek dit oprig." (Johannes 10:17, 18; 2:19.)

Oor die oopgerukte graf van Josef het Christus triomfantelik uitge​roep: ,,Ek is die opstanding en die lewe." Alleen die Godheid kon so praat. Alle geskape dinge leef deur die wil en mag van God. Almal is afhanklike ontvangers van die lewe van God. Van die hoogste seraf tot die nietigste lewende organisme, almal word gevoed uit die Bron van die lewe. Net Hy wat een met God is, kon sê: Ek het mag om my lewe neer te le, en Ek het mag om dit weer op te neem. As God het Christus die mag gehad om die kettings van die dood te verbreek.

Christus het uit die dode opgestaan as die eersteling van die wat ontslaap het. Hy was die teenbeeld van die eerstelinggerf, en Hy het opgestaan op dieselfde dag wal die eerstelinggerf voor die Here beweeg moes word. Meer as 'n duisend jaar lank is hierdie simboliese rite volgehou. Die eerste ryp are is van die saailande ingesamel, en wanneer die volk vir die Pasga na Jerusalem gegaan het, is die eerstelinggerf as dankoffer voor die Here beweeg. Nie voor hierdie seremonie kon die sekel ingeslaan en die oes ingesamel word nie. Die gerf wat aan die Here gewy is, het die oes voorgestel. So het Christus as eersteling die groot geestelike oes wat vir die koninkryk van God ingesamel sou word, voor​gestel. Sy opstanding is die simbool en waarborg van die opstanding van al die regverdige dode. ,,Want as ons glo dat Jesus gesterwe en opgestaan het, dan sal God ook so die wat in Jesus ontslaap het, saam met Hom bring." 1 Thessalonicense 4:14.  

Toe Jesus opgestaan het, het Hy 'n menigte gevangenes saam uit die graf gebring. Die aardbewing tydens Sy dood het hul grafte oopgeruk, en toe Hy opgestaan het, het hulle saam met Hom opgestaan. Dit was diegene wat medearbeiders van God was en wat met hul lewens geboet het vir die waarheid waarvan hulle getuig het. Nou sou hulle getuies wees vir Hom wat hulle uit die dode opgewek het.

Tydens Sy bediening het Jesus die dode opgewek. Hy het die seun van die weduwee van Nain, die owerste se dogter en Lasarus opgewek. Maar hulle was nie met onsterflikheid beklee nie. Na hul opwekking was hulle steeds aan die dood onderhewig. Maar diegene wat met Christus se opstanding uit die graf uitgekom het, is opgewek tot die ewige lewe. Hulle het saam met Hom opgevaar as trofee van Sy oorwinning oor die dood en die graf. Hulle, het Christus gesê, is nie langer die Satan se gevangenes nie; Ek het hulle vrygekoop. Ek het hulle uit die graf gekoop as die eerstelinge van My krag, om saam met My te wees waar Ek is, en om nooit weer die dood te smaak of leed te ondervind nie.

Hulle het die stad binnegegaan en aan baie verskyn en verklaar dat Christus uit die dode opgestaan het, en hulle saam met Hom. So is die heilige waarheid van die opstanding verewig. Die herrese heiliges het getuig van die waarheid van die woorde: ,,U dode sal herlewe, my lyke sal opstaan." Hul opstanding was 'n illustrasie van die vervulling van die profesie: ,,Waak op en jubel, julle wat in die stof woon! Want u dou is 'n dou van die lig, en die aarde sal aan skimme die lewenslig skenk" (Jesaja26:19).

Vir die gelowige is Christus die opstanding en die lewe. In ons Heiland is die lewe wat deur die sonde verbeur is, herstel; want Hy het lewe in Homself om op te wek wie Hy wil. Hy is met die reg beklee om onsterflikheid te skenk. Die lewe wat Hy as mens afgelê het, neem Hy weer op en gee dit aan die mens. ,,Ek het gekom," het Hy gesê, ,,dat hulle lewe en oorvloed kan he." ,,Elkeen wat drink van die water wat Ek hom sal gee, sal in ewigheid nooit dors kry nie, maar die water wat Ek hom sal gee, sal in hom word 'n fontein van water wat opspring tot in die ewige lewe." ,,Hy wat my vlees eet en my bloed drink, het die ewige lewe, en Ek sal hom opwek in die laaste dag." (Johannes 10:10; 4:14; 6:54.)

Vir die gelowige is die dood maar 'n geringe saak. Christus verwys daarna as van min betekenis. ,,As iemand my woord bewaar, sal hy die dood in der ewigheid nie sien nie," ,,sal hy die dood in der ewigheid nie smaak nie." Vir die Christen is die dood maar 'n slaap, 'n oomblik van stilte en donkerheid. Die lewe is met Christus in God verborge, en ,,wanneer Christus, wat ons lewe is, geopenbaar word, dan sal julle ook saam met Hom in heerlikheid geopenbaar word." (Johannes 8:51, 52; Kolossense 3:4.)

Die stem wat van die kruis af uitgeroep het: ,,Dit is volbring," is onder die dode gehoor. Dit het deur grafwande gedring en die slapers beveel om op te staan. So sal dit wees wanneer die stem van Christus uit die hemel gehoor sal word. Daardie stem sal deur grafmure dring en die grafte open, en die dode in Christus sal opstaan. Met die Heiland se opstanding is 'n paar grafte oopgemaak, maar met Sy wederkoms sal al die kosbare ontslapenes Sy stem hoor en sal hulle verheerlik en onsterflik te voorskyn kom. Dieselfde mag wat Christus uit die dode opgewek het, sal Sy kerk ook opwek, en sal dit saam met Hom verheerlik word, bo alle owerhede en magte, bo elke naam wat genoem word, nie net in hierdie wêreld nie, maar ook in die toekomende.  

82 Waarom Ween Jy?
Die vroue wat by die kruis van Christus gestaan het, het gewag dat die Sabbat moet verbygaan. Baie vroeg op die eerste dag van die week het hulle na die graf vertrek met kosbare speserye om die Heiland se liggaam mee te salf. Hulle het nie gedink aan Sy opstanding uit die dode nie. Die son van hul hoop het ondergegaan en in hul harte het die nag geheers. Al lopende het hulle gepraat van Christus se liefdewerk en Sy bemoedigende woorde. Maar Sy woorde: ,,Ek sal julle weer sien" (Johan​nes 16:22), het hulle nie onthou nie.

Onbewus van die gebeurtenis wat reeds aan afspeel was, het hulle die tuin genader en gesê: ,,Wie sal vir ons die steen voor die opening van die graf wegrol?" Hulle wis dat hulle nie die steen kon beweeg nie, tog het hulle aangestap. En skielik is die hemele verlig met 'n heerlikheid wat nie van die oggendson was nie. Die aarde het gebewe. Hulle het gesien dat die groot steen weggerol was. Die graf was leeg.

Die vroue het nie almal uit dieselfde rigting na die graf gekom nie. Maria Magdalena het eerste daar aangekom; en toe sy sien dat die steen verwyder is, het sy gehardloop om die dissipels te gaan vertel. Intussen het die ander vroue opgedaag. 'n Lig het oor die graf geskyn, maar Jesus se liggaam was nie daar nie. Toe hulle nog daar talm, sien hulle skielik dat hulle nie alleen is nie. 'n Jong man in glinsterende gewaad het by die graf gesit. Dit was die engel wat die steen weggerol het. Hy het die gedaante van 'n mens aangeneem om die vriende van Jesus nie te ontstel nie. Tog het 'n hemelse lig hom nog omring, en die vroue was bang. Hulle het omgedraai om te vlug, maar die engel se woorde het hulle teruggehou. ,,Moenie verskrik wees nie," het hy gesê, ,,want ek weet julle soek Jesus wat gekruisig is. Hy is nie hier nie, want Hy het opgestaan soos Hy gesê het. Kom kyk na die plek waar die Here gelê het; en gaan haastig, sê vir sy dissipels: Hy het opgestaan uit die dode." Weer kyk hulle in die graf, en weer hoor hulle die wonderlike tyding. Daar is nog 'n engel in die gedaante van 'n mens, en hy sê: ,,Waarom soek julle die Lewende by die dooies? Hy is nie hier nie, maar Hy het opgestaan. Onthou hoe Hy vir julle gesê het toe Hy nog in Galilea was: Die Seun van die mens moet oorgelewer word in die hande van sondige mense en gekruisig word en op die derde dag opstaan." 

Hy het opgestaan! Hy het opgestaan! Die vroue herhaal die woorde oor en oor. Nou is die speserye onnodig. Die Heiland lewe; Hy is nie dood nie. Nou onthou hulle dat toe Hy van Sy dood gepraat het, Hy gesê het dat Hy weer sou opstaan. watter dag is dit tog vir die wereld! Haastig het die vroue die graf verlaat ,,met vrees en groot blydskap; en gehardloop om dit aan sy dissipels te vertel."

Maria het die goeie tyding nie gehoor nie. Sy is met 'n droewige boodskap na Petrus en Johannes: ,,Hulle het die Here uit die graf weggeneem, en ons weet nie waar hulle Hom neergelê het nie." Die dissipels het hulle na die graf gehaas, waar hulle alles gevind het soos Maria gesê het. Hulle het die doeke sien le, maar het nie hulle Here gevind nie. Selfs hier was getuienis dat Hy opgestaan het. Die grafdoeke is nie onverskillig eenkant gegooi nie, maar is sorgvuldig opgevou, elkeen op 'n aparte plek. Johannes ,,het gesien en geglo." Hy het nog nie die Skrif verstaan dat Christus uit die dode moet opstaan nie; maar nou het hy die Heiland se voorspelling van Sy opstanding onthou.

Dit was Christus self wat die grafklere so sorgvuldig versorg het. Toe die magtige engel na die graf neergedaal het, het 'n ander een hom by hom aangesluit—een wat onder die groep was wat oor die Here se liggaam gewaak het. Toe die engel uit die hemel die steen wegrol, het die ander die graf binnegegaan en die grafdoeke om Jesus se liggaam losgemaak. Maar dit was die Heiland se hand wat elkeen opgevou en dit op sy plek neergelê het. In die oë van Hom wat ster en atoom beheer, is niks onbelangrik nie. Orde en volmaaktheid is in al Sy werke te sien.

Maria het Petrus en Johannes na die graf gevolg; maar hulle is terug na Jerusalem, en sy het agtergebly. Met 'n droewe hart het sy in die leë graf gekyk. Toe sy inkyk, sien sy die twee engele, een by die hoof en een by die voete waar Jesus gelê het. ,,Vrou, waarom ween jy?" het hulle haar gevra. ,,Omdat hulle my Here weggeneem het," het sy gesê, ,,en ek weet nie waar hulle Hom neergelê het nie."  

Toe draai sy haar weg, selfs van die engele, menende dat sy iemand moet vind wat haar kan sê wat met die liggaam van Jesus gedoen is. Nog 'n stem het haar aangespreek: ,,Vrou, waarom ween jy? Wie soek jy?" Deur haar betraande oë het Maria die gedaante van 'n man gesien, en menende dat dit die tuinier is, sê sy: ,,Meneer, as u Hom weggedra het, sê vir my waar u Hom neergelê het, en ek sal Hom wegneem." As hierdie rykmansgraf dan te eerbaar vir Christus is om in te rus, sal sy self 'n rusplek vir Hom vind. Daar was 'n graf wat deur Christus se eie stem leeggemaak is—die graf waarin Lasarus gelê het. Kan sy haar Here nie daarin begrawe nie? Om Sy kosbare gekruisigde liggaam te versorg, het sy gevoel, sou vir haar 'n groot troos in haar leed wees.

Maar nou het Jesus in Sy eie bekende stem vir haar gesê: ,,Maria." Nou wis sy dat dit geen vreemdeling is wat haar aanspreek nie, en toe sy haar omdraai, sien sy die lewende Christus voor haar. In haar blydskap het sy vergeet dat Hy gekruisig was. Sy spring vorentoe asof sy Sy voete wil omhels, en sê: ,,Rabboeni!" Maar Christus hou Sy hand voor en sê: Moenie My vertraag nie; ,,want Ek het nog nie opgevaar na my Vader nie; maar gaan na my broeders en sê vir hulle: Ek vaar op na my Vader en julle Vader, en my God en julle God." En Maria is met die blye boodskap daar weg na die dissipels.

Jesus het geweier om hulde van Sy volgelinge te ontvang totdat Hy die versekering het dat Sy offer deur die Vader aanvaar word. Hy het opgevaar na die hemelse howe en het van God self die versekering ontvang dat Sy versoening vir die sondes van die mens toereikend is en dat almal deur Sy bloed die ewige lewe kan he. Die Vader het Sy verbond met Christus bekragtig dat Hy berouvolle en gehoorsame mense sal ontvang en hulle net so lief sal he soos Sy eie Seun. Christus sou Sy werk voltooi en Sy gelofte vervul om ,,sterwelinge skaarser [te] maak as fyn oud, en mense as goud van Ofir" (Jesaja 13:12). Alle mag in hemel en op aarde is aan die Vors van die lewe gegee, en Hy het teruggekeer na Sy volgelinge in 'n sondige wereld, sodat Hy van Sy mag en heerlikheid aan hulle kon gee.  

Terwyl die Heiland in die teenwoordigheid van God was en gawes vir Sy kerk ontvang het, het die dissipels aan Sy leë graf gedink en geween en rou bedrywe. Die dag wat 'n dag van vreugde in die ganse hemel was, was vir die dissipels 'n dag van onsekerheid, verwarring en vertwyfeling. Hul ongeloof in die getuienis van die vroue toon net hoe diep hul geloof ingesink het. Die tyding van Christus se opstanding was so anders as wat hulle verwag het, dat hulle dit nie kon glo nie. Dit was te goed om waar te wees, het hulle gevoel. Hulle het so baie van die leerstellings en sogenaamde wetenskaplike teorieë van die Sadduseers gehoor dat hulle maar 'n vae begrip van die opstanding gehad het. Hulle net skaars geweet wat die opstanding uit die dode kon beteken. Hulle kon die grootsheid van die onderwerp nie vat nie.

,,Maar gaan se vir sy dissipels en vir Petrus," het die engele vir die vroue gesê, ,,dat Hy voor julle uitgaan na Galilea. Daar sal julle Hom sien soos Hy vir julle gesê het." Hierdie engele was saam met Jesus as Sy skutsengele al Sy dae op aarde. Hulle het Sy verhoor en kruisiging bygewoon. Hulle het gehoor wat Hy aan die dissipels gesê het. Dit het geblyk uit hul boodskap aan die dissipels en dit moes hulle van die waarheid oortuig het. Net die boodskappers van die herrese Heiland kon sulke woorde gebesig het.

,,Se vir sy dissipels en vir Petrus," het die engele gesê. Sedert die dood van Christus was Petrus in die dieptes van berou. Sy skandelike verloëning van die Here en die Heiland se blik van liefde en leed, was gedurig voor hom. Van al die dissipels het hy die bitterste gely. Aan hom word die versekering gegee dat sy berou aanvaar word en sy sonde vergewe is. Hy word by die naam genoem.

,,Se vir sy dissipels en vir Petrus dat Hy voor julle uitgaan na Galilea. Daar sal julle Hom sien." Al die dissipels het Jesus verlaat, en die bevel om Hom weer te ontmoet, sluit hulle almal in. Hy het hulle nie verstoot nie. Toe Maria Magdalena hulle vertel dat sy die Here gesien het, het sy die bevel herhaal dat hulle Hom in Galilea moet ontmoet. Nog 'n derde keer is die boodskap aan hulle gegee. Nadat Hy na die Vader opgevaar het, het Jesus aan die ander vroue verskyn en gese.: ,,Wees gegroet! Toe kom hulle nader en gryp sy voete en aanbid Hom. En Jesus sê vir hulle: Moenie vrees nie. Gaan heen en vertel my broeders dat hulle na Galilea moet gaan; en daar sal hulle My sien."

Christus se eerste taak op aarde na Sy opstanding was om Sy dis​sipels te oortuig van Sy onverminderde liefde en. tere agting vir hulle. Om aan hulle te toon dat Hy hul lewende Verlosser is, dat Hy die boeie van die graf verbreek het en dat die dood Hom nie langer gevange kon hou nie; om aan hulle te toon dat Hy dieselfde liefde vir hulle het as toe Hy saam met hulle was as hul geliefde Leraar, het Hy herhaaldelik aan hulle verskyn. Hy sou die bande van liefde nog hegter om hulle bind. Gaan sê vir My broeders, het Hy gesê, dat hulle My in Galilea sal sien.

Toe die dissipels van hierdie gewisse afspraak verneem, het hulle begin terugdink aan Christus se voorspelling van Sy opstanding aan hulle. Maar selfs nou het hulle hulle nie verheug nie. Hulle kon hul twyfel en onsekerheid nog nie afskud nie. Selfs toe die vroue verklaar het dat hulle die Here gesien het, wou die dissipels dit nie glo nie. Hulle het gedink dis 'n hersenskim.  

Dit was asof die een moeilikheid op die ander stapel. Op die sesde dag van die week het hulle hul Meester sien sterf; op die eerste dag van die volgende week bevind hulle hul sonder Sy liggaam en word hulle daarvan beskuldig dat hulle dit gesteel het om die volk te mislei. Hulle was selfs bang om die valse indrukke wat teen hulle veld wen te ontken. Hulle was bang vir die vyandigheid van die priesters en die toorn van die volk. Hulle het verlang na die teenwoordigheid van Jesus, wat hulle uit elke nood gehelp het.

Dikwels het hulle die woorde herhaal: ,,En ons het gehoop dat dit Hy was wat Israel sou verlos." Eensaam en siek van gees het hulle Sy woorde onthou: ,,As hulle dit doen aan die groen hout, wat sal met die droë gebeur?" (Lukas 24:21; 23:31.) Hulle het in die bovertrek bymekaar gekom en die deure op slot en grendel gesit, wetende dat die lot van hul geliefde Leraar hulle enige tyd te beurt kon val.

En al die tyd kon hulle hul verbly het in die kennis van 'n herrese Heiland. In die tuin het Maria gestaan en ween toe Jesus net langs haar was. Haar oë was so traanverblind dat sy Hom nie herken het nie. En die harte van die dissipels was so bedroef dat hulle nie die engele se boodskap of die woorde van Christus self wou glo nie.

Hoe vele doen nie vandag nog wat die dissipels gedoen het nie! Hoe baie roep saam met Maria in wanhoop uit: ,,Hulle het die Here ... weggeneem en ons weet nie waar hulle Hom neergelê het nie!" Vir hoe baie kan die Heiland nie sê nie: ,,Waarom ween jy? Wie soek jy?" Hy is langs hulle, maar hul traanverblinde oë sien Hom nie raak nie. Hy praat met hulle, maar hulle verstaan nie.

O, dat die geboë hoof kan opkyk, dat die oë kan oopgaan en Hom kan sien, dat die ore kan luister na Sy stem! ,,Gaan haastig, sê, vir die dissipels: Hy het opgestaan." Laat hulle nie na Josef se nuwe graf kyk wat met 'n groot klip toegemaak en met die Romeinse seel verseël is nie. Christus is nie daar nie. Moenie na die leë graf kyk nie. Moenie rou bedrywe soos die wat hopeloos en hulpeloos is nie. Jesus leef, en omdat Hy leef, sal ons ook leef. Uit dankbare harte, met lippe wat met 'n heilige ywer besiel is, hef die juiglied aan: Christus het opgestaan! Hy leef om vir ons in te tree. Gryp hierdie hoop aan, en dit sal die siel soos 'n beproefde anker vashou. Glo, en u sal die heerlikheid van God aanskou.  

83 Die Emmausgangers
Laat die namiddag van die opstandingsdag was twee dissipels op weg na Emmaüs, 'n klein dorpie twaalf kilometer van Jerusalem af. Hierdie dissipels het nie 'n vername rol in Christus se werk gespeel nie, maar het opreg in Hom geglo. Hulle het na die stad gekom om die Pasga te vier en was hewig ontstel oor die jongste gebeure. Hulle het die oggendtyding van die verwydering van Christus se liggaam uit die graf verneem, asook die van die vroue wat die engele gesien en Jesus ontmoet het. Hulle was nou op pad huis toe om te peins en te bid. Bedroef het hulle aangestap en gesels oor die verhoor en die kruisiging. Nog nooit tevore was hulle so uiters mismoedig nie. Sonder hoop of geloof het hulle in die skaduwee van die kruis gewandel.

Hulle het nie baie ver geloop nie, of 'n vreemdeling het hom by hulle gevoeg, maar in hulle droefheid en teleurstelling het hulle hom nie te goed deurgekyk nie. Hulle het aangehou gesels en hulle harte ontbloot. Hulle het geredeneer oor die lesse wat Christus geleer het en wat hulle blykbaar nie kon begryp nie. Terwyl hulle so gesels het oor die dinge wat gebeur het, het Jesus innig verlang om hulle te troos. Hy het hul droefheid gesien; Hy was bewus van die botsende, verbysterende begrippe wat hulle tot die vraag gedwing het: Kan hierdie Man, wat toegelaat het dat Hy so verneder word, die Christus wees? Hulle kon hul droefheid nie beteuel nie en het geween. Jesus het geweet dat hulle Hom innig liefgehad het, en Hy wou graag hul trane afvee en hulle met vreugde vervul. Maar eers moes Hy hulle lesse leer wat hulle nooit sou vergeet nie.  

,,En Hy sê vir hulle: Watter woorde is dit wat julle met mekaar loop en wissel, en waarom is julle bedroef? En die een wie se naam Kleopas was, antwoord en sê vir Hom: Is U alleen 'n vreemdeling in Jerusalem en weet U nie van die dinge wat in hierdie dae daarin gebeur het nie?" Hulle het Hom vertel van hul teleurstelling oor hul Meester, ,,wat 'n profeet was, kragtig in werk en woord voor God en die hele volk;" maar ,,hoe ons owerpriesters en owerstes Hom oorgelewer het tot die doodstraf en Hom gekruisig het." Hulle harte was seer van teleurstelling, en met bewende lippe het hulle bygevoeg: ,,En ons het gehoop dat dit Hy was wat Israel sou verlos; maar nou is dit vandag, met dit alles, die derde dag vandat dit plaasgevind het."

Eienaardig dat die dissipels Christus se woorde nie onthou het en besef het dat Hy die gebeure voorspel het nie! Hulle het nie besef dat die .laaste deel van Sy voorspelling net so gewis vervul sou word soos die eerste nie, en dat Hy op die derde dag sou opstaan. Dit is wat hulle moes onthou het. Die priesters en owerstes het dit nie vergeet nie. Op die dag ,,na die voorbereiding" het die owerpriesters en die Fariseërs na Pilatus gegaan en gesê: ,,My heer, ons herinner ons dat die verleier, toe hy in die lewe was, gesê het: Oor drie dae staan Ek op" (Mattheüs 27:62, 63). Maar die dissipels het hierdie woorde nie onthou nie.

,,En Hy sê vir hulle: o Onverstandiges, met harte wat traag is om te glo alles wat die profete gespreek het! Moes die Christus nie hierdie dinge ly en in sy heerlikheid ingaan nie?" Die dissipels het gewonder wie die vreemdeling kon wees wat so tot hul siele kon deurdring en met soveel erns, tederheid en so gevoelvol en hoopvol kon praat. Vir die eerste maal sedert Christus verraai is, het hulle hoop begin koester. Dikwels het hulle hul reisgesel ernstig betrag en gedink dat dit net die woorde is wat Christus sou gebesig het. Hulle was met verbasing vervul en hul harte het vinniger begin klop van blye verwagting.

Beginnende by Moses, die Alfa van Bybelgeskiedenis, het Christus alles aangaande Homself uit die Skrifte uitgelê. As Hy Hom dadelik aan hulle bekend gestel het, sou hul harte tevrede gewees het. In die volheid van hul vreugde sou hulle na niks meer verlang het nie. Maar dit was nodig dat hulle moes verstaan hoe die sinnebeelde en profesieë van die Ou Testament van Hom getuig het. Hierop moet hul geloof gevestig word. Christus het nie 'n wonderwerk verrig om hulle te oortuig nie— Sy eerste taak was om die Skrifte uit te le. Hulle het Sy dood aangesien as die verwoesting van al hul hoop. Nou het Hy uit die profete getoon dat dit juis die sterkste bewys vir hul geloof is.

Deur hierdie dissipels te onderrig, het Jesus getoon hoe belangrik die Ou Testament as 'n getuie van Sy sending is. Baie belydende Christene verwerp die Ou Testament nou en sê dat dit nie meer nut het nie. Maar Christus leer nie so nie. So hoog het Hy dit geag dat Hy eenkeer gesê het: ,,As hulle na Moses en die Profete nie luister nie, sal hulle nie oortuig word nie, al sou iemand ook uit die dode opstaan" (Lukas 16:31).

Dit is die stem van Christus wat deur die patriarge en profete spreek, vanaf Adam tot aan die einde van die tyd. Die Heiland is net so duidelik in die Ou Testament geopenbaar as in die Nuwe. Dit is die lig van die profetiese verlede wat die lewe van Christus en die leer van die Nuwe Testament helder en skoon laat uitstaan. Die wonderwerke van Christus is 'n bewys van Sy Godheid; maar 'n sterker bewys dat Hy die Verlosser van die wêreld is, lê in die vergelyking van die profesieë van die Ou Testament met die geskiedenis van die Nuwe.

Uit die profesieë het Christus Sy dissipels 'n juiste idee gegee van wat Hy as mens moes wees. Hul verwagting van 'n Messias wat Sy troon en koninklike gesag moes opneem volgens die wil van die mense, was misleidend. Dit sou hulle belet om Sy afdaling van die hoogste tot die laagste kerf wat bereik kon word, te verstaan. Christus wou dat Sy dissipels se idees in elke opsig rein en waar moet wees. Hulle moet sover moontlik die beker van lyding wat aan Hom opgedra is, verstaan. Hy het hulle getoon dat die verskriklike botsing wat hulle nog nie kon verstaan nie, die vervulling van die verbond was wat voor die grondlegging van die wêreld al gemaak is. Christus moes sterf, net soos elke oortreder van die wet moet sterf as hy in sonde voortleef. Alles moes gebeur, maar dit sou nie in 'n neerlaag eindig nie, maar in 'n heerlike, ewige oorwinning. Jesus het hulle vertel dat alles moontlik gedoen moet word om die wêreld van sonde te red. Sy volgelinge moet leef soos Hy geleef het, en werk soos Hy gewerk het, met intense, onvermoeide ywer.

So het Christus met Sy dissipels gesels en hulle tot insig gebring, sodat hulle die Skrifte kon verstaan. Die dissipels was moeg, maar die bespreking was lewendig. Woorde van lewe en gerusstelling het uit die mond van die Heiland gevloei. Maar nog was hul oë toe. Toe Hy hulle vertel van die verwoesting van Jerusalem, het hulle geween oor die gedoemde stad. Maar nog het hulle nie vermoed wie hulle reisgesel is nie. Hulle het nie besef dat die onderwerp van hul bespreking langs hulle loop nie; want Christus het na Homself verwys asof Hy 'n ander mens was. Hulle het gedink Hy was een van diegene wat by die groot fees gedien het, en wat nou op pad was huis toe. Hy het net so versigtig soos hulle oor die klipperige pad geloop en af en toe saam met hulle gaan staan om asem te skep. So is hulle met die bergpaadjie langs, terwyl die Een wat weldra Sy plek aan die regterhand van God sou inneem en wat sou sê: ,,Aan My is gegee alle mag in die hemel en op aarde," langs hulle gestap het (Mattheüs 28:18).

So onder die stap het die son ondergegaan en voordat die reisigers hul bestemming bereik het, het die plaasarbeiders hulle werk laat staan. Toe die dissipels hulle huis net wou binnegaan, het die vreemdeling gemaak asof Hy Sy reis wou voortsit. Maar die dissipels het tot Hom aangetrokke gevoel. Hulle het gehonger om meer van Hom te hoor. ,,Bly by ons," het hulle gesê. Dit het gelyk of Hy die uitnodiging nie gaan aanneem nie, maar hulle het by Hom aangedring en gesê: ,,Dit is amper aand en die dag het gedaal." Christus het toegegee, ,,en Hy het ingegaan om by hulle te bly."

As die dissipels nie by Hom aangedring het om in te kom nie, sou hulle nie geweet het dat hul reisgesel die herrese Heiland was nie. Christus dring Hom nooit aan 'n mens op nie. Hy stel belang in diegene wat Hom nodig het. Hy sal graag by die nederigste huis ingaan en die nederigste hart opbeur. Maar as die mens te onverskillig is om aan die hemelse Gas te dink, of om Hom te vra om by hulle te vertoef, gaan Hy verder. So ly baie groot skade. Hulle ken Christus net so min as wat die dissipels Hom geken het toe Hy saam met hulle gewandel het.

Die eenvoudige aandete, bestaande uit brood, is gou berei. Dit word aan die gas voortgesit, wat aan die hoof van die tafel gaan sit. Dan steek Hy Sy hande uit om die voedsel te seën. Die dissipels deins verbaas terug. Hul metgesel steek Sy hande net so uit soos hul Meester altyd gedoen het. Hulle kyk weer, en kyk, daar is die spykermerke in Sy hande! Albei roep gelyktydig uit: Dit is die Here Jesus! Hy het uit die dode opgestaan!

Hulle spring op om voor Sy voete neer te val en Hom te aanbid, maar Hy het reeds uit die gesig verdwyn. Hulle kyk na die plek waar Hy gesit het wie se liggaam pas gelede nog in die graf gelê het, en sê vir mekaar: ,,Was ons hart nie brandende in ons toe Hy met ons op die pad gepraat en vir ons die Skrifte uitgele het nie?"

Maar met sulke groot nuus om mee te deel, kan hulle nie nog sit en praat nie. Weg is hul moegheid en honger. Hul laat hul kos net so staan, en vol vreugde spring hulle weer in dieselfde pad waarmee hulle gekom het, en haas hulle om die dissipels in die stad te gaan vertel. Op party plekke is die pad nie veilig nie, maar hulle klouter oor die steil plekke en gly oor die gladde rotse. Hulle sien en weet nie dat hulle beskerm word deur Hom wat saam met hulle gewandel het nie. Pelgrimstaf in die hand haas hulle hul voort, en wil hulle graag vinniger gaan as wat hulle durf. Hulle raak die pad byster, maar vind dit weer. Al drawwende, al struikelende, haas hulle hul voort, met hul ongesiene Metgesel die hele ent pad langs hulle.  

Die nag is donker, maar die Son van Geregtigheid skyn oor hulle. Hul harte bokspring van vreugde. Dis of hulle in 'n nuwe wêreld is. Christus is 'n lewende Heiland. Hulle beween Hom nie langer as 'n gestorwene nie. Christus het opgestaan—oor en oor herhaal hulle dit. Dit is die boodskap wat hulle aan die treurendes wil bring. Hulle moet hulle die wonderlike tyding van die reis na Emmaüs vertel. Hulle moet vertel wie Hom langs die pad by hulle gevoeg het. Hulle dra die grootste boodskap wat nog ooit aan die wêreld verkondig is, 'n blye boodskap waarvan die hoop van die mensdom vir tyd en ewigheid afhang.

 84Vrede vir Julle
By Jerusalem aangekom, het die twee dissipels by die oospoort ingegaan, wat met feestye snags oopgelaat is. Die huise was stil en donker, maar die reisigers baan hul weg deur die nou strate by die lig van die opkomende maan. Hulle gaan na die bovertrek waar Jesus die laaste aand voor Sy dood vertoef het. Hier, weet hulle, sal hulle hul broeders vind. Hoewel dit al laat is, weet hulle dat die dissipels nie sal slaap totdat hulle vir seker weet wat van die liggaam van hul Here geword het nie. Hulle tref die deur van die vertrek stewig gegrendel aan. Hulle klop om ingelaat te word, maar niemand antwoord nie. Alles is stil. Dan verstrek hulle hul name. Die deur word versigtig oopgemaak en hulle gaan binne. Nog Iemand kom ongesien saam met hulle binne. Dan word die deur weer gegrendel om spioene buite te hou.

Die reisigers tref almal verbaas en opgewonde aan. Die stemme van die aanwesiges breek in lof en danksegging uit en sê: ,,Die Here het waarlik opgestaan en het aan Simon verskyn." Dan vertel die twee rei​sigers, wat nog na hul asem hyg van die haas waarmee hulle gekom het, die wonderbare 'verhaal van hoe Jesus aan hulle verskyn het. Hulle het pas klaar vertel, en sommige sê nog hulle kan dit nie glo nie, want dit is te goed om waar te wees, wanneer iemand anders skielik voor hulle staan. Elke oog is op die vreemdeling gevestig. Niemand het geklop om ingelaat te word nie. Geen voetstap is gehoor nie. Die dissipels staan verskrik en wonder wat dit beteken. Dan hoor hulle 'n stem wat geen ander is as die stem van hul Meester nie. Helder en duidelik kom die woorde uit Sy mond: ,,Vrede vir julle."  

,,Toe het hulle verskrik en baie bang geword en gemeen dat hulle 'n gees sien. En Hy sê vir hulle: Waarom is julle ontsteld en waarom kom daar twyfel in julle hart op? Kyk na my hande en my voete, want dit is Ek self. Voel aan My en kyk; want 'n gees het nie vlees en bene soos julle sien dat Ek het nie. En terwyl Hy dit sê, wys Hy hulle sy hande en sy voete."

Hulle het Sy hande en voete aanskou wat deur die wrede spykers geskend is. Hulle het Sy stem herken, soos geen ander wat hulle ooit gehoor het nie. ,,En toe hulle van blydskap nog nie kon glo nie en hulle verwonder, sê Hy vir hulle: Het julle hier iets om te eet? Daarop gee hulle Hom 'n stuk gebraaide vis en 'n stuk heuningkoek. En Hy het dit geneem en voor hulle oë geëet." ,,En die dissipels was bly toe hulle die Here sien." Geloof en blydskap het hul ongeloof verdring, en met gevoelens wat geen woorde kon uitdruk nie, het hulle hul herrese Heiland herken.

By die geboorte van Jesus het die engel aangekondig: Vrede op aarde, aan die mense 'n welbehae. En nou, met Sy eerste verskyning aan die dissipels na Sy opstanding, het die Heiland hulle aangespreek met die salige woorde: ,,Vrede vir julle." Jesus is altyd gereed om vrede te spreek tot siele wat belas is met twyfel en vrees. Hy wag dat ons die deur van die hart vir Hom oopmaak en sê: Bly by ons. Hy sê: ,,Kyk, Ek staan by die deur en Ek klop. As iemand my stem hoor en die deur oopmaak, sal Ek ingaan na hom toe en saam met hom maaltyd hou, en hy met My" (Openbaring 3:20).

Die opstanding van Jesus was 'n sinnebeeld van die laaste opstanding van almal wat in Hom ontslaap het. Die gelaat van die herrese Heiland, Sy houding, Sy spraak, het die dissipels maar te goed geken. Soos Jesus uit die dode opgestaan het, so sal almal wat in Hom ontslaap het, weer opstaan. Ons sal ons vriende ken, net soos die dissipels Jesus herken het. Al was hulle gebreklik, sieklik of geskend in hierdie sterflike lewe, en hulle staan op in volmaakte gesondheid en gestalte; tog sal hul identiteit in hul verheerlikte liggaam volkome bewaar gebly het. Dan sal ons ken net soos ons geken word (1 Korinthiërs 13:12). In 'n gelaat wat straal van die lig wat van die gelaat van Jesus skyn, sal ons die gelaatstrekke van ons geliefdes herken.

Toe Jesus aan Sy dissipels verskyn het, het Hy hulle herinner aan die woorde wat Hy voor Sy dood gebesig het, dat alle dinge vervul moes word soos in die wet van Moses en in die profete, en in die Psalms aangaande Hom geskryf is. ,,Toe open Hy hulle verstand om die Skrifte , te verstaan. En Hy sê vir hulle: So is dit geskrywe, en so moes die Christus ly en op die derde dag uit die dode opstaan, en bekering en vergewing van sondes in sy Naam verkondig word aan al die nasies, van Jerusalem af en verder. En julle is getuies van hierdie dinge."

Die dissipels het nou die aard en omvang van hul werk begin verstaan. Hulle moes aan die wêreld die wonderbare waarhede verkondig wat Christus aan hulle toevertrou het. Die gebeurtenisse van Sy lewe, Sy dood en opstanding, die profesieë wat na hierdie gebeurtenisse verwys het, die heiligheid van die wet van God, die verborgenhede van die verlossingsplan, die mag van Jesus vir die vryskelding van sondes — van al hierdie dinge was hulle getuies, en hulle moes dit aan die wêreld verkondig. Hulle moes die evangelie van vrede en verlossing deur bekering en die krag van die Heiland bekend maak.

,,En nadat Hy dit gesê het, blaas Hy op hulle en sê vir hulle: Ontvang die Heilige Gees. As julle die mense hulle sondes vergewe, dan word dit hulle vergewe; as julle die mense hulle sondes hou, dan is dit gehou." Die Heilige Gees was nog nie in Sy volheid geopenbaar nie; want Christus was nog nie verheerlik nie. Die ruimskootse uitstorting van die Heilige Gees het nie plaasgevind voor na Christus se hemelvaart nie. Nie voordat hulle dit ontvang het, kon die dissipels die opdrag nakom om die evangelie aan die wêreld te verkondig nie. Maar die Gees is nou vir 'n besondere doel gegee. Voordat die dissipels hul amptelike pligte in verband met die kerk kon nakom, het Christus Sy Gees op hulle geblaas. Hy het aan hulle die allerplegtigste taak opgedra, en Hy wou dit by hulle op die hart druk dat hulle sender die Heilige Gees nie hierdie werk sou kon verrig nie.

Die Heilige Gees is die asem van geestelike lewe in die siel. Om die Gees te ontvang, is om die lewe van Christus te ontvang. Dit bring aan die ontvanger die eienskappe van Christus. Net diegene wat so deur God geleer word, diegene wat die innerlike werking van die Gees besit, en in wie se lewe die Christuslewe geopenbaar word, kan as verteenwoordigers staan om namens die kerk te dien.

,,As julle die. mense hulle sondes vergewe," het Christus gesê, ,,dan word dit hulle vergewe; as julle die mense hulle sondes hou, dan is dit gehou." Hier verleen Christus geen vryheid aan enigeen om 'n oordeel oor andere te vel nie. In die Bergpredikasie het Hy dit verbied. Dit is prerogatief van die Here. Maar op die kerk in sy georganiseerde hoedanigheid lê hy die verantwoordelikheid vir die individuele lede. Teenoor . diegene wat in sonde verval, het die kerk 'n plig om te waarsku, te onderrig en indien moontlik om te herstel. ,,Weerlê, bestraf, vermaan in alle lankmoedigheid en lering." 2 Timotheus 4:2. Handel getrou met wandade. Waarsku elke siel wat in gevaar verkeer. Laat niemand homself bedrieg nie. Noem sonde op sy naam. Verklaar wat God te sê het oor leuens, Sabbatskending, diefstal, afgodery en elke ander kwaad, ,,dat die wat sulke dinge doen, die koninkryk van God nie sal beërwe nie" (Galasiërs 5:21). As hulle volhard in die sonde, word die oordeel wat u uit die Woord van God gespreek het, uit die hemel op hulle gevel. Deur die sonde te verkies, verloën hulle Christus; die kerk moet toon dat hy hulle dade nie goedkeur nie, of hy sal self sy Here oneer aandoen. Hy moet van die sonde sê wat God daarvan sê. Hy moet dit aanpak soos God voorskryf, en sy handelwyse word in die hemel bekragtig. Hy wat die gesag van die kerk verag, verag die gesag van Christus self.

Maar hierdie prentjie het ook sy blink kant. ,,As julle die mense hulle sondes vergewe, dan word dit hulle vergewe." Laat dit altyd voor oë gehou word. Laat, in ons arbeid vir die sondaar, elke oog na Christus gerig word. Laat die herders teer sorg vir "die kudde van die Here. Laat hulle die dwalendes vertel van die vergewende genade van die Heiland, Laat hulle die sondaar aanmoedig om hom te bekeer en om te glo in Hom wat kan vergewe. Laat hulle op die gesag van die woord van God verklaar: ,,As ons ons sondes bely, Hy is getrou en regverdig om ons die sondes te vergewe en ons van alle ongeregtigheid te reinig" (1 Johannes 1:9). Almal wat berou het, het die versekering: ,,Hy sal Hom weer oor ons ontferm, ons ongeregtighede vertree; ja, U sal al hulle sondes in die dieptes van die see werp" (Miga 7:19).

Laat die kerk die bekering van die sondaar met dankbare harte aanvaar. Laat die boetvaardige uit die duisternis van ongeloof ingelei word na die lig van geloof en geregtigheid. Laat sy bewende hand in die liefdevolle hand van Jesus geplaas word. So 'n vergifnis word in die hemel bekragtig.

Net in hierdie sin het die kerk die mag om die sondaar vry te spreek. Die vergifnis van sondes kan net deur die verdienste van Jesus verkry word. Aan geen mens, aan geen groep mense, is die mag gegee om die siel van skuld te bevry nie. Christus het Sy dissipels beveel om die vergifnis van sondes in Sy Naam onder alle volke te verkondig; maar hulle het self nie die mag ontvang om een enkele sondevlek te verwyder nie. Die Naam van Jesus is die enigste ,,naam onder die hemel wat onder die mense gegee is, waardeur ons gered moet word" (Handelinge 4:12).

Toe Jesus die eerste keer aan Sy dissipels in die bovertrek verskyn het, was Thomas nie daar nie. Hy het die tyding van die ander verneem, en het volop bewys ontvang dat Jesus opgestaan het; maar neerslagtigheid en ongeloof het sy hart vervul. Toe hy die dissipels hoor vertel van die merkwaardige openbarings van die herrese Heiland, het dit hom net dieper in die wanhoop gedompel. As Jesus waarlik uit die dode opgestaan het, is daar geen hoop meer op 'n letterlike aardse koninkryk nie. En dit het sy eer gekrenk om te dink dat sy Meester Hom aan al die dissipels behalwe aan hom vertoon het. Hy was vasberade om nie te glo nie en 'n hele week het hy hom verknies oor sy ellende wat in teenstelling met die hoop en geloof van sy broeders des te donkerder voorgekom het.

In hierdie tyd het hy herhaaldelik gesê: ,,As ek nie in sy hande die merk van die spykers sien en my vinger steek in die merk van die spykers en my hand in sy sy steek nie, sal ek nooit glo nie." Hy wou nie deur die oë van sy broeders kyk of 'n geloof beoefen wat op hul getuienis berus nie. Hy het sy Here innig liefgehad, maar het toegelaat dat jaloesie en onge​loof sy hart en gees oorheers.

'n Aantal dissipels het die bekende bovertrek nou hul tydelike verblyf gemaak, en saans het almal behalwe Thomas daar bymekaar gekom. Een aand het Thomas besluit om hom by die res te voeg. Ondanks sy ongeloof, het hy 'n vae hoop gekoester dat die goeie tyding tog waar kon wees. Terwyl die dissipels hul aandete geniet, het hulle gesels oor die bewyse wat Christus hulle uit die profesieë gegee het. ,,En Jesus het gekom terwyl die deure gesluit was, en het in hul midde gestaan en gesê: Vrede vir julle!"

Toe wend Hy Hom na Thomas en sê: ,,Bring jou vinger hier, en kyk na my hande; en bring jou hand en steek dit in my sy; en moenie ongelowig wees nie, maar gelowig." Hierdie woorde was bewys dat Hy bekend was met die gedagtes en woorde van Thomas. Die twyfelende dissipel wis dat nie een van sy makkers Jesus vir 'n week gesien het nie. Hulle kon die Meester nie van sy ongeloof vertel het nie. Hy het die Een voor hom as sy Meester herken. Hy het geen verdere bewyse verlang nie. Sy hart het gejubel van blydskap en hy het hom aan die voete van Jesus neergewerp en uitgeroep: ,,My Here en my God."

Jesus het sy erkenning aanvaar maar hom vriendelik bestraf oor sy ongeloof: ,,Omdat jy My gesien het, Thomas, het jy geglo; salig is die wat nie gesien het nie en tog geglo het." Thomas se geloof sou Christus meer blydskap gebring het as hy gewillig was om te glo op die getuienis van sy broeders. As die wêreld nou Thomas se voorbeeld moes volg, sou nie een in verlossing glo nie; want almal wat Christus ontvang, moet dit doen op die getuienis van ander.

Baie twyfelaars maak die verskoning dat hulle sou glo as hulle die getuienis kon ontvang wat Thomas gehad het. Hulle besef nie dat hulle nie net daardie getuienis het nie, maar veel meer. Baie wat, soos Thomas, wag totdat alle moontlike twyfel verwyder kan word, sal hul doel nooit verwesenlik sien nie. Geleidelik verval hulle dieper in die ongeloof. Diegene wat die gewoonte kweek om die donker kant te beskou, en wat murmureer en kla, besef nie wat hulle doen nie. Hulle saai die saad van twyfel, en hulle sal 'n oes van twyfel maai. Op 'n tydstip wanneer geloof en vertroue op sy nodigste is, sal baie vind dat hulle magteloos is om te hoop en te glo.

In Sy handelwyse met Thomas het Jesus Sy volgelinge 'n les geleer. Sy voorbeeld toon hoe ons diegene moet bejeën wie se geloof swak is en wat hul twyfel openlik te kenne gee. Jesus het Thomas nie met verwyte terneergedruk nie, en het ook nie met hom begin stry nie. Hy het Hom aan die twyfelaar geopenbaar. Thomas was heeltemal onredelik deur voorwaardes vir sy geloof te stel, maar Jesus het al die versperrings afgebreek met Sy groothartige liefde en bedagsaamheid. Ongeloof word selde met twisspraak oorwin. Dit dwing dit eerder op die verdediging, waar dit nuwe steun en verskonings vind. Maar laat Jesus, in Sy liefde en genade, as die gekruisigde Heiland geopenbaar word, en van baie onwillige lippe sal die erkenning van Thomas gehoor word: ,,My Here en my God."  

85 Weer Eens by die See
Jesus het afgespreek om Sy dissipels in Galilea te ontmoet; en kort na afloop van die Pasgaweek het hulle hul daarheen begewe. Hul afwesigheid uit Jerusalem tydens die fees sou as afvalligheid en kettery vertolk geword het; hulle het dus gewag totdat dit oor was; maar toe dit verby was, het hulle gretig huiswaarts gekeer om die Heiland te ontmoet soos Hy hulle beveel het.

Sewe van die dissipels het saamgereis. Hulle was in die nederige drag van visserslui geklee: aan aardse besittings was hulle arm, maar ryk in die kennis en die beoefening van die waarheid, wat hulle uit die hemelse oogpunt met die hoogste rang as leraars beklee het. Hulle het nie aan die profeteskole geleer nie, maar drie jaar lank is hulle deur die grootste Onderwyser wat die wêreld ooit geken het, onderrig. Onder Sy opleiding het hulle verhewe, intelligent en verfyn geword, werktuie deur wie mense na 'n kennis van die waarheid gelei kon word.

'n Groot deel van Christus se bediening is by die See van Galilea deurgebring. Toe die dissipels op 'n plek bymekaar kom waar hulle ongestoord sou kon verkeer, vind hulle hul skielik omring deur herinneringe aan Jesus en Sy magtige dade. Op die see, toe hulle paniekbevange was en die verwoede storm gedreig het om hulle te verpletter, het Jesus op die golwe geloop en hulle gered. Hier het die orkaan op Sy woord gaan le. Voor hulle was die strand waar meer as tienduisend mense met 'n paar klein broodjies en vissies gevoed is. Nie ver daarvandaan nie was Kapernaüm, die toneel van soveel wonderwerke. Toe die dissipels die toneel so beskou, was hul gedagtes vol van die woorde en werke van die Heiland.  

Dit was 'n aangename aand, en Petrus, in wie die ou liefde vir bote en visvang nog gesmeul het, het voorgestel dat hulle see toe gaan en hul nette uitgooi. Hiervoor was almal te vinde; hulle het in elk geval voedsel en klere nodig gehad, wat hulle met die opbrengs van 'n goeie nag se vangs sou kon koop. Toe vaar hulle uit in hul boot, maar vang niks nie. Heelnag het hulle geswoeg, maar tevergeefs. Deur hierdie moeisame ure het hulle gesels oor hul afwesige Here, en oor die wonderbare dinge wat hulle tydens Sy bediening langs die see beleef het. Hulle het hul eie toekoms bespreek, en het droefgeestig geword oor hul vooruitsigte.

Al die tyd het 'n eensame Wagter hulle van die strand af dopgehou, hoewel Hy self onsigbaar was. Eindelik het die dag gebreek. Die boot was maar 'n klein entjie van die kus af, en toe sien die dissipels 'n vreemdeling op die strand staan, wat na hulle roep: ,,My kinders, het julle nie iets om te eet nie?" Toe hulle ontkennend antwoord, sê Hy vir hulle: ,,Gooi die net aan die regterkant van die skuit, en julle sal kry. Hulle het toe gegooi en deur die menigte van visse was hulle nie meer in staat om dit te trek nie."

Johannes het die vreemdeling herken en vir Petrus gesê: ,,Dit is die Here!" Petrus was so bly en opgewonde dat hy sommer in die water gespring het, en weldra het hy langs sy Meester gestaan. Die ander dissipels het die boot ingebring en die net vol visse saamgesleep. ,,En toe hulle geland het, sien hulle 'n koolvuur op die grond en vis daarop le, en brood."

Hulle was te verbaas om te vra waar die vuur en die kos vandaan kom. ,, Jesus sê vir hulle: Bring van die visse wat julle nou gevang het." Petrus het hom na die net gehaas, wat hy gelos het, en het sy broeders gehelp om dit aan wal te sleep. Met die werk afgehandel, en met die voorbereidings getref, het Jesus die dissipels beveel om te kom eet. Hy het die voedsel gebreek en onder hulle verdeel, en is deur al sewe geëien. Die wonderbaarlike voeding van die vyfduisend teen die berghelling het nou by hulle opgekom; maar 'n eienaardige ontsag het hulle oormeester, en hulle het die herrese Heiland swygend aangekyk.

Nog helder onthou hulle die dag by die see toe Jesus hulle aangesê het om Hom te volg. Hulle onthou hoe hulle, op Sy bevel, die see in geroei en hul net laat sak het, en toe die vangs so groot was dat die net wou skeur. Toe het Jesus hulle geroep om hul vissersbote te laat staan en belowe om van hulle vissers van mense te maak. Dit was om hierdie toneel by hulle voor die gees te roep, en om die indruk dieper in te skerp, dat Hy die wonderwerk herhaal het. Sy daad was 'n bevestiging van die opdrag aan die dissipels. Dit het hulle getoon dat die dood van hul Meester hulle nie onthef het van hul plig om die werk te verrig wat Hy hulle gegee het nie. Hoewel Hy nie meer persoonlik by hulle sou wees nie, en hulle nie meer die inkomste van hul vorige beroep sou geniet nie, sou die herrese Heiland nog vir hulle sorg. Solank hulle Sy werk doen, sou Hy in hul behoeftes voorsien. En Jesus het 'n doel gehad toe Hy hulle beveel het om die net aan die regterkant van die boot in te gooi. Aan daardie kant het Hy op die strand gestaan. Dit was die kant van die geloof. As hulle saam met Hom arbei—Sy Goddelike almag met hul menslike poging verenig—moet hulle sukses behaal. w. Nog 'n les moes Christus hulle leer, in verband met Petrus. Petrus se verloëning van sy Here was 'n skandelike teenstelling met sy voormalige versekering van trou. Hy het Christus 'n oneer aangedoen en het die vertroue van sy broeders geskok. Hulle het gedink hy sou nie toegelaat word om weer sy plek onder hulle in te neem nie, en hy het self gevoel dat hy hierdie vertroue verbeur het. Voordat hy dus toegelaat word om sy taak as apostel te hervat, moet hy voor hulle almal bewys gee van sy berou. Hiersonder sou sy sonde, selfs al het hy berou daaroor gehad, sy invloed as 'n bedienaar van Christus kon ondermyn. Die Heiland het hom die geleentheid gegee om die vertroue van sy broeders terug te win en om, sover moontlik, die smaad wat hy oor die evangelie gebring het, te verwyder..

Hier is 'n les vir al Christus se volgelinge. Die evangelie tref geen vergelyk met ongeregtigheid nie. Dit kan die sonde nie vergoelik nie. Geheime sondes moet heimlik voor God bely word; maar vir die openlike sonde word 'n openlike belydenis vereis. Die smaad van die dissipel se sonde word op Christus gewerp. Dit laat die Satan seëvier en wankelmoedige siele struikel. Deur bewys van sy berou te gee, moet die dissipel sover dit in sy mag is, hierdie verwyt verwyder.

Terwyl Christus en die dissipels langs die see geëet het, het die Heiland vir Petrus gesê: ,,Simon, seun van Jona, het jy My waarlik lief, meer as hulle hier?" verwysende na sy broeders. Petrus het eenkeer verklaar: ,,A1 sou almal ook aanstoot aan U neem, ek sal nooit aanstoot neem nie" (Mattheüs 26:33). Maar nou het hy homself meer realisties getakseer: ,Ja, Here," het hy geantwoord, ,,U weet dat ek U liefhet." Geen heftige versekering meer dat sy liefde groter as die van sy broeders is nie. Hy spreek nie self 'n mening oor sy toewyding uit nie. Op Hom wat al die motiewe van die hart kan lees, beroep hy hom om te oordeel oor sy opregtheid—,,U weet dat ek U liefhet." En Jesus sê vir hom: ,,Laat my lammers wei."

Weer stel Jesus Petrus op die proef en herhaal Hy die woorde: ,,Simon, seun van Jona, het jy My waarlik lief?" Die keer vra Hy Petrus nie of hy Hom liewer as sy broeders het nie. Die tweede antwoord was, soos die eerste, sonder oordrewe versekering: ,Ja, Here, U weet dat ek U liefhet." En Jesus antwoord hom: ,,Pas my skape op." Nog een keer stel Jesus die deurdringende vraag: ,,Simon, seun van Jona, het jy My lief?" Petrus was bedroef; hy het gedink Jesus twyfel aan sy liefde. Hy wis dat sy Here rede het om hom te wantrou, en met 'n seer hart antwoord hy: ,,Here, U weet alles, U weet dat ek U liefhet." Weer .het Jesus vir hom gesê: ,,Laat my skape wei."

Drie maal het Petrus sy Here openlik verloën, en drie maal het Jesus aangedring op die versekering van sy liefde en trou, met 'n vraag wat soos 'n dolk in sy gewonde hart was. Voor die ander dissipels het Jesus die diepte van Petrus se berou blootgelê en hulle gewys hoe terdeë die eens grootpraterige dissipel nou verneder was.

Petrus was van nature voortvarend en impulsief, en die Satan het hierdie karaktertrekke uitgebuit om hom tot 'n val te bring. Net voor die val van Petrus het Jesus vir hom gesê: ,,Die Satan het vurig begeer om julle soos koring te sif. Maar Ek het vir jou gebid, dat jou geloof nie ophou nie; en as jy eendag bekeerd is, moet jy jou broeders versterk" (Lukas 22:31, 32). Die tyd het nou aangebreek, en die verandering in Petrus was onmiskenbaar. Die deurdringende, pertinente vrae van die Here het nie een voortvarende, selfgenoegsame antwoord uitgelok nie; en vanweë sy vernedering en berou, was Petrus beter as ooit tevore toegerus om 'n herder vir die kudde te wees.

Die eerste taak wat Christus aan Petrus toevertrou het nadat Hy hom in die bediening herstel het, was om die lammers te laat wei. Dit was 'n werk waarin Petrus min ondervinding gehad het. Dit sou groot sorg en tederheid, geduld en volharding vereis. Dit het hom die taak opgelê om nuwe bekeerlinge te bedien, die onkundiges te onderrig, die Skrifte aan hulle uit te le, en om hulle af te rig om nuttig in die diens van Christus te wees. Tot sover was Petrus nog nie hiervoor toegerus nie, en kon hy selfs nie die belangrikheid daarvan verstaan nie. Maar dit was die werk wat Jesus nou vir hom wou gee. Vir hierdie taak het sy eie ondervinding van lyding en berou hom voorberei.

Voor sy val het Petrus altyd onbesonne dinge gesê, in die drif van die oomblik. Hy was altyd gereed om andere op hul foute te wys en om sy mening uit te spreek nog voordat hy 'n duidelike begrip gehad het van homself of van wat hy moes sê. Maar die bekeerde Petrus was 'n ander man. Hy het sy ou geesdrif behou, maar die genade van Christus het sy ywer getemper. Hy was nie langer voortvarend, selfversekerd en selfverhewe nie, maar bedaard, ingetoë en ontvanklik. Toe kon hy sowel die lammers as die skape van Christus se kudde laat wei.  

Die Heiland se handelwyse met Petrus het 'n les vir hom en vir sy broeders ingehou. Dit het hulle geleer om die oortreder met geduld, begrip en vergewende liefde te bejeën. Hoewel Petrus sy Here verloën het, het Jesus se liefde vir hom nooit gewankel nie. Dieselfde soort liefde moet deur die onderherder gevoel word vir die skape en lammers wat in sy sorg gelaat word. Gedagtig aan sy eie swakheid en tekortkominge, moes Petrus die kudde net so teer behandel soos Christus hom bejeën het.

Christus se vraag aan Petrus was betekenisvol. Hy het op net een voorwaarde vir dissipelskap en diens aangedring. ,,Het jy My lief?" het Hy gevra. Dit is die noodsaaklike kwalifikasie. Al het Petrus al die ander besit, kon hy sender die liefde van Christus nie 'n getroue herder oor die Here se kudde wees nie. Kennis, weldadigheid, welsprekendheid, dankbaarheid en ywer is almal hulpmiddele in die goeie werk; maar sonder die liefde van Jesus in die hart, moet die werk van die Christenbedienaar skade ly.

Jesus het alleen met Petrus gaan wandel, want daar was iets wat Hy aan hom alleen wou sê. Voor Sy dood het Jesus vir hom gesê: ,,Waar Ek heengaan, kan jy My nou nie volg nie, maar later sal jy My volg." Hierop het Petrus gevra: ,,Here, waarom kan ek U nie nou volg nie? Ek sal my lewe vir U gee" (Johannes 13:36, 37). Toe hy dit gesê het, het hy nog maar min besef tot watter hoogtes en dieptes Christus se voete hulle sou lei. Toe die toets kom, het Petrus gefaal, maar hy sou weer die geleentheid kry om sy liefde vir Christus te bewys. Om hom krag te gee vir die laaste groot toets van sy geloof, het die Heiland sy toekoms aan hom blootgelê. Hy het hom vertel dat nadat hy 'n nuttige lewe gelei het, wanneer die ouderdom sy kragte sou uitput, hy Sy Here inderdaad sou volg. Jesus het gesê: ,,Toe jy jonger was, het jy jouself gegord en rondgegaan waar jy wou; maar wanneer jy oud geword het, sal jy jou hande uitsteek, en 'n ander een sal jou gord en bring waar jy nie wil wees nie. En dit het Hy gesê om aan te dui deur hoedanige dood hy God sou verheerlik."

So het Jesus aan Petrus te kenne gegee presies hoe hy sou sterf; Hy het selfs die uitstrek van sy hande aan die kruis voorspel. Weer het Hy vir Sy dissipel gesê: ,,Volg My." Die openbaring het Petrus nie ontmoedig nie. Hy was gewillig om enige dood vir sy Here te trotseer.

Sover het Petrus Christus na die vlees geken, soos baie Hom nou ken; maar hy sou nie meer so beperk word nie. Hy het Hom nie meer geken soos hy Hom geken het in hul omgang as mens tot mens nie. Hy het Hom liefgehad as mens, as 'n leraar uit die hemel; nou het hy Hom as God liefgehad. Hy het die les geleer dat Christus vir hom alles en in alles is. Nou was hy bereid om deel te he aan sy Here se opoffering. Toe hy eindelik gekruisig is, is hy, op sy eie versoek, onderstebo gekruisig. Hy het gevoel dat die eer te groot sou wees om te ly soos sy Meester gely het.

Vir Petrus was die woorde ,,Volg My" vol onderrig. Nie net vir sy dood nie, maar vir elke stap van sy lewe is die les gegee. Tot dusver was Petrus geneig om onafhanklik op te tree. Hy het planne probeer beraam vir die werk van God, pleks van te wag om God se plan te volg. Maar hy kon niks bereik deur die Here vooruit te loop nie. Jesus beveel hom: ,,Volg My." Moenie voor My uit hardloop nie. Dan sal jy nie alleen teen die leer van die Satan hoef te veg nie. Laat My voor gaan, dan sal die vyand jou nie oorweldig nie.

Toe Petrus langs Jesus loop, sien hy dat Johannes volg. Hy het skielik verlang om ook sy toekoms te weet, en toe ,,vra hy vir Jesus: Here, maar wat van hom? Jesus antwoord hom: As Ek wil he dat hy bly totdat Ek kom, wat gaan dit jou aan? Volg jy My." Petrus moes geweet het dat sy Here alles aan hom sou openbaar wat vir hom goed is om te weet. Dit is elkeen se plig om Christus te volg, sender om hom te veel te bekommer oor die werk wat andere gegee word. Deur van Johannes te sê: ,,As Ek wil he dat hy bly totdat Ek kom," het Jesus geen versekering gegee dat hierdie dissipel sou leef tot met Christus se wederkoms nie. Hy het maar net Sy eie oppergesag gedemonstreer, en dat selfs al sou Hy wil dat dit so moet wees, dit Petrus se werk geensins sou raak nie. Die toekoms van sowel Johannes as Petrus was in die hande van hul Here. Om Hom gehoorsaam te volg, was die plig wat van elkeen vereis is.

Hoe vele is vandag soos Petrus! Hulle stel belang in ander se sake, en is gretig om te weet wat hul plig is, terwyl hulle gevaar loop om hul eie te verwaarloos. Ons taak is om na Christus op te sien en Hom te volg. Ons sal foute in ander se lewens en gebreke in hul karakters sien. Die mens gaan mank aan gebreke. Maar in Christus sal ons volmaaktheid vind. Deur na Hom op te sien, sal ons vernuwe word.

Johannes het baie oud geword. Hy het die verwoesting van Jeru​salem en die vernietiging van die sierlike tempel gesien—'n simbool van die uiteindelike verwoesting van die wereld. Tot aan die einde van sy dae het Johannes sy Here getrou gevolg. Die kern van sy getuienis was: ,,Geliefdes, laat ons mekaar liefhê," ,,hy wat in die liefde bly, bly in God, en God in hom" (1 Johannes 4:7, 16).

Petrus is tot die apostelskap herstel, maar die eer en gesag wat hy van Christus ontvang het, het hom geen oppergesag oor sy broeders gegee nie. Dit het Christus duidelik gestel toe Hy geantwoord het op Petrus se vraag: ,,Here, maar wat van hom?" Hy het gesê: ,,Wat gaan dit jou aan? Volg jy My." Petrus is nie as hoof van die kerk vereer nie. Die guns wat Christus hom bewys het deur hom sy afvalligheid te vergewe en om hom die taak op te dra om die kudde te laat wei, en Petrus se eie getrouheid as navolger van Christus, het die vertroue van sy broeders gewen. Hy het baie invloed in die kerk gehad. Maar die les wat Christus hom by die See van Galilea geleer het, het Petrus lewenslank onthou. Deur die Heilige Gees het hy aan die kerke geskryf:

,,Ek vermaan die ouderlinge onder julle, ek wat 'n mede-ouderling en getuie van die lyde van Christus is, wat ook 'n deelgenoot is van die heerlikheid wat geopenbaar sal word; hou as herders toesig oor die kudde van God wat onder julle is, nie uit dwang nie, maar gewilliglik; nie om vuil gewin nie, maar met bereidwilligheid; ook nie as heersers oor die erfdeel nie, maar as voorbeelde vir die kudde. En wanneer die Opperherder verskyn, sal julle die onverwelklike kroon van heerlikheid ontvang." 1 Petrus 5:1-4.

86 Gaan Leer Alle Nasies
Met Sy voete as’t ware ‘n tree van Sy hemelse troon, het Christus Sy opdrag aan Sy dissipels gegee. ,,Aan My is gegee alle mag in die hemel en op aarde," het Hy gesê. ,,Gaan dan heen, maak dissipels van al die nasies." ,,Gaan die hele wêreld in en verkondig die evangelie aan die ganse mensdom." Markus 16:15. Oor en oor is die woorde herhaal, sodat die dissipels die betekenis daarvan kon begryp. Oor al die bewoners van die aarde, gesien en gering, ryk en arm, moes die hemelse lig in sterk, helder strale skyn. Die dissipels moes medewerkers van hul Verlosser word in die taak om die wêreld te red.

Die opdrag is aan die Twaalf gegee toe Christus in die bovertrek by hulle was; maar nou moes dit aan 'n groter getal gegee word. Op 'n berg in Galilea het al die gelowiges wat bymekaar geroep kon word, byeengekom. Voor Sy dood het Christus self die tyd en plek vir hierdie byeenkoms bepaal. Die engel by die graf het die dissipels herinner aan Sy belofte om hulle in Galilea te ontmoet. Die belofte is aan die gelowiges wat tydens die Pasga in Jerusalem byeen was, herhaal, en deur hulle het dit baie eensames bereik wat die dood van hul Here beween het. Almal het met intense belangstelling vooruitgesien na hierdie onderhoud. Hulle het met ompaaie na die vergaderplek gegaan en uit alle rigtings daar aangekom, om nie die agterdog van die afgunstige Jode te wek nie. Vol afwagting het hulle gekom en ernstig gesels oor die tyding wat hulle aangaande Christus bereik het.

Op die aangewese tyd het ongeveer vyfhonderd gelowiges in klompies teen die berghelling saamgekom, gretig om alles te hoor wat diegene wat Christus na Sy opstanding gesien het, te vertel het. Van groep tot groep het die dissipels beweeg en alles meegedeel wat hulle van Jesus gesien en gehoor het, en die Skrifte vir hulle uitgelê soos Hy dit vir hulle gedoen het. Thomas het vertel van sy ongeloof en hoe sy twyfel weggeneem is. Skielik het Jesus tussen hulle gestaan. Niemand wis hoe of van waar Hy gekom het nie. Baie aanwesiges het Hom nog nie tevore gesien nie; maar in Sy hande en voete het hulle die littekens van die kruisiging gesien; Sy gelaat was soos die aangesig van God, en toe hulle Hom sien, aanbid hulle Hom.

Maar sommige het getwyfel. Dit sal altyd so wees. Party vind dit moeilik om geloof te beoefen en skaar hulle aan die kant van twyfel. Sulke mense boet baie in weens hul ongeloof.

Dit was die enigste onderhoud wat Jesus met baie van die gelowiges na Sy opstanding gehad het. Hy het na hulle gekom en gesê: ,,Aan My is gegee alle mag in die hemel en op aarde." Die dissipels het Hom aanbid nog voordat Hy gepraat het, maar Sy woorde, komende van lippe wat in die dood gesluit was, het hulle met 'n vreemde krag ontroer. Nou was Hy die herrese Verlosser. Baie van hulle het gesien hoe Hy Sy mag uitgeoefen het om siekes te genees en sataniese magte te bedwing. Hulle het geglo dat Hy die mag het om Sy koninkryk in Jerusalem op te rig, mag om alle weerstand voor Hom weg te veeg, mag oor die elemente van die natuur. Hy het die onstuimige see gestil; Hy het op die witgepluimde golwe geloop; Hy het die dode opgewek. Nou verklaar Hy dat ,,alle mag" aan Hom gegee is. Sy woorde het hul gedagtes bo die aardse en tydelike dinge verhef na die hemelse en ewige dinge. Hulle is na die hoogste begrip van Sy waardigheid en heerlikheid gevoer.

Christus se woorde teen die berghang was 'n aankondiging dat Sy offer namens die mens volkome was. Die voorwaardes vir versoening was vervul; die taak waarvoor Hy na hierdie wêreld gekom het, was afgehandel. Hy was op pad na die troon van God, om vereer te word deur engele, owerhede en magte. Hy het reeds met Sy middelaarswerk begin. Met perkelose gesag beklee, het Hy Sy opdrag aan die dissipels gegee: ,,Gaan dan heen, maak dissipels van al die nasies, en doop hulle in die Naam van die Vader en die Seun en die Heilige Gees; en leer hulle om alles te onderhou wat Ek julle beveel het. En kyk, Ek is met julle al die dae tot aan die voleinding van die wereld" (Mattheüs 28:19, 20).

Aan die Joodse volk is die heilige waarheid toevertrou; maar Fariseïsme het hulle die mees eksklusiewe, bekrompe van alle nasies gemaak. Alles wat die priesters en owerstes gekenmerk het — hul kleredrag, gewoontes, seremonies, oorleweringe — het hulle ongeskik gemaak om die lig van die wêreld te wees. Hulle het hulself, die Joodse volk, as die wêreld gesien. Maar Christus het Sy dissipels beveel om 'n geloof en godsdiens te verkondig wat niks met ras of stand te doen het nie, 'n geloof wat aangepas kon word vir alle volke, alle nasies, alle klasse mense.

Voordat Christus Sy dissipels verlaat het, het Hy die aard van Sy koninkryk duidelik gestel. Hy het hulle herinner aan wat Hy hulle voorheen daaromtrent vertel het. Hy het verklaar dat dit nie Sy doel was om 'n aardse koninkryk in hierdie wêreld tot stand te bring nie, maar 'n geestelike. Hy sou nie as wêreldse koning op die troon van Dawid regeer nie. Weer het Hy die Skrif aan hulle verduidelik, om te toon dat wat Hy deurgemaak het, so in die hemel beskik is in die raadsbesluite tussen die Vader en Hom. Alles is voorspel deur manne wat deur die Heilige Gees geïnspireer was. Julle sien, het Hy gesê, dat alles wat Ek vir julle gesê het aangaande My verwerping as die Messias vervul is. Alles wat Ek gesê het aangaande die vernedering en die dood waaraan Ek onderwerp sou word, het gebeur. Op die derde dag het Ek weer opgestaan. Ondersoek die Skrifte yweriger, en julle sal sien dat die spesifikasies van die profesie aangaande My in al hierdie dinge vervul is.

Christus het Sy dissipels aangesê om die werk wat Hy in hul hande oorgelaat het, te onderneem, beginnende by Jerusalem. Jerusalem was die toneel van Sy verbysterende neerbuigendheid vir die mensdom. Daar het Hy gely, is Hy verwerp en veroordeel. Judea was Sy geboortestreek. Daar het Hy, met menslikheid beklee, met die mense omgegaan, en hoe min het besef hoe na die hemel aan die aarde gekom het toe Jesus onder hulle was. In Jerusalem moet die dissipels met hul werk begin.  

Gedagtig aan alles wat Christus daar deurgemaak het en Sy ongewaardeerde arbeid daar, kon die dissipels moontlik om 'n belowender arbeidsveld gepleit het; maar hulle het nie. Die grond waar Hy die saad van die waarheid gesaai het, moes juis deur die dissipels bewerk word, en die saad sou opkom en 'n oorvloedige oes lewer. In hul werk sou die dissipels noodwendig vervolging teëkom weens die haat en afguns van die Jode; maar dit het ook hul Meester verduur, en hulle moes nie daarvan wegvlug nie. Die genadeaanbod moet eers aan die moordenaars van die Heiland gemaak word.

En in Jerusalem was baie mense wat heimlik in Jesus geglo het en baie wat deur die priesters en owerstes mislei is. Ook aan hulle moes die evangelie verkondig word. Hulle moes tot bekering geroep word. Die wonderbare waarheid dat die vergifnis van sondes net deur Christus verkry kon word, moes verduidelik word. Terwyl almal in Jerusalem nog in beroering was oor die opwindende gebeurtenisse van die afgelope paar weke, sou die verkondiging van die evangelie die grootste indruk maak.  

Maar die werk moes nie daar ophou nie. Dit moes na die verste uithoeke van die aarde gevoer word. Aan Sy dissipels het Christus gesê: Julle was getuies van My selfopofferende lewe ten behoewe van die wereld. Julle het gesien hoe Ek vir Israel gearbei het. Hoewel hulle nie na My toe gekom het sodat hulle die lewe kon he nie, hoewel die priesters en owerstes aan My gedoen het wat hulle wou, hoewel hulle My verwerp het soos die Skrifte voorspel het, sal hulle nog 'n geleentheid gegee word om die Seun van God aan te neem. Julle het gesien dat Ek almal wat na My toe kom en hul sondes bely, oorvloediglik vergewe. Ek sal hom wat na My toe kom nooit uitwerp nie. Almal wat wil, kan met God versoen word en die ewige lewe ontvang. Aan julle, My dissipels, dra Ek hierdie genadeboodskap op. Dit moet eers aan Israel gegee word, en dan aan alle nasies, tale en volke. Dit moet aan Jood en aan heiden gegee word. Almal wat glo, moet in een kerk verenig word.

Deur die gawe van die Heilige Gees sou die dissipels merkwaardige krag ontvang. Hul getuienis sou bevestig word deur tekens en wondere. Wonderwerke sou verrig word, nie net deur die apostels nie, maar deur almal wat hul boodskap ontvang. Jesus het gesê: ,,In my Naam sal hulle duiwels uitdryf, met nuwe tale sal hulle spreek, slange sal hulle opneem; en as hulle iets dodeliks drink, sal dit hulle geen kwaad doen nie; op siekes sal hulle die hande le, en hulle sal gesond word" (Markus 16:17, 18).

Destyds is mense dikwels vergiftig. Gewetelose mense het nie geaarsel om iemand wat in die pad van hul ambisie gestaan het, so te verwyder nie. Jesus wis dat die lewens van Sy dissipels daardeur in gevaar sou verkeer. Baie sou dink dat hulle God 'n diens bewys deur Sy getuies om die lewe te bring. Daarom het Hy belowe om hulle teen hierdie gevaar te beskerm.

Die dissipels sou dieselfde krag ontvang wat Jesus gehad het om ,,elke siekte en elke kwaal onder die volk" te genees. Deur in Sy Naam die siektes van die liggaam te genees, sou hulle getuig van Sy mag om die siel te genees (Mattheüs 4:23; 9:6). En 'n nuwe gawe is nou belowe. Die dissipels sou vir ander nasies preek, en hulle sou krag ontvang om ander tale te praat. Die apostels en hul medebroeders was ongeletterde manne, maar deur die uitstorting van die Gees op Pinksterdag het hul spraak, of. dit nou in hul eie of 'n vreemde taal was, suiwer, eenvoudig en noukeurig in woord en uitspraak geword.

So het Christus dan Sy dissipels hul opdrag gegee. Hy het volledig voorsien vir die uitvoering van hul werk en het die verantwoordelikheid vir die sukses daarvan op Hom geneem. Solank hulle aan Sy woord gehoorsaam is en in samewerking met Hom arbei, kan dit hulle nie misluk nie. Gaan na alle nasies, het Hy hulle beveel. Gaan na die verste uithoek van die bewoonbare aardbol, maar weet dat My teenwoordigheid daar sal wees. Arbei in geloof en vertroue, want die tyd sal nooit aanbreek dat Ek julle sal verlaat nie.

Die Heiland se opdrag aan die dissipels het al die gelowiges ingesluit. Dit behels alle gelowiges in Christus tot aan die einde van die tyd. Dit is 'n groot fout om te dink dat die redding van siele bloot die taak van die geordende predikant is. Aan almal wat die hemelse ingewing ontvang het, word die verkondiging van die evangelie opgedra. Almal wat die lewe van Christus ontvang, is georden om vir die redding van hul medemens te arbei. Vir hierdie taak is die kerk gestig, en almal wat sy plegtige geloftes aflê, word daardeur medewerkers van Christus gemaak.

,,Die Gees en die bruid sê: Kom! En laat hom wat hoor, sê: Kom!" Openbaring 22:17. Elkeen wat hoor, moet die uitnodiging herhaal. Wat ook al ons beroep in die lewe, ons eerste taak is om siele vir Christus te wen. 'n Mens kan moontlik nie vergaderings toespreek nie, maar hy kan met individue werk. Aan hulle kan hy die opdrag wat hy van sy Here ontvang het, meedeel. Die bediening bestaan nie net uit preek nie. Ook hulle bedien wat die sieke en lydende versorg, die behoeftige help, die neerslagtige en kleingelowige opbeur en aanmoedig. Heinde en ver is siele wat gebuk gaan onder die skuldelas van sonde. Dit is nie ontbering, arbeid of armoede wat die mens verlaag nie. Dit is skuld en sonde doen. Dit bring rusteloosheid en ontevredenheid. Christus wil he dat Sy diensknegte die sondegeteisterdes moet help.

Die dissipels moes begin werk net waar hulle was. Die moeilikste en mees onbelowende veld moes nie oorgeslaan word nie. Net so moet elke arbeider van Christus begin waar hy is. In ons eie gesinne kan siele wees wat honger na meegevoel en smag na die brood van die lewe. Daar kan kinders wees wat vir Christus opgelei moet word. Daar is heidene reg voor ons drumpels. Laat ons getrou die werk doen wat die naaste is. En laat ons pogings dan uitbrei sover as wat die hand van God ons mag lei. Dit skyn soms asof baie se werk deur omstandighede beperk word; maar waar dit ook al is, sal dit, as dit met geloof en ywer onderneem word, tot aan die uiteindes van die aarde gevoel word. Toe Christus op aarde was, het dit geskyn asof Sy werk tot 'n klein strekie beperk was, maar menigtes uit alle lande het Sy boodskap gehoor. Dikwels gebruik God die eenvoudigste middele om die grootste resultate te behaal. Dit is Sy doel dat elke deel van Sy werk van elke ander deel sal afhang, soos 'n wiel in 'n wiel, waar almal eendragtig optree. Die nederigste werker sal, besiel deur die Heilige Gees, onsigbare snare aanraak, die trillinge waarvan tot aan die uithoeke van die aarde sal weerklink in 'n melodie wat deur die ewigheid gehoor sal word.

Maar die bevel: ,,Gaan die hele wêreld in," moet nie uit die oog verloor word nie. Ons word versoek om die oë op te hef ,,na die plekke anderkant julle." Christus breek die skeidsmuur af—die vooroordeel wat volke verdeel—en leer 'n liefde vir die hele mensdom. Hy verhef mense uit die enge kringetjie wat hul eie selfsug voorskryf; Hy skaf alle gebiedsgrense en kunsmatige sosiale stande af. Hy maak geen onderskeid tussen buurman en vreemdeling, vriend en vyand nie. Hy leer ons om elke behoeftige siel as 'n broer te beskou, en die wêreld as ons arbeidsveld.

Toe die Heiland gesê het: ,,Gaan ... maak dissipels van al die nasies," het Hy ook gesê: ,,En vir die wat geglo het, sal hierdie tekens volg: in my Naam sal hulle duiwels uitdryf, met nuwe tale sal hulle spreek, slange sal hulle opneem; en as hulle iets dodeliks drink, sal dit hulle geen kwaad doen nie; op siekes sal hulle die hande le, en hulle sal gesond word." Die belofte is net so verreikend as die opdrag. Nie dat al die gawes aan elke gelowige uitgedeel word nie. Dit is gawes wat die Heilige Gees ,,aan elkeen afsonderlik uitdeel soos Hy wil" (1 Korinthiërs 12:11). Maar die gawes van die Heilige Gees word aan elke gelowige belowe na gelang van sy behoeftes in die werk van die Here. Die belofte is vandag nog net so kragtig en betroubaar soos in die dae van die apostels. ,,Vir die wat geglo het, sal hierdie tekens volg." Dit is die voorreg van die kinders van God, en deur die geloof moet hulle alles aangryp wat hulle moontlik kan he as 'n bevestiging van die geloof.

,,Op siekes sal hulle die hande le, en hulle sal gesond word." Die wêreld is een groot siekehuis, maar Christus het gekom om die siekes te genees, om die gevangenes van die Satan te bevry. In Homself was Hy gesondheid en krag. Hy het Sy lewe aan die siekes, die geteisterdes, die duiwelbesetenes meegedeel. Hy het niemand verstoot wat genesing by Hom kom soek het nie. Hy wis dat hulle wat by Hom kom hulp soek het, hulle self die siekte op die hals gehaal het; tog het Hy nie geweier om hulle te genees nie. En wanneer krag van Christus na hierdie arme siele uitgegaan het, is hulle oortuig van die sonde, en baie is benewens hul liggaamskwale ook van hul geestelike siekte genees. Die evangelie het nog dieselfde krag—waarom moet ons dan nie vandag met dieselfde resultate getuig nie?

Christus voel die leed van elke lydende. As bose geeste 'n mense-liggaam teister, voel Christus die vloek. As koors die lewe verteer, voel Hy die pyn. En Hy is net so gewillig om die sieke nou te genees as toe Hy nog op aarde was. Christus se dienaars is Sy verteenwoordigers, die kanale deur wie Hy werk. Deur hulle wil Hy graag Sy genesende krag uitoefen.

Die Heiland se genesingsmetodes hou vir Sy dissipels lesse in. By een geleentheid het Hy die oë van 'n blinde met klei gesalf en hom beveel: ,,Gaan was jou in die badwater Siloam. ... Hy het gegaan en hom gewas; en hy het siende teruggekom" (Johannes 9:7). Net die krag van die groot Geneesheer kon genesing bring, maar Christus het eenvoudige natuurmiddels aangewend. Hoewel Hy nie 'n voorstander van medisyne was nie, het Hy die gebruik van eenvoudige natuurmiddels goedgekeur.

Aan baie van die geteisterdes wat Hy genees het, het Christus gesê: ,,Moenie meer sondig nie, sodat daar nie iets ergers met jou gebeur nie" (Johannes 5:14). Hy het daarmee verklaar dat siekte die gevolg is van die skending van die wette van God, sowel natuurlik as geestelik. Die groot ellende waarin die wêreld verkeer, sou nie geheers het as die mens ooreenkomstig die plan van die Skepper geleef het nie.

Christus was Israel van ouds se leidsman en leraar, en Hy het hulle geleer dat gesondheid die loon van gehoorsaamheid aan die wette van God is. Die groot Geneesheer wat die siekes in Palestina genees het, het uit die wolkkolom tot Sy volk gespreek, hulle gesê wat hulle moet doen, en wat God vir hulle sou doen. ,,As jy getrou na die stem van die Here jou God luister en doen wat reg is in sy oe, en luister na sy gebooie en al sy insettinge hou, dan sal Ek geeneen van die siektes op jou lê wat Ek op Egipteland gelê het nie; want Ek is die Here wat jou gesond maak." Exodus 15:26: Christus het Israel duidelik voorgelig oor hoe hulle moes lewe, en het hulle verseker: ,,Die Here sal elke krankheid van jou wegneem" (Deuteronomium 7:15). Toe hulle die voorwaardes nagekom het, is die belofte aan hulle bekragtig. ,,Onder sy stamme was daar niemand wat struikel nie." Psalm 105:37.

Hierdie lesse is vir ons. Daar is voorwaardes wat nagekom moet word deur almal wat gesond wil bly. Almal moet leer wat hierdie voor​waardes is. Die Here is nie gediend met onkunde aangaande Sy wette nie, sy dit natuurlik of geestelik. Ons moet medewerkers van God wees vir die herstel van gesondheid aan sowel liggaam as siel.

En ons moet ander leer hoe hulle hul gesondheid moet bewaar of terugkry. Vir die sieke moet ons die middele gebruik wat God voorsien het in die natuur, en ons moet hul aandag vestig op Hom, wat alleen kan genees. Dit is ons taak om die sieke en lydende in die arms van ons geloof aan Christus op te dra. Ons moet hulle leer om in die groot Geneesheer te glo. Ons moet Sy belofte aangryp en bid om die openbaring van Sy krag. Die kern van die evangelie is herstel, en die Heiland wil he ons moet die siekes, die hopeloses en die geteisterdes aanraai om hulle op Sy krag te verlaat.

Die krag van die liefde was vaardig in al Christus se genesings, en alleen deur daardie liefde deur die geloof te ontvang, kan ons instrumente vir Sy werk wees. As ons nalaat om in Goddelike verbintenis met Chris​tus te tree, kan die lewegewende energie nie in heerlike strome van ons na die mense vloei nie. Daar was plekke waar die Heiland self nie baie kragtige dade kon doen nie weens hul ongeloof. Net so skei ongeloof die kerk van sy Goddelike Helper. Sy houvas op die ewige werklikhede is swak. Deur sy gebrek aan geloof word God teleurgestel en van Sy heerlikheid beroof.

Dit is wanneer die kerk die werk van Christus doen, dat hy die belofte van Sy teenwoordigheid het. Gaan maak dissipels van al die nasies, het Hy gese; ,,en kyk, Ek is met julle al die dae tot aan die voleinding van die wereld." Om Sy juk te neem, is een van die eerste voorwaardes vir die ontvangs van Sy krag. Die kerk se lewe self hang af van sy getrouheid om die Here se opdrag te vervul. Om hierdie werk te verwaarloos, is gewis 'n uitnodiging tot geestelike swakheid en agteruitgang. Waar daar nie aktief vir ander gearbei word nie, kwyn die liefde en verflou die geloof.  

Christus wil he dat Sy dienaars die kerk moet opvoed in evangeliewerk. Hulle moet die mense leer hoe om die verlorenes te soek en te red. Maar is dit wat hulle doen? Helaas, hoe vele sukkel om 'n vonkie lewe aan te blaas in 'n kerk wat klaar is om dood te gaan! Hoe baie kerke word nie soos siek lammers versorg deur diegene wat na verlore skape moet soek nie! En intussen vergaan miljoene der miljoene sonder Christus.

Die Goddelike liefde is tot in sy onpeilbare dieptes ontroer ter wille van die mens, en engele verbaas hulle om te sien dat die ontvangers van so 'n groot liefde so min dankbaarheid toon. Die engele verbaas hulle oor die mens se oppervlakkige waardering van die liefde van God. Die hemel is verontwaardig oor die onverskilligheid teenoor mensesiele. Wil ons weet hoe Christus daaroor voel? Hoe sou 'n vader en 'n moeder voel as hulle wis dat hul kind wat in die koue en sneeu verdwaal het, gesien maar agtergelaat is deur iemand wat hom kon gered het? Sou hulle nie verskriklik gegrief en bitter verontwaardig wees nie? Sou hulle nie daardie moordenaars veroordeel het met 'n woede so brandend soos hul trane, so intens soos hul liefde nie? Die lyding van elke mens is die lyding van die kind van God, en wie nie 'n helpende hand uitstrek om 'n medemens te red nie, haal hom Sy regmatige toorn op die hals. Dit is die toorn van die Lam. Aan hulle wat beweer dat hulle gemeenskap met Christus het maar tog onverskillig staan teenoor die behoeftes van hul medemense, sal Hy in die groot oordeel sê: ,,Ek ken julle nie waar julle vandaan is nie. Gaan weg van My, al julle werkers van die ongeregtigheid!" (Lukas 13:27).

In Sy opdrag aan die dissipels het Christus nie net hul taak vir hulle . geskets nie, maar hulle hul boodskap gegee. Leer die mense, het Hy gesê, ,,om alles te onderhou wat Ek julle beveel het." Die dissipels moet ver​kondig wat Christus verkondig het. Wat Hy gesê het, nie net persoonlik nie, maar alles deur middel van die profete en onderwysers van die Ou Testament, word hier ingesluit. Vir menslike leer is hier nie plek nie. Daar is geen plek vir oorlewering, die teorieë of gevolgtrekkings van die mens of vir kerkwetgewing nie. Geen wette wat deur kerklike gesag gemaak is, word in hierdie opdrag ingesluit nie. Christus se dienaars moes niks hiervan onderrig nie. ,,Die wet en die profete," met die verslag van Sy eie woorde en dade, is die skat wat aan die dissipels toevertrou is om aan die wêreld te verkondig. Die Naam van Christus is hul wagwoord, hul kenteken, hul eenheidsband, die gesag vir hul optrede en die bron van hul sukses. Niks wat nie Sy handtekening dra, sou in Sy koninkryk erken word nie.

Die evangelie moet aangebied word, nie as 'n lewelose teorie nie, maar as 'n lewende krag wat die lewe kan verander. God wil he dat die ontvangers van Sy genade getuies van Sy mag moet wees. Mense wie se weg die aanstootlikste vir Hom was, neem Hy geredelik aan; as hulle hul bekeer, gee Hy hulle Sy lewende Gees, stel hulle in die mees verantwoordelike posisies aan, en stuur hulle na die kamp van die ontroues om Sy grenslose genade te verkondig. Hy wil he dat Sy dienaars moet getuig van die feit dat die mens deur Sy genade 'n karakter soos Christus kan he, en hom kan verheug in die sekerheid van Sy groot liefde. Hy wil he ons moet getuig van die feit dat Hy nie tevrede kan wees totdat die mensdom gered en in hul heilige voorregte as Sy seuns en dogters herstel is nie.

In Christus berus die sagmoedigheid van 'n herder, die liefde van 'n ouer, en die weergalose genade van 'n ontfermende Heiland. Hy bied Sy seëninge op die aanloklikste wyse aan. Hy is nie tevrede om net hierdie seëninge bekend te maak nie; Hy bied hulle op die aantreklikste wyse aan, ten einde 'n verlange Op te wek om hulle te besit. So ook moet Sy dienaars die rykdom van die heerlikheid van die onuitspreeklike Gawe aanbied. Die wonderbare liefde van Christus sal harte versag en onderwerp wanneer die blote herhaling van leerstellings niks sal uitrig nie. ,,Troos, troos my volk, sê julle God." ,,o Sion, verkondiger van goeie boodskap, klim op 'n hoe berg! o Jerusalem, verkondiger van goeie bood​skap, hef jou stem op met mag; hef dit op, wees nie bevrees nie! Sê aan die stede van Juda: Hier is julle God! ... Hy sal sy kudde laat wei soos 'n herder; Hy sal die lammers in sy arm vergader en aan sy bors dra." Jesaja 40:1, 9-11. Vertel die mense van Hom, ,,uitnemender as tienduisend," van die Een, ,,geheel en al die lieflikheid self" (Hooglied van Salomo 5:10, 16). Woorde alleen kan dit nie verklaar nie. Laat dit in die karakter weerkaats en in die lewe geopenbaar word. Christus poseer vir Sy portret in elke dissipel. God het elkeen van ons ,,verordineer om gelykvormig te wees aan die beeld van sy Seun" (Romeine 8:29). Christus se lankmoedige liefde, Sy heiligheid, sagmoedigheid, genade en waarheid moet in elkeen se lewe aan die wêreld geopenbaar word.

Die eerste dissipels het die woord gaan verkondig. Hulle het Chris​tus in hul lewens geopenbaar. En die Here het met hulle saamgewerk ,,en die woord bevestig deur die tekens wat daarop gevolg het" (Markus 16:20). Hierdie dissipels het hulle voorberei vir hul taak. Voor Pinkster het hulle byeengekom en al hul geskille bygelê. Hulle was eensgesind. Hulle het Christus se belofte geglo dat die seën sou volg, en het in die geloof gebid. Hulle het nie net 'n seën vir hulself afgevra nie; hulle het 'n las vir die redding van siele gedra. Die evangelie moes tot aan die uithoeke van die aarde verkondig word, en hulle het die mag gevra wat Christus belowe het om aan hulle te gee. Dit is toe dat die Heilige Gees uitgestort is en duisende op een dag tot bekering gekom het.

Dit kan nou ook so wees. Pleks van die gissinge van mense, laat die woord van God verkondig word. Laat Christene hul geskille byle en hulle aan God toewy vir die redding van die verlorenes. Laat hulle die seën in die geloof afsmeek, en dit sal hulle gegee word. Die uitstorting van die Gees.in die dae van die apostels was die ,,vroeë reën," met heerlike gevolge. Maar die ,,laat reën" sal nog oorvloediger wees (Joel 2:23).

Almal wat siel, liggaam en gees aan God toewy, sal gedurig nuwe liggaamlike en geestelike krag ontvang. Die hemel se onuitputlike voorrade is tot hul beskikking. Christus gee hulle die asem van Sy eie gees, die lewe van Sy eie lewe. Die Heilige Gees werk met al Sy krag in hul harte en verstand. Die genade van God vergroot en vermenigvuldig hul vermoëns, en al die volmaaktheid van die Goddelike natuur kom hulle te hulp in die redding van siele. Deur samewerking met Christus is hulle in Hom volkome, en hoewel hulle menslik swak is, is hulle tot die dade van die Almagtige in staat.

Die Heiland verlang om Sy genade te openbaar en Sy karakter op die hele wêreld af te stempel. Dit is Sy losgekoopte eiendom, en Hy verlang om die mens vry en rein en heilig te maak. Hoewel die Satan hierdie doel probeer verydel, kan daar nogtans, deur die bloed wat vir die wêreld gestort is, oorwinnings behaal word wat God en die Lam sal verheerlik. Christus sal nie rus totdat die oorwinning volkome is nie en, ,,weens die moeitevolle lyde van sy siel sal Hy dit sien en versadig word" (Jesaja 53:11). Al die volke van die aarde sal die evangelie van Sy genade hoor. Nie almal sal Sy genade aanneem nie; maar ,,'n nageslag sal Hom dien; dit sal vertel word van die Here aan die volgende geslag" (Psalm 22:31). ,,Dan word die koningskap en die heerskappy en die grootheid van die koninkryke onder die ganse hemel gegee aan die volk van die heiliges van die Allerhoogste," en ,,die aarde sal vol wees van die kennis van die Here soos die waters die seebodem oordek." ,,En hulle sal die Naam van die Here vrees van die westekant af, en sy heerlikheid van die opgang van die son af." (Daniel 7:27; Jesaja 11:9; 59:19.)

,,Hoe lieflik is op die berge die voete van hom wat die goeie boodskap bring, wat vrede laat hoor, wat goeie tyding bring, wat verlossing uitroep; wat aan Sion sê: Jou God is Koning! ... Breek uit, jubel almal saam, puinhope van Jerusalem! Want die Here het sy volk getroos. ... Die Here het sy heilige arm ontbloot voor die oë van al die nasies, en al die eindes van die aarde sal sien die heil van onse God." Jesaja 52:7-10.  

87 Na My Vader en Julle Vader 

Die tyd het aangebreek dat Christus moes opstyg na die troon van Sy Vader. As Goddelike oorwinnaar was Hy op die punt om na die hemelse howe terug te keer met die trofee van die oorwinning. Voor Sy dood het Hy aan Sy Vader gesê: ,,Die werk wat U My gegee het om te doen, het Ek volbring" (Johannes 17:4). Na Sy opstanding het Hy nog 'n rukkie op die aarde vertoef sodat Sy dissipels Hom kon leer ken in Sy herrese en verheerlikte liggaam. Nou was Hy gereed vir die afskeid. Hy het die feit dat Hy die lewende Verlosser is, bevestig. Sy dissipels hoef Hom nie langer met die graf te assosieer nie. Hulle kon aan Hom dink as verheerlik voor die hemelse heelal.

Vir Sy hemelvaart het Jesus die plek gekies wat so dikwels deur Sy teenwoordigheid geheilig is toe Hy nog onder die mense gewandel het. Nie die berg Sion, die plek van die stad van Dawid, nie die berg Moria, die tempelperseel, sou so vereer word nie. Daar is Christus bespot en verwerp. Daar is die golwe van genade, wat steeds in 'n sterker gety van liefde teruggekeer het, teruggedryf deur harte so hard soos klip. Van daar het Jesus, vermoeid en met beswaarde hart, na die Olyfberg gegaan om rus te vind. Die heilige Teenwoordigheid, wat die eerste tempel verlaat het, het op die oostelike berg gaan rus, asof onwillig om die uitverkore stad te verlaat; so het Christus op die Olyfberg gestaan en met 'n verlangende hart oor Jerusalem heengekyk. Die boorde en klofies van die berg is deur Sy gebede en trane geheilig. Sy hange het die triomfantelike geroep van die skare weergalm toe hulle Hom tot koning uitgeroep het.  Teen die skuinste van sy helling het Hy 'n verblyf saam met Lasarus te Betanië gevind. In die tuin van Getsémané aan sy voet het Hy alleen in gebed geworstel. Van hierdie berg af sou Hy na die hemel opvaar. Op hierdie kruin sal Sy voete rus wanneer Hy weer kom. Nie as 'n man van smarte nie, maar as 'n verheerlikte, triomfantelike koning sal Hy op die Olyfberg staan terwyl Hebreeuse hallelujas sal saamsmelt met heidense hosannas en die stemme van die verlostes soos van 'n magtige leer sal uitroep: Kroon Hom, aller Heer!

1 Nou, saam met die elf dissipels, is Jesus na die berg. Toe hulle deur die poort van Jerusalem gaan, het baie verbaasde oë die groepie aanskou, gelei deur Een wat die owerstes nog maar 'n paar weke gelede veroordeel en gekruisig het. Die dissipels het nie geweet dat dit nou hul laaste ontmoeting met hul Meester was nie. Jesus was in gesprek met hulle en het Sy vorige opdragte herhaal. Toe hulle Getsémané nader, het Hy 'n oomblikkie stilgestaan, sodat hulle hul weer die les kon herinner wat Hy hulle die nag van Sy groot sielefoltering geleer het. Weer het Hy na die wingerdstok gekyk waarmee Hy toe die eenheid tussen die kerk en Hom en Sy Vader vergelyk het; weer het Hy die waarhede herhaal wat Hy toe verkondig het. Hy was omring van dinge wat Hom aan Sy versmaaide liefde herinner het. Selfs die dissipels, wat Hom so na aan die hart was, het Hom in die uur van Sy vernedering verwyt en verlaat.

Christus was drie-en-dertig jaar in die wereld; Hy het sy veragting, beledigings en bespotting verduur; Hy is verwerp en gekruisig. Noudat Hy op die punt staan om op te vaar na Sy heerlike troon, en waar Hy nou terugdink aan die ondankbaarheid van die mense wat Hy kom red het, sal Hy nie Sy medelyde en liefde aan hulle onttrek nie? Sal Hy nie Sy liefde toespits op daardie ryk waar Hy gewaardeer word en waar sondelose engele maar net wag op Sy bevele nie? Nee; Sy belofte aan die geliefdes wat Hy op aarde agterlaat, is: ,,Ek is met julle al die dae tot aan die voleinding van die wereld" (Mattheüs 28:20).

Toe hulle op die Olyfberg aankom, het Jesus hulle na die kruin gelei, na die omgewing van Betanië. Hier het Hy gaan staan, en die dissipels het om Hom vergader. Dit was asof lig uit Sy gelaat gestraal het toe Hy hulle vol liefde aankyk. Hy het hulle nie berispe oor hul tekortkominge nie; die laaste woorde wat hulle van die lippe van hul Heer verneem het, het van die innigste teerheid getuig. Met Sy hande seënend uitgestrek, asof Hy hulle wil verseker van Sy beskermende sorg, het Hy langsaam onder hulle uit opgestyg, hemelwaarts getrek deur 'n mag wat sterker was as enige aardse aantrekking. Toe Hy omhoog vaar, het die verbysterde dissipels met gespanne oë getuur om 'n laaste blik van hul opvarende Here te kry. Toe verberg 'n wolk van heerlikheid Hom vir hulle; en terwyl die wolk van engele Hom ontvang, hoor hulle weer die weerklank van die woorde: ,,Kyk, Ek is met julle al die dae tot aan die voleinding van die wereld." Terselfdertyd het die soetste en heerlikste sang van die engelekoor na hulle afgeswewe gekom.

Terwyl die dissipels nog boontoe tuur, het stemme hulle aangespreek wat soos heerlike musiek klink. Toe hulle hul omdraai, sien hulle twee engele in die gedaante van mense, wat hulle aanspreek en sê: ,,Galilese manne, waarom staan julle en kyk na die hemel? Hierdie Jesus wat van julle opgeneem is in die hemel, sal net so kom soos julle Hom na die hemel sien wegvaar het."

Hierdie engele was deel van die engeleskaar wat in die glinsterende wolk gewag het om Jesus na Sy hemelse tuiste te begelei. Hulle was die hoogste onder die engeleskaar en was dieselfde twee wat na die graf gekom het met Christus se opstanding, en wat Hom vergesel het al die dae wat Hy op aarde was. Gretig het die ganse hemel gewag op die einde van Sy verblyf in 'n wêreld wat ontsier is deur die vloek van die sonde. Die tyd het nou aangebreek dat die hemelse heelal sy Koning moes ontvang. Was die twee engele nie gretig om hulle by die skaar te voeg wat Jesus verwelkom het nie? Maar uit liefde en meegevoel teenoor hulle wat Hy agtergelaat het, het hulle gewag om hulle te troos. ,,Is hulle nie almal dienende geeste wat vir diens uitgestuur word ter wille van die wat die saligheid sal beërwe nie?" Hebreërs 1:14.

Christus het in menslike gedaante in die hemel opgevaar. Die dis​sipels het gesien hoe die wolk Hom ontvang. Dieselfde Jesus wat saam met hulle geloop en gepraat en gebid het; wat vir hulle brood gebreek het; wat saam met hulle in hul bote op die meer was; en wat hierdie einste dag nog saam met hulle teen die Olyfberg uitgeklim het—dieselfde Jesus het nou opgevaar om saam met Sy Vader op Sy troon te sit. En die engele het hulle die versekering gegee dat hierdie einste Jesus wat hulle in die hemel sien opvaar het, sal terugkeer net soos Hy opgevaar het. Hy sal ,,kom met die wolke, en elke oog sal Hom sien." ,,Die Here self sal van die hemel neerdaal met 'n geroep, met die stem van 'n aartsengel en met geklank van die besuin van God; en die wat in Christus gesterf het, sal eerste opstaan." ,,Wanneer die Seun van die mens in sy heerlikheid kom en al die heilige engele saam met Hom, dan sal Hy op sy heerlike troon sit." Openbaring 1:7; 1 Thessalonicense 4:16; Mattheüs 2 5: 31. So sal dan die Here se eie belofte aan Sy dissipels vervul word: ,,As Ek gegaan en vir julle plek berei het, kom Ek weer en sal julle na My toe neem, sodat julle ook kan wees waar Ek is" (Johannes 14:3). Tereg kon die dissipels hulle verbly in die hoop van hul Heer se wederkoms.  

Toe die dissipels na Jerusalem terug is, het die mense hulle verbaas aangekyk. Na die verhoor en kruisiging van Christus, sou 'n mens verwag het dat hulle terneergedruk en beskaamd sou wees. Hul vyande het ver​wag om droefheid en neerlaag op hul gesigte te lees. Pleks daarvan was daar net blydskap en triomf aan hulle te sien. Hul gesigte het gestraal van 'n geluk wat nie van die aarde was nie. Hulle het nie getreur oor verydelde hoop nie, maar was vol lof en danksegging teenoor God. Vol blydskap het hulle die wonderbare verhaal van Christus se opstanding en hemelvaart vertel, en baie het hul getuienis aangeneem.

Die dissipels was nie langer bekommerd oor die toekoms nie. Hulle wis dat Jesus in die hemel is, en dat Sy hart nog altyd by hulle is. Hulle wis dat hulle 'n Vriend by die troon van God het, en hulle was gretig om hul versoeke in die Naam van Jesus tot die Vader te rig. Plegtig en vol ontsag het hulle hul hoofde in gebed gebuig en die belofte herhaal: ,,Alles wat julle die Vader sal vra in my Naam, sal Hy julle gee. Tot nou toe het julle niks in my Naam gevra nie. Bid en julle sal ontvang, sodat julle blydskap volkome kan wees" (Johannes 16:23, 24). Hulle het die j, hand van die geloof hoer en hoer uitgestrek, met die magtige pleidooi:van Christus is dit wat gesterf het, ja, meer nog, wat ook opgewek is, wat ook aan die regterhand van God is, wat ook vir ons intree" (Romeine 8:34). En Pinkster het hulle die volkome vreugde in die teenwoordigheid van die Trooster gebring, net soos Christus belowe het.

Die ganse hemel het gewag om die Heiland in die hemelse howe te verwelkom. Al opvarende was Hy aan die spits, terwyl die menigte gevangenes wat met Sy opstanding vrygelaat is, gevolg het. Die hemelse leërskare het die blye optog met gejuig en lof en engelesang begelei.

Toe hulle voor die Godstad kom, het die begeleidende engele uitgeroep:

,,Hef op julle hoofde, o poorte, ja, verhef julle, ewige deure, dat die Erekoning kan ingaan!" 

Vol vreugde antwoord die poortwagte: 
,,Wie is tog die Erekoning?"
Hulle vra dit nie omdat hulle nie weet wie Hy is nie, maar om die lofbetuiging uit te lok:

,,Die Here, sterk en geweldig,.die Here, geweldig in die stryd. 
Hef op julle hoofde, o poorte, ja, hef op, ewige deure, dat die Erekoning kan ingaan.”  

Weer klink die uitdaging op: ,,Wie is tog die Erekoning?" want die engele raak nooit moeg daarvan om te hoor hoe Sy Naam geloof word nie. Die begeleidende engele antwoord:

,,Die Here van die leërskare— Hy is die Erekoning!" (Psalm 24:7-10).

Dan word die poorte van die Godstad wyd oopgegooi, en die engeleskaar stryk deur die poorte onder die verruklikste musiek.

Daar is die troon, en rondom die reënboog van belofte. Daar is gerubs en serafs. Die aanvoerders van die engeleheir, die seuns van God, die verteenwoordigers van sondelose wêrelde, is byeen. Die hemelse raad voor wie Lucifer God en Sy Seun beskuldig het, die verteenwoordigers van al die sondelose ryke waaroor die Satan gehoop het om sy heerskappy te vestig—is almal daar om die Verlosser te verwelkom. Hulle is gretig om Sy oorwinning te vier en hul Koning te verheerlik.

Maar Hy beduie hulle om te wag. Nie nou al nie; Hy kan nie nou al die kroon van heerlikheid en die koninklike kleed ontvang nie. Hy begeef Hom in die teenwoordigheid van Sy Vader, Hy wys na Sy verwonde hoof, die deursteekte sy, die deurboorde voete; Hy hef Sy hande omhoog met die spykermerke nog daarin. Hy wys na die simbole van Sy oorwinning; Hy bied God die beweegoffer aan—die wat saam met Hom opgestaan het as verteenwoordigers van die groot menigte wat by Sy wederkoms uit hul grafte sal kom. Hy nader die Vader by wie daar vreugde is oor een sondaar wat hom bekeer; wat oor hom sing met gejubel. Nog voor die grondlegging van die wêreld het die Vader en die Seun 'n verbond aangegaan om die mens te verlos indien hy deur die Satan oorwin sou word. Hulle het die hande saamgevou in 'n plegtige gelofte dat Christus borg sou staan vir die mens. Hierdie gelofte het Christus nou nagekom. Toe Hy aan die kruis uitgeroep het: ,,Dit is volbring," het Hy die Vader aangespreek. Die ooreenkoms is ten voile nagekom. Nou verklaar Hy: Vader, dit is volbring. Ek het U wil gedoen, o My God. Ek het die verlossingstaak voltooi. As U geregtigheid bevredig is, wil Ek ,,dat waar Ek is, hulle wat U My gegee het, ook saam met My sal wees." (Johannes 19:30; 17:24.)

Die stem van God verkondig dat aan die geregtigheid voldoen is. Die Satan is verslaan. Christus se swoegende, worstelende volgelinge op aarde is begenadig ,,in die Geliefde" (Efesiërs 1:6). Voor die hemelse engele en die verteenwoordigers van die sondelose wêrelde word hulle as geregverdig verklaar. Waar Hy is, sal Sy kerk ook wees. ,,Goedertierenheid en trou ontmoet mekaar; geregtigheid en vrede kus mekaar." Psalm 85:11. Die Vader omhels Sy Seun, en die bevel weerklink: ,,A1 die engele van God moet Hom aanbid" (Hebreërs 1:6).

Met onuitspreeklike blydskap erken die owerhede en magte die opperheerskappy van die Vors van die lewe. Die engeleheir val voor Hom neer terwyl die tempelhowe weergalm van die blye geroep: ,,Die Lam wat geslag is, is waardig om te ontvang die krag en rykdom en wysheid en sterkte en eer en heerlikheid en lof" (Openbaring 5:12).

Die oorwinningsliedere smelt saam met die musiek van engeleharpe totdat die ganse hemel skyn oor te loop van vreugde en lof. Die liefde het oorwin. Die verlorenes is gevind. Die hemele weerklink van die magtige geluid van stemme wat roep: ,,Aan Hom wat op die troon sit, en aan die Lam kom toe die lof en die eer en die heerlikheid en die krag tot in alle ewigheid!" (Openbaring 5:13).

=============

Van daardie toneel van hemelse vreugde, slaan 'n weerklank van Christus se eie wonderbare woorde neer na die aarde: ,,Ek vaar op na my Vader en julle Vader, en my God en julle God" (Johannes 20:17). Die hemelse gesin en die aardse gesin het een geword. Want ons Here het opgevaar en vir ons leef Hy. ,,Daarom kan Hy ook volkome red die wat deur Hom tot God gaan, omdat Hy altyd leef om vir hulle in te tree." Hebreërs 7:25.  

